
        
            
                
            
        

    
	Юрий Дольд-Михайлик

	 

	ГАНЦ ДАЙЧИН ГАНЦААРДАХГҮЙ - 3

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1969 онд эрхлэн хэвлүүлсэн “ГАНЦ ДАЙЧИН ГАНЦААРДАХГҮЙ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв. 

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

И ОДИН В ПОЛЕ ВОИН

	 

	Орос хэлнээс орчуулсан Д. Чойжил



	
ГУТГААР ХЭСЭГ

	 


ШИЖМИЙГ НЬ БАРЬЖ АВАВ

	Моника амь үрэгдэв гэсэн энэ мэдээ Генрихийг сандаргав. Тэрээр шуудангийн газраас гарч, өөрийгөө хүлээж байсан таксиг ч мартаж юу ч ухааралгүй олон хүнтэй гудамжаар алхална... Эргэн тойронд амьдрал оргилон, Парисынхан дасацгааж, харин францын бөглүү нутгаас ирсэн шинэ хүн хөл алдсан их хотын шуугиан чихэнд дүнгэнэнэ. 

	Гольдринг шуудан хүрэх замдаа Парисын ердийн энэ найрал аялгууг сонирхон шуналтайгаар сонсож, нөгөөх миний уншиж сонсож байсан Парис маань энэ байдаг байжээ гэж анх үзээд бодож явжээ. 

	Гэтэл одоо эргэн тойронд юу байгааг анзаарахгүй явна. Нүдний нь өмнө зөвхөн цахилгаан утасны хоёр мөр л үзэгдэнэ Гэхдээ түүний аймшигт утга санааг ухааралгүй явна. Эргэн тойрон амьдрал оргилон, нар гийж, сая, сая хүмүүсийн адил. Генрих амьдарч явахад Моника алга гэдэг бодол түүний ухаанд багтахгүй, харин урагш хэд алхвал, Сен-Ремийн ойролцоо вагоны шатан дээрээс харахад: Моника цагаан плаажаа өмсөж, цэцгийн баглаа барин инээмсэглэж байсныг эцсийн удаа харагдсан шигээ олны дунд гараад ирэх байх гэж санагдана. 

	«Машин дайрлаа гэнэ ээ!..» Тэгэх ёсгүй! Яасан ч тэгэх ёсгүй! 

	— Эрхэм дарга аа, эрхэм даргаа! Та цааш явах уу, эсвэл би өөрийгөө чөлөөлөгдлөө гэж бодох уу?

	Үгүй энэ чинь зүүд биш, үнэхээр түүнийг галт тэрэгний буудлаас энд авч ирсэн жолооч түүний араас аажуухан дагасаар яваа нь энэ ажээ... 

	Генрих таксинд сууж:

	— Комендатур луу яв гэж санамсаргүй хэлэв. 

	Жолооч машинаа бүтэн эргүүлж олон хүнтэй, хөл ихтэй гудамжаар заримдаа хурдалж, заримдаа дөнгөж хөдлөх төдий явна. Генрих нүд цавчилгүй гөлөрч эргэн тойронд юу болж байгааг харалгүй сууна. 

	— Эрхэм ээ, комендант дээр ирлээ гэж жолооч намуун хэлэв. 

	Генрих үүдэнд очиход хажууд нь автомат буу бэлхэн барьсан хоёр немц цэрэг алхална. 

	— Эрхэм ахлагч дэслэгч, сайн явж ирэв үү? Би дөнгөж саяхан ирлээ! 

	— Энэ хэн бэ? Курт үү дээ!.. 

	Генрих түүний мэндчилгээнд хариулалгүй үг дуугүй л үнгэгдсэн цахилгаанаа гаргаж өгөв. 

	Курт нүдээ бүлтийлгэж айсан шинж илэрхий. Юм асуух гэж амаа ангайснаа, агаар залгин үг ч дуугаралгүй, гэмгүй тэр ам цаас руу ширтэн гар нь чичирнэ. 

	Генрих Куртийн цээжийг түшин уйлмаар санагдав. Түүнд ийм зовлонтой үед нь бүх юмаа илэн далангүй хэлчих итгэлтэй ойр дотно найз дутагдаж байлаа. 

	— Эрхэм ахлах дэслэгч! гэхэд комендантын дэргэд зогсож болдоггүй байх нь гээд Генрих цэргийн мэндчилгээнд дуугаралгүй хариу мэндчилээд зузаан том хаалгаар оров. 

	Комендатурын жижүүр түүнд курсийн хаягийг мэдэгдэж, немцийн дарга нар байрлаж болох зочид буудлын жагсаалт, мөн машинаар цохисон гурван зааврыг гардуулж өгөөд! 

	— Үүнийг анхааралтай уншиж танилцаарай гэж салах ёс гүйцэтгэх зуур хэлэв. 

	Дахиад л таксинд суув. Дахиад л түүний нүдний өмнө Моника харагдана. Генрих цэргийн ангийн дэргэдэх курсийн бичиг хэргийн газар аяндаа орж өөрийн бичиг баримтыг өгч, хүнтэй танилцаж, хүний асуултад хариулах нь түүнийг ямар нэг үл үзэгдэгч хөдөлгүүрээр автоматаар залж байгаа юм шиг ажээ. Генрихийн тархинд өчүүхэн үл үзэгдэгч эс түүний аюулгүй байдал, хүмүүстэй эелдэг харьцах харилцааг ажил хэрэг дээр сонирхон асуух зэрэг бүхий л үйл явдлыг нь хэм хэмжээг тохируулан удирдан жолоодно. 

	Түүнийг зэлүүд гудамжаар таксинд суун давхийн өөрийн бодлоос өөр юмгүй үлдэх хүртэл ингэж жолоодсоор л байна

	«Цааш яв!» гэдэг товчхон үг хэлж Парисын гудамжаар зогсолтгүй давхиулж байгаа энэ сонин зорчигчийг гайхсан жолооч үе үе толинд сэм харж хэн юм бол? Согтуу, галзуу юм уу? эсвэл дарга хувцас өмссөн гэмт хэрэгтэн цагдаагаас нуугдан мөрөө булж яваа юм биш байгаа даа? Тэгвэл бөөн гай тарина! гэж бодсоноо жолооч машинаа шийдэмгий тоормослон зогсоож:

	— Эрхэм ээ, бид бүтэн цаг явлаа. Би өглөөнөөс эхлэн ажиллаж байна. Удахгүй миний шатахуун дуусна гэвэл

	— Шатахуун! Юун шатахуун? Аа, тийм Намайг «Пьемонт» зочид буудал руу аваач гэв. 

	Генрих зочид буудалд урьдчилан байр захиалж ачаагаа тийш нь аваач гэж Куртийг явуулснаа сая санав. Үйлчлэгч цэрэг маань аль эрт очиж намайг хүлээж сэтгэл нь зовж байгаа байх гэж бодов. 

	Сэтгэл нь зовж түгшсэн Курт Генрихийг «Пьемонт» зочид буудлын үүдний өрөөнд угтав. Эрхэм ахлах дэслэгчийг цаг хэртэй хүлээсэн нь энэ ажээ. Тэр гурван тасалгаа тохиромжтой байр авч... орох халуун усыг халаасан байв... 

	Курт ахлах дэслэгчийг байранд нь оруулж өгөв. Энд амралтын бүх юмс бэлэн байв. 

	Гэтэл Генрих түүнийг анзаарсангүй. Сэтгэл нь зовж царай алдсан Курт энэ тасалгаанд байгаад байгааг харж Генрихийн сэтгэл улам шанална. Бушуухан гараасай ганцаараа үлдэх юм сан гэж бодогдоно. 

	Генрих ширээ рүү очиж Моника амь үрэгдсэн тухай тодорхой бичсэн захидлыг даруй ирүүлэхийг хүссэн цахилгаан утсыг Лютцэд явуулахаар бичив. 

	Энэ цахилгааныг ахмад Лютцэд явуул гэв. 

	Ингээд тасалгаандаа ганцаараа үлдэв! 

	Генрих хувцсаа ч тайлалгүй түрүүлгээ харан орон дээрээ ойчив. Одоо биеэ барилгүй уйлж ч болно. Моникатайгаа чанга, ярьж ч болно, хашхирч ч болно... Гэтэл нулимс ч гарахгүй, уруул ч хөдлөхгүй дотор тал тэр аяараа хөшиж гагцхүү тархи халуунтай юм шиг чичирхийлэн тун их хүчирлэн ажиллана. 

	«Таныг явснаас хойш гурван цагийн дараа»... Хачин юм даа! Кубис Моникийн үхлийг Генрихийн явалттай яагаад холбох болов? Ердийн тохиолдол уу? Чухам гестапо Моникаг аль хэдий нь сонирхох болсныг бодоход арай л үгүй байх! «Таныг явснаас хойш гурван цагийн дараа»... гэдэг чинь тэр гэртээ харьж амжаад, тэгээд дахин нэг юм руу дугуйгаар явсан байх нь... Моника орой болоход Сен-Ремид байхгүй гэж амласан шүү дээ! Түүнийг яагаад машин дайрах болов? Сен-Ремийн ойролцоох засмал зам өргөн, тэгшхэн, тэгээд Моника сайн дугуйчин! Ийм зам дээр машин, дугуйтай байтугай, том ачааны машины цуваа ч гэсэн зөрж болно. «Таныг явснаас хойш гурван цагийн дараа...» гэсэн Кубисийн үг юм сануулах мэт яагаад намайг зовооно вэ?

	Генрих одоохон Сен-Реми руу очиж шинэхэн өнчин шарил дээр тэргүүнээ гудайлган сөгдөх юм сан гэж хэчнээн хүснэ вэ! 

	Гэтэл гэнэт аль эрт үзсэн кино түүний санаанд санамсаргүй орж, залуу Щорс дайчин нөхрийнхөө шинэхэн шарилын дэргэд зогсож байлдагчдадаа хандаж:

	— Ёслолын буудлага хийхгүй. Дайсан руу буудаж ёслол хийнэ гэж хэлж байсан санагдав. 

	Генрих дайсан руу буудаж ёслол хийх болно! Моникаг алсан бүхэнд буудаж ёслол хийнэ! Тэр одоо хувийн амьдрал баяр баясгалан зовлон зүдүүр, хайр дурлалыг бодох эрх алга, иймээс зовлон энэллээ зүрхэндээ нууж, ялангуяа уйтгарлах явдал түүний зоригийг шанталж болох учир «Моника минь чи зовлонг гэтлэхэд надад туслаарай!» гэж зүрхээ чангална! 

	Генрих өөртэйгөө болон төрөл төрөл төрөгсөд, анд найз нөхдөд нь юу тохиолдсон хэзээ ямагт хэвийн байдалтай байх ёстой. Сэтгэлээ илчлэх хүний хамгийн энгийн эрхээ эдлэх эрхгүй, зөвхөн хариуцсан үүргээ биелүүлэх ёстой хүн. Чухам тэр өөрөө энэ замыг санаатайгаар сонгон авч өөрийн саналаар энэ хувцсыг өмсөж, энэ олон жил яах гэж яваагаа ойлгож байна. Ингэж гэмээж нь зүрх сэтгэл ухаан бодолдоо үл үзэгдэгч хуяг өмсөж, тэр нь түүнийг хувийн бодол санаа сэтгэлийн зовлонгоос ч ангилан халхалж байлаа. 

	Чухамхүү энэ хуяг дуулганд ан цав гарч түүний «би» гэдгийг нэвтлэн гаргах ёсгүй байлаа. 

	«Моника минь, чи миний эл явдалд ч туслаарай»

	Түүнийг немц хувцас өмсөх үед Москва руу улангасан дайрч өвлийн хүйтнийг Зөвлөлт Холбоот Улсын нийслэлд угтана гэдэгт гитлерчүүд эргэлзэхгүй байсан цаг бил ээ. Гэтэл Москва, Сталинградын дэргэд бут цохигдож одоо Курскийн тэнд сүйртлээ бут ниргүүлэхгүйн тулд өргөн Днеприйн усан саад, шинэ бэхлэлтийн далангийн цаана амиа аврах гэж ухран зугтана. Тэмцэл шийдвэрлэх, төгсөх үедээ оржээ. Чухам одоо л зөвлөлтийн тагнуулчин Генрихээс зөвлөлтийн жагсаалын цэргийн нэгэн адил ялалтыг ойртуулах явдал шалтгаалах боллоо. 

	Генрих тэдний адил хүчээ эрчлэн, зөв мэргэн цохилт өгөх хэрэгтэй болов. «Мөн энэ явдалд ч Моника минь чи надад туслаарай» Чухамдаа миний дайсан, чиний ч дайсан, чухам одоо францын хувь заяа Дорнодод шийдвэрлэгдэх болно. Үгүй Генрих хаа юуны төлөө амьдарч байгаагаа мартахгүй! 

	Эцгийг нь үзэн яддагийн адил өөрийг нь үзэн яддаг өнөөх болхи Лораг үйлчилж байхад ч гэсэн цагаан плаажтай бүсгүйн дүр түүний нүдний өмнө харагдсаар байгаасай. Ядахдаа Бертгольдоос, түүний хүнийг үзэн ядагч, төлөвлөгөөг нь аргацаалан олж авахын тулд ингэх хэрэгтэй байлаа. 

	Генрих, Миллертэй нэг ширээний цаана сууж түүнийг үзэн ядах явдлаа нууж архи дарсаар дайлан, элдвийг хүүрнэн зугаацуулж байхад ч Моникагийн дүрэлзсэн нүд гялалзан туяарч байгаасай. Ингэх явдал хэрэгтэй бөгөөд энэ бол түүний дайсны эсрэг зэвсэг нь юм. 

	Тэр бүсгүйн болор ариун сэтгэлийн тухай дуртгал ч түүнийг үгүйрэн хоосорсон, ичгүүргүй Кубистэй нөхөрлөхөд нь туслах болтугай. Ердийн нөхцөлд бол Генрихийн сэжиг хүрч түүнтэй гар ч барихгүй байх сан одоо бол барихаас өөр аргагүй байлаа. 

	Өнөөдөр гашуун зовлонгоос болж түүний зүрх дэлбэрчих шахаж байгаа ч гэсэн үдэш Эверсийн дэргэд цовоо дуугаар генералд таалалтай зүйлийг ярих ёстой байв. Өөрийн ролийг эцэж цуцахгүй тоглох хэрэгтэй. Чухамдаа тагнуулчин хүн мина булагч хүн шиг алдвал нэг удаа эцсийн удаа л алддаг юм. Энэ үдэш Генрих Эверстэй тохиролцсон ёсоор уулзав. Тэр өөрийн найз Эрих Гундерийн тусгай байранд буужээ. 

	Генерал Гундер цагтаа Дорнод фронтод байлдаж байгаад, нэг ажиллагаа гүйцэтгэх үед давших тушаалын оронд ухрах тушаал өгч зэмд орж, түүний албан тушаалыг эрс бууруулж Парист шилжүүлсэн байлаа. 

	Шивэгчин хүүхэн Генрихийг дагуулан зочин хүлээн авах тасалгаархуу том өрөөнд оруулахад дунд нь бичгийн ширээ тавиастай байв. Эверс булангийн жижигхэн ширээний дэргэд дарс уун сууна. Тэр нэг бус хундага дарс тогтоосон бололтой зовхи нь улайж, доод уруул нь унжиж, царай нь гомдсон хүний дүрийг санагдуулна. 

	— Барон суу, суу! гэж генерал, захирагдагсдаа бус, зочиндоо хандаж байгаа маягаар Генрихэд хэлээд нэг хундаганд бялхам дүүрэн дарс хундагалав. 

	— Бие чинь ямар байна, эрхэм генерал аа! Эмчид үзүүлж амжаа юу? гэж Генрих сонирхов. 

	— Эмчид гэнэ үү? Тонилог цаашаа! Юун эмчтэй манатай юм бэ? Барон та өнөөдрийн мэдээг уншсан уу? Би Дорнод фронтын тухай ярьж байгаа юм шүү. 

	— Харамсалтай нь, өнөөдрийн мэдээнд сүүлийн өдрүүдийн мэдээ шиг сэтгэл тайтгаруулахаар юмгүй л байна бил ээ. 

	— Сэтгэл тайтгаруулах гэнэ үү? Ёстой гутамшиг немцийн армийг гутааж байна. Зуны энэ ажиллагаанд би хэчнээн найдлага тавьсан гээч. Ингэхэд энэ ажиллагаанд манай хэчнээн цэрэг оролцсон тоог та мэдэх үү? Бараг долоон мянган их буу гурван мянга гаруй миномёт, зөвхөн нисэх онгоц хоёр мянга орчим оролцсон юм. Бид дайнд ичгүүртэйгээр, их хохиролтойгоор ялагдлаа. 

	Генрих нэг үг гээлгүй дуугүй сонсоно. Эверсийн бурж байгаа тоо баримт хэнд ч нууц биш байлаа. Гэхдээ немцийн армийн хуучин генерал Курскийн тулалдааныг ингэж дүгнэж байгаа нь сонирхолтой байлаа. 

	— Энэ явдал санамсаргүй, гэхдээ зайлшгүй төгсгөлийг ойртуулж байна гээд генерал дуугүй болж хундагатай дарсанд туссан гэрлийг харав. 

	Генрих нас болон албан тушаалаар бага хүний ёсоор хүндэтгэн хүлээнэ. 

	— Барон, та эх оронч уу? Би танд хачин асуудал тавьсанд бүү гайх. Манай ихэнх дарга нар өндөр дуугаар тунхаглаж байдаг тэр хуурай эх оронч үзлийн тухай ярьж байгаа юм биш шүү. 

	— Тийм, би өөрийн эх орондоо хайртай. Түүний төлөө амиа өгөхөд ч бэлэн хэмээн Генрих үнэн голоосоо хариулав. 

	— Би ингэж хариулна ч гэж бодсон юм! 

	— Генерал аа танд надтай холбогдсон ямар нэг төлөвлөгөө байхгүй биз?

	— Одоохондоо байхгүй. Гэхдээ эх орондоо үнэнч эсэхээ үзүүлэх цаг удахгүй ирнэ. 

	— Хэзээд бэлхэн! 

	— Барон би танд найдаж болно! Уучлаарай одоо би амаръя аян замдаа ядарчээ. Та нар залуу улс Сен-Ремигээс Парист ирэхэд, аятай байгаа байх, харин би ясаа амраая... 

	— Эрхэм генерал аа, салах ёс гүйцэтгэхийг зөвшөөрнө үү! Танаас өгсөн ямар ч даалгаврыг баяртай биелүүлэх болно гэдгийг санаж явахыг хүсье. 

	— Эрхэм фон Гольдринг, ингэнэ гэдэгт би итгэж байна. Та хаана буусан бэ. 

	Генрих тэмдэглэлийн дэвтрээс хуудас цаас урж түүн дээр зочид буудлын нэр, утасны дугаарыг бичиж генералд өгөв. 

	— Баярлалаа эрхэм ахлагч дэслэгч ээ! Таныг санаандаа! авлаа! 

	Генрих зочид буудал хүрэх замд болон байрандаа ганцаараа байхдаа ч зөвхөн генералын хэлсэн үгийг л санахыг хичээв. Дорнод фронтын сүүлийн үеийн байдал энэ ялагдлын учрыг ойлгох хүмүүсийн дунд эгдүүцлийг төрүүлж байгаа нь илт байлаа. Энэ явдал дайны төгсгөл өөд хийсэн маш том алхам болох бөгөөд Геббельсийн суртал нэвтрүүлэгчдийн баталж байснаас огт өөр төгсгөл болох нь дамжиггүй болов. 

	Ер нь генерал Эверсийн хэлж байгаа нь зөвхөн өөрийнх нь бодол санаа биш шиг байлаа. Генералын итгэлийг алдахгүйг л хичээе. Эверс болон түүний нөхөд алс хэтийн төлөвлөгөөг зохиож байж болзошгүй юм гэж бодов. 

	Эл бүх явдалд зовж шаналсан Генрих эрт хэвтсэн боловч унтаж чадсангүй. Сүүлийн жилүүдийн бүх туршилтууд улиран өнгөрч, түүний нүдний өмнө гагцхүү Моника л харагдав. 

	Харилцуурын хонх дуугарч түүний бодлыг таслав. 

	Эверс утасдан Генерал огтхон ч согтуу шинжгүй догдолсон дуугаар

	— Над дээр түргэн ир! гэж тушаав. 

	Генрих Эверсийнд ирэхэд шөнийн гурван цаг болж байв. Түүнийг мөнөөх тасалгаанд оруулахад Эверсээс гадна, гэрийн эзэн өндөр, бага зэрэг бөгтөрдүү хурандаа генерал Гундер байлцав. Тэрээр Гольдрингтой мэндчилж түүний толгойноос хөл хүртэл нь хэнэг ч үгүй ажиглан харснаа гарч одов. 

	— Би цагийн дараа Сен-Реми руу нислээ гэж Эверс товчхон мэдэгдэв. 

	— Яагаад ингэж гэнэт явах болов?

	— Италид эргэлт болж Муссолин баривчлагджээ. Бадольо засгийн газар, армийг толгойлох болжээ. Манай дивизийг тийш нь шилжүүлж ч магадгүй. Хэрэв ийм болбол би таныг курсээс чинь дуудах болно. Дивизийн штабаас цахилгаан авмагц явахынхаа өмнө генерал Гундер дээр ороорой. Тэр надад амаар буюу бичгээр юм дамжуулах байх. Энэ бол онцгой даалгавар, үүнийг та биднээс өөр хэн ч бүү мэдээсэй гэж хүснэ. 

	— Гүйцэтгэе эрхэм дэслэгч генерал аа! 

	— Барон, харин та одоо энэ бүх явдлыг юу гэж дүгнэж байна вэ?

	— Эрхэм генерал аа, би улс төрийн юманд муу болохоор ухаантай, туршлагатай хүмүүсийн ярихыг сонсох зарчмыг хэзээд баримталдаг хүн. 

	— Маш сайхан зарчим! Гольдринг таны даруу зан над таалагддаг юм. Хэдэн цагийн өмнө, энэ тасалгаанд, энэ ширээний цаана сууж би тантай хэтэрхий илэн далангүй ярилцахдаа арай илүү юм ярьчхаагүй биз... 

	— Би тэр ярианаас эрхэм генерал та немцийн армийн ялагдалд ихэд зовсон эх оронч хүн юм гэдгийг ойлгож авсан. 

	— Арми гэнэ үү? Тэгвэл та намайг ойлгосонгүй. Барон арми биш, харин командлал нь шүү! 

	— Уучлаарай эрхэм генерал аа, би тэгж ойлгосноо хэлж зүрхлээгүй юм гэж Генрих засаж хэлэв. 

	— Иймэрхүү алдаа чинь усан онгоц живж байхад юуны өмнө өөрийгөө аврах хэрэгтэй гэж зарим хүмүүсийн боддог явдалд хүргэнэ шүү. 

	— Үхэр оготно л тэгдэг байх. 

	Эверс сөөнгөдүү дуугаар инээв. 

	— Би Италид болж байгаа явдлыг чухам ингэж үнэлж байгаа юм. 

	— Илэн далангүй, зориглон ярьж байгааг минь уучлаарай. Миний бодлоор бол сандрах явдал эртдэж ирээдүйдээ итгэлгүй хандах үндэсгүй юм шиг санагдана. 

	— Хэрэв гар хумхин хүлээхгүй гэвэл бэлтгэх хэрэгтэй гэж генерал ёжтой хэлээд, Генрих өөд анхааралтай ширтэн харснаа, — Одоо онгоцны буудал руу явах цаг болжээ гэв. 

	Цагийн дараа генерал тусгай онгоцоор Парисаас Сен-Реми руу нисэв. 

	Эверстэй ярилцсан яриа Генрихийн сэтгэлийг догдлуулж, сонирхлыг татав. Генералын битүү хэлж байгаа үг маш ойлгомжтой илэн далангүй байв. Үнэндээ тэр одоо бүх юмаа дэлгэчхээгүй ч гэсэн, гагцхүү командлалдаа дургүйцэх явдал их байгааг хэзээ ч төлөв даруу байдаг генерал маань ч нуухгүй байна. Энэ бол зөвхөн нахиа нь юм. Жимс нь гарах болоогүй л байна! 

	Маргааш өглөө нь яг есөн цагт Генрих курсийн дарга ахмад Келлерын өмнө зогсож байв. 

	— Курсийн нээлт хэд хоног хойшлов гэж Келлер мэдэгдээд та ангидаа очиж хүлээгээд дуудахаар ирж ч болох юм гэв. 

	— Дивизийн дарга Эверс өнөө шөнө Парисаас нисэхдээ намайг эндээ хүлээ гэж тушаасан. Манай дивиз ойрын өдрүүдэд тусгай даалгавар авч өөр газар шилжиж магадгүй эрхэм ахмад аа! 

	— Цахилгаан аваад надад мэдэгдээрэй! 

	— Мэдэгдэх нь миний үүрэг гэж үзэж байна, эрхэм ахмад аа! 

	— Та зуун арван долоодугаар хорооны дарга Эрнст Гольдрингийн хүү биш биз?

	— Үгүй. Миний эцгийг Зигфрид фон Гольдринг гэдэг, амь үрэгдэж намайг хошууч генерал Бертгольд үрчилж авсан юм. Тэр Берлинд штаб-байранд ажилладаг юм. 

	— Вильгельм Бертгольд уу?

	— Тийм. 

	— Өө, тэгвэл миний чин сэтгэлийн мэндчилгээг дамжуулахыг хүсье. Бид нэгдүгээр дайны үеийн хуучин танил. 

	— Энэ явдал түүнд таашаагдах байх гэж итгэж байна. 

	— Та Парист уйдахгүй байх гэж би найдаж байна. Та энд саатах болсон болохоор цагийг дэмий өнгөрүүлэх явдал уучилшгүй шүү. Хэрэв хүсвэл танд заагдах хичээлийг цохиж өгөхийг тушаая. Тэгвэл хичээл эхлэхэд танд бичиж авах гэж илүү юм гарахгүй амар болно. 

	— Эрхэм ахмад аа, танд ингэж илүү ажил удах нь над тун эвгүй байна. 

	— Хамаагүй! Барон би тантай танилцсандаа таатай байна. Миний хуучин танилын хүүд өчүүхэн тус хүргэхдээ баяртай байна. Эрхэм ахлах дэслэгч таныг удахгүй дуудвал... их л харамсах болно. Харин ийм тохиолдолд танд тэр хичээл тун хэрэг болно. Долоо хоногийн эцсээр танд өгчихнө гэж бодож байна. 

	Генрихэд хэд хоног амрах чөлөө олдов. Амарна гэхэд түүнд уйтгартай, аймшигтай юм шиг бодогдоно. 

	Эргэн тойрон байгаа юмс бөөн зургар юм болтол хурдлан гүйж байгаа хүн гэнэт зогссон шиг Генрихэд хамаг юм хачин санагдана. Парисыг үзэж явахад түүнд сонирхох, сэтгэл хөдлөхгүй ямар ч юманд анхаарлаа төвлөрүүлэлгүй харин гудамж, талбай, хөшөө дурсгал түүний нүдэнд харагдсан бүхэнд эгдүү нь хүрэх шиг болно. 

	Курт машиныхаа хурдыг хасаж суут хөшөө, уран барилгын дэргэдүүр өнгөрч, агуу цуут өргөн талбай дээр машинаа зогсоож ахлах дэслэгчийн анхаарлыг татаж Риволийн гудамжны дэлгүүрийн цонхон дээр байгаа хуучин юмсын үзвэрийг үзүүлэх гэж дуу алдан өгүүлсэн нь ч талаар болов. Ёслолын хаалгаар гарахдаа ч тоомсорлолгүй явж, Вандомын багануудыг зурвас харж, тэр байтугай Елисейн талбай дахь ерөнхийлөгчийн ордны зүг толгойг эргүүлсэнгүй. Нэг гудамжаараа хоёр гурав дахин явж байгааг ч анзааралгүй яваад л байв. 

	Нэг удаа Курт түүнээс асуулгүй Марсын талбай руу эргүүлж Эйфелийн цамхгийн хажуу дахь Иенскийн гүүр лүү хүрч ирэв. Цахилгаан шат ажиллаагүй учир Генрих эргүүлгэн шатаар цамхгийн хоёр дахь талбарт гарав. Гурван зуун метр өндөр энэ гайхамшигт цамхгийн инженер Эйфель, чухам хэдийд барьсан түүнд хэчнээн мөнгө металл орсон тухай тайлбарлагчийн яриаг сонсолгүй явсаар шилэн гудмаар дамжиж Генрих талбарт гарч ирж бариулыг тохойлдон доошоо хот руу харав. Тэр чухам энд л Парисыг анхлан харав. Францын нэрт зохиолчдын дуулим өгүүлсэн үзэсгэлэнт сайхан хотын тухай уншсан номоо эргэн санаж зөвхөн нүдээр үзсэнээрээ нэмж баяжуулах бус дотоод сэтгэлээрээ амьдралыг сэргээн харах нүдээр харав. 

	Тээр тэнд Нотр Дам-Парисийн дарь эхийн сүм, үзэсгэлэнт бяцхан Эсмеральд, түүний цагаан ямааны тухай суут ухаант Виктор Хюгогийн бичсэнийг Генрих багадаа уншсанаа санана. Харин тэнд Шанверийн гудамжны боомт дээр хөгжилтэй, инээд хүргэсэн зоригт хүү Гаврош амь алдсан газар ч харагдана. Өөрийн үзэсгэлэнт сайхан ачлалгүй охидынхоо онцгой байр луу явсан тэр явган хүний замаар хөгшин Горио нууцаар гэтэж ч явсан байж болох юм. Мөн энүүхэн энд Сити арал дундуур Дюмагийн шадар гурван цэрэг ч цагтаа холхиж явсан байх... Тэртээд Пер-лашезийн булшны газар болон коммуны эцсийн хамгаалагчдын буудуулсан алдарт коммуныхны хана харагдана. 

	Жаргах нарны туяанд гийсэн Парисын сүм дуганы ганжир, сүрлэг байшингуудын бөмбөгөр орой, хөшөө дурсгалууд тоогүй олон гараа сунган нарны туяаг барьж зогсоох гэж байгаа юм шиг тэнгэр өөд сарвайлзана. 

	Генрих дээшилж гурав дахь талбарт гарахаар шийдтэл тэнд радио цамхаг байсан тул орохыг хориглосон байв. 

	Өргөн цэцэрлэгт гудамжаар гэр лүүгээ буцахад Генрих сая үзэж байгаа юм шиг түүний өвөрмөц, хэлж болшгүй үзэсгэлэнт сайхныг харж мэдэв. Чухам юу нь түүний сэтгэлийг татсаныг ойлголгүй байснаа гэнэт түүний төрөлх хотын үзэсгэлэн бахдал болсон танил, дуртай туулайн бөөр ингэж сэтгэл татсаныг ойлгов. 

	Энхийн уудам хөх тэнгэрийн дор хаврын туулайн бөөр цэцэглэж, Моникатай хамт Лениний гудамжаар явж байхад салхинд хийссэн цагаан дэлбэ агаарт эргэлдэн бүсгүйн хар үсэн дээр намуухан унаж байна гэж урьд шөнө зүүдэнд нь оржээ. 

	Маргааш өглөө нь Генрих Сенийн эргээр үргэлжилсэн хуучин ном худалдагчдын лангуунуудын хоорондуур явж Парис хотын газарлагчийг эрж олоод өнөөдрийн хүнд бодлоос зугтах гол нь захидал хүлээж зовж шаналахгүй гэж өнгөрсөн хуучны юм үзэхээр аялж эхлэв. 

	Долоо хоногийн эцсээр Курт түүнд том дугтуй авчирч өгөв. Түүнийг шинээр томилогдсон газрын дивизийн штабт ир гэсэн тушаалаас гадна дугтуй дотор Лютцийн захидал байв. 

	«Хайрт найзаа, хатагтайн амь үрэгдсэн тухай тодорхой юм мэдэгдэж чадахгүй нь. Гагцхүү түүнийг цэргийн ачааны машин дайрсан гэдэг нь мэдэгдэж байна. Генрих, би чамайг өрөвдөх авч, чи энэ хүнд гарзыг даван туулах зоригийг гаргана гэдэгт итгэж байна. Би ч гэсэн хамт уйтгарлаж байна. Би хатагтайг чинь сэтгэлээсээ хүндэтгэж нөхөрлөж байсныг чи мэднэ. 

	Манай эндхийн сонин гэвэл дивиз чиний явсан газар өөд гарахад бэлэн болоод байтал гэнэт шинэ тушаал авав. Генерал чамайг Парисаас даруй гарч Модан руу явж тэндээсээ Пинероллыг дайрч Кастель ла фонте ор гэж тушаасан. Тэнд бид нар байрлах нь шиг байна. Аялах зуураа тэр тусмаа машинаар явахдаа сэрэмжтэй яваарай. Тэндхийн цаг агаар сайнгүй иймд чи л Пфайферийг дагалдаж явснаас илүү салхи цохиулж магадгүй шүү. Чи намайг ойлгож байна уу? Би дэлгэрэнгүй захиа бичье гэснээ бид удахгүй уулзана гэж санаад болив. Тэгэхэд л ханатлаа ярья. Миллер мэнд дамжуулахыг хүссэн, би түүнийг маш дурамжхан дамжуулж байна. Үнэнээ хэлэхэд чи юунд түүнтэй үерхдэг юм бол: Хардаж байгаа юм биш шүү. Би яагаад түүнд ингэж хандах болсныг чи мэдэж байгаа биз. Хүлээж байна! Цаг агаар мууг бүү март! Чиний Карл» гэж ахмад бичсэн байв. 

	Орой хэрд утас хангинав. 

	— Барон фон Гольдринг уу? гэж танил дуу сонстов. 

	— Тийм ээ. 

	— Та одоо болтол Родены хуулбарыг сонирхсоор байна уу? 

	Та надад ямар нэг юм үзүүлбэл тун тааламжтай байх болно. 

	— Тэгвэл тан дээр одоо очихыг зөвшөөрнө үү?

	— Заавал шинэ баримал авч ирээрэй. 

	Генрих харилцуурыг тавив. Хуучин юмсыг худалдагчтай уулзах явдал урьд урьдынхаас илүү шаардлагатай байлаа. Түүнийг хүлээж, байрнаасаа хаашаа ч гарсангүй. Өөрийн явахыг бас нэг өдрөөр хойшлуулав.

	— Курт, миний баримт бичгийг авч комендант луу очиж бид маргааш өглөө Парисаас явах болсныг тэмдэглүүл. 

	Куртийг явснаас хойш арван минутын дараа «хуучны юмсыг худалдагч» орж ирэв. 

	— Би таны утасдахыг хүлээсээр байлаа гэж Генрих баяртайяа өгүүлэв. 

	— Ямар нэг юм болоо юу?

	— Манай дивизийг Итали руу шилжүүлэх нь. Хаашаа гэдгийг тодорхой мэдэхгүй байна. Кастель ла фонто руу юм шиг байна. 

	— Энэ ч муугүй. Чухам хойд Италид л гитлерчүүд хүнд байдалд ороод байгаа юм. Шинэ газар очмогцоо байдалтай танилцаж хаягаа даруй мэдэгд... Хариуд зохих заавар аваарай. Заавраас хальж болохгүй, тун сэргэмжтэй байгаарай. Хойд Италид партизаны хөдөлгөөн таны урьд ажиллаж байсан районоос маш өргөн, таныг буудчихаж магад. Харин одоо л амиа хамгаалах нь чухал. Танд маш чухал даалгавар өгөгдөж магадгүй гэдгийг санаарай... Танд өөр нэг сонин юм байна. 

	Генрих Келлераас авсан хичээлээ үзүүлэв. 

	— Бидэнд хэд хэдэн хувь бий гээд «хуучин юмс худалдагч» инээж, түүн дотор хамгийн гол нь Англи-Америкийн заводуудад үйлдвэрлэгдэж байгаа танкнуудын тухай бүх баримтыг немцүүд мэдэж байгаа явдал юм. Тэд нар байтугай америкийн онцгой нууцалж байгаа цуут «шерман»-ыг мэдсэн байна. 

	— Генерал надтай сонин юм ярьсан гээд Генрих Эверстэй Парист уулзсан тухайгаа болж буй байдлыг аврах явдал зайлшгүй гэж түүний илэн далангүй хэлсэн үгийн тухай тодорхой ярив. 

	 — Энэ маш чухал гэж зочин тэмдэглээд, — Гитлерийг ерөнхий командлагчийн хувьд дургүйцэх явдал немцийн армийн удирдах бүрэлдэхүүний дотор улам өссөөр байна. Хуйвалдаан ч гарч болзошгүй. Гитлеризмыг аврах гэж Гитлерийг хороочиход ч бэлхэн анчин олдож болох юм. Таны генералтай ярилцсан яриа болон хурандаа генерал Гундерт дамжуулах тэр даалгавар бидний сонирхлыг татаж байна. Тэр мөн Денусын адил Гитлерт таалагдахгүй болжээ. Энэ чинь нэг юмны шижим байж болох юм шүү. 

	— Гүйцэтгэе. 

	— Таны нутагтаа буцах тухай асуудал ойртож бодитой болж байх шиг байна. Учир нь байдал эрс түргэн өөрчлөгдөж байна. 

	— Би өөртөө энэ тухай бодохыг зөвшөөрөхгүй байгаа. Хэрэв өөрсдийнхөнтэйгөө хамт, өөрийнхөө армийн эгнээнд фронт дээр тулалдаж байгаа сан бол аль бүхнээ зориулах сан. 

	— Ойлгож байна... Чи бид нар хуучны зүйр үгэнд байдаг «ганц дайчин, дайчин биш» гэдгийг няцааж байгаа улс. Бидний хувьд хүнд хүчир нь ноогджээ. Бид дайны талбарт ганцаар авч ямар ч байсан дайтах ёстой! 

	Хажуугийн тасалгаанд Куртийн хөлийн чимээ сонстов. 

	— Барон, та бүү нарийл, ийм баримлыг та хаанаас ч олохгүй. Энэ зурвасыг харалдаа гээд «хуучин юмс худалдагч» залуу эмэгтэйн жижигхэн баримлыг хуруугаараа эелдэгхэн илбэв. Генрих ширээнээс холдож баримлын дүрсийг сонирхож байгаа юм шиг нүдээ онийлгон харав. 

	— Үнэхээр сайхан юм гэж магтаад халаасаа уудлан мөн ямар нэг бүхэл дэвсгэрт гаргаж түүнээ хөгшинд өгөв. 

	— «Хуучин юмс худалдагч» мэхэсхийсээр гарч одов. 

	Генрих маргааш өглөө нь Келлер луу утасдаж яаралтай явах болсноо мэдэгдэв. Гундер луу очив. Тэрээр өглөө эрт байсныг үл харгалзан түүнийг даруй хүлээж авав. 

	— Миний биеийн байдал мэдэгдэхүйц сайжирсан, гэвч эмчилгээ үргэлжилж байна. Би удахгүй түүнд тодорхой захиа бичнэ гэдгийг генералд дамжуулж өгөхийг хүсье гэж Генрихэд мэдэгдэв. 

	— Явахыг зөвшөөрнө үү, генерал аа?

	— Хүлээгтүй гээд Гундер түүний өмнө ажигч үгүй номхон зогсож байгаа даргын царай өөд шинжиж байгаа юм шиг байн байн харан бодолхийлнэ. 

	— Дахин хүсэхэд гээд Гундер Генрих өөд ширтэн харснаа, — хойд Италийн цаг агаар түүний эрүүл мэндэд тустай болно гэж би бодож байна. Завшааныг ашиглан сайн эмчлүүлэхийг зөвлөж байна гэж бас генералд дамжуулна уу гэв. 

	— Би таны үгийг яг тэр чигээр нь дамжуулна... 

	— Одоо явж болно... 

	Генрих юу ч хэлэлгүй мэхийн ёслов. 

	Өглөөний арван цагт Куртийн жолоодсон машин Парисаас гарч Лион руу өргөн засмал замаар жирэлзүүлэв. Генрих өглөө хооллож амжаагүй учир Курт машинаа хурдлуулж аль нэг тохитой ресторанд хүрэх гэж яарна. 

	Ашгүй Жуаньи хотын бараа харагдав. 

	— Зогсох уу, эрхэм ахлах дэслэгч ээ? Би Парис орох замдаа энд үдэлсэн юм. Ресторан нь тэнд гэж Курт хотод орох замд байгаа нэг давхар гоёмсог байшин руу нүдээрээ ирмэв. 

	Генрих баруун тийш тоомсоргүй харснаа гэнэт жолоог барин авч огцом тоормослов. 

	Рестораны дэргэд танил машин зогсож байв. 

	— Хошууч генерал хаа байна вэ? гэж Генрих бага даргын таних тэмдэг бүхий жолоочоос асуув. 

	— Мэдэхгүй гэж СС-ийн хүн өөрт нь хэтэрхий үгэнд дуртай юм уу даа гэж санагдсан ахлах дэслэгч рүү сэжигтэй харж бувтнав. 

	Генрих ресторанд орох гэж шат руу өгстөл бас нэг СС-ийн дэслэгч түүний замыг хааж зогсов. 

	— Танд юу хэрэгтэй вэ? гэж тэрээр Генрихийг үүднээс бараг түлхчих шахаж ичгүүр сонжуургүй асуув. 

	— Генерал Бертгольдод Барон фон Гольдринг уулзахыг хүсэж байна гэж хэлж өгнө үү. 

	Дэслэгч, Генрихийг удтал ширтэн харснаа үг ч дуугаралгүй эргэж ресторан руу оров. 

	Минут ч болоогүй байхад, цамцныхаа заханд алчуур хавчуулсан Бертгольд өөрөө үүдэнд гарч ирэв. 

	— Хаанаас гараад ирэв? Ямар хувь заяа вэ? хэмээн Генрих руу очиж тэвэрч үнсэв. 

	Гольдрингийг дурамжхан угтсан дэслэгч болон Бертгольдын хамт үүдэнд гарч ирсэн ахлах дэслэгч хаалганы хоёр талд номхон зогссон байв. 

	Бертгольд хажуугаар нь өнгөрөхдөө

	— Миний хамгаалагчид гэхэд Генрих тэдэн өөд ч харалгүй толгой дохих төдий мэндчилэв. 

	— Аав минь танд энгийн хувцас маш зохижээ гэж Гольдринг зориуд чангаар хэлж үнэтэй цагаан саарал костюм өмссөн генералын махлаг том биеийг ажиглан харж зогсов. 

	Дарга нар хүндэтгэн зам тавьж өгөөд тэдний яриаг сониучлан сонсоно. 

	Харин Бертгольд түрүүлэн алхах дундаа: 

	— Ноёд оо, би хүүтэйгээ өглөөний хоол идэж түр саатна гэж айлдав. 

	Энэ удаа хошууч генерал ер бусын удаан цайлж, замд уулзаж маш таалалтай байгаа тэд нарын аяга, таваг хангинаж, чанга чанга инээлдэхийг хамгаалалтын дарга нар атаархан сонсоцгооно. 

	— Чи хойд Италид очих чинь сайн хэрэг гэж Бертгольд Генрихийг хаанаас хаа хүрч яваа тухай ярьсныг сонсож сайшаагаад: — Одоо германаас аль болох хол байх нь дээр. Үнэндээ тэнд сэрэмжтэй байх хэрэгтэй. Хоёр өдрийн өмнө хатагтай Эльза, чиний Лора хоёрыг Швейцар луу явуулсан. Тэндээ хүлээж байг... 

	— Тэд удах уу? Би өчигдөрхөн Парисаас Лорад захиа бичсэн... 

	— Түүнд захидлыг дамжуулчихна. Дайсны нисэх онгоц бөмбөгдөх нь ихэссэн. Одоохондоо эмэгтэйчүүд Мюнхен руу буцахгүй байх нь дээр. Дашрамд хэлэхэд би тэдэнд Швейцарт харш олохыг даалгасан. Бид энэ тухай чамтай ярьж байсныг санаж байгаа биз дээ?

	Би ч гэсэн өөрийн хувийг оруулах юм сан... 

	— Битгий зов, би талхны заводоо, Лора фермээ худалдчихсан. Дорнод фронтод хуримтлуулсан юм маань ч надад хүрнэ. Чиний мөнгө ч гэсэн, чи түүнийгээ доллар болгосон биз! Тэр чинь дайны дараа хэрэг болно. 

	— Бушуухан дуусаасай! Гэртээ төрөл төрөгсөдтэйгөө амьдрах юм сан гэж Генрих хэлэхэд, Бертгольд хүндээр санаа алдав. 

	— Байдал бидний санаснаас өөрөөр эргэж золигийн оросууд хамаг юмыг хутгалуулчихлаа гэж загасны мах идсэний дараа мах идэх зуур тэрээр үг алдан өгүүлэв. 

	— Харин манайд тэдний давшилтыг зогсоох хүч бий гэж би итгэж байна. 

	Бертгольд дал мөрөө хавчсанаа, — Бидэнд зайлшгүй хэрэгтэй шинэ зэвсгийг хүрэлцэх тоогоор түргэн бэлтгэх эсэхээс дайны төгсгөл шалтгаална гэж Генрихийн асуултад бүрэн итгэлгүй дуугаар хариулав. 

	— Тэгвэл шинэ зэвсгийн тухай яриа, суртал нэвтрүүлэгчдийн арга саам биш үнэн юм шив дээ! гэж Генрих үгэнд дурлан асуув. 

	— Энэхүү үнэнийг Германы дайснууд удахгүй өөрийн биеэр үзэх болно. 

	— Чухам ямар зэвсгийн тухай ярьж байгааг төсөөлөхгүй байна. Гэвч энэ бол чухам гоц юм гэдэгт итгэж байна хэмээн Генрих гэмгүй царай гаргаж хэлэв. Ресторанд гаднын хүн байхгүй гэдгийг мэдсэн хэр нь Бертгольд эргэн харж, дуугаа намтган шивнэх шахам болж:

	— Энэ бол Баварийн ойгоос нэг батарей Лондон руу буудаж мэргэн онож устгаж чадах зүйл юм гэж тайлбарлав. 

	Генрихийн үнэхээр гайхсан царайг харж Бертгольд инээв. 

	— Тийм ээ, хайрт минь! Энэ бол нисдэг сум юм! Хүмүүс Берлинд сууж түүнийг радиогоор удирдана. Энэ сумны тусламжаар бид манай бүх дайснуудыг буулгаж авна... Чамд ярьсан энэ зүйл бол нууц, үүнийг чиний хамгийн дотно нөхөд чинь ч мэдэх ёсгүй. 

	— Аав аа! Би бараг танилгүй шахуу хүн! гэхэд, 

	Генерал сэрээгээр зангаж:

	— Сен-Ремид байгаа залуу франц бүсгүй чинь яагаа вэ? Мэдэхгүй гэж санаа юу?

	— Тэр залуу бүсгүй бусдын адил цэцэг сонирхохоос биш зэвсэг сонирхдоггүй. Тэгээд ч тэр хэд хоногийн өмнө амь үрэгдсэн. 

	— Амь үрэгдсэн гэнэ үү? Яагаад?

	— Машин дайрчихсан... 

	Хэрэв энэхэн мөчид Бертгольд таваг дээр тонгойгоогүй сэн бол хуурай эцгийнхээ царайд тодорсон ёжтой инээмсэглэлийг хараад тэдний хүргэн болох хүний царай нь цайсныг харах байсан байх. 

	— За тэгвэл түүний сүнс тонилох болтугай гэж ууя гээд Бертгольд дарсаа ганцхан хөнтөрчхөв. 

	Генрих ч өөрийн хундаганд хүрэв. 

	— Та одоо болтол намайг асууж шалгаав. Та яах гэж Францад санамсаргүй ирснээ надад юу ч ярьсангүй гэвэл

	— Шинэ байдал, ажлын шинэ хэлбэрийг шаарддаг юм. Манай СС-д тэнэг амьтад мундахгүй. Тэд нар хэдэн сараар барьцааны хүмүүсийг барьж партизануудыг эрхлүүлж байна. Уул нь тэднийг багц багцаар нь буудаж, хүмүүсийн нүдний өмнө дүүжлэх хэрэгтэй. Чухам өөрөө тэдний тархинд ухаан оруулах гэж яваа нь энэ. Парис ороод тэндээсээ шууд харина. Чамаас шинэ хаяг ирэхийг хүлээх болно. Хойд Италид чамайг танилцуулчихмаар найзууд бий. Хүлээж бай чиний дивиз хаана байрлана гэж чи ярив?

	— Кастель ла Фонтед... 

	— Кастель ла Фонте юу?.. Тэнд миний сайн танил, нэлээд нөлөөтэй хүн бий. Хэрэв гүн Рамони одоо Ромд байхгүй өөрийн шилтгээнд байгаа бол чи түүнтэй танилцаж чадна. Би одоо түүнд хэдхэн үгтэй зурвас бичиж өгье. 

	Бертгольд тэмдэглэлийн дэвтэр гаргаж зурвас бичив. 

	— Рамонитай заавал танилцаарай. Тэр нам, улс төрөөс гадуур юм шиг чамд санагдах байх, үнэн хэрэг дээрээ хар цамцтаны хөдөлгөөний удирдагчдын нэг гүн хэргэмтэй хүн бөгөөд бид түүнийг маш үнэлдэг юм. 

	Бертгольд амтат зуушны үеэр дахин францын байдлын тухай яриандаа эргэж оров. Тэрээр шинэ зэвсэгт их найдвар тавьж байгааг дахин тэмдэглээд, Генрихэд юу ч болж магад бэлтгэлтэй бай, ер нь байдлыг харгалзан ирээдүйнхээ төлөвлөгөө зохиохыг зөвлөв. 

	Бертгольд салах ёс гүйцэтгэхдээ:

	— Генрих юу ч тохиолдсон, Бибид нар ирээдүйгээ урьдчилан нягтлан харсан хүмүүс шиг угтан золгоно гэдгийг сана. Үрэхээ багасгаж, доллар бүрийг гамна. Бид бүхэн Швейцар луу шилжихэд бидний хуримтлал хэрэг болж магад гэж сануулав. 

	«Усан онгоцыг хаяж зугтах бас нэг үхэр оготно» гэж Генрих өөртөө санаж авав. 

	Хадам эцэг хүргэн хоёр салах ёс гүйцэтгэж үнсэлцэв. Сүүлийн мөчид Бертгольдын сэтгэл хэзээний уярч:

	— Партизануудын сумнаас гадна, мөн Итали бүсгүйчүүдээс ч гэсэн өөрийгөө сэрэмжил, Франц бүсгүйн тухай Лорад ганц ч үг цухуйлгахгүй гэдэгт итгэж болно. Бид цөм нүгэлтэй! Нүгэл хийхдээ олмоо мэдээрэй, чамайг залуу эхнэр чинь хүлээж байгаа шүү. 

	Бертгольд хамгаалагчдын хамт түрүүлж хөдлөв. Генрих Куртийг хооллотол хүлээзнэх болов. 

	Машин дахиад л өмнө зүг рүү жирэлзүүлэв. 

	
ШИНЭ ДААЛГАВАР АВАХЫН ӨМНӨ

	Генрих Кастель ла Фонте хотод орой хэрд хүрч ирэв... Нар уулын цаагуур орж, оройн нарны алтлаг ягаан туяа Гранд-Парадиссо уулын цаст оргилыг гийгүүлнэ. Уулын хормойд өтгөн үүл суунаглажээ. Эл байдлыг харахад уулсыг дундуур нь үүл зүсэж зөвхөн орой нь шовойж үл үзэгдэгч гараар тулж агаарт хөлгүй хөвөх мэт санагдана. 

	Нов ногоон хөндий дундуур ширүүн урсгалт уулын гол тууз шиг зурайж энэ хөндийг хоёр хэсэг ав адилхан хуваасан байх бөгөөд түүнийг эргэн тойронд нь Гранд-Парадиссо уулс бүслэх мэт хүрээлжээ. Зөвхөн хотын дэргэд ирээд голын ширүүн урсгал намжиж, цаашлах тусам болор шиг тунгалаг ариун усаа намуухан урсгаж одно. 

	Зуны сүүлчээр, найман сарын урт өдрийн бүгчим үдэш тохиолддог байгалийн гайхамшигтай тайван байдлыг алдагдуулахаас айсан мэт салхи модны навчсыг ч зөөлхөн ч болтугай сэрвэгэнүүлэхгүй тогтуун үдэш байлаа. 

	Дайн болж сум бөмбөг дэлбэрч хүний амь сүйдэж, хот тосгоныг сүйтгэж байгааг санагдуулах гэсэн юм шиг хот орох замыг халхлан замын хаалт тавьжээ. Энэ хаалтыг хар цагаанаар алаглан будсан нь нам гүмийг мөрөөдөх гашуудлын тэмдэг болгосон юм шиг санагдана. 

	Түүний хажууд байгалийн үзэмжийг гутаасан бетондсон хамгаалалтын цэг байгуулсан байх бөгөөд тавин метрийн зайд хоёр дахь нь, түүнээс цааш гурав дахь, дөрөвдөх, тав дахь нь... үргэлжилнэ. Үзэмжит сайхан хотхон саяхан өөрийнхөө гуа үзэмжээрээ, амьсгалахад тунгалаг сайхан агаараараа, амрах гэж ирсэн хүмүүсийн сэтгэлийг татаж байсан бол одоо хүний гараар, тэгэхдээ өөр хүний гараар өөрчлөгдөн байгалийн сайхантай зохицолдохгүй нэг ёсны цайз болон хувирчээ. 

	Хотын гудамжаар танхай хувцасласан хөлс, тоосонд дарагдсан зэвсэг бүхий цэргийн хүмүүс холхино. Хааяа хар цамцтангууд дайралдаж байв. Хотод нэг ч энгийн хүн үлдээгүй юм шиг санагдана. 

	Дивизийн штаб төв гудамжинд зочид буудал байсан газар байрлажээ. Генрих Лютцийн тасалгааг эрж олоод үүдийг нь тогшив. 

	— Ор ор гэх танил мөртөө ууртай байрын дуу хаалттай хаалганы цаанаас сонстов. 

	— Эрхэм ахмад аа! харилцахыг зөвшөөрнө үү? гэж Генрих хошигнон ёслов. 

	— Ашгүй ирэв үү! Цуцахыг мэддэггүй тэнүүлч минь, чамайг хэчнээн санав аа! хэмээн Лютц дуу алдан босож ирэв. 

	Гар барилцан нэлээд удаж, уулзаагүй удсан хүмүүсийн ёсоор бие биеийнхээ амрыг эрж эрүүл мэндээ асуусны дараа хэн нэгнийхээ байхгүй хугацаанд болсон явдлыг тэд товчхон харилцан ярилцав. Хэн хэн нь Моникагийн нэрийг дурсаж, энэ тухай ярихаасаа айсан мэт байв. Гэтэл Генрих тэссэнгүй, 

	— Чи бичсэнээсээ өөр надад нэмж хэлэх юм алга уу? гэж Лютцээс намуухан асуув. 

	— Хаанахын машин түүнийг дайрсан болохыг мэдэх гэсэн миний оролдлого талаар болсон. Миллер мөрдлөг хийсэн боловч, түүний хэлснээр ямар ч үр дүн өгөөгүй... Оршуулахад нь би Кубистэй хамт байсан. Тэр шарил дээр чиний өмнөөс цэцгийн хэлхээ тавихад миний зүрх шимшрэн харамсаж байлаа. Түүнийг нар шингэхийн өмнө оршуулсан бөгөөд надад нэгэн мөчийн зуур Кубисийн гар улаан цустай юм шиг санагдаж бил ээ. 

	Генрих босож, цонх руу очиж Гранд-Парадиссогийн цаст оргил өөд харан удаан зогсов. 

	— Эрхэм Гольдринг уу? гэх генералын дуу сонсогдов. 

	Генрихийг эргэж харахад Эверс тасалгааныхаа үүдэнд малгайгаа өмсчихсөн юманд явах гэж байгаа бололтой зогсож байв. 

	— Тийм ээ, эрхэм генерал аа, Парисаас ирсээр арван минут болж байна. 

	— Над дээр ороорой! 

	Генерал малгайгаа ч авалгүй, өөрийнхөө бичгийн ширээний ард сууж, онцгой даалгавар гүйцэтгэгчээ суу гэж эсрэг талд байгаа сандал өөд гараараа зангав. 

	Та Парисаас, миний найзаас надад юу авч ирэв? гэхэд нь

	— Генрих Гундерийн үгийг давтан хэлэв. 

	Эхлээд Гундерийн эрүүл мэндийн тухай хэлсэн үг генералд таалагдсан бол, хойд Италийн цаг агаар Эверсийн биед сайн нөлөөлөх тухай хоёр дахь асуудал түүний сэтгэлийг эрс хувиргав. 

	— Хүмүүсийн өөрсдийн нь байхгүй тэр газар хэзээд сайхан юм шиг санагддаг байх гэж уурсангуй хэлээд генерал босож:

	— Эрхэм дэслэгчид талархъя. Харин одоо амар. Маргааш ажилдаа орно биз. Манайд ч ажил хангалттай байгаа гэв. 

	Лютц, Генрих генерал хоёрын яриа дуусахыг хүлээх байв. Тэд хоёул үлдмэгц Генрих байр яах вэ гэж асуув. 

	— Энд цөм байраар муухан. Чамд аятай юм олох гээд чадсангүй. Өнөөдөртөө манайд хоноод маргааш өөрөө нэг юм хайна биз гэв. 

	Лютц штаб байрлаж байгаа тэр байшингийн гурав дахь давхарт сууж байв. 

	— Ахмад ширээний буланд төвөггүйхэн оройн хоол бэлтгэх зуур, — Бид энд аяны байдлаар амьдарцгааж байна. Аяндаа зүгшрэх байгаа, тэрнээс одоохондоо хаа, юу дайралдсанаар л хооллож байна... Хэрэв чи ядраагүй бол, шилтгээн рүү очиж болно, түүний эзэн гүн Рамони тун эелдэг зочломтгой хүн. 

	— Гүн Рамони гэнэ ээ! энд байгаа юм уу?

	— Чи түүнийг таньдаг юм уу? гэж Лютц гайхан асуув. 

	— Таних ч үгүй, гэхдээ Бертгольдоос түүнд танилцуулах бичиг авч ирсэн. Түүний хуучин танил юм байна. 

	— Ямар сайхан юм бэ? Гүн намайг шилтгээндээ суу гэж урьсан. Холоос явах юм гээд татгалзсан юм. Чи чинь машинтай, чи бол тэднийд сууж болно шүү дээ. 

	— Чи гүн намайг урих юм шиг итгэлтэй ярих юмаа. 

	— Хэрэв гүн урихгүй юм гэхэд түүний зээ охин Мария-Луиза лав урина. 

	— Тэр бүсгүй чинь хэр зэргийн юм бэ?

	— Өөрөө үзэл дээ! Зөвхөн анхааруулахад гүнгийн залуу зээ бүсгүй чухам тэр талаар ихээхэн гунигладаг бололтой. Түүний бодож байгаагаар бурхан ертөнцийг бүтээхдээ Кастель ла Фонтед хээнцэр юмсын дэлгүүр, театр, дуурь, цэнгэлийн газар тэр ч байтугай, нүглээ намнах олигтой лам эцэг ч ирүүлсэнгүй гэж гоморхдог юм. 

	— Тийм их нүгэлтэй юм бол уу?

	— Уй гашуугаа тайлаагүй бэлэвсэн залуу бүсгүйд байвал зохих хэмжээнээсээ арай хэтэрсэн юм шиг надад санагдсан. Ганц би ч биш, залуу гэзэгтэйн анхаарлыг татсан манай дарга нар ч тэгж бодож байгаа байх. 

	— Үгүй ер! Тийм хувьтай улс нэлээд, тэгээд түүний тоонд чи орж байгаа хэрэг үү?

	— Тэр бээр намайг, эмэгтэйчүүдэд хандахдаа хэтэрхий хуучны ёсыг баримталдаг хэмээн нөөцөлж байгаа юм. Чөтгөр аваг! За энэ асуудлыг орхиё. Чи бидэнд үүнээс чухал ярих асуудал бий. Юуны өмнө чи аюулыг тойрох газар өөрийн хөнгөмсөг зангаас болж учирч байдаг явдлыг чинь анхааруулъя. Бүү гомд, бүү марга. Хэрэг юунд гэвэл бид тун муу юмыг өвлөж хоцорчээ. Биднээс өмнө энд СС-ийн дивиз байрлаж байжээ. СС-чүүдийн байсан газрын хүмүүс үгүй бол булшинд, үгүй бол партизанд байдгийг чи өөрөө мэднэ шүү дээ. 

	Эндхийн партизанууд францынхаас идэвхтэй. Гагцхүү бидний аз болоход тэд хоорондоо тархай бутархай юм байна. 

	— Энэ чинь юу гэсэн үг вэ?

	— Тэд нэгдсэн фронт үгүй бөгөөд хоорондоо маргаж хамаг хүчээ бардаг. Тэдний дотор үндэсний үзэлтэн, ардчилсан үзэлтэн, христос шашинтан, гарибальдичууд байна. Тэр бүгдийг тоолж баршгүй. Гарибальдичууд тун ширүүн. Эдний ихэнх нь коммунистууд, тэд тун адтай тулалдана. Энэ тухай намайг бодвол чиний түнш Миллер, мөн Кубис ч гэсэн чамд илүү мэдээлэх байх. Кубис ёстой өөдгүй амьтан. 

	— Чи үүнийг одоо мэдэж байгаа юм гэж үү?

	— Би түүнд хэзээний дургүй, одоо бүр ч үзэн ядах болсон, 

	— Яагаад?

	— Партизантай тэмцэх тэмцэл улам хүчтэй болсонтой холбогдуулж манай энд цэргийн эмнэлэг байгуулж, цэргийн эмнэлэгт ерөнхий эмчээр Матини томилогджээ... 

	— Итали хүн үү? гэж Генрих гайхан асуув. Немцийн армид ийм тушаалд зөвхөн немц хүн ажиллах ёстой гэдгийг тэр мэдэж байв. 

	— Түүний эцэг нь итали, эх нь цэвэр немц хүн. Бодвол түүнийг цэргийн эмнэлэгт ерөнхий эмчээр томилохдоо үүний нь харгалзсан байх. Гэхдээ тэр тун сайн мэс засалч юм. Матини нүдэнд дулаан хүн. Чи танилцахаар үнэмших болно. Чухамхүү Кубис энэ хоёрын хооронд ёстой дайн болж байгаа. 

	— Та нар чинь энд дөнгөж долоохон хонож байгаа биз дээ! 

	— Биднийг дөнгөж ирэхэд анхны мөргөлдөөн болсон. Кубис Матинигаас мэнэрүүлэх эм гуйхад тэр эрс татгалзжээ. Үүнээс л эхэлсэн юм. 

	— Кубис яаж цагаандаа гарсныг төсөөлж байна! 

	— Матинигаас хонзон авах гэж Кубис юунд хүрснийг чи төсөөлөхгүй байх! Ёстой өөдгүй бузар юм болсон. Зөвхөн гестапогийнхан л ингэж чаддаг байх! Матини хүнлэг, зөөлөн хүн гэдгийг би мэдэж байна. Тэрээр мэнэрүүлэгч эм өгөхийг зөвшөөрөөгүй явдал хүнлэг санааны үүднээс болсон хэрэг. Гэтэл Кубис түүнийг байцаалтын үед тасалгаандаа дуудаж хоригдогсдоор туршлага хийхийг эмчээс шаардаж байжээ. Матини мэдээж хэрэг шууд татгалзжээ. Одоо Кубис түүнийг айлган, сүрдүүлж зажлалгүй залгичих шахаж байгаа... 

	— Ёстой адгуус! Харин чи битгий зов, би тэр мэнэрүүлэгч эмийг хангалттай авч ирсэн Кубис хордож л байг, хорвоогоос бас нэг өөдгүй амьтан хорогдог. Харин тэр чинь мэнэрүүлэгч эмтэй болохоороо Матинид зөөлөн болох байх... — Миллерийн бие сайн уу?

	— Тэр Берлинээс чиний эцгээс чухам юуны учрыг бүү мэд талархал хүлээсэн. Одоо албан хэргэм ахиж загалмай хүртэх гэж байгаа. Бүр ичгүүр сонжуураа алдсан! Үнэндээ чамтай харьцахдаа хүрээнээсээ хальдаггүй юм. Миллерийн заавраар манайд шинэ журам тогтсоныг мэдэх үү? Харилцуурыг аваад хар даа. 

	Генрих аппаратыг ойртуулж түүн дээр бөхөлсөн «Дайсан сонсож байна» гэсэн бичгийг үзэв. 

	Одоо ийм санамж алхам бүрд тохиолдох бөгөөд утсаар харилцах явдлыг чанд нууцалж штабын ажилтан нар өөрсдийн нууц нэртэй болж: Генералыг «авга» штабын дарга «аав» Лютцийг «хүргэн», Миллерийг «гэлэн», Кубисийг «лам» гэж нэрлэх болсон хэмээн Лютц ярив. 

	Хувцсаа тайлж, гэрлээ унтрааж, нэг нь орон дээр, нөгөө нь диван дээр хэвтэж Карл, Генрих хоёр удтал ярилцав, 

	Харин Кубис, Курттэй гудамжинд санаандгүй дайралдаж Гольдрингийн ирсэн тухай мэдэж энэ үед түүнийг хотоор сандран эрнэ. Барон амласнаа биелүүлж, үнэ цэнтэй тунг авч ирсэн байх гэсэн итгэл Кубист хүч нэмэх шиг болж, түүнийг зовлонгоос бага ч гэсэн ангижруулна. Хэнээс ч асуусан ахлах дэслэгч хаа буусныг хэлж чадахгүй байв. Гагцхүү шөнө орой болсон хойно Лютц Кубисийн санаанд орж, түүн рүү утасдахад хэн ч байхгүй гэж ууртай гэгч хариулаад, нойронд бүү саад бологтун гэжээ. 

	Гэвч Кубис дөнгөж үүр цайж байхад ахмадынд хүрч ирэв. Үнэнийг хэлэхэд ирэх ч гэж сажилж иржээ. Тэр хөлөө дөнгөн данган зөөж тавина. Кубис хэнтэй ч мэндлэлгүй хүндээр амьсгалан сандал дээр унав. Түүний гар нь чичрэн үргэлж цайвар байдаг царайд нь хөх толбо тодорч, унжсан зовхи нь нүдийг нь таглана. 

	Генрих эртлэн ирсэн зочны байдлыг ойлгож үг ч дуугаралгүй, түүнд хоёр томгүйхэн тунг гаргаж өгөв. Кубисийн нүд баясгалантайгаар гялалзав. Тэр бээр тунг шүүрэн авч халааснаасаа тарианы зүү бүхий жижигхэн хайрцаг гаргаж, мэнэрүүлэгчийг соруулан авч сурмаг янзаар бие рүүгээ тарив. Кубис нүдээ анин, сандлын түшлэг рүү толгойгоороо налан таван минут хэртэй суув. Нүүрэн дэх хөх толбо аажмаар арилж гар нь чичрэхээ больж, нүд нь цогтой гялалзан, уруулд нь инээмсэглэл тодров. 

	— Барон, би таныг ирэх хүртэл хөрст дэлхий дээр лха тэнгэр байдагт үнэмшихгүй байлаа. Харин өнөөдөр байдагт нь үнэмшиж, түүний анхных нь таныг гэж үзэж байна! Танд яаж талархахаа мэдэхгүй байна. Чухам энэ хувцсыг тайлж, орхимжоо дахин өмсөхөд, таны төлөө өдөр шөнөгүй мөргөн залбирах болно. 

	— Хэрэв таныг буугаа загалмайгаар солихоос чинь өмнө биднийг партизанууд нөгөө ертөнцөд тонилгочихгүй бол гэж Лютц ууртайгаар хэлэв

	— Би сая өөр лүүгээ сайн үзлийн тунг хийснээс ирээдүйгээ цовоолог харж байна гэж Кубис зөөлөн сандлаас үсрэн босож тасалгаа дундуур алхлан, ахмад аа, үхээд сэхэхэд хэчнээн аятайхан байдгийг та мэддэг ч болоосой. 

	Судас бүхэнд цус лугшиж, биеийн судас шөрмөс бүр цохилоход жаргал ирж согтон алмайрах шиг болдог юм. Биеийн байдал гэнэт өөрчлөгдөхөд ямар аятайхан болохыг та нар хэзээ ч мэдэхгүй. Нэгэн мөчийн өмнө үхэх гэж байсан бол одоо ертөнц чиний төлөө тогтож, бүх дэлхий чамд захирагдсан юм гэж мэдрэх болж байна! 

	— Ийм юмыг үзээгүй дээ би баяртай байна. Хиймэл сэргээлтэд би дургүй. 

	— Хиймэл үү үгүй юү гэдэгт ямар ялгаа байна. Сэтгэл л сэргэлэн байвал, чухам түүнийг яаж сэргээх нь хоёрдугаар зэргийн асуудал. Ямар аргаар вэ гэдэг нь гол биш, үр дүн нь чухал. Барон та энэ гайхамшигтай эрдэнээс ихийг авчирсан уу! 

	— Одоохондоо хүрэлцээтэй! 

	— Та түүнийгээ надад хэдийд өгөх вэ?

	— Би тийм тэнэг юм хийлгүй танд бага багаар өгнө. Та наркотикийг тун хортойгоор хэрэглэх юм. Нэг тунг хэрэглэж байснаа хоёр, гурвыг хэрэглэж, эхлээд арьс руугаа хийж байснаа! Одоо судас руугаа шууд хийх болжээ. Би таныг өнөөдрийнх шиг байдалтай байхыг хэзээ ч үзээгүй юм байна. Танд туслахгүй гэхэд нөхрийн ёсыг алдчих болно. 

	— Барон минь, таны сэтгэл чинь сайхан, гар чинь өгөөмрийг би мэднэ. Тиймээс ч ирээдүйдээ зовдоггүй юм. Харин бас нэг тунг надад одоо өгчих. Тэгвэл урьд шөнийнх шиг мөр алдчихсан гөлөг шиг таны хойноос шиншлэн гүйхгүй байх сан. 

	— За яах вэ анхны уулзалт байна нэгийг ав! 

	— Би таныг сайхан сэтгэлтэй гэж хэлээгүй юү! Харамсалтай нь яарч байна. Тэгээгүй сэн бол таны ирсэн явдлыг тохиолдуулан хүндэтгэн итали маягаар дуулах сан. Жишээлбэл үүнийг гээд Кубис неаполитан аялгууг исгэрэн гарч одов. Тэр одоо сэргэлэн цовоо, түрүүхэн дутуу үхчихсэн юм шиг орж ирсэнтэйгээ огт адилгүй байлаа. 

	— Генрих би чамайг ер ойлгохгүй юм! Гестапочуудын дотроос ийм өөдгүй хүнээр чи яах гэсэн юм бэ? гэж Лютц дургүйцэн асуув. 

	— Цуглуулгад хэрэглэх гэсэн юм хэмээн Генрих хошигнох ч биш, ноцтой ч биш хариулав.»

	Штаб бүхэл өдөртөө маш их ажилтай байв. Дивизэд нэлээд их нэмэгдэл хүч ирж, Эверс шинэ дарга нарын бүрэлдэхүүний бичиг цаасыг цэгцлэхийг Гольдрингт даалгав. 

	— Хошууч Штенгелийн тусгай команд гэж юү вэ? хэмээн Генрих нэгэн анкетыг үзэж Лютцээс асуув. 

	— Чөтгөр бүү мэд! Би хошуучийг нүдэндээ ч олж хараагүй! Энэ команд биднээс өмнө Кастель ла Фонтед байсан СС-ийн дивизийн бүрэлдэхүүнд орж байсан юм. Нэг нууц газрыг хамгаалдаг юм гэнэ бил ээ. Тэр газрын тухай зөвхөн генерал, штабын дарга, Миллер гурав л мэддэг юм. Штенгелийн тухай намайг генералаас асуухад, чи биднийг хошуучийн тухай нэг их сонирхох хэрэггүй гэсэн маягтай юм хэлсэн. 

	— За тэр ч яах вэ! гэж Генрих хайхрамжгүй байдалтай хэлэв. Гэвч хошуучийн анкетыг онцгой анхааралтай уншив. Штенгель зургаан удаа дээд шагналаар шагнагдсан явдал эх орныхоо өмнө түүний байгуулсан онцгой гавьяаг илэрхийлж байв. 

	Орой ажлаа дуусгаад Генрих Лютц хоёр гүн Рамоний руу явав. Лютц аль өдрөөр Мария-Луиза руу утасдаж оройн долоон цагт очих урилга авчээ. 

	Шилтгээн хотоос нэг километрийн зайд өндөр хадан дээр, хавцлын эхэнд хөндий рүү орох хаалгыг хамгаалсан манаа шиг ганцаараа байрлажээ. Шилтгээнийхэн Лютцийг сайн таних бөгөөд хар цамцтануудаас бүрдсэн хамгаалалтынхан машиныг хаалгаар саадгүй оруулав. 

	Жижиг саравч бүхий баганатай гол хаалганы дэргэд бас нэг хар цамцтан зогсож байв. 

	— Хардаа хэчнээн харуул вэ! Гүн өөрийн эх орондоо байгаа ч гэсэн сэтгэл тайвангүй байдаг бололтой гэж Генрих ёжлонгуй хэлэв. 

	— Би италичуудын хоорондын харилцааг ер нь энд болж байгаа бүх юмыг ойлгохгүй юм. Гүн албан ёсоор эрхэлсэн юмгүй, өөрийнх нь хэлснээр ямар ч намд харьяалагддаггүй, юм шиг санагдана. Гэтэл түүнийг чухал хүн шиг грибальдичуудаас хамгаалах юм. 

	Зочид гантиг өргөн шатаар зарцыг даган хоёрдугаар давхарт гарч, баруун тийш эргэн, зургийн үзэсгэлэн гэж санагдуулам том тасалгаанд орж ирэв. Тасалгаанд эвтэйхэн зөөлөн сандал, багахан ширээнээс өөр заслагагүй, ханаар дүүрэн зураг өлгөсөн байв. 

	— Гүн уран зураг оролддог, зураг ойлгодог юм шиг байна билээ гэж Лютц тайлбарлан хэлснээ гудамжинд чимээ гарахыг сонсож дуугүй болов. 

	Хаалга цэлийтэл нээгдэн, хаалгаар гурван дугуйтай тэрэг гарч ирэхэд араас нь том биелэг зарц түрсэн харагдана. Тэргэн дээр гүн Рамони арагшаа налан суужээ. Түүнд дал, ная, ерэн насны алины нь ч өгч болохоор арав арван насны ялгаа нь арилчихсан өндөр настай өвгөн байв. Түүний урт мойног хуруу хээтэй зөөлөн нөмрөг дээр нь арчаагүй унжиж, толгой нь биеэ засаж тэгш суух гэхэд нь санжганан, урагш унжихад өвгөрсөн хүзүү нь даахгүй байгаа юм шиг санагдана. Гүнгийн нүүрэн дэх тал тал тийш зурайсан том жижиг атираанууд хачин сэтгэгдэл төрүүлэв. Үрчгэнэн хөдөлж байгаа атирааны дунд түүнийг тулгуурлаж байгаа хоёр гол шиг хөмсөггүй нүд харлаж харагдана. Нүүр нь яаж ч ярваганаж байсан амнаас нь ямар ч үг гарч байсан түүний хоёр нүд огт хөдлөхгүй гөлөрч, хариугүй унтрах гэж байгаа цог шиг санагдана. 

	Лютц, Гольдринг хоёр даргаа орж ирж байгаа юм шиг номхон зогсов. 

	— Ноёд оо, та нарыг өөрийн шилтгээнд мэндчилэхдээ баяртай байна гэж гүн немц хэлээр ёсорхон өгүүлэв. 

	— Ноён таныг энх тунх байгаад бид баяртай байна гэж Лютц ч мөн ёсорхог хариулаад миний найз барон фон Гольдрингийг танд танилцуулахыг зөвшөөрнө үү! гэв. 

	Генрих мэхийн ёслов. 

	— Намайг өргөж авсан эцэг хошууч генерал Бертгольд танд сайн сайхныг ерөөж байгаагаа дамжуулахыг хүссэн юм. Дашрамд, тэр энэ тухай өөрөө бичсэн байх гээд Генрих битүүмжилсэн дугтуй өгөв! 

	Гүн түргэн гүйлгэн уншаад:

	— Вильгельм Бертгольдын хүүг миний шилтгээнд авч ирсэн ямар сайхан тохиолдол вэ! Арван жилийн өмнө бид нэг ажил үйлстэй байсан юм. Барон та хэдийд ирсэн бэ?

	— Би өнөөдөр танайд ирсэн болохоор өчигдөр ирсэн байлгүй. Энэ аятай бараалхалтыг нэг өдөр ч хойшлуулахыг би өөртөө зөвшөөрөхгүй сэн бил ээ. 

	— Залуучууд, хөгшчүүд биднийг анхаарахаа больж, харин би таны эелдэг аашийг үнэлж байна. Барон, та хаана буудалласан бэ?

	— Одоохондоо Лютцээр зочлуулж байгаа, харин... 

	— Та манай хотоос тохитой юм юу л олов гэж. Хэрэв хошууч генерал Бертгольдын хүү миний шилтгээнд буудаллахгүй авбаас би түүний өмнө ганц би ч биш, мөн миний зээ охин Мария-Луиза ч өртэй хоцрох сон бил ээ. Одоо түүн дээр оръё, тэрээр мөн үүнийг батлах болно. 

	Гүн гараараа дохиход, зарц үг дуугаралгүй түүнийг түрж хаалгаар гарав. Гольдринг, Лютц хоёр ч түүний араас даган, шилтгээний баруун жигүүр лүү хандсан өргөн хонгилоор эргэж оров. 

	Гүн олон тасалгааны нэгний нь үүдийг онгойлгож, зарц эмэгтэйд гүн ахайтанд манайд зочин ирэв гэж сануул хэмээн тушаав. 

	Гэвч Мария-Луиза тийм ч түргэн гарч ирсэнгүй. Түүнийг гарч иртэл хөгшин гүн, цэнхэр торгоор чимсэн тасалгаанд байгаа нэлээд зургийн түүх судрыг дарга нарт ярьж амжив. Энд шинэхэн зураачдын урлал өлгөөтэй байх бөгөөд эзний нь тайлбарласны дараа ч түүний утга санааг ойлгоход бэрх байлаа. Гүн ч гэсэн энэхүү уран зургийг төдийлөн мэдэхгүй шинжтэй, харин заримдаа үүнийг ёжлох санаагаа ч нуухгүй байв. 

	— Би урлаг дахь энэ бүх халтартуулагчдыг шүтэгч биш. Гэвч хатагтай, эмэгтэйчүүдийн адил шинэ юмнаас хоцордоггүй. За өөрөө ч гараад ирлээ. 

	Тасалгаанд гуч эргэм насны туранхайвтар өндөр хүүхэн орж ирэв. Тэрээр сиймгэр эдээр хийсэн гоёмсог урт ханцуйтай бачуухан хар плааж өмсжээ. Босго алхангаа үсээ засах гэж гараа өргөхөд хөнгөн хар шаа дал мөр лүү нь хоёр жигүүр мэт унжина. Плаажны хийцийг хатантны байдал аль нэгэнд тохируулж хийсэн бололтой. Мария-Луиза зориуд гараа толгой дээрээ байлган, энд байгаа хүмүүсийг ногоон нүдээ онийлгон ширтэн харав. 

	Хатантны нүүрний төрх, түүний урт гонзгой царайны байдалд нарийхан зурвас хөмсөг, дарвайтал нь будчихсан уруул ер бусын харагдах ажээ. 

	 — Ноён Лютц та манайд бароныг авч ирсэн явдал тун аятай байна гэж Мария-Луиза уянгалуулан өгүүлээд Генрихийг толгойноос хөл хүртэл нь ичгүүргүй ширтэн харав. 

	— Тэр тусмаа, хүүхдүүд минь, барон, миний танилын хүү юм гэж гүн Рамони нэмэв. 

	— Хайрт нагац минь, бароныг манайд байрла гэж уриа биз дээ?

	— Чамайг миний урилгыг батлах байх гэж би зочноо энд авч ирэв. 

	— Би урилгыг батлахаар ч барахгүй, нагац ах бид хоёрын урилгыг хүлээж авахыг ихэд хүсэж байна. Илэн далангүй ярьсан явдалд намайг уучлаарай. Би таныг шилтгээндээ урихдаа хэн хэнийхээ сонирхлыг харгалзсан юм. 

	— Чухам яаж туслахыг тааварлахгүй байгаа боловч ямар ч байсан туслахдаа баяртай байна. 

	— Барон, манай энд тун түгшүүртэй, бид хэдүүлхнээ, заримдаа их айх юм. Тийм шүү, манай ерөөлт Италид, өөрийн газар дээр өөрийн шилтгээнд шөнийн цагт айн дагжих боллоо. 

	— Мария, чи бусад хүүхнүүдийнхээ адил юмыг дандаа даваадуулах юм, бид чинь бат хэрмийн цаана байгаа юм. Харин хамгаалалтыг арай олигтой зохион байгуулбал таарна... Барон, та дарга хүн байна, бидэнд энэ талаар тусалж болох сон. 

	— Би хамгаалалтынханд чинь сайн заавар өгье, хэрэв хүсвэл хүч нэмэгдүүлж ч болно. 

	— Ноён Гольдринг таны ачийг хариулна. 

	— Ноёнтон танд туслах тусламж энүүхэн энэ гэж үү?

	 — Би таныг өөрийнхөө хамгаалагч болно уу гэж урьсан юм. Багадлаа гэж үү? Хамгаалагчийн үүрэг хязгааргүй шүү гэж Мария-Луиза сүүлчийн үгийг их л ёжтой хэлэв. 

	Гүн Рамони ярианд ядарсан бололтой. Тэрээр дахин дэрээ дэрлэн суув. Генрих, Лютц хоёр үүнийг ажиж босоцгоов. 

	— Гүнтэн, таны цагийг алдагдуулсанд өршөөгөөрэй гэж Генрих уучлал гуйв. 

	— Та юу гэнэ вэ? Би бие султайгаас ингэсэндээ та бүхнээс уучлал гуйх хэрэгтэй. Үүнээс болж сэтгэл нийлсэн хүмүүстэй удаахан байж чадахгүй байгаа юм. Мария! чамтай зочноо үлдээлээ. Баронд тасалгааг нь үзүүлээрэй. Барон, та гэртээ юм шиг байхыг хүснэм. Харин ноён Лютц таныг манай шилтгээнд үргэлж ирж байна гэдэгт итгэнэм. 

	Гүн толгой дохин салах ёс гүйцэтгэхэд зарц түүний тэргийг түрж одлоо. 

	— Ноёд оо, бид яах вэ, эхлээд оройн хоол идэх үү эсвэл Бароны байрыг үзэх үү? гэж Мария-Луиза гурвуулаа үлдмэгц асуув. 

	— Ажлаа дууссан нь дээр гэж би бодож байна хэмээн Лютц хэлэв. 

	— Ноён Лютц та үргэлж оновчтой, ажил хэрэгч санал гаргах юм гэж Мария-Луиза доогтойхон хэлэв. 

	— Үгүй, харин хэтэрхий романтик шүү! Би тэр тансаг сайхан байр үзэх гэсэн уянгын бодлоор, энэ шилтгээнд зочилдог гайхамшигт амтат дарсны амтыг дарчихгүйг хүсэж байна. 

	— Энэ хоёр асуудлыг нэгтгэж болно! Оройн хоолыг бароны тасалгаанд авч ирэхийг би тушааж, бид шинэ байранд орсны баярыг тэмдэглэе. 

	Мария-Луиза хонх дуугаргаж, зарц эмэгтэйд намуун дуугаар тушаал өгөөд, зочноо дагуулан өөрийн суудаг зүүн жигүүр лүү явав. 

	— Би энд суудаг юм, харин барон, танд кабинет, номын сан, унтлагын болон зочилгооны энэ дөрвөн өрөөг бүрэн эзэмшүүллээ. Бас нэг зүйлд таны анхаарлыг хандуулахад энэ хэсэг нь цэцэрлэг рүү гарах арын хаалгатай юм шүү. Та миний нүдэнд дайралдалгүй гарч орж болно. 

	— Тэгвэл ч би айж байна, хэзээ ч энэ арын хаалгыг чинь хэрэглэхгүй! 

	Мария-Луиза эхлээд Генрих руу дараа нь Лютц рүү удтал ширтэн харав. Тэр бүсгүй дарга нарт зориуд сээтгэнэх бөгөөд Генрих оройн хоол идэх зуур, хатантны хамгаалагчийн үүргийг биелүүлэх явдал түүний санаснаар тийм ч амаргүйг бодоод айдас нь хүрнэ. 

	Маргааш өглөө нь Курт ахлах дэслэгчийн юмыг шилтгээнд зөөж авч ирэв. Харин Генрих энэ өдөр, эзэн, эзэгтэйн хэнтэй ч уулзалгүй тээр орой болсон хойно сая нэг юм буцаж иржээ. 

	Мария-Луиза түүнд эелдгээр ирүүлсэн оройн хоолонд ч хүрэлгүй, өнөөдөр Миллертэй уулзсанаас хойш сэтгэл амраахгүй байгаа хүнд бодлоос унтвал ангижрах байх гэж найдан Генрих түргэн тайчиж орондоо оров. Гэвч нойр ч хүрэхгүй, зүүрмэглэх ч үгүй байв. Генрих шөнийн гэрлийг унтрааснаа дахин асаахад эргэн тойрныг зөөлөн цэнхэр өнгөөр гэрэлтүүлнэ. Генрих хөнжилдөө хөрвөөн дээш харна, хажуу тийш эргэнэ. багынх шигээ хөнжлөө нөмрөн шургаж үзнэ гэвч энэ бүхэн нойрыг нь улам сэргээн улам бухимдуулна. 

	Өнөөдрийн уншсан тушаал толгойноос гарахгүй байв. Италид байгаа немцийн ерөнхий командлагч генерал-фельдмаршал Кессельрингийн тушаал нутгийн ард олныг хэрхэн цээрлүүлж дарах тухай Бертгольд аль зунаар зохиосон Генрихийн мэдэх төлөвлөгөөтэй бараг үг бүрчлэн нийцэх ба тэр ч байтугай зарим нэг өгүүлбэр Бертгольдынхтэй яг тохирч байв. Нэг, хоёр дугаар өгүүлбэрт нь: «Газар сайгүй, хаа ч гэсэн партизануудын группийн тухай мэдээ бүхий газарт, тэрхүү районы хүмүүсийг төдий тоогоор баривчлан авч партизанууд ямар нэгэн хүч хэрэглэсэн үйлдэл хийх авбаас тэр хүмүүсийг буудан алсугай» гэж өгүүлсэн байв. 

	Генрих доорх өгүүлбэрийг уншиж байхдаа:

	— Барьцааны хүн байдаг юм бол түүнийг ямар ч бага дарга буудах шалтаг хэзээ ч олдоно гэж Бертгольдын хэлж байсныг саналаа. 

	Ингээд л Бертгольдын төлөвлөгөөг хүлээж авч хэрэгжүүлэх нь тэр. Одоо Генрихийг энэ өргөн орон дээр хэвтэж, өдөн хөнжилд умбан байхад, түүний эх оронд Днепр орчмын хот, тосгон, мянга мянган хүмүүс амь үрэгдэж байж болох юм. 

	Энд ч гэсэн дэлхийн нэг өнцөг Италид ч гэмгүй хүмүүсийн цус ч бас урсаж мэднэ. Гэхдээ түүний дэргэд, нүдний нь өмнө урсах болно! Гэтэл Кессельрингийн тушаалаар Миллерийн үйлдэх гэж байгаа тэр цээрлүүлэлтээс тэднийг аврах, тэдэнд туслах арга түүнд алга. Бушуухан «хуучны юмс худалдагч»аас мэдээ ирж, ямар бэрх ч байсан хамаагүй даалгавар өгөөсэй. 

	Энэ цэнхэр чийдэн ямар, үхмэл өнгөтэй юм бэ! Бүрхүүлтэй чийдэнг асааж, жаал юм уншвал, ядрахдаа унтах болов уу? Генрих тохойлдон өндийхөд түүний харц эсрэг талын хананд байгаа том зураг дээр тусав. Гараа дээш сунгаж унтраалгыг дарахад тасалгаанд тод гэрэл тусав. Одоо орноос өндийлгүй тэр зургийг харж болох боллоо. Зурагчин энэ том зурагтаа Варфоломеевын шөнийн явдлыг дүрсэлсэн бололтой. Байшингийн том чулуун ханан дээр нүдэнд үл үзэгдэх түймрийн галын гэрэл сүүмэлзэнэ. Хананы дэргэд хоолойгоо огтлуулсан хөгшин цусанд хутгалдан хэвтэх бөгөөд түүний амьгүй гөлийсөн нүд Генрих өөд ширтэнэ. Хөгшний хажууд лут том эр нүцгэн хэнхдэгээ дэлгэн зүүн гараар залуу эмэгтэйн гэзэгнээс барьж толгойг нь арагш эргүүлэн баруун гар дахь цустай хутгаа түүний толгой дээр далайжээ. Эмэгтэй, халуун өлгийнөөс нь сугалсан болов уу гэмээр нүцгэн хүүхдийг элгэндээ тэвэрчээ. Эхийн нүдэнд айсан, гуйсан, ер бусын зовсон шинж тодорно. Тэр бээр хүчээ хуримтлуулан яргачин өөд хажуугаараа эргэж, хүүхдээ хамгаалах гэж байгаа юм шиг. Яргачны нүд хүний үнэргүй харгис шинжтэй гялалзана. 

	Генрих зургаас нүд салгалгүй ширтэнэ. Гэнэт түүнд зураг дээр байгаа бүхэн амилж. хүүхдээ хамгаалсан эмэгтэйн гар чичирч, яргачин хутгаа дүрэв... Үгүй энэ бол хутга биш урт хурц, цус болсон бууны жад бил ээ. Алуурчин СС-ийн генерал хувцас өмсжээ. Нүүрийг нь хараач... үсээ долоочихсон юм шиг нямбай самнаж сахлаа хусчихсан Бертгольд байна шүү дээ. 

	Зургийг даруй авч хаяя. Үгүй бол хий үзэгдэл ч орж болно гээд Генрих ухасхийн босохдоо лонхтой усыг санаандгүй татаж асгав. 

	— Эрхэм ахлах дэслэгч ээ! Яагаа вэ? гэж асуусаар хувцсаа хагас дутуу өмссөн Курт унтлагын өрөөнд сандран орж ирэв. 

	— Гэрлээ унтраах гээд лонхыг шүргэн унагалаа. Хэлтэрхийг түүж, энэ зургийг салгаж ав, миний эгдүүг хүргээд байна. 

	Куртийг гарч явахад Генрих дахин орондоо орж хэвтэв. 

	Биеэ барьж чадаагүйдээ ичих шиг болно. Ингэж мэдрэлээ сул тавьж болохгүй. Төмөр мэт мэдрэл бол түүний гол зэвсэг тэр ч битгий хэл ганцхан зэвсэг нь гэж хэлж болно. Парист байхдаа өөртөө өгсөн амлалтын дараа ингэх гэж... Юу ч бодолгүй, өөрийгөө ч зэмлэлгүй унт! Орон дээрээ тайвуун хэвтэж талбиун амьсгалан, амьсгаагаа жигдэртэл нэг, хоёр, гурав, дөрөв гэж тоолсоор хагас цаг болоход Генрих нам унтаж өглөө арван цагт сэрэв. 

	— Курт, чи намайг яагаад сэрээсэнгүй вэ? гэж үйлчлэгч цэрэгтээ омогдов. , 

	— Эрхэм ахлах дэслэгч та тун бөх унтаж байв... 

	Генрих утсаа авлаа. 

	— «Хүргэн үү?» өнөөдөр миний бие тааруу, жаахан хожимдох байх. Хэрэв намайг «авга» асуувал, аргалчхаарай. За болж, тэгвэл «гэлэн» дээр ямар нэгэн хэргээр орж, харин тэндээсээ чам дээр шууд очъё. 

	Өглөөний цай уусны дараа, Генрихийг гарахыг завдаж байтал үйлчлэгч эмэгтэй орж ирэв. 

	— Эрхэм дарга аа, сав суулга хураахыг зөвшөөрнө үү гэж яагаад ч юм бэ тэрээр франц хэлээр асуув. 

	— Тэгээ тэг, харин цаашид ийм асуудлыг түүнтэй шийдэж бай гээд Генрих Курт руу заав. 

	Үйлчлэгч, зарц цэрэг рүү нүд үзүүрлэхэд Куртийн царай улайв. 

	Миллертэй харьцах чиг шугамаа сайтар бодох гэж Генрих шилтгээнээс хот хүртэл явган явахаар шийдэв. Лютц үнэн хэлжээ. СС-ийн албаны дарга Бертгольдоос талархал хүлээж нэн ихэрхэх болжээ. Одоо фон Гольдринггүйгээр өнгөрнө гэж бодож байгаа байх. Тийм биш гэдгийг ойлгуулах хэрэгтэй. 

	Ийм дээд тушаалтай хүний хүргэн юунд ч хүрч болно гэсэн битүүхэн үгийг хэлж орхиход... Миллер шиг аймхай юм тэр дороо айх болно. 

	Штабаас холгүй, тусгай байшинд байрласан СС-ийн албан руу дөхөж ирэхэд чухам зан авираа үзүүлчих шалтаг тохиолдов. 

	Автомат буу гартаа барьсан манаачаас танай даргын тасалгаа хаана байдаг юм бэ? гэж Генрих асуув. 

	Тэрээр ахлах дэслэгч өөд ч харалгүй:

	— Хоёрдугаар давхарт гэж тоомсоргүй хэлэв. 

	— Өөдгүй амьтан, дарга хүнтэй яаж харьцаж байгаа чинь энэ вэ? гээд Генрих манаачийг угз татав. Тамхи татаж байсан гестапочууд эргэн сониучлан харав. 

	— Харьцах ёсоороо харьцаж байна гэж манаач эгдүүтэй хариулахад, түүний нүд доогтой гэгч нь гялалзана. 

	— Тийм бий! Бага дарга хэмээн Генрих тамхи татаж байсан улсын дунд байгаа бага даргыг хилэнтэйгээр дуудав. 

	Бага дарга урагш алхан, номхон зогсов. 

	— Эрхэм Миллерт барон фон Гольдринг түүнийг одоохон гарч ирэхийг хүсэж байна гэж дамжуул гэв. 

	Бага дарга үүдээр далд ороод удсан ч үгүй Миллер шатан дээр гарч ирэв. Тэрээр их сандарсан байдалтай, 

	— Юу болоо вэ гэв. 

	— Чухам би л танаас ингэж асуумаар байна! Танай үүдний дэргэд цэргүүд бус, бүдүүлэг хүмүүс алба хааж, дарга хүнийг доромжилж байна, юу болж байгаа нь энэ вэ. 

	Миллерийн нүд муурын нүд шиг жонийв. Тэрээр цэрэг рүү очиж, түүнийг дайвалзтал алгадав. 

	— Энэ мангуу хогийг одоохон халж, тусгайд хорь! Би дараа чамтай ярьж, эелдэг занд сургана! 

	Миллер Генрихийн гараас хөтөлж, хоёрдугаар давхарт гарах зуур уучлалт гуйна. 

	— Эцэг маань замд дайралдаж, танд талархсанаа арай эртдэв үү гэж ярьсан нь талаар болсонгүй. СС-ийн цэргүүд өөрийнхөө үүргээ ч мартаж эхлэх нь шив дээ... гэж Генрих түүний үгийг таслан хүйтнээр хэлэв. 

	— Барон дахин уучлалт гуйя. Энэ бол ганцхан тохиолдол гэдгийг баталъя! Бидний чин сэтгэлийн шалгагдсан нөхөрлөл гагцхан тэнэг амьтнаас болж муудах гэж үү, би чамайг сургаад өгнө гайгүй гэж Миллер нударга зангидахад, Генрих түүнийг үнэхээр айлгаж чаджээ гэж ойлгов. 

	— За яах вэ, будилааныг ингээд шувтарлаа гэж бодъё хэмээн Генрих ихэмсгээр хэлэв. 

	Тэд Миллерийн хүлээн авах тасалгаанд орцгоов. Энд Кубис болон гестапогийн бага даргаас гадна нэг энгийн хувцастай хүн байв. Түүний чөлөөтэй байдлыг харж, Генрих энэ бол баригдсан хүн биш гэдгийг ойлгов. Сонирхсон хурц харцаар нүүрний нь онцгой шинжийг тэмдэглэж авав. Ялангуяа түүний ер бусын өтгөн, өргөн хөмсөг нүд рүүгээ унжиж бараг нүд нь харагдахгүй байлаа. 

	— Түүнийг хажуугийн явган хаалгаар гаргаж өг гэж Кубис бага даргад тушаагаад Генрихийг угтаж авав. 

	— Барон тантай манай шударга ёс,лай ланчгийн энэ сүмд мэндчилэхдээ баяртай байна гэж тэрээр ердийн шогч маягаараа өгүүлэв. 

	— Та миний төлөө өдөр шөнөгүй мөргөхөөр амласан, арай энд сүмд биш биз дээ? гэж итгэж байна. 

	— Үгүй, энэ сүмд бид өөр хурал хурдаг! Би удахгүй шулмын рольд тоглоно... За тоглоом тоглоомоор миний сэтгэл түгшин зүрх шимширнэ, та нөгөөхөө авч ирэв үү?

	— Амласнаараа, ганц тунг авчирсан. 

	— Ямар сайн ноёнтон бэ хэмээн Кубис их л маягтай мэхийн ёслоод гарахад, Генрих Миллерийн кабинет өөд чиглэн явав. 

	— Ганс, би өчигдөр генерал-фельдмаршал Кессельрингийн тушаалтай танилцан энэ талаар их бодлоо. Танай ажил нэмэгдэх нь гэж айж байна гэж Генрих Миллерийн эсрэг сандал дээр суух зуур ярьж эхлэв. 

	— Энэ тушаал гарын минь уяаг тайлж, нутгийн оршин суугчид гэж нэрлэдэг адгуустай ёсорхох гэх шаардлагагүй болгож байгаа юм. Тэдний аль нэг нь партизан биш ч гэсэн, партизануудад туслагчид гэж би лавтай боддог. Та бодолдоо, биднийг энд ирсний маргааш миний машин руу буудаж жолоочийг минь алав. 

	— Та тэгээд ямар арга хэмжээ авав?

	— Том ажиллагаа зохиоё гэхэд одоохондоо бидний хүч бага байна. Удахгүй ирнэ. Тэгэхэд л Генрих минь бид энэ гоймонгуудыг агнаж гарна даа. Харин одоохондоо би гол анхаарлыг нутгийн хүн амын дундаас төлөөлөгч элсүүлэхэд чиглүүлж байгаа гэв. 

	«Өтгөн хөмсөгт эдний нэг төлөөлөгч нь бололтой» гэж Генрих бодов. 

	— Харин би таныг огт өөр хэргээр орж ирэхийг хүссэн юм. Генерал танд юу ч хэлээгүй юү?

	— Үгүй. 

	— Тэгнэ ч гэж би мэдсэн юм. Харин тантай зөвлөж, бодъё гэж над амласан. Тэгэлгүй яах вэ? Над дээр тохоогдсон ажлаас болж би шөнө ч унтахгүй байгаа явдал түүнд ямар хамаа байх вэ. 

	— Тэгээд та намайг нойрны эмийн оронд хэрэглэх гээ юү?

	— Битгий тохуурх, Генрих минь, үнэндээ тоглохтой мантай. Учир юу гэвэл, та бидний ярьсан ярианаас үндэслэн таныг манайд шилжүүлэх тухай асуудлыг генералд тавьсан юм. Надад таны тусламж зайлшгүй чухал байна. 

	— Надаас асуулгүй генералтай яриа юу?

	— Би танаас асуухыг хүлээж чадсангүй. Надад миний өөрийн ердийн үүрэгт ажлаас гадна миний огтхон ч мэдэхгүй ямар нэг чухал газрын гаднах хамгаалалт гэдэг бэрх юмыг тохоов гэлээ. 

	Миллер их сэтгэл зовсон байдалтай, байхыг хараад Генрих өөрийн эрхгүй инээчхэв. 

	— Инээх ч сөгөө алга. Хэдийгээр миний алба гадуур хамгаалалтыг хариуцах боловч тэр газрыг толгойгоороо хариуцахыг надад албан ёсоор анхааруулсан юм. Дотоод хамгаалалт нь хошууч Штенгель гэгчийн тусгай командад ноогджээ. 

	— Би танд яаж туслах юм бэ? Ойлгохгүй байна. Тэр чинь юун газар вэ? гэдгийг мэдэж болох сон болов уу?

	— Би заводын хамгаалалтыг танд даалгахыг хүсэж байна. Генрих бодолд оров. СС-ийн албанд шилжих талаар «хуучны юмс худалдагчаас» үүрэг аваагүй болохоор Миллерийн саналыг хүлээн авч чадахгүй байв. 

	Юу хамгаалахыг Миллерээс нуухыг бодоход лав онц чухал зүйл бололтой. 

	— Та миний саналд ямар хариу өгөх гэж байна вэ?

	— Би ямар нэг юмыг шийдэхийн өмнө сайтар дэнсэлдэг зарчимтай. 

	— Би таныг шилжүүлж авах тухай аль эрт ярьсан, энэ хооронд танд бодох цаг хангалттай байсан. 

	— Тэгэхэд ерөнхий юм ярьж байсан одоо бол та тун тодорхой санал тавьж байна. Энэ саналыг хүлээж авахаас өмнө миний ирээдүйн үүрэг болох газартай гүйлгэн ч гэсэн танилцах нь зайлшгүй чухал байна. 

	— Зөвхөн гаднаас нь... гэж Миллер сануулав. 

	— Тэгэлгүй яах вэ таны үзүүлж чадахыг үзнэ. Би за, үгүй гэдгийг дэнсэлсний дараа хариу өгнө. Би ч гэсэн тэгж толгой руугаа ус хийхийг хүсэхгүй байна. 

	— Тэгвэл өнөөдөр л тэр золигийн газрыг үзье. 

	— Хол байдаг юм уу?

	— Хотоос гурван километр зайтай. 

	СС-ийн албаны даргыг түгшээж байгаа газар Кастель ла Фонте хотын бараг зэргэлдээ далангийн дэргэд хөндийд байрлажээ. Очих зам маш их мушгиралдаж гуравхан километр явахад хол юм шиг санагдав. Үнэхээр гурван километр явж очив. 

	Нарийхан засмал зам хад асган дундуур могой шиг мушгиралдан, хавчил руу шумбан орсноо дээш авиран гарч гэнэт санаандгүй хагас эргэж өндөр хаданд ухаж хийсэн юм шиг том ган хаалганы тэнд ирээд тасрав. Хаалганы хоёр хажууд аварга том бетонон цоног дүнхийнэ. 

	Миллер бүр өрөөндөө байхдаа нэг «хамаатан» руугаа утасдаж... номертой машинаар ахлагч дэслэгч Гольдрингийг дагуулан гарлаа гэж мэдэгдсэн юм. Машин хүрч ирмэгц байрнаас нэг дарга гарч ирээд Миллер Генрих хоёрын баримт бичгийг чанд шалгасны дараа, байр луугаа дахин оров. Хаалга өөрөө онгойж машин өнгөрмөгц өөрөө хаагдав. 

	— За, нөгөө газар чинь энэ дээ. Нураг чамайг гэж хараагаад Миллер, нэгдэхээсээ гучаад метр сүндэрлэн байгаа ханан хэрмийг заав. Хоёулыг дугуйлж өргөн гудамласан хонхор болгожээ. Нэг дэх хананы дэргэд дотор талд нь цооног байрнууд ижилхэн зайд байрлаж тэндээс цэргүүд газар орны байдлыг ажна. Уг газрыг халхалж байгаа нөгөө хананд нүхнээс пулемётуудын ам цухуйна. Хананы дагуу төмөр торон утас татаж түүний цаагуур СС-ийн цэргүүд холхино. 

	— Энэ гаднах цагариг, манай хамгаалах газар даа. Тэр торон утсаар төгсөж байгаа юм. Цаашилбал Штенгель, түүний командын ордон байгаа юм. Нэг их нарийн юмгүй. Таны ажил нэг ихгүй гэж Миллер тайлбарлав. 

	— Тэгээд л та үүнээс зугтаж байгаа биз. Манай газрыг явж үзэн хэр үргэлжилдгийг мэдье гээд Генрих инээв. 

	Миллер хананы дотор талаар алгуурхан явна. Генрих үг ч дуугаралгүй ширтэн харж явна. Хананд жижиг хаалга байх бөгөөд бодвол манааных бололтой мөн хойд урд талдаа түрүүчийн машин орсон шиг хаалга байна. 

	Тэд Кастель ла фонте руу буцаж явахдаа: Генрих, та яахаар шийдэв? гэж Миллер асуув. 

	— Би бодъё гэж хэлсэн. Явдал дунд шийдэж боломгүй тун чухал хэрэг байна. Хэрэв СС-ийн албаны хошууч, нэмж хэлэхэд мөн хуйвалдаанд оролцогч Миллерт чухам ямар газар хамгаалуулах гэж байгааг хэлээгүй болохоор энэ чинь жимсний ус юм уу хийжүүлсэн усны үйлдвэр төдий бус түүнээс ч төвөгтэй асуудлын тухай яригдаж байна гэж танд батлан хэлье. 

	Миллер санаа алдсанаа, дахин түүнийг даруй хариул гэж шалгаахаа болив. Тэрээр хот хүртэл үг ч дуугарсангүй. 

	— Энэ ажлыг Кубист даалгавал яах вэ гэж Миллер Генрих өөд харж асуув. 

	— Алив бүх юмыг сэргэлэн толгойгоор бодъё. Тэгвэл бид зөв шийдвэрт хүрнэ гэж танд баталъя гэв. 

	Машин штабын дэргэд зогсов. 

	Генрих маргааш тэднийхээр орно гэж Миллерт амлаад буув. 

	Генрихийг орж ирэхэд: Чамд захиа ирсэн гэж Лютц мэдэгдэв. 

	Генрих тэмдэг рүү нь харвал хэд хэдэн тэмдэг байх бөгөөд хамгийн түрүүнд Швейцарынх байв. 

	Генрих «дараа уншиж амжина» гэж шийдээд Лорагийн захидлыг халаас руугаа тоомсоргүй хийв. 


ИЛЭН ДАЛАНГҮЙ ЯРИА

	Генрих Миллерт хариу хэлсэнгүй хоёр гурван өдөр өнгөрлөө. Тэгээд Миллерийн байж ядаж байгааг хараад зөвшөөрч болохгүй янз бүрийн шалтаг бодож оллоо. Генрих ч бас байж ядаж байлаа. Миллерийн санал чухал газар луу бүр ойртуулах боловч өөр даалгавар биелүүлэхэд саад болмоор бодогдоно, Гэвч тэр нь ямар даалгавар болохыг тааварлахад бэрхтэй, «хуучны юмс худалдагч» сураг чимээ байдаггүй. 

	Генрих дөрөв дэх өдөр нь, урдын адил хот руу явган явах гэж эртлэн гарав. Штабт өглөөнөөс орой хүртэл ажиллаж цагийг бардаг хүнд өглөөний энэ зугаалга амралт болдог байлаа. 

	Генрих өдөр бүр, шилтгээнээс гарахдаа замдаа хүлээсэн хүнээ эсвэл түүний элчтэй учирна гэж сэтгэлээ хуурна. Гэвч учирсан бүхний царай өөд харахад тааралдахгүй л байна. Кастель ла Фонтед удахгүй хүрэх дөхөж байв. Гэвч өнөөдөр ч гэсэн зам дээр хүн амьтан байхгүй байв. Гагцхүү урд талд хар цамцтаны дүр сүүтгэнэнэ. 

	Генрих ахиад л итгэл маань хөсөрдөв хэмээн уурсаж алхаагаа түргэсгэв. Өмнөө явж байгаа хүнд ойртон ирэв. Хачин юм! Энэ бөгтөрдүү хүний толгойн суудал нэг л танил юм шиг. Нээрээ гэж үү?

	Генрих өөрийн таамаглалд итгэхээс айж, Шопены хөгжмийн аялгууг исгэрч эхлэв. Энэ бол хэрэв хэрэгцээ болбол өөртөө анхаарлыг татахад хэрэглэх нууц дохио бил ээ. Хар цамцтан аажуу алхах бөгөөд одоо тэд зэрэгцэв... «хуучны юмс худалдагч» мөн байв. 

	Тэд нар хэдийгээр бие биеийнхээ зүс царайг мэдэх боловч нууц дохио тэдний төрөлх хэл дээр мэндчилгээ болж байлаа. Одоо немцийн армийн ахлах дэслэгч, хар цамцтан дарга хоёр зэрэгцэн явна. 

	— Бидэнд цаг бага, анхааралтай сонс яриаг бүү тасал гэж Генрихэд түүний хажуудах хүн хэлээд, — манай мэдээгээр энэ хавьд сум-онгоцонд зориулсан радио аппарат хийдэг завод байрлаж байна. Энэ чинь нөгөөдөх их яригдаж сонинд бичээд байгаа шинэ зэвсэг юм. Таны даалгавар: заводыг мэдэж ямар нэг аргаар зураг төслийг эсвэл, дор хаяад радио долгионы урт удирдлагын системийн тухай баримтыг олох явдал чухал. Даалгаврын ач холбогдол түүний бэрхийг харгалзан танд үүнээс өөр даалгавар өгөхгүй. Гагцхүү гарибальдичуудын сумнаас биеэ хамгаалж явахыг захья. Өөрийнхөө санаснаар гүйцэтгээрэй гээд, — Сен-Ремид хийснээсээ арай болгоомжлоорой. 

	— Намайг СС-ийн албанд шилжиж чухам СС-ийн албаны дарга өөрөө тэнд юу үйлдвэрлэдгийг мэдэхгүй тийм нууц газрыг хариуцуулах санал тавьсан. Гэхдээ би гадуур хамгаалалтыг хариуцах бөгөөд доторхыг СС-ийн тусгай командад даалгажээ. 

	Генрихийн замын хань бодолд оров. 

	— Саналыг зөвшөөрч болохгүй. Учир юу вэ гэвэл Италийн хойд хэсэгт нисдэг сумны бүрдэх хэсгийг үйлдвэрлэдэг бас нэг завод бий. Гэвч тэр бол танд миний ярьснаас тийм ч их чухал бус. Саналыг зөвшөөрвөл та өөрийнхөө хөл гарыг хүлчих болно. Таныг хамгаал гэж байгаа газар хаа байгаа юм вэ?

	Генрих мэдэх бүхнээ ярив. 

	— Бидний сонирхож байгаа газар мөн эсэхийг шийдэхэд бэрх байна. Саналыг татгалз энэ хугацаанд үүн шиг чухал даалгавар танд өгөгдөж байгаагүйг санаж яваарай. За ингээд салах цаг боллоо. Холбоо хуучнаараа. Дараа баяртай. Амжилт хүсье. 

	Хар цамцтан дарга ёсолж, нарийн гудамжаар оров. Генрих аажуухан алхан шинэ даалгаврыг бодов. 

	Юунаас эхлэх вэ?

	Хойд Италид хоёр ижил завод байгаа нь хэргийг улам хүндрүүлнэ. Эхлэхдээ эндвэл мэдээний эх булгийг олох, танилцах гэсээр байгаад шал дэмий их цаг алдаж болох юм. 

	— Харин дараа нь нөгөө завод нь радио аппарат биш ердийн л нэг бүрдэл хэсгийг үйлдвэрлэж байвал яана. Ийм үрэлгэн юмыг хийж хэрхэвч болохгүй! Завод юу хийдгийг тодорхой мэдэх хэрэгтэй. Тэгээд ажиллаж эхлэх хэрэгтэй. Гэвч үүнийг яаж хийх вэ. Миллер мэр сэр юм мэдэж байж болох юм. Гэвч тэр илт залилж байна. Харин залилаагүй хариуцлагаас мултрах гэж байж болох юм. Хүний толгойг өгчхөж болох юманд тэр юу гэж өөрийн толгойг өгөх вэ? Миллер иймэрхүү шинжийн хүн. Гэхдээ зөв дүгнэлт хийхэд туслах баримт гарт ороогүй байхад урьдчилан тааварлах хэрэггүй. Харин одоохондоо Кастель ла Фонтений ойролцоо нууцлагдсан завод байна гэдэг шалгагдсан маргашгүй ганцхан баримт түүнд байгаа юм... Энэ бага. Энэ бол зөвхөн тулгуурлаж цааш үсрэх цэг бил ээ. 

	Одоо Миллер яагаад заводын хамгаалалтаас зайлах гэж тэмүүлж байгааг мэдэх хэрэгтэй. Штенгельтэй заавал танилцах хэрэгтэй. Энэ бол нэг гинжний хоёр үе нь юм. 

	Өдөр чөлөөтэй цагийг ашиглан Генрих Миллер дээр оров. 

	— Би дөнгөж сая танд утасдав гэж СС-ийн албаны дарга мэндлэхийн оронд өгүүлэв. 

	— Би муугүй зөнтэй бололтой, Өөрийн санаандгүй танайх руу явах болчихсон байх юм. Сонин юм байна уу?

	— Харамсалтай нь, тийм.

	— Яагаад харамсалтай гэж

	Миллер хариулахын оронд хуудас цаас өгөв. Энэ бол корпусын штаб, Миллерийн шууд даргаас ирүүлсэн нууц бичиг байлаа. Үүнд уул газрын хамгаалалтыг өөр хэнд ч хариуцуулж болохгүй гэж эрс хориглоод, дурдсан заводыг хамгаалах нь нэн чухал бөгөөд түүний хариуцлагыг Миллерт өөрт нь ноогдуулсныг тэмдэглэсэн байв. 

	— Намайг саналаа өгөөгүй байхад та штабт бичсэн чинь дэмий болж, одоо би энэ албан тушаалыг авах гэж хөөцөлдөөд цаанаас нь татгалзсан юм шиг эвгүй юм болжээ. 

	— Андгайлъя! Кубис та хоёрын хэний ч нэрийг би нэрлээгүй зөвхөн хэмжээлшгүй их ажилд дарагдсанаа дурдан энэ асуудлыг зарчмын хувьд шийдвэрлэхийг хүссэн юм. 

	— Заводыг хамгаалах хариуцлагыг яах гэж хоёр хүний хооронд хувааж байгааг ойлгохгүй байна. Дашрамд хэлэхэд, миний зүс үзээгүй байгаа тэр хошууч Штенгель цөмийг нь хариуцвал яасан юм бэ?

	— Чи бодолдоо би ч бас үзээгүй! Түүнд нэг утасдаж уулзаж харилцаа тогтооё гэж санал тавихад бие муу гэж шалтаглаад ойрын үед уулзахаас татгалзсан. Өөрөө утасдана гэсэн утасдахгүй л байна... 

	— Энэ ч бүдүүлэг хэрэг 

	— Түүнтэй уулзсан ганц хүн бол Эверс. Үгүй худлаа ярьж байна. Ямар нэг хэргээр ерөнхий эмч дээр хэд хэдэн удаа ирсэн гэж надад ярьсан. 

	— Тэр Итали-Немцийн хурлийз руу юу? Матини бил үү? Хэн над ярилаа даа санахгүй байна. Түүнийг сайн мэс засалч сонин хүн гэж тодорхойлж байсан тэр үнэн үү?

	— Мэс засалчийн хувьд үнэхээр онц. Харин бусад чанарын хувьд гэвэл... Хэрвээ хүн биднээс гестапогийн ажилтнаас хөндийхөн байвал бид түүнийг сонирхох сэрдэх үндэс байлгүй яах вэ. Би түүний араас заавал ажиглалт тавина. Дашрамд та тэр Матинитэй танилцвал тэр этгээдийн талаар бодит тодорхой тодорхойлолт өгч надад их тус үзүүлэхийг татгалзахгүй. 

	— Би одоохондоо эмчийн тусламж хэрэглэхгүй байгаа. Мөд бүтэхгүй байх гэж айж байна. Партизанууд буудчихвал өөр хэрэг! Би энэ Матинийн тухай ингэж их нуршдаг нь юу бил ээ? 

	— Нээрэн над ажил байхгүй юм шиг юу болов оо! Ганцхан завод ч гэсэн. 

	— Одоо хамгаалалтын асуудал бүрэн шийдвэрлэгдсэн болохоор Ганс чи яагаад тэр заводыг хариуцах хариуцлагаас мултрахыг хүссэнээ нуухгүй ярих юм байгаа биз дээ. 

	— Учир юу вэ гэвэл надад гадуур хамгаалалтыг даалгахдаа түүний хүчийг нэмэгдүүлэх арга хэмжээ авах хэрэгтэй гэж анхааруулсан юм. Яагаад гэвэл биднийг энд ирэхийн өмнө тус заводоос коммунистуудын ухуулах хуудас олджээ. Хулгана ч орохооргүй хамгаалалттайг чи үзээ биз дээ. Гэвч хэн хуудсыг аваачсан байх вэ? Учир ухааныг сэтгэдэг хүн үүнээс ямар дүгнэлт хийж болох вэ? Хэрэв завод руу ямар нэг юм ингэж орж байгаа бол мөн тэр замаар заводоос гадагш дамжуулж болох юм гэж би бодож байна. «Ямар нэг юм» гэдэг маань нөгөө чандлан хамгаалж байгаа нууц маань байвал яана. Үүний төлөө Миллер хариуцлага хүлээх болно шүү дээ, ойлгов уу?

	— Та миний дотно найз, намайг заводын хамгаалалтыг ав гэж ятгаж хоолой дээр минь хутга тавих гэсэн юм бий. 

	— Генрих, энэ завод хошууч генерал Бертгольдын өөрийн нь шууд хараан дор байдгийг мартаж болохгүй. Иймд чамаас, намайг бодвол төдий хатуу шаардахгүй шүү дээ. 

	— Манай эцгийн хараанд байдгийг та хаанаас мэдсэн юм бэ?

	— Гадуур хамгаалалтыг нэмэгдүүлэх тухай рапорт корпусын дарга буюу Бертгольдын удирдаж буй хэлтэст гэсэн хоёр хаягаар өгөгдөх ёстой юм. 

	— Эцэг танд ч гэсэн өршөөлтэй байх байлгүй. Та чинь түүнд тусалсан шүү дээ. 

	— Тэр танд хэлээ юү? гээд Миллер Генрих өөд хачин жигтэй харав. 

	— Би Лорагаас мэдсэн юм. Чухамдаа өнөөдөр би захиа авсан бөгөөд түүнд тантай шууд холбоотой хэдэн мөр байна бил ээ. 

	Генрих захиа гаргаж, хэрэгтэй газрыг олж, хайхрамжгүй дуугаар «Эрхэм Миллерт мэнд дамжуулна уу» гэж уншив. 

	Миллер сэтгэл хангалуун инээв. 

	— Миний ирээдүйн эхнэр танд яагаад баяр хүргэх болсныг та гадарлаж байна уу’

	— Тэгэлгүй яах вэ, Харин та?

	— Хэрэв Лора нөхрөөсөө юм нуувал хачин юм болох байгаа гэж Генрих итгэлтэй хариулав. 

	— Таныг ингэж ойлгож авсанд би баяртай байна. Ёстой цэвэр ажиллажээ гэхэд та татгалзахгүй биз! Дорнод Фронт руу явуулсан жолооч бид хоёроос гадна Бертгольдоос өөр хэн ч мэдээгүй байгаа. 

	Генрих түүний дотор хүйт оргиж байгааг мэдрэв. 

	— Чухам та яаж энэ бүхнийг зохион байгуулж чаддагийг би ойлгохгүй байгаа боловч та ч ийм юманд мастер юм аа. 

	— Хадагтай Моникаг баривчлалгүй устгах санал бүхий захидлыг хошууч генерал Бертгольдоос авсан цагаас эхлэн би түүнийг баривчлалгүй нүд салгалгүй байсан юм. Хадагтай дандаа дугуйгаар явдаг шүү дээ! 

	— Тэгээд хэмээн Генрих биеэ барьж ядан асуув. 

	— Би бүх юм ингэж амархан болж бүтнэ гэж бодоогүй. Таныг Парис явсан өдөр хадагтай хаашаа ч юм бэ явах болж дугуйндаа том цүнхтэй юм багласан байв. Түүнийг зочид буудлаас хөдөллөө гэж надад илтгэмэгц хэзээний хашаан дотор зэхээстэй байсан ачааны машиныг авч түүний араас шалавхан давхиулав. Одоо бүх юм өнгөрсөн хойно та эл явдалд ухаалаг хандах аваас би таныг ноцтой аюулаас аварч гэдгийг зөвшөөрөх юм байгаа биз. Хэрэв тэр партизан эмэгтэйг баривчилсан бол таны нэрд зайлшгүй хар толбо тусах байсан. 

	Генрих үг дуугаралгүй шүдээ зууна, амьсгалах ч тэнхэл алга. 

	Энэ яасан аймшигтай туршилт вэ? Энэ бол түүний хүч, зоригийн жинхэнэ шалгуур болох ажээ. Хүн орж ирж Миллерийн анхаарлыг зувчуулдаг ч болоосой. Зөвхөн хурмын төдий амсхийж, өөрийгөө эзэмдэх юм сан. 

	Түүний үг дуугүй гуйлтын хариу болсон юм шиг утас дуугарч Миллер харилцуурыг авав. 

	— «Гэлэн» сонсож байна тиймээ энд байна... одоохон дуудъя. 

	Генрих утсыг шүүрэн авахад-ямар нэгэн «авгын», «хүргэн» ярьж яагаа ч юм бэ өөрийн нь «залуу» гэж нэрлэх болсон энэ бүхнийг эхлээд ер ойлгосонгүй. Тэгж тэгж Лютцийн танил дуу сонсогдоход сая нэг ухаан орох шиг болов. 

	«Авга» яаралтай дуудаж байна гэнэ үү. Одоохон очлоо... Генрих харилцуурыг тавьж хаалга руу явснаа, өөрийгөө хүчлэн үүдэнд хоромхон зуур зогсов. 

	— Уучлаарай, салах ёс гүйцэтгэхээ мартжээ. Эверс яаралтай дуудаж байна гэв. 

	Миллерийн ширтсэн харцаас зайлан биеэ барих явдалгүй болмогц Генрих сая нэг амарч, тэнхээ алдрах шиг болов. 

	Генрих цэцэрлэг доторх жавдан сандал дээр сууж хөлөө чичрэхийг больтол хүлээж, толгойгоо сэргээв. 

	«Моникийг Бертгольдын тушаалаар Миллер алжээ!..»

	Генрих янжуур татаж, мухлагаас ус авч уусны дараа л нэг юм явж чадах болов. 

	— Эрхэм ахлах дэслэгчээ та яагаа вэ! Царай чинь нэг л бишээ гэж Эверс өөрийн онцгой даалгавар гүйцэтгэгчээ харж гайхав. 

	— Генрих, чи өвдөө юү? гэж генералын өрөөнд байсан Лютц ч сандрав. 

	— Тийм ээ. миний бие тун муу байна гэж Генрих зөвшөөрөн хэлэв. 

	— Тэгвэл ажлын тухай ярих ч хэрэггүй. Гэртээ харьж хэвт. Харин эрхэм Лютц та даруйхан эмч олохыг бод хэмээн генерал тушаав. 

	Лютц өөрийнхөө өрөөнөөс Курт руу утасдаж машин дуудав. Дараа нь цэргийн эмнэлэг рүү утасдаж эхлэв. 

	— Би, Матинийг өөрийг нь ирэхийг гуйя, чиний тухай миний ярьсныг мэднэ, танилцах хүсэлтэй, иймд тэр дуртайяа зөвшөөрнө. 

	Генрих юу ч хэлсэнгүй. 

	Лютц Гольдрингд ойртон очиж түүний нүүр өөд харж:

	— Чи яагаа вэ, нүд чинь нулимстай байх чинь! 

	Генрих гэнэт сэрж байгаа юм шиг цочив. 

	— Карл, Моникийг хэн алсныг чи мэдэж байна уу? Миллер алжээ! Гэхдээ санамсаргүй биш санаатай дайрчээ. Ингэх гэж тусгай зэхээстэй машиныг бэлхэн байлгаж байжээ... 

	— Тэнгэр минь! Энэ үнэн гэж үү?

	— Тэр өөрөө, дөнгөж сая надад түүнээ хүлээж, тэр байтугай өөрийнхөө уран аргыг магтсаны нь яана. 

	Лютц дуу алдав. 

	— Энэ чинь ухаанд багтамгүй юм. Тусгай машин зэхсэн гэнэ үү? Чи түүнийг байран дээр нь нохой шиг буудчихгүй яав. Бурхан минь. би юу ярина вэ! Энэ өөдгүй амьтнаас болж чамайгаа хөнөөх нь! Чи юу ч хийсэн, надтай зөвлөхгүй хийж байхгүй гэж надад амла, мэдэв үү. Би гуйж ч байна. Шаардаж ч байна. Чи надад ингэж амлах уу! Би орой чам дээр очно тэгээд бүх юмыг ярья. Ууртаа болж юу ч битгий хийгээсэй гэж гуйя. Чи надад амлах уу?

	— Амлая! 

	Мөчийн дараа Генрих шилтгээнд ирэв. 

	Түүний эрт ирсэнд гайхсан Мария-Луиза, зарц эмэгтэйгээрээ захидал илгээжээ. 

	Гүнгийн зээ охин, Бароныг өвдсөн юм болов уу гэж зовж түүнийг өөрөөсөө дөллөө гэж зэмлэн, одоогийн хамгаалагчид эмэгтэйчүүдийн хувьд өөрсдийн үүргээ умартжээ хэмээн гомдол эрж, тэрээр хэн ч түүнд тусалъя гэж гар сунгахгүйд уйдаж үхэх нь гэж жишээ болгон бичжээ. 

	Генрих захидлыг уурсан базаж, хатантан анхаарал тавьсанд талархаж, уулзахыг хүсэж байгааг амаар дамжуулахыг хүсэв. 

	Цаг орчмын дараа Матини ирэв. Генрих ерөнхий эмч настай биш гэхэд хижээлдүү хүн байх болов уу гэж бодож байжээ. Гэтэл харин түүний өмнө гучин тав эргэм насны гоолиг биетэй ганган, эмчээсээ, жүжигчинтэй илүү төстэй хүн зогсож байв. Матинийн талбиун царайд их хөндүүр сэтгэгдэлтэй болов уу гэмээр мөртөө даруу төлөв нь илэрхий түүний дүрлэгэр хар хүрэн нүд ухааныг илтгэн гэрэлтэх авч егөөндөө гунигтай байх ажээ. 

	— Барон ийм насанд өвдөх гэмт хэрэг! Энэ чинь хэдэн мянган жилийн турш өөрийн хамгийн дээд бүтээл хүнийг бий болгосон байгалийг хүндэтгэхгүй байгаа хэрэг гэж тэрээр мэндчилэн, өөрийн өвчтөнийг үзэх зуур хэлэв. 

	— Би байгаль эхийн өмнө буруугүй, эрхэм Матини, үнэндээ би эв эрүүл байна. Илүү ажил удсанд намайг уучил, би тантай танилцахыг их хүссэн юм. Харин одоо шийтгэвэл шийтгэ өршөөвөл өршөө! 

	— Би өршөөх нь дээр гэж үзэж байна. Оросын Чехов гэдэг сайн зохиолч ахдаа явуулсан өөрийн нэг захидалдаа «яргачин байснаас үхсэн дээр!» гэж бичсэн өгүүлбэр миний амьдралын уриа болж байдаг юм. 

	— Та оросын утга зохиолыг мэддэг юм уу? хэмээн Генрих гайхан асуув. 

	— Та юуг нь гайхна вэ? Би түүнийг дэлхийн гайхамшигт утга зохиолын нэг гэж үздэг. Илэн далангүй хэлэхэд хамгийн гайхамшигтай нь юм. Энэ зохиолыг нь унших гэж би цагтаа орос хэлийг оролдож эхэлсэн юм. Харамсалтай нь дайн болж миний хичээл тасарч одоо сурсныгаа мартаж эхэллээ. 

	— Хэрэв бид таны мэдлэгийг сэргээхийг оролдвол яана! гэж Генрих оросоор асуув. 

	Одоо Матинийн нүд том болов. 

	— Юу вэ? Та чинь орос хэл мэддэг юм уу?

	Би залуу насаа орост өнгөрүүлсэн юм. 

	— Ээ, Барон та чинь миний сонирхлыг татаж би эмчийнхээ үүргээ золтой л мартчихсангүй. Хувцсаа тайлагтун би таныг үзье. Ярих явдал танд хоргүй гэдэг онош тогтоог, тэгээд хэрэв та дургүйцэхгүй бол бид яриагаа үргэлжлүүлж болох юм. 

	— Би эв эрүүл шүү дээ! 

	Матини Генрихийн гараас барьж судсыг нь дарж үзэв. 

	— Надад таны байдал таалагдахгүй байна. Тээр яг л миний бодсоноор судасны цохилт түргэн байна. 

	— Би өнөөдөр миний хувьд тун хүнд мэдээ авсан юм. Энэ бол хүний биеийн ердийн хямрал

	— Ердийн үү, үгүй юү гэдгийг би шийдье зөвшөөрнө үү Гольдринг хэчнээн эсэргүүцэвч Матини түүнийг үзэж, мэдрэлийн системийн байдал эмчид таашаагдсангүй, 

	— Та амрах хэрэгтэй. Юуны өмнө амар! 

	— Одоогийн нөхцөлд энэ бол огт байж болшгүй зүйл гэдгийг та мэдэж байна уу. 

	— Тэнэг хэрэг! Ямар ч нөхцөлд хүн өөртөө нэг цаг ч гэсэн илүүчилж чадах ёстой. Харин танай энд, хажууд чинь гол ус, сайхан цэцэрлэг байгаа болохоор нөхцөл сайн байна. Ингэхэд та загас барьдаг уу? Энд сайхан тулбага загас байдаг юм. Загас барих хүнийг догдлуулсан, мөн нэг төрлийн спорт юм. Загасчин хүн үргэлж эрүүл агаарт байж, их хөдөлж явдаг учир нэмж хэлэхэд энэ нь нэг ёсны эмнэлгийн гимнастик болж өгдөг юм, Надад эмчлүүлдэг хошууч Штенгель гэдэг хүн байдаг юм тэр бараг өглөө бүр эртлэн босож голын эргээр цаг, заримдаа хоёр цаг ч гүйж тулбага барьдаг юм. 

	— Ноён Матини та миний хорхойг хөдөлгөчихлөө. Би голын дэргэд өссөн бөгөөд загас барихдаа би аль эртний хорхойтой бил ээ. Гэхдээ газрыг нь олох хэрэгтэй. Тулбага загас түргэн урсгалд дуртай гэж би сонссон. 

	— Тэр шиг амархан юмгүй. Цэцэрлэг рүү явъя, би танд Штенгелийн загасчилдаг газрыг зааж өгье. 

	Генрих, Матини хоёр цэцэрлэгт ирэв. Эндээс голын нэлээд хэсэг, мөн дэргэд нь ус хөөсрөн бургилсан хавчил үнэхээр сайхан харагдаж байв. 

	— Тэнд галзуу юм шиг түргэн урсгалтай, хошууч Штенгельд чухам тэр газар бусдаас илүү таалагддаг. 

	Шинэ танилууд хаданд ухаж хийсэн сандал дээр сууж байгалийн сайхныг сонирхов. Нарны гэрэл өгөөмөр гийгүүлсэн энэ хөндий уулсын хооронд амрах лугаа адил тэнүүн харагдана. Хотын байдлыг алсаас харахад унтсан юм шиг нам гүм ажээ. Гэтэл энэ хотын гудамжаар зэвсэгтэй хүмүүс, алхлан, тайван харагдах байшингуудын аль нэгэнд, эргэн тойрны энх амгаланд заналхийлсэн аймшигт төлөвлөгөө боловсрогдож байгаа гэхэд итгэхэд бэрх. Энэ бодлыг Генрих Матини хоёрын хэн хэн нь ч бодсон байж болох юм. Тэд нар бие бие өөдөө харж гунигтайгаар инээмсэглэв. 

	— Амьдрал ямар сайхан байх байсан бол гэж доктор бодлогошрон өгүүлэв. 

	— Дайн төгсвөл амьдрал ямар сайхан болох бол гэж Генрих залруулан өгүүлэв. 

	— Хүн төрөлхтөнд ийм алтан үе ирнэ гэж та итгэж байна уу? гэж Матини асуув. 

	— Бат итгэж байна! 

	Генрих, Матини хоёр дэлхийн цаашдын хувь заяанд хүний ролийн тухай маргаандаа өөрийн эрхгүй автагдаж сандал дээрээ бас цаг хэртэй сууцгаав, Матини хүмүүсийг хувь хувьд нь сайжруулбал хүн төрөлхтнийг аварч болох юм гэдэг үзлийг баримтална. Генрих бол нийгмийг өөрчилж хүрээлэн буй амьдралд идэвхтэй оролцохын зайлшгүйг нотолно. Тэд өөр өөр үзлээ харгалзалгүй, үгээ ололцож. өнөөдрийн болж буй байдлыг нэг адил цэгнэв. 

	Матини салах ёс гүйцэтгэхдээ:

	— Бид эрт танилцаагүй нь харамсалтай. Ийм маргаан тархинд сайн дасгал болно. Үгүй бол энд ч хөгцөрч мэдэх газар гэж хэлэв. 

	— Би ч бас ийм болсонд харамсана. Шалтаг эрэлгүй танд шууд утасдах байж, би тантай гүн Рамонийд учрах байх гэж бодсон маань ганц цагаатгал болог. 

	— Зайлшгүй шаардагдахгүй бол би энэ ичээнд чинь байдаггүй юм. 

	— Ичээ гэнэ ээ?

	— Оросууд чононы амьдардаг газрыг ичээ гэдэг байхаа?

	— Та гүн болон түүний зээ охины талаар яагаад ийм муу бодолтой байгаа юм бэ?

	— Гүнг нутгийнхан цөм үзэн яддаг нь шалтгаангүй ч биш «ардын үг, бурхны үг» байх. Гүнгийн зээгийн хувьд бол би цадиггүй эмд дургүй ялангуяа өөрсдийгөө зугаацуулах гэж гоморхдогт нь бүр дургүй. Харин гүнтэн дарга нарыг хэргэмгүй ч гэсэн, хоёрдугаар зэргийнх гэж ялгалгүй хөөцөлддөг юм. Дэглэмтэй хүн энд язгуур угсаагаараа ялгагддаг. Хошууч Штенгель, барон тан шиг дэглэмтэй хүн. Гүнтэн нүднээс далдуур Лютцийг ангийн хүмүүжүүлэгч багш гэнэ, генерал Эверсийг бүдүүлэг цэрэгхэн гэнэ. Намайг ч лав бариач гэж байгаа байх. Чухам хэрэг үүндээ биш. Гүн хэдийгээр үүнийгээ нуудаг боловч тэрээр хойд Итали дахь хар цамцтаны хөдөлгөөнийг дэвэргэгч нь учир би энд байхаас дургүйцдэг юм. 

	Курт Матинийг Кастель ла Фонтед хүргэж өгөөд буцахдаа ахлагч дэслэгчийн даалгавраар эндхийн дэлгүүрээс загасны дэгээ хэрэгсэл худалдан авч ирэв. 

	Орой нь Лютц ирэв. Генрихийн Миллертэй ярьсан яриаг дахин сонсож тасалгааны нэг булангаас нөгөө булан хүртэл удаан холхив. Дараа нь урт зөөлөн сандал дээр Генрихийн дэргэд сууж, мөрөн дээр нь гараа тавьж, түүний нүүрийг өөр луугаа эргүүлж, Генрих, сонс. Миллерт яаж хандах тухай ярихын өмнө: — Би чиний найз чинь үү, эсвэл зүгээр танил уу? гэж чамаас асуух гэсэн юм. 

	— Хэрэв немцийн бүх армид над харьцахад тааламжтай хүн олддог сон бол тэр нь эргэлзээгүй нөхөрлөдөг ахмад Карл Лютц байх сан бил ээ. 

	— Би тэгвэл хэдэнтээ эхлээд, одоо болтол дуусгаагүй нөгөө яриагаа найзын эрхийн дагуу сэргээхийг хүсэж байна. 

	— Би чамайг анхааралтай сонсож хэрэв чадвал хариулна. 

	— — Харалдаа заримдаа чиний ааш араншин чинь гайхал төрүүлэх юм. Чи хүмүүжилтэй, соёлч, хүнлэг хүн гэж надад санагддаг. Гэтэл чи ямар чөтгөрөө хийж Миллер, Кубис хоёртой найзалдаг юм бэ? Чи Сен-Ремид байхдаа, амиа аврах гэж байгаа хөөрхий францын хойноос юу хийх гэж уул хадаар хөөцөлдөв өө? Моника шиг охинд дурласан хэр нь, яах гэж Бертгольдын охинтой ёслол хийж холбогдсон юм бэ? Би зүгээр сонирхон асууж байгаа биш энэ чинь заримдаа намайг зовоож дарамталж байдгаас ингэж байгааг ойлгооч. 

	Хэрэв Генрих жирийн хүн шиг илэн далангүй байх эрхийг худалдаж авах болбол хэчнээн үнэтэй ч гэсэн авах байсан байх. Тэрээр Лютцийн сайхан сэтгэлийг хүндэтгэн, түүний нөхөрлөлд итгэдэг. Хэдий тийм боловч дээрх явдалд хутгалдсанаа тэгээд гэж хэлэх эрх алга. 

	— Карл чи над зөндөө асуудал тавьж би бүр сандарч орхилоо. Чи хэдийдээ ингэж энэ бүгдийг цуглуулна вэ? Би өөрөө өөрийгөө гайхаж байна. Би лав балмад зантай тэгээд тэр маань намайг ингэж галаар тоглуулж байдаг юм болов уу. Хэрэв хүсвэл чамд андгайлан тангараглаж ч болно. Би хэзээ ч нэр төргүй юм хийж байгаагүй. Хийх ч үгүй гэдэгт найдаж байна. Хэрэв чи над итгэж байгаа бол намайг байгаагаар минь ойлго. Нэмж хэлэхэд, чамтай нөхөрлөсөн нөхөрлөлөө алдчих бий гэж айх юм даа. 

	— Бертгольдын Лорад ханддаг хандлагаа чи юу гэж боддог вэ?

	— Тэр хэзээ ч миний эхнэр болохгүй гэж чамд тангараглая! Тэнэг хэрэг болсон юм. Бертгольд намайг гогодчихсон юм. Моникатай учирч, би халуун дээрээ эсэргүүцэх гэснээ дайн дуустал байгаа юмыг тэр чигээр нь үлдээе гэж шийдсэн. Бертгольд их хонзонтой хүн надад өшиж болох юм. Харин давтан хэлэхэд Лора хэзээ ч миний эхнэр болохгүй! 

	— Тиймээ дайн дуустал байгаа бүх юмыг байгаа чигээр нь үлдээсэн дээр, Чинийх зөв. Миний зүрхэнд дарамт болж байсан нэг чулуу ойчлоо. Харин хамгийн хүнд нь үлдэв. Чи Миллерийг яая гэж бодож байна вэ? Анхааруулахад чи түүнийг алахгүй бол би ална шүү! Зөвхөн Моникийн төлөө ч биш мөн түүний буудан алсан тэр жирэмсэн эмэгтэй, түүний асгаруулсан гэмгүй хүмүүсийн цусны төлөө өшөө авна. Анхандаа би өөрийгөө буудъя гэж бодож байлаа. Дараа нь больж тэр сумыг зөв ашиглая гэж шийдсэн. 

	— Лютц Моникаг алсан явдалд би түүнийг өршөөнө гэж чи бодоогүй биз. 

	— Тэгвэл хоёулаа хамтран хийе! 

	
ШИНЭ НАЙЗУУД, ШИНЭ ДАЙСНУУД

	Хуралд дуудагдсан хүмүүс цөм цугларав гэж Лютц түүнд илтгэхэд Эверс цугларагсдад хандаж, — Ноёд оо! би өчигдөр орой манай группийн командлалын штабаас ирлээ. Тэгээд хойд Италид болж буй байдалтай та бүхнийг танилцуулах гэж цугларахыг тушаасан юм. Тэр бүхэн надаас сонсох зүйл бол цэргүүдэд хүргэж болохгүй нууц гэдэг нь мэдээж бил ээ. Тэдний үүрэг бол та нарын тушаалыг биелүүлэхээс биш тэд их үйлсэд оролцох ёсгүй. Ил хэргийн учир би та нарыг цуглуулсан юм. Фельдмаршал Роммелийн цэрэг африк тивийг орхисон цагаас эхлэн англи-америкчууд идэвхжиж эхэлснийг та нар мэдэж байгаа. Тэд африк, сицил хоёрын хооронд байдаг Пантеллер арлыг эзлэн авчээ. Чухам тэр үед манай командлал италийн цэргийн байдлыг харж гайхал төржээ. Пантеллер бол орчин үеийн хамгаалалтын шинжлэх ухааны дүрэм ёсоор баригдсан цайз юм. Энэ бол удаан хугацааны бүслэлтийг дааж чадах цайз байлаа. Гэтэл Италийн гарнизон анхны бөмбөгдөлтөөр ядаж бэхлэлт гэмтэж сүйдээгүй, гарнизоноос дөнгөж хоёр хүн шархадсан байхад бууж өгчээ. 

	Эгдүүцсэн дуу тасалгаа дүүрэн хүнгэнэв. 

	— Үүнээс хойш сарын дараа англи-америкчууд Сицил арал руу довтлов. Энэ үед тэнд байсан манай их биш хүч америкийн долоодугаар, английн наймдугаар армитай ширүүн тулалдаан явуулж байхад, Италийн цэрэг яаран ухарч, тэдний ухарсны дараа дайсны хүч давуутай болж манайх арга буюу арлыг орхих болов. 

	— Гэвч англи-америкийн цэрэг Миссинийн хоолойгоор дамжиж хойд Италид орж ирэх бий гэж бодох ямар ч үндэслэл байхгүй билээ гэж Эверс үргэлжлүүлэн ярив. 

	Санамсаргүй мэдээ цугларагсдын сэтгэлийг үймүүлэв. Генерал түр амсхийгээд үргэлжлүүлэн:

	— Апули мужийн Таранто-Бриндизи районд дайсны агаарын том десант буужээ. Энэ районд манай цэрэг байгаагүй бөгөөд бууж өгөх тухай Бадольогийн тушаалаар зохион байгуулалт нь суларсан Италийн гарнизон өчүүхэн ч эсэргүүцэл үзүүлэлгүй зэвсгээ хураалгажээ. Английн наймдугаар арми Мессинийн хоолойгоор дамжиж Калабри руу дайрч америкийн тавдугаар арми Салерногийн буланд буужээ. Одоо Англи, Америк хоёрын арми нэгдэн нийлж Италийн өмнө талыг таслав. Хойшоо хөдлөх гэсэн тэдний эрмэлзлийг манай зургаан дивиз барин зогсоож байна. Бадольогийн тушаалд захирагдсан буюу захирагдаж амжаагүй Италийн армийн тэр хэсэгт итгэх итгэл алга. Ингээд Италийн газар нутагт явагдах дайны хүнд хүчир нь бидний мөрөн дээр тохогдож байна. Англи-америкийн цэргийн довтолгоог саатуулан зогсоож тэдний хойд зүгт Ром хотоос урагш зуун хорин километрт Гарильяно-Сангро голын сав газраас ямар ч байсан өнгөрөөхгүй байхыг фюрер тушааж байна. 

	Генерал газрын зураг руу очиж, хамгаалалтын шугамыг зааж үзүүлэв. 

	— Италид манай цэрэг бага, тэгээд ч тэднийг бид фронтод бүрэн ашиглаж чадахгүй байгаа бөгөөд англи америкийнхан Атлантын эрэг орчмоор десант буулгахыг оролдож болзошгүй учир зарим хүмүүсийг нөөцлөх хэрэгтэй болж байна. Тагнуулын мэдээ сэлтээс үзэхэд тэд чухам тэнд л томоохон ажиллагаа хийхээр бэлтгэж байна. Англи-америкийн засгийн газрын удирдагчдын зөвлөгөөн наймдугаар сард Квебекд болж Францын хойд талд десант буулгахаар шийджээ. Энэ ажиллагааг «Оверлорд» гэж нэрлэжээ. Ерөнхий командлагчаар америкийн генерал Эйзенхауэр томилогджээ. Энэ ажиллагааг гүйцэтгэхэд Африкт байсан дивизийг ашиглахаар шийдсэн байна. Тэд нар одоо Италийн нутаг дэвсгэр дээр дайн эхэлжээ. Энэ нь бидэнд юугаараа ашигтай вэ гэвэл англи-америкийн Италид дайн эхэлж ойрын үед Францад фронт нээж чадахгүй явдал юм, «Оверлорд» ажиллагааг африкийн армигүйгээр гүйцэтгэхэд холбоотнуудад хүч дутагдана. 

	— Англи америкийнханд манай гол хүч Дорнод фронтод татагдан ширүүн тулалдаан явуулж байгаа явдал аятай нөхцөл болон ашиглаж байна. Манай давшилт Орлов-Курскийн хөлбөрөг хэмээх районд, харамсалтай нь амжилтгүй болсныг та бүхэн мэдэж байгаа. Манай дээд командлал цаашдаа Дорнод фронтыг багасгаж, дайсныг бут ниргэх, хатуу цохилт хийхийн тулд хүчээ нөөн хуримтлуулах юм. Командлалын тушаал ёсоор манай цэрэг Днеприйн баруун эрэг рүү ухарч тэнд хүчирхэг хамгаалалтын заагийг байгуулж, ирэх хаврын их давшилтад бэлтгэж байна. Днепр шиг ийм байгалийн усан хаалтыг давж, Днепр дээрх хамгаалалтаас манай цэргийг большевикууд цохин гаргаж чадахгүй. 

	— Манай нисэх хүчин Дорнод фронтод байлдаж байгааг ашиглан англи-америкийн зэрлэгүүд герман нутгийг агаараас ширүүн бөмбөгдөж эхэллээ. Дайсан биднийг сандарна гэж найджээ. Гэвч тэдний хорт үйлс манай цэргийн жигшлийг төрүүлж, тэмцэл ялалтад тэдний зоригийг батжуулж байна. 

	— Ялалт ирнэ. Герман улс шинэ аймшигт зэвсгийг дархалж бид түүний тусламжаар манай бүх дайснуудыг үнсэн товрог болтол бут цохино гэж Гитлер хэлсэн бил ээ. Үүнтэй холбогдон бидэнд хариуцлагатай үүрэг ноогдож байна. Бид нэг ажиллагааг даруй, шийдвэртэй, түргэн гүйцэтгэх хэрэгтэй болж байна. Манай цэргийн командлагч генерал Фельдмаршал Кессельринг гурав хоногийн дотор Италийн бүх армийн зэвсгийг хураахыг бидэнд тушаалаа. Хожим бид манайд ажиллахыг хүсэгчдээр сайн дурын отряд бүрдүүлж, үлдсэн тогтворгүй элементүүдийг, олзлон лагериуд болон манай заводууд руу явуулж болно. Дивиз бүр өөрийн хариуцсан районуудад ажиллагааг явуулна гээд Эверс газрын зураг дээр заан бидэнд энэ район ноогдсон энд байрлаж байгаа Италийн гарнизоны зэвсгийг хурааж, хяналтдаа авах хэрэгтэй гэв. 

	Эверс сандал дээр сууж:

	— Ингээд дууслаа. Ноёд оо, одоо тарж өөрсдийн үүргээ биелүүлцгээ. Хороо штабын дарга нар болон ахмад Кубис, мөн Лютц таныг үлдэхийг хүсье, гэж яриагаа дуусгав. 

	Генрих зөвлөгөөнөөс сэтгэл хөгжин баясаж гарлаа. Тал талаас усан онгоц сэлэн ирж байгаа мэт, бууж өгөх тухай мэдээг Матини хэрхэн хүлээн авах бол! Италид болж байгаа явдал түүнтэй холбоотой шүү дээ. Цэргийн эмнэлгээр оръё байз... 

	Гэвч цэргийн эмнэлэгт очиход ерөнхий эмч хагас цагийн өмнө хаашааг бүү мэд гараад явсан гэж Гольдрингт хэлэв. 

	Матинитай өөрийн гэрт тааралдаж магад гэж Генрих шилтгээн рүү яаран явав. Тэрээр доктор тэднийд ирсэн байж магадгүй гэж бодох талтай байжээ. Сүүлийн саруудад Матини тэр хоёрын хооронд ёстой нөхөрсөг харилцаа тогтсон ажээ. Түүний шинэ танил хааяа урьдчилан мэдэгдэлгүйгээр ирнэ. Ерөнхий эмч цэргийн эмнэлэг дээр суудаг болохоор түүнийг шөнийн цагаар олонтоо сэрээх учир заримдаа энд нойр авах гэж ирдэг байлаа. 

	Матинийн чин сэтгэлийн, эгэл жирийн ааш зан Генрихэд ихэд таалагдана. Хэрэв амрах, дуугүй суухыг хүсвэл доктортой ёс журмыг дагахаас өөр аргагүй. Тэд нар заримдаа нэг нь гартаа ном барин диван дээр, нөгөө нь бичгийн ширээний дэргэд ном юм уу сонин уншицгаан бүхэл оройдоо дуугүй сууна. Заримдаа яриаг, маргаандаа болж үүр цайлгаж цонхны цаана гэгээ тусахад унтахаа санадаг ч удаа бишгүй байна. 

	Зарим орой, хэрэв тэдэнтэй Лютц нийлбэл маргаан маш хурц болдог байлаа. Тэр гурав дайныг ав адилхан үзэн ядна. Тэгэхдээ түүний буй болсон шалтгаан, хүн төрөлхтний ирээдүйг огт өөр өөр төсөөлнө. 

	Үнэнч, гэхдээ болхи Лютц эл байдалд сэтгэл зовуурилах боловч хүлчингүй номхноор хүлээж авах ажээ. Түүний бодож байгаагаар хүнд заяагдсан тэр хорлолтой тэмцэх тэмцэл байж болно гэдэгт итгэхгүй байв. Философийн талын хандлага бүхий Матини нийгмийн түүхийн хөгжилд нийгмийн хүч нөлөөлнө гэх боловч ойрын ирээдүйд гойд өөрчлөлт болно гэж итгэхгүй байх бөгөөд дэвшилт гэдгийг ойлгохдоо урагшлах маш аажим хөдөлгөөн аажим хувьсгал гэнэ. Генрих бодлоо илэн далангүй хэлэхээс зайлсхийх боловч тэр хоёрынхоо үзлийг аль алиныг алдаагүй болохыг батлахыг хичээнэ. 

	Генрихийн бодсончлон Матини тэднийд диван дээр хэвтэж, сайхан нойрсож байв. 

	Зочноо сэрээхэд харамсалтай байвч чухал сониныг мэдэгдэх гэж тэсэж ядахдаа, — Матини сонсооч, Матини түргэн бос, үгүй бол ус цацлаа гэж аяархан дуудав. 

	Матини ухасхийн босож, инээмсэглэв. 

	— Би чамайг орж ирэхийг чинь дуулсан, гэвч нүд нээхээс залхуу хүрнэ, урьд шөнө тун амаргүй шөнө боллоо... 

	— Би чамайг сэрээхгүй байж болох боловч, Италийг буулгаж авах онцгой явдал болсноос ингэж байгааг ойлгож байна уу

	— Юу?

	Генрих зөвлөгөөн дээр Эверсийн ярьсан зүйлийг тодорхой ярив. Түүний ярианы байдлаар Матиний царай гэрэлтэн инээмсэглэл тодорно. 

	— Харин одоо аягүй юм сонсоход бэлтгэ: Гурван өдрийн дотор Италийн бүх армийн зэвсгийг хураахыг тушаасан гэж Генрих яриагаа дуусгав. 

	Матинийн царай цонхийв. 

	— Энэ явдал чамд хамаатай гэж чи бодож байна уу?

	— Халж болох юм. Үнэндээ, үүнд би зовохгүй байна. Гэхдээ бэлтгэх хэрэгтэй. Явахаас яах вэ. 

	— Миний машинаар яв гээд Генрих тасалгааны хаалга онгойлгож :

	— Курт ээ, ноён Матинийг цэргийн эмнэлэгт хүргэж өг гэж хашхирав. 

	— Хэрэв чи зөвшөөрвөл би Кастель ла Фонтегоос таван километрийн тэртээ нэг газар хүргүүлж болох уу, тэгвэл чамд ачийг чинь хариулах сан бил ээ. 

	— Арван километрийн цаана ч хүргүүлж болно. Надад өнөөдөр машин хэрэг болохгүй. Тэгээд түргэн суларвал наашаа ирээрэй. Хэрэв намайг унтаж байвал сэрээж болохгүй шүү. Маргааш лав их хэцүү ажилтай өдөр болох байх. 

	— Би өнөөдөр эрт суларна гэж бодохгүй байна! 

	Үүрээр утас дуугарч Генрихийг сэрээв. 

	— «Ноён» дээр түргэн ир гэж Лютц утасдав. 

	Өчигдөр, корпусын штабын тушаалаар бүх дарга нарын нууц нэрийг өөрчилж, үүнээс хойш генералыг «ноён» гэх болжээ. 

	Мөчийн дараа штаб дээр ирсэн Генрих, — Юу бол оо вэ? гэж Лютцээс асуув. 

	— Хүлээж бай гэж Лютц яагаад ч юм бэ шивгэнэн хэлээд. генералын өрөө рүү түргэн оров. Тэнд тэрээр нэлээд удаан байв. Тасалгаанаас утас хангинан, генералын уурссан чанга дүү сонсогдоно. 

	— Эрхэм Гольдринг гэж Лютц хаалганы цаанаас цухуйн сая нэг юм дуудав. 

	Тасалгаанд генерал болон түүний туслахаас гадна, мөн штабын дарга ахмад Кунст байв. 

	— Фон Гольдринг, хоёр автоматчин авч, Пармо руу аль болох түргэн явж тэнд юу болж байгааг үз. Тэндээсээ Шатель-Дельфиногоор очиж дивизтэй түргэн холбоо барь гэж тушаагаарай. 

	— Уучлаарай, генерал аа, би чухам юу мэдэх болж байна вэ?

	— Юу гэсэн үг вэ? Та юу ч мэдээгүй байгаа хэрэг үү гэж Кунст дуу алдав

	— Фон Гольдрингт би мэдэгдэж амжаагүй гэж Лютц хэлэв. 

	— Штабын дарга нэг өгүүлбэрээ нөгөөгөөр таслан хэлдэг заншлаараа тайлбарласан нь:

	— Би товч ярина. Байдал ийм байна. Зэвсэг хураах тухай Италийн цэрэг мэджээ. Тэдний зарим нь босож, хагас нь уул руу зугтжээ. Хороотой холбоо тасарсан. Зарим газар манайхан болон Италичууд хоорондоо тулалдаж байгаа мэдээ байна. Ойлгов уу?

	— Мэдлээ. Гүйцэтгэхийг зөвшөөрнө үү. 

	— Цаг алдаж болохгүй, түргэл! 

	Курт жолоогоо барьж Генрихийг хоёр автоматчин хамгаалан штабаас шууд Пармо руу хөдлөв. Хагас цагийн дараа тэрээр хорооны штаб дээр ирсэн байв. 

	— Уул руу зугтаж амжсан хоёр сумангаас бусад Италийн бүх гарнизон бараг бүрэн зэвсгээ хураалгасан. Тулалдаан болоогүй, бага зэрэг буудалцсан. Манай талаас хохирол үгүй. Холбоо өнөөдөр засагдана гэж генералд дамжуулна уу хэмээн хорооны дарга ахмад Функ мэдэгдэв. 

	Гольдринг Шатель-Дельфинод ойртон ирэхэд буун дуу сонсогдоход машинаа зогсоохыг тушаав. Автомат, пулемётын дуу тод сонстож байв. 

	— Аяархан яв. Автоматчид бэлтгэцгээ! гэв. 

	Шатель-Дельфинод бүр ойртож ирэхэд хотоос мотоциклчин гарч ирэв. 

	Генрих түүнд зогсохыг тушаав

	— Юун буудлага вэ? гэвэл

	— Хуарандаа бүслэгдсэн Италийн цэргүүд манайхан руу буудаж байна гэв. 

	Машин хурдлан, хотод орж ирэв. Буудлага намжив. Немцийн цэргүүд гудамжаар бүрэн зэвсэглэсэн явах бөгөөд энгийн хүн огт харагдахгүй байв. 

	Хорооны штабт ирэхэд Генрихэд италийн хоёр салаа орчим цэрэг зугтсан тухай мэдэгдэв. Зэвсэг хураах тухай цуурхалд үнэмшээгүй ихэнх цэргүүд хуарандаа үлдсэн байв. Гэтэл өнөө өглөө немцүүд хуаранг бүслэхэд италичууд гал нээжээ. Одоо тэд хэлэлцээр хийх гэж төлөөлөгч явуулжээ. Хэрэв хэлэлцээ хүссэн үр дүнд хүрэхгүй бол орой гэхэд зэвсгийг нь хураах шийдвэрлэх арга хэмжээ авахад хүрэх ажээ. 

	Генрих Кастель ле Фонтед буцаж ирээд бүх зүйлийг генералд илтгэсний дараа Лютцээс бусад районд зэвсэг хураах ажил ямар явагдаж байгааг асуув. 

	— Гайгүй хэвийн байдалд болж байгаа, гэвч ууланд партизан руу батальон илүү нь зугтжээ. Энэ чинь ч тооцохгүй байж болохгүй хүч шүү гэв. 

	— Ялангуяа, партизанууд тэртээ тэргүй олон гэдгийг харгалзах хэрэгтэй гэж Генрих нэмэн хэлэв. 

	Бүтэн сайн өдөр байсан боловч, түгшүүртэй байдлыг харгалзан Эверс бүх дарга нарыг байр байрандаа байхыг тушаажээ. Энэ явдал Гольдрингийн төлөвлөгөөг нураав. Урьд нь өөрийн шинэ танил барон Штенгельтэй тулбага загас бараг гар луу өөрсдөө үсрээд ирдэг гэж ярилцдаг хүрхрээ рүү очихоор тохиролцсон байсан бөгөөд одоо энэ явдлыг хойшлуулж, харин гүнгийн цэцэрлэгийн ойролцоох хуучин газраа очиж нэг хоёр цаг загас барихаар шийджээ.

	Генрихийг уулын хавцал дахь усны эргүүлэг рүү бууж ирэхэд Штенгель тэнд ирчихсэн байв. 

	За, ашгүй, би таныг өнөөдөр ирэхээ больж гэж бодож байсан юм! За явах уу? гэж тэрээр дэгээгээ ороох зуур гар ч барилгүй мэндчилэв. 

	— Явж болохгүй нь харамсалтай. Өнөөдөр бид генералын ивээлээр ажиллах болсон гэж Генрих хашир загасчны ёсоор загасаа үргээчих бий гэсэн шиг шивгэнэв. 

	— Золигийн гоймонгуудаас болж тэр үү? Одоо хүртэл зэвсгийг нь хураагаагүй хэрэг үү?

	— Тэд бага зэрэг номхорсон, гэвч байдал түгшүүртэй байна. Яг арван цагт би штаб дээр байх ёстой. 

	— Тэгвэл цагаа үрээд яах вэ? Би тэртээ тэргүй танаас түрүүлчихлээ, хараа, мөн сайхан эдээ! 

	— Өө, би таныг яасан ч гүйцэхгүй юм байна! 

	Штенгель тулбага барихдаа үнэхээр гарамгай бөгөөд түүгээрээ ихэд бахархана. Сарын өмнө Генрихийг дэгээ барин голын хөвөөнд анх ирэхэд хошууч түүнийг тун дурамжхан угтжээ. Тэгэхэд залуу ахлах дэслэгч хошуучийн чадварыг үнэн голоосоо шагшин гайхахад өөрөө тун арчаагүй байхад нь Штенгель өөрийгөө гайхуулаад авъя гэж хүсжээ. Тэрээр туршлагатай тамирчин шиг тулбага загас бол их догшин, дэгээнд хэрдээ бол ордоггүй, түүнийг барихдаа бут бургас, хад чулууны цаана нуугдаж дэгээгээ хөвүүлж барихгүй бол хүчтэйгээс гадна тун зальтай загас байгаа юм гэж ахлах дэслэгчид мэдэмхийрэн тайлбарлав. 

	Генрих түүний тайлбарлан ярихыг хүндэтгэн анхааралтай сонсож, хошууч дэгээг яаж барьж байгааг үзэх зөвшөөрлийг эрэх ба ер нь түүний туршлага дадлагад бүрэн түшиглэнэ. 

	Долоо хоногийн дараа Генрих загас барих чадварыг эзэмшин Штенгелиэс ч илүү хорхойтой загасчин болжээ. 

	Загас барих хорхойтой хошууч, ахлах дэслэгч хоёрыг тэдний хүсэл нь улам ойртуулах бөгөөд ялангуяа тэдний цолны ялгаа язгуур гарал, мөн түүнчлэн фон Гольдринг Бертгольд мэт нөлөөтэй хүмүүстэй садан төрлийн сүлбээтэй байгаа болохоор онц ялгагдахгүй байв. 

	Эхлээд тэдний яриа загас барих асуудлыг тойрон эргэлдэж байснаа, хэдийгээр тэд ярьж хэлэхдээ болгоомжтой, нэг ч их илэн далангүй байх боловч сүүл сүүлдээ ярианы нь хүрээ өргөжиж эхэлжээ. Штенгель тагнуулын албанд олон жил ажиллаж, дайнаас жилийн өмнөхөн Англид илэрчих шахаж зугтаж ирээд СС-ийн цэрэгт орсныг мэдсэнээс хойш Генрих түүний үг, хөдөлгөөн бүрийг анхааралтай ажиж эхлэв. Тэгээд ч хошууч Штенгель ч гэсэн хурц асуудлаас бултах бөгөөд тагнуулын албанд олон жил ажилласан нь түүнийг биеэ барихад сургаж, ялангуяа засагт ойр хүмүүстэй харьцахдаа хэдийд ч албаны үүднээс хандах нь зөв гэдгийг туршлага харуулах учир үүнийг баримтална. 

	Гэвч энэхүү сэрдэмхий байдлаа үл харгалзан тэр хошууч, Генрихэд нэн сайн хандах ажээ. Тэр ч байтугай сарын хугацаанд тэднийд хоёр удаа зочлон очжээ. Үнэндээ ингэж очихдоо Мария-Луизатай уулзахаас дөлж, түүний тухай ярих ч дургүй байв. Штенгель эхнэргүй хүний гэрт тохь муу гэж шалтаглан Генрихийг өөрийндөө урьдаггүй байлаа. 

	Өнөөдөр ч гэсэн Штенгель гомдол мэдүүлж, гэрт замбараа байхгүй, за тэгээд тулбага загас бариад очиход ядаж үйлчлэгч маань аятай шарж чадахгүй юм гэж байв. 

	Генрих Сен-Ремид байхдаа, энхжиний орны зоог шиг тийм гайхамшигтай сайхан даршилсан тулбага идсэн тухай гайхуулж байсныг болон түүнийг бэлтгэх жор олж өгнө гэж байсныг санаж:

	— Ингэхэд даршны жор олох юу боллоо? гэж Штенгель гэнэт асуув. 

	— Намайг тэр зоогоор дайлсан зочид буудлын эзэгтэйд би захиа бичсэн. Гэвч одоохондоо хариу аваагүй байна. Ер нь миний жор ч танд тус болохгүй болов уу гэж айж байна. Танай Вольф тэртэй тэргүй загасыг нь ч даршийг нь ч баллаж орхих байх гэвэл, 

	— Харин би манай нэг инженертэй ярилцсан, тэднийх загасаар хоол сайн хийдэг гэнэ. 

	Бутан дотор мөчир сүрчигнэн, хөлийн чимээ сонсогдоход тэр хоёр эргэж харав. Шилтгээнээс зарц эмэгтэй голын эрэг рүү гүйж ирж байгаа нь харагдав. 

	Тэр бүсгүй мэндлэхийн оронд: — Ан өлзийтэй! гэж хэлээд эрхэм танд гүнгийн зээ охин үүнийг дамжуулахыг даалгасан юм гээд зарц эмэгтэй, сүлд бүхий дугтуйг Штенгельд өгөв. Хошууч түүний нь уншилгүй халаас руугаа хийв. 

	Зарц эмэгтэйг явсны дараа:

	— Эрхэм та, Мария-Луиза шиг тийм эмэгтэйгээс захиа аваад, тэр дор нь уншихгүй байна гэдэг тун их тэвчээртэй хүн юм аа гэж Гольдринг тохуу хийснээ: — Хүүе дэгээг чинь чангааж байна. Дэгээ гэж сандран өгүүлэхэд хошууч дэгээгээ ороох зуур, Генрих өөд харсан тэрхэн мөчид, түүний дэгээг маш том тулбага угз татаж усны гүн рүү эргэн одоход Штенгелийн гарт байсан уурга мултарч усанд урсав. 

	Амьдралдаа нэг удаа ч гэсэн гартаа дэгээ барьж, загас чангаах болов уу гэж хүлээж үзсэн хүн, зугтан одож байгаа загаснаас өөр юу ч бодолгүй ус руу харайлгаж байгаа Штенгелийн байдлыг ойлгох байх аа. 

	Хэрэв Штенгель ус руу болгоомжтой орсон сон бол бүх юм аятайхан болох байлаа. Гэтэл тэр хүн дэгээгээ авах гэж яаран гол руу харайлгаснаас болж замагт дарагдсан чулуун дээр хальт гишгэж гулсахад, тэнцвэр алдахгүйг бодож, уснаас цухуйж байсан өөр нэг чулуунаас барьж авах гэтэл мултарч толгойгоороо чулуу мөргөж ойчив. Түргэн урсгалд автагдан чулуунаас, чулуу дамжин хөвөв... 

	Генрих эрэг даган хэдэн алхам гүйж, аятайхан газар олж ус руу орж, түүний өмнөөс урийн мод шиг урсан ирж байгаа биеийг, хөл дээрээ арай ядан тогтон байж, сугадан барьж аваад усны урсгалтай өрсөлдөн эрэг рүү чирч гаргав. 

	Хиймэл амьсгалын тусламжтайгаар Штенгельд амьсгаа оруулсан боловч ухаан орсонгүй, Генрих шилтгээн рүү очиж туслалцаа авъя гэж бодсон авч жим замаар зарц эмэгтэй, түүний араас Курт гүйж ирж байгааг хараад болив. Цэцэрлэгийн дээд дэвсэг дээр гаран тэр бүсгүй золгүй явдал болж байгааг харж, Куртийг дуудаж гол руу гүйсэн нь энэ байжээ. Тэр гурав Штенгелийг болгоомжтой өргөн цэцэрлэгийн доод дэвсэг дээр зөөж авчраад, тэндээсээ ноосон хөнжлөөр хийсэн дамнуур дээр дамнан Генрихийн өрөөнд оруулав. 

	Хошууч ухаан ороогүйгээр үл барам, түүний хувцсыг тайлж, орон дээр хучсан болон Генрих утсаар дуудаж ирүүлсэн эмч Матини түүнийг үзсэн зэргийг мэдсэнгүй. 

	— Тархи нь хөдөлсөн байх гэж онош тогтоогоод хошуучийг одоо ер хөдөлгөж болохгүй, эмнэлэгт аваачих тухай ярихын ч хэрэггүй гэж эмч анхааруулав. 

	Генрих, Лютц руу утасдаж болсон явдлын тухай мэдэгдээд өвчтөний дэргэд үлдэж, сувилгааг нь янзалж саатах байх гэдгийг генералд дамжуулж өгөхийг хүсэв. 

	Штенгель арван нэгэн цагийн үед дөнгөж ухаан оров. Тэрээр нүдээ нээж, манарсан харцаар тасалгааг эргэн тойрон харж хаана байгаа, юу болсон, Матини Гольдринг хоёр яагаад түүний дээрээс өнгийн харж байгааг ойлгохгүй байв. Гэвч түүний харц бага багаар тодорч, түүний царайд сандрал илэрнэ. 

	— Миний хувцас хаана байна вэ? гэж сандран асуугаад өндийх гэж оролдов. 

	— Хэвт, тайван хэвт гэж Матини түүнийг хэвтүүлэв. 

	— Таны хувцсыг зуухны дэргэд хатааж байгаа гэж Генрих түүнийг тайвшруулав. 

	— Баримт бичгүүд хаана байна вэ гэж хошууч шулганан өгүүлж, улам ч их ундууцав, 

	— Баримт бичиг чинь таны дэргэд ширээн дээр хэвтэж байна. Бүү зов, цөм бүрэн бүтэн хэн ч хүрээгүй, 

	Миний дэрэн доогуур хий гэж сандарсандаа хэлээ унжралдуулан арай ядан хэлээд, Штенгель дахин ухаан алдав. 

	— Генрих, хошуучийн хүсэлтийг дуртайяа биелүүлэв. Одоо түүнд тэр бичиг ямар ч хэрэггүй болжээ. Тэр баримтууд дахин сонирхогдохгүй бөгөөд хэрэв түүний дотор байгааг харахад энгийн нэг цаас шиг тушаалын хуулбар, бэлэн бүтээгдэхүүн-радио аппаратыг заводын дүүргээс зөөж гаргах үед хамгаалалтын талаар шинэ арга хэмжээ зохиосон явдалд хошууч Штенгелийг сайшаасан тэр зүйлийг эс оруулбал үнэ цэнтэй юм огтгүй. 

	— Эрхэм ахлах дэслэгч ээ, тулбагаа яах вэ, цэвэрлэж шарах уу! гэж Генрихийг нөгөө өрөө рүү ороход Курт асуув. 

	— Үгүй. Усанд буцааж тавь гэж хэлээд Гольдринг гэнэт хөгжилтэй инээв. Куртийн гайхсан харцыг харж, түүн рүү нүд ирмэн харж:

	— Энэ чинь тулбага ч байж болох юм. Далайд эргүүлэн тавьсан загасчинд үнэнчээр зүтгэсэн өнөөх үлгэрийн шидэт алтан загас ч байж болох юм гэв. 

	
ГЕНРИХ ДИПЛОМАТ

	«Эрхэм найз аа! Та намайг биеэ үзүүлж эмчлүүлэх талаар юу хийсэн бэ, эндээс сайн эмч олов уу? гэж лавласан байна. Таны зүгээс ийнхүү анхаарал тавьсанд гүнээ талархаж, надад үнэхээр найртай сайн байдгийн илрэл хэмээн үзэж байна. Харин сайн юм дуулгаж таныг баярлуулж чадахгүй нь харамсалтай. Миний бие барагтайхан байгаа. Хамгийн тусгүй нь одоо өөрийн нэгэн биеийг бодож суух цаг огт биш болжээ, юу вэ гэвэл...»

	Генерал Эверс ингэж бичиж байснаа зогсож, бичсэнээ дахин уншиж үзээд, сэтгэл бухимдан бэхийн савыг таглав. Үгүй, өнөөдөр Гундерт хариу бичиж чадахгүй нь! Тэгэхдээ хэлмээр юм байхгүйдээ ч тэр биш, хамаг сэтгэл нь өөр нэг төлөвлөгөөнд явчхаад байгаа болохоор тэр. Генерал Эверсийн тал талаас элдэв янзын сэтгэл зовмоор зүйл, эвгүй явдал зогсоо зайгүй нэрмэх болжээ! 

	Элдэв явдал ингэж нэрмэх нь уулын оройгоос цас өнхрөхийг санагдуулна. Анх өчүүхэн бөөн цас хөдөлж, доош өнхрөн өнхөрсөөр замдаа шинэ шинэ цасан давхрааг хаман наалдуулахын нэгэн адил, Италичуудын зэвсгийг хураах тухай тушаал германы армид сүйрлийн үр хөврөл болсон байна. Тэр тушаал хүчин төгөлдөр болсон даруйдаа бөөн төвөг чирэгдэл боллоо. Анхандаа Италийн армийн ангиудын зарим нь тэр тушаалыг дагасангүй, зарим нэг нь байрандаа үлдсэн боловч зэвсгээ хураалгахыг татгалзсан учир хуаранг бүслэн авч, цэргүүдийн зэвсгийг хүчээр хураах болсон байна Нөгөө зарим нь бүүр ууланд зугтан гарсан бөгөөд Эверсийн дивизийн байрлалын районд тийнхүү зугтагсад нэг батальон хэртэй байсан нь тийм бага ч тоо биш ээ. 

	Генерал Эверс уг байдлын бүхий л аюулыг ойлгоод эрс шийдвэртэй, шуурхай ажиллаж: Италичуудын зэвсгийг хураагаад, сайн дурынхан элсүүлж, нийтийн үйлсэд үнэнч Италийн цэргийн шинэ ангиуд эмхлэн байгуулж дуустал хуарангаас гаргалгүй, улам хатуу чанга харгалзаж байхыг тушаажээ. 

	Ийнхүү арга хэмжээ авсан нь ухаалаг ажиллагаа мэт байсан боловч үүнээс болж санаанд ороогүй төвөгтэй явдал гарав. Италийн цэрэг, дарга нарыг хэрэгтэн ялтан шиг хуаранд нь хорьж, тэдний зүг пулемёт бууны ам чиглүүлснийг нутгийн ард иргэд эгдүүцэж, тэр ч байтугай эх орон нэгтнээ хүчээр суллахыг оролдов. Тэр оролдлогоо бүтээгүй ч гэсэн дахиад оролдож болзошгүй. Бас нутгийн иргэдэд эрт орой нэг цагт партизанууд туслахаар ирэх болно. Тэгвэл ч... 

	Генерал Эверс хэдийн хөрчихсөн аагтай цайнаас нэг оочсоноо, ярвайж, цахилгаан хонхны товчлуурыг хүчтэй дарж, орж ирсэн үйлчлэгч цэрэгт хандан:

	— Нимбэгтэй аагтай халуун цай! гэж тушаагаад, өөрөө суудлаасаа босож тасалгаа дундуур нааш цааш алхлав. 

	Бас л хөл нь янгинаад, цээжийг нь бахиар хавчсан юм шиг дотор давчдаад байх болжээ. Энэ Кастель ла фонтед генерал тун азгүй байна! Чухам одоо л бие хөнгөн шингэн байх хэрэгтэй болоод байхад харин генералын бие тэнхээ муудаж эхэлжээ. Хөл нь бадайрч, сэтгэл үргэлж тавгүй байх болов. Аагтай цай дэндүү их ууснаас болж байна уу? Эмчтэй ярилцах хэрэгтэй юм байна. Эндхийн ерөнхий мэс засалч Матинийг сэтгэл мэдрэлийн өвчинд бас сайн гэлцэх юм бил ээ. За үүнийг дараа л больё. Сайн дурынхан элсүүлэх ажлыг дуусгаж, дивизийн байрлалын районд ядах нь ээ харьцангуй тайван байдал тогтоотол ямар ч эм дом тус болохгүй. Генерал Эверс сайн дурынхнаар «Монте-Роза», «Гранд-Парадиссо» гэдэг хоёр дивиз эмхлэн байгуулах учиртай юм. Гэтэл одоо бэлэн байгаа нь гэвэл, энэ хоёр сайхан нэрээс өөр юм алга аа. Үнэнийг хүлээхэд гашуун ч гэсэн цэрэг байхгүй байгаа нь үнэн байна. Одоогийн нөхцөл байдалд италичууд шиг ийм муухан дайчид ч гэсэн их хэрэг болох сон. Цусаа асгаруулж сульдсан армиудыг нөхөж сэлбэхэд хүний нөөц дутагдаж байгаа нь улам улам мэдэгдэж байна. 

	Үнэндээ Герман оронд цэрэг их дутагдаж байна. Саяхан Миллерт илгээсэн нэмэгдэл хүчнийг харваас андашгүй. Урьд СС-ийн цэрэгт зуун далан хоёр сантиметрээс намхан хүнийг авдаггүй байсан бол саяын ирсэн нь зуун жаран тавхан сантиметр нуруутай нэг одой юмнууд байна. Дордоно дордоно гэхэд ингэж доройтох гэж байдаггүй байх аа. Зөвхөн нурууны өндөр нам ч биш дээ. Насыг нь яана? Шинэ дайчилгаагаар ядахдаа залуу эр гэж нэрлэхийн аргагүй шар завжтай жаалууд юм уу, эсвэл ач гучтай болсон цагаан хуудастай хөгшчүүл армид улам улам олон ирэх боллоо. Хамаг сэтгэл санаа нь ардаа үлдсэн авгай хүүхдэдээ уяатай байгаа ийм улс яаж байлдаж дайтах вэ. Энд хүмүүсийг пулемётын галын өөдөөс ухасхийхэд хүргэдэг аттакийн өмнө өгөх ёстой шнапс дарсны хувьд найдлага тавих арга байхгүй. Тийм цэрэг оногдсон хувиа бушуухан залгиж орхиод, нуувчаас толгойгоо цухуйлгахын өмнө тэнгэр бурханд мөргөн залбирч эхэлнэ. 

	Тэр завсар лут их Дорнод фронт германы шинэ шинэ дивизийг тээрэмдэж, шинэ сэлбэг хүчин шаардсаар байна. 

	Генерал Эверс уртаар санаа алдлаа. Фронтод маш чухал хэрэгтэй герман цэргийн ангиудыг ар талд журам дэглэм сахиулах, энд байгаа цэргийн холбогдолтой газрыг хамгаалахад ашиглахад хүрсний хариуцлагыг өөрөө хүлээнэ гэдгийг ойлгож байлаа. Уг нь энэ зорилгод өөрт нь эмхлэн байгуулахыг даалгасан италийн сайн дурынхны дивизийг ашиглаж болох сон. «Монте-Роза», «Гранд-Парадиссо» гэдэг энэ хоёр сүртэй нэр Эверсийн толгойноос гарч өгөхгүй, сайн дурын цэрэг элсүүлэх тухай бодохоо байя гэсэн хэр нь, яршигтай ялаа дүнгэнэх адил чихэнд нь дүнгэнээд байлаа. Өнөөдөр энэ нэрс бүүр ч дургүйг нь хүргэнэ. Генералыг штабаас явахын өмнө Лютц түүнд өдрийн дотор сайн дурынхан элсүүлсэн явцын тухай ээлжит мэдээ өгөхдөө ярвайхыг нь хараад, өөрчлөлт гараагүй юм байна гэдгийг Эверс ойлгожээ. 

	Генерал тэр мэдээг одоо болтол үзээгүй байгаагаа санаж, ширээн тийш очиж, цүнхээ нээв. Өөрчлөлт гарах нь бүү хэл, харин ч баахан буурсан байна. Өчигдөр 150 хүн элсүүлсэн бол өнөөдөр 120-ыг элсүүлжээ. Ялангуяа хурандаа Функийн зуун арван долоодугаар хороо байрласан хэсэгт ажил урагшгүй байв... 

	 Тэр функ гэдэг ёстой эрваа амьтан дипломатын тухай өчүүхэн ч төсөөлөхгүй хүн юм. Тэр, цэвэр герман биш л бол хүн болгоныг тушааж зандрахаас өөрөөр ярихын хэрэггүй хоёрдугаар зэргийн амьтад гэж үздэг, суртал нэвтрүүлэг хийхийг өөрийн нэр төрд таарахгүй хэрэг гэж үздэгээс болж үр дүн нь юу болов гэвэл түүний хэсэг дээр ганц ч итали цэрэг германчуудын талд байлдахын тулд гартаа зэвсэг барих хүслээ илэрхийлсэн өргөдөл өгсөнгүй. Үгүй, Функ шиг бүдүүлэг цэрэг эр, ийм нарийн ширийн дипломат ажилд таарахгүй. Одоо Рамоны найдах ганц найдлага үлджээ. Тэр Гүнг ухаантай, зальтай, бас тэгээд яггүй сайн илтгэгч хүн, түүнийг ашиглах нь зүйтэй гэж Эверст зөвлөсөн юм санж. Өнөөдөр одоо даруйхан Рамони гүн дээр очих юм байна шүү!.. 

	Гүн, генералыг их эелдэг найртай угтсан боловч саналыг нь тэр даруйдаа зөвшөөрсөнгүй. Эверст түүний өгүүлсэн нь:

	— Танаас нуух нь юу байх вэ. Би улс төрийн ажил хийхийг хүсээгүй юм. Үнэнээ хэлэхэд өөрийн өв хөрөнгө амь насны аль алинд хал балтай ажил хийхийг хүсэхгүй байна. Одоо болтол би ил мэдэгдэлгүйг сүүдэр бараадаж, үйл явдлын явцад холоос нөлөөлж байлаа... гэхэд нь, 

	— Гүнтэн та уучлаарай. Таныг хар цамцтан хамгаалж байгаа ганц энэ баримт л таны одоо болтол үнэн нүүрээ нууж ирсэн халхавчийг сөхөж байна шүү дээ гэсэнд, 

	— Гэсэн ч тэнхээгүй хөгшин, ганц биеэ эмэгтэй хоёр, хар цамцтаныг ямар намд хамаардгийг нь харалгүй, ерийн нэг хамгаалагчдын ёсоор хэрэглэж болох шүү гэж гүнг хэлэхэд, 

	— Гүнтээн ялангуяа энд их хүчтэй байгаа гарибальдичуудын хувьд тун гэнэхэн тайлбар байна. Таны энэ үгийг би үнэмшлээ гэхэд гарибальдичууд үнэмшихгүй шүү дээ гэж генерал хэлсэнд, гүнгийн толгой нарийхан хүзүүн дээрээ ганхалзаж, царай нь түргэн түргэн үрчигнэн татваганаад, харин нүд нь ердийн адил хөдөлгөөнгүй тайван хэвээр байх тул уурлаж байгаа, инээж байгаагийн алин болох нь мэдэгдэхгүй, өгүүлрүүн:

	— Тэр гарибальдичууд чинь эзэн болохыг санаархсан өөдгүй амьтад! гэхэд нь, генерал өөрийнхөөрөө зүтгэж:

	— Ингээд та хэрэг явдлаас хөндий үлдэж болохгүй гэдгийг болгоож байгаа биз дээ. Тэр чинь биднийг дайсагнагч үзэл санаа баримталдаг болохоор зүгээр нэг үзэн ядсан хэрэг биш, нийгмийн ямар нэг өөрчлөлт гаргах гэсэн эрмэлзэл шүү дээ... Одоо генерал Бадольо... италийн арми... гэсэнд, 

	— Шившгийн урвагч! Тэр галаар тоглож, өөрийнхөө гэр орныг шатаасан байна. Тэр галд өөрөө хуйхлагдана даа! гэхэд нь, 

	— Ганц түүнийг хуйхлаад зогсох уу? Бид арга хэмжээ авахгүй бол бид бүгдийг түймэрдэж мэдэх биш үү? гэж Эверс хэллээ. 

	Генерал Эверс гүнтэй шөнө орой болтол ярилцав. Гэвч генерал шилтгээнээс сэтгэл дүүрэн буцжээ. Рамони гүн итали цэргийн бүх ангийг эргэж тэдний өмнө Италийн нэр төрийн төлөө дайсантай тэмцэхээ зогсохгүй байхыг уриалж, эх оронч үг хэлэхээр зөвшөөрсөн байна. 

	Маргааш өглөө нь хөгшин гүн хамгийн итгэлгүй хэсэг болох хурандаа Функийн 117 дугаар хорооны байрласан район тийш гарав. 

	Рамони гүнгийн анхны яриа амжилттай боллоо. Намхан нуруутай, хавчгар цээжтэй, шувууных шиг шөвгөр царайтай хурандаа Функ хүртэл суртал нэвтрүүлгийн бололцоог одоо болтол дутуу дулимаг үнэлж байснаа дотроо зөвшөөрчээ. 

	Гүн яриагаа маш энгийн байдлаар эхэлж, өөрийн бие өвчтэй учир суугаагаараа ярих хэрэгтэй болж байна, бас өөрөө өвгөн настай, бие султай, ийм олны өмнө үг хэлж сураагүй болохоор хүнд дуулдмаар чанга ярьж чадахгүй ч байж магадгүй гэж цугларагчдад хандан хүлцэн өчив. Гүн өөрөө эх орондоо халуун хайртай учир, хар муу санаатайдаа биш, учир ялгаж мэдэхгүйн харгайгаар буруу замаар орсон эх нутаг нэгнийхээ өмнө хүлээсэн хариуцлагыг бодоод, арга буюу хэвтрээс босоход хүрэв гэж ярьжээ. 

	Гүн цааш ярих тусмаа өвгөн хүний чичирхийлсэн хоолой нь чангарч үг нь улам улам халуун цогтой болж, түшлэгт сандалд атиран суусан бие цогцост нь хүртэл италийн хувь заяаны төлөө, цугларсан бүх хүмүүсийн хувь заяаны төлөө тэмцэх хүсэл үлэмжийн их хүч сэлбэж өгсөн шиг, эгцлэн суулаа. Тэгээд өчигдөрхөн Италийн цэрэг байсан тэр хүмүүст гүнгийн учирлан ярьсан зүйл нь их сэтгэгдэл төрүүлэхээсээ, түүний гадаад байдал нь илүү сэтгэгдэл төрүүлжээ. Тэр залуу зандан, эрүүл чийрэг улсыг энэ хөл нь татсан өвгөн эх орныхоо төлөө тэмцэлд уриалахад хүрч байгааг бодохоос ичиж нүүрээ хийх газаргүй болох шиг санагджээ. 

	Гүнг үг хэлсний дараа сайн дурынхан элсүүлэх ажил илүү урагштай болов. 

	Гүнгийн ятгалга яриа гурван өдрийн турш цаг үргэлж амжилттай үргэлжиллээ. Гэтэл дөрөв дэх өдөр нь санамсаргүй явдал болж, урьдын адил хуарандаа хориотой байгаа итали цэргүүдийн дунд гүнг гэнэн итгэмтгий сонсогчидтой нь хамт элэглэн дооглосон ухуулах хуудас үзэгдэх болжээ. Тэр ухуулах хуудсанд гүнгийн тухай хэлэхдээ, гүн бол засдаг сайхан үгээр жинхэнэ фашист мөн чанараа халхлахыг хичээж байгаа зальтай үнэг гэсэн байлаа. Үүнийгээ нотолж, фашист намын санд гүнгийн өргөж барьсан өглөгийн жагсаалтаас иш татсан байжээ. Ухуулах хуудас Рамони гүн одоо өөрийн өмчийн газар, шилтгээний төлөө амиа золиход бэлхэн байх тэнэг толгойтныг эрж байна гэсэн хурц мэргэн үгтэй шүлгээр төгссөн байлаа. 

	Гүн тэр өдөр итали цэргүүдэд үр хүүхдээ сургаж байгаа эцгийн адил огт ажиг сэжиггүй яриа хийв. Гэтэл яриагаа дуусгаж чадсангүй. Нэг хүн нөгөө ухуулах хуудсанд байсан шүлэгт ая оруулан дуулсанд бүх цэрэг өлгөн авч цөм дууллаа. Хөгшин гүн анхандаа гайхаж, дараа нь дууны үгийг анхааран сонсоод, уур нь шатаж, эцэс сүүлдээ айж хулчийгаад, хурандаа Функ дээр ум хумгүй зугтаж очсон байна. Энэ явдал Функийн хэсэг дээр, Пармогийн захад байдаг нэгэн хуаранд болжээ. 

	Функ ч гэсэн Рамони гүнгээс дутуугүй хилэгнэлээ. Хурандаагийн эрх мэдлийн районд ухуулах хуудас хэвлэх зүрхтэй этгээд байдаг байж шүү! 

	Хагас цагийн дараа хүч нэмэгдүүлсэн харуулаар бүсэлсэн тэр хуаранд нэлэнхий нэгжлэг хийж, дээр дурдсан дууны үгтэй тавин ухуулах хуудас олсны дээр бас бүүр ч илүү үймээнч утгатай өөр хэд хэдэн ухуулах хуудас гарсан байна. Юу вэ гэвэл, партизанууд италийн цэрэг,дарга нарыг буруу ухуулга ятгалгад авталгүй ууланд зугтан гарахыг уриалсан байжээ. Тэр ухуулах хуудсыг хэн авчраа вэ, хаана хэвлээ вэ гэдгийг мэдэх гэсэн бүхий л оролдлогоо ямар ч үр дүнгүй хоцорлоо. 

	— Хэн нэг нь шөнө хаясан байна билээ, чухам хэнийг бүү мэд гэсэн нэг л янзын хариу дуулдаж байлаа. 

	Хурандаа Функ дэлбэртлээ уурлаж, тэр ууртаа нэг итгэл муутай итали цэргийн ангийн бүх цэрэг дарга нарыг барьцаанд барьж аваад, орон нутгийн ард иргэдийн дотор баривчилгаа явуулах тушаал өгсөн байна. Тэр оройдоо уг районы ард иргэд эс захирагдах буюу хуаранд гарсан явдал дахин гарвал барьцаанд барьсан хүмүүсийг буудаж ална гэж сануулсан тушаал тарааж наажээ. 

	Ял шийтгэлийн хатуу чанга нь Функийн догшин хэрцгийг мэдэх хүн ч гэсэн гайхмаар болжээ. Үүнийг Пармогийн ард иргэд гайхахаар барахгүй, генерал Эверс өөрөө ч гайхлаа. Тэгээд хурандаа Функийг Кастель ла Фонте дахь дивизийн штабт нэн даруй ирэхийг тушаав. 

	Эверс бол тийм зөөлөн сэтгэлтний тоонд орох хүн биш. Барьцаанд хүмүүсийг баривчлах буюу бусдын хийсэн хэргийн төлөө тэднийг буудан алах нь командлалын тактикийн бодол санааны үүднээс юуг ч цагаатгаж болдог дайны үед бүрнээ байж болох ердийн хэрэг гэж генерал үздэг байжээ. Харин тухайн нөхцөл байдалд Фун ийн тэр ажиллагаа сайн дурынхан элсүүлэх явдлыг улам доордуулж мэдэх, цагаас эртэдсэн зүйл шиг санагдлаа. Чухам ийм учраас генерал хурандаад барьцааны улсын тоог цөөрүүлэх хэрэгтэй, ядахдаа сайн дурынхан элсүүлж байгаа өдрүүдэд онцын хэрэгцээгүйгээр эрс хатуу арга хэмжээ авах явдалгүй, итали хүмүүсийг дээд арьстны хүмүүс биш гэж эс ойшоон үздэгээ италичуудын нүүрэн дээр ил харуулахгүй байхыг тэсвэртэй тайлбарлан учирлав. 

	Роберт Функ шөнө орой болсон хойно генерал Эверсийн албан тасалгаанаас гарлаа. Функ шөнийн цагаар Пармод буцах зүрх хүрэхгүйн учир гэртээ хоноод яв гэсэн гүнгийн урилгыг баяртайяа хүлээн авчээ. 

	Рамони гүн Пармод үг хэлээд бүтэлгүйтсэнээс хойш суртал нэвтрүүлгийнхээ ажлыг зогсож, шилтгээнийхээ харуул манааг чангатгалаа. Хэдий тийм боловч сэтгэл нь амрахгүй байжээ. Шөнө нь өчүүхэн төдий чимээ гарах тоолонд сэрж, партизануууд одоо л дайраад ирэх вий гэж айж бэмбэгэнэдэг байв. Ялангуяа нэг удаад гадагш яваад эргэж ирэхэд гэрт нь өөрийн нь ширээн дээр нөгөө гайтай ухуулах хуудас байсныг олсноос хойш бүр их айх болжээ. Нэг хүн харуул манааг нэвтрээд тэр хуудсыг авчирч тавьсан байх нь. Эсвэл тэдний бүрэлдэхүүнийг шалгахын тулд СС-ийн албаны даргын хүчин туслалцааг авах хэрэгтэй болох нь байна. Хүн бүрийг биеэрээ байцааг. Энэ ухуулах хуудас тэнгэрээс унаагүй нь лав. Миллерт хандаж хүсэх санаа гүнгийн толгойд урьд нь яагаад орсонгүй вэ? Шилтгээнд хошууч Штенгель өвчтэй хэвтэж байгаа үед СС-ийн цэргээс харуул гаргаж өгөхийг гуйх нь тун тохиромжтой. Зөвхөн хошууч Штенгелийн аюулгүй байдлыг хангах гэсэн санаагаар хэлэх юм шүү. Ер нь сүүлийн үед фон Гольдринг ч гэсэн гэртээ байх нь ховор болжээ. Тулгуурт байр буюу гарнизонд хоноглох нь олон боллоо. Өнөөдөр бас л ирсэнгүй. Генерал нь түүнийг нэг тийш явуулсан бололтой. Энэ Функ тааралдсан нь яамай даа. Бас Гольдринг ирж амждаг болов уу?

	Гэтэл Генрих маргааш өглөө нь л Кастель ла Фонтед ирлээ. Ирсэн даруйдаа газар дээрх байдлын тухай генералд илтгэхээр шууд штабт очоод, үдийн үед л гэртээ эргэж ирэхдээ Лютцийг бас дагуулан гарчээ. Рамони гүнд эвгүй явдал тохиолдсоны учир генерал Эверс өөрийн нэрийн өмнөөс уучлал гуйх, гүнг өөр районд үг хэлнэ үү гэж ятгахыг Лютцэд даалгасан байжээ. 

	Тэд штабаас гарсны дараа, 

	— Курт ээ, битгий хурдан давхиарай. Би ядаж эрүүл агаар жаахан амьсгалъя гэж Лютцийг хэлэхэд, 

	— Явган явах юм биш үү гэж Генрих өгүүлсэнд, 

	— Үгүй, би буцах замдаа явган явъя. Чи урьд шөнө унтаагүй биз. Бүүр нойрмоглоод байгаа харагдана гэж хариулжээ. 

	Генрих машины суудлын түшлэгийг налж, нойрондоо дийлдэн үүрэглэнэ. Лютц, түүнд саад хийхгүйн тулд юм ярилгүй,машины нээлттэй цонхоор урсан орох цэвэр агаарыг сөрөн нүүрээ дуртайяа тавьж явлаа. Дэндүү хурдан хүрээд ирсэн нь харамсалтай. 

	Рамони гүнгийн өвөг дээдэс шилтгээндээ тун үзэсгэлэнт сайхан газрыг сонгож олжээ! Басстон бяцхан цайз гэмээр их тохиромжтой газар юм. Ёоз муутай цамхгууд, сэрвийж, хаалга үүд нь цаг ямагт дангинатал хаалттай байдаг бил ээ... Лютц шилтгээний танил дүрсийг хайхрамжгүйхэн харж байснаа гэнэт бүх биеэрээ урагш тонгойв. Энэ юу бол оо вэ? Өнөөдөр хаалга, үүд нь яагаад задгай байна вэ?

	— Хар хурдаар давхиад, хаалганы дэргэд очоод зогсоорой! гэж Лютц тушаав. 

	Курт хурдаа сольсонд машин урагшаа огцомхон ухасхийлээ. Огцом ухасхийх түлхэлтэд Генрих цочин сэрж, нэг аятайхан суниагаад, Куртийг болгоомжгүй явлаа гэж загнав. Гэтэл гэнэт Генрихийн нүд нь том болж, нойр нь тэр дороо сэргэлээ. Цэлийтэл нээсэн хаалганы дэргэд харуул манаа алга байв! 

	— Зэвсгээ бэлтгэ! гэж Генрих тушаагаад, Куртэд болгоомжтой яв гэсэн дохио өгөв. 

	Машин гол хаалганы дэргэд алгуурхан явж хүрлээ. Байшингийн гол хаалга цэлийтэл онгойсон байх бөгөөд үүдний танхимын шалан дээр нэг хар цамцтын хүүр хэвтэж байлаа. Гурвуул саатаж зогсолгүй, шууд гүнгийн байр тийш ухасхийв. Бүх өрөө нь хоосон байлаа. Орон дээрээс нь үнгэж хумьсан цагаан даавуу унжиж, шал дээр хөнжил нь хэвтэж байлаа. 

	Мария-Луизагийн хэсэгт өнгөцхөн харахад юм бүгд хуучин янзаараа байх шиг атал Генрих Лютц нар тэнд ч гэсэн ганц амьд амьтантай дайралдсангүй. Тэгтэл гудмаас:

	— Эрхэм ахлах дэслэгч ээ! гэж Куртийн сэтгэл догдлон дуу гарах сонстов. 

	Үйлчлэгч цэрэг, Генрихийн ажлын өрөөнөөс агшин зуур үсрэн гарч ирээд, гудмын дунд айж ширвэгдсэндээ зэвхий царайлан зогсож, 

	— Тэ... тэнд.. тэнд... гэж ээрэн дуугарав. 

	Генрих Лютц, хоёр түүний тайлбарлан ярихыг хүлээлгүй, ажлын өрөөнд гүйж орвол тэнд хүн байсангүй, унтлагын өрөө рүү ороход хошууч Штенгелийн орон дээр цагаан даавуунд мухлайдаж боосон нэг хүн хэвтэж байгаа харагдав. 

	Түүнийг Штенгель гэж Лютц бодоод, төдий л их ёсорхолгүй, ороосон цагаан даавууг нь задалж эхэлснээ, гүнгийн охин ухаангүй хэвтэж байгааг харж, цочсондоо дуу алдлаа. 

	Мария-Луиза ухаан орсон даруйдаа чухам юу болсныг тайлбарлан хэлж чадсангүй. Түүний хэлэхээр бол өөрөө урьдын адил өөрийн унтлагын өрөөнд унтахаар хэвтээд, хэвтсэн даруйдаа унтаад өгсөн гэнэ. Шөнө нь бүгчимдсэн боловч сэрж чадсангүй, нэг ёроолгүй хар нүх рүү нисэж байгаа юм шиг болсон гэнэ. Штенгель хаана байгаа, өөрөө яагаад энд байгааг Мария-Луиза мэдэхгүй байлаа. Өөрийг нь яаж ингэж ороож өлгийдсөнийг бас мэдсэнгүй. Бие нь маш тавгүй байсан учир цонх онгойлгоно уу гэж хүсэв. Үргэлж нэг нялуун юм үнэртээд, одоо болтол дотор нь муухай болж огиод байгаа ажээ. 

	Генрих орны дэргэд байгаа боолтыг Лютцэд үг дуугүй заав. Тэр алчуураас хлорформын дөнгөж мэдэгдэхүйц үнэр бас үнэртсээр байлаа. Тэр хоёр генерал, Миллер хоёрт утасдаад, Шилтгээнийг алхам алхмаар нэгжиж эхлэв. Зооринд шивэгчин хүүхэн, гүнгийн сангийн хөгшин нярав хоёр хориотой байсныг оллоо. Тэр хоёр даарсан, айсан нийлж бэмбэгэнэтэл чичрээд бас л өөдтэй юм хэлж өгсөнгүй. Тэднийг танихгүй улс орноос нь босгоод, энд авчирсан гэнэ. Гүн, Штенгель, бас шилтгээнд хоносон хурандаа гурав яасныг тэд мэдэхгүй, харуул манаа яасныг хэлж чадахгүй байлаа. 

	Миллер сэтгэл нь хэзээ хэзээнийхээс түгшиж, нэн даруй хүрч ирлээ. Гүнгийн хувь заяаг Миллер онц сонирхсонгүй. Функийн алга болсныг ч сэтгэл тайван өнгөрүүлэх сэн. Харин тэр хоёртой хамт маш нууц газрын дотоод хамгаалалтын дарга Штенгелийг партизанууд олзолж аваачсан нь СС-ийн албаны даргыг тоглоомгүй айлгажээ. 

	Миллер эрүүлч нохой адил гүн, түүний зээ охины өрөө тасалгаагаар шиншлэн гүйж, хаалганы бариул, цонхны цүүг галт шилээр үзэж байлаа. Гэтэл партизанууд арын хаалгаар орж ирсэн нь үзтэл ил байв. Гол хаалга нь хаалттай, гудамд олон хүний мөр байв. Тэгэхлээр партизанууд арын хаалгаар орж иржээ. Харин тэр хаалгыг хэн онгойлгож өгөв? Тасалгаа нь хаалганд хамгийн ойр байдаг Штенгель хүртэл яагаад эсэргүүцэж хамгаалсангүй вэ? Түүнд зэвсэг байсан болохоор чимээ шуугиан сонстмогц түгшүүрийн дохио өгч болох байсан шүү дээ... Бас харуул манааныхан яагаад түгшүүрийн дохио өгсөнгүй вэ? Хамгийн гол нь Рамони гүн Фүнк, Штенгель гурав хаачив?

	Миллер, гүнгийн ажлын өрөөг үзэж эхэлсэн үед бүх учир тодорхой боллоо. Рамони гүнгийн ширээн дээр дармал үсгээр бичсэн зурвас байхыг үзвэл:

	«Хөгшин гүн, хурандаа Функ, хошууч Штенгель нарыг бүх харуул манааны хамт бид барьцаа болгож авлаа. Та нар Пармод гэм зэмгүй хэдэн арван хүнийг баривчлаагүй бол бид ийм арга хэмжээ хэрэглэхгүй байсан сан. Пармод нэг л хүнийг буудан алах юм бол бид олзлогдогчдыг солих тухай хэлэлцээ ч хийлгүйгээр барьцаанд авсан бүх хүмүүсийг дүүжилж ална. 

	Гарибальдийн нэрэмжит отрядын дарга» гээд дор нь гаргаж уншихын аргагүй гарын үсэг байв. 

	Гарибальдичууд гүнгийн шилтгээнийг дайрсан нь хэн бүхнийг гайхан мэдрэхэд хүргэжээ. Тэгэхдээ санаанд оромгүй гэхээсээ, зохион байгуулалттай нь гайхалтай байлаа. Хэрэмдээ буудлагын нүхтэй, цонх нь төмөр сараалжтай, хаалга нь хүнд зузаан төмөртэй ийм шилтгээн харуул манааныханд партизануудын зоримог дайралт байтугай нэлээд олон дайсны бүслэлтийг ч тэсвэрлэх бололцоо олгохуйц байжээ. 

	Гэтэл харуул манааныхан ганц ч буу тавиагүй, ер нь үүдний өрөөнд алагдаад хэвтэж байсан хар цамцтаас бусад нь ямар ч эсэргүүцэл үзүүлээгүй бололтой. 

	«Яагаад энэ бүх хэрэг гарав. Дээд дарга нарт юу гэж илтгэх вэ? Яаж биеэ цагаатгах вэ?» гэж Миллер, Эверс хоёр бие биеэсээ асууж, энэ хүнд байдлаас гарах арга замыг дэмийлэн эрэлхийлж ядав. 

	Юуны өмнө өөрсдөд нь хариуцлага оногдоно гэдгийг тэр хоёр ойлгож, бас Штенгелийн биеийг хамгаалах талаар цаг тухайд санаа авалгүй байж хэчнээн уучилшгүй алдаа хийснээ сая мэдлээ. Хошуучид гай зовлон тохиолдох юм бол Миллер, Эверс хоёрын учирлаж хэлэхийг ч анхаарч сонсохгүй болно. 

	Мария-Луиза ч гэсэн Штенгелийн төлөө хамгийн их сэтгэл зовжээ. Энэ бүгд хэчнээн санамсаргүй, хэчнээн гайтай хэрэг болов! 

	Гүнгийн зээ охин Генрихт хандан:

	— Үгүй... Та л тэднийг аврах ёстой. Та миний амь сахигч баатар байхаар амлаж орхиод, өөрөө намайг авга ахтай минь бас өвчтэй баронтой хамт орхиод явчихсан. Тэр гайтай барьцааны улсыг суллаж тавь гэж генералыг ятгаач. Тэднээс болж хамаг хэрэг гарлаа! хэмээн гуйж гувшлаа. 

	Маргааш өглөө генерал дээр орно. Үгэндээ оруулахыг хичээе гэж Генрих амлалаа. 

	Гэтэл генерал онцгой даалгавар гүйцэтгэх даргаа өөрөө санажээ. Шилтгээнийг бямба, ням гарагийн шөнө довтолсон бол даваа гарагийн өглөө Лютц найздаа утасдаж генерал маш чухал, яаралтай ажлаар Генрихийг дуудаж байгааг мэдэгдэв. 

	Генрихийг штаб дээр ирмэгц Лютц тайлбарлан

	— Эверс өчигдөр Умарт бүлгийн командлалд энэ болсон будилаант явдлын тухай илтгээд Штенгелийг суллах талаар бүхий л арга хэмжээ нэн даруй авах тушаал хүлээж авсан байна. Өнөө өглөө манай энд умарт бүлгийн штабын төлөөлөгч ирж, албан ёсны тушаал авчирсан. Тэр тушаалд Штенгелийн тухай голлож дурдаад, гүн Функ хоёрын тухай далимд нь цухасхан дурдсан байна. Ер нь өөрөө бушуухан ор. Генерал, чамайг хоёр ч удаа сурагласан гэлээ. 

	Генералын албан тасалгаанд өөрөөс нь гадна Миллер, бас дэд хурандаагийн погонтой өөр нэг дарга байгаа нь командлалын төлөөлөгч мөн бололтой ажээ. Эверс баярлан дуу алдаж:

	— Аа ашгүй ахлах дэслэгч хүрээд ирэв үү! Танилцаад суугтүй. Бидний яриа баахан санамсаргүй бөгөөд... сонирхолтой... маш хариуцлагатай даалгаврын тухай болно гэхэд нь:

	— Би анхааран сонсож байна, эрхэм генерал аа! гэж Генрих дуугарсанд, 

	— Танд даалгахаар бидний шийдвэрлэсэн үүрэг бол уг нь онцгой даалгавар гүйцэтгэгч даргын хувьд таны гүйцэтгэх үүрэгт ажлын хүрээнээс хальсан боловч туйлын чухал даалгавар. Товчоор хэлэхэд, бид таныг гарибальдичуудын отрядад явуулахаар шийдээд байна гэж генерал их л ёсорхог яриагаа эхэллээ. 

	Даалгавар нь үнэндээ санаанд ормооргүй зүйл байсан тул Генрих гайхаж, тэнд байгаа хүмүүсийн царайг ээлжлэн харав. Генерал өгүүлрүүн:

	— Тийм ээ, та ташаа дуулаагүй. Танд партизан отрядын даргыг эрж олоод, барьцааны хүмүүсийг солилцох тухай түүнтэй хэлэлцээ хийж эхлэх үүрэг хүлээлгэж байна. Партизанууд шилтгээнээс барьж аваачсан хүмүүсээ суллаж тавихыг зөвшөөрвөл бид Пармод баривчилсан улсыг суллан тавихыг зөвшөөрнө. Ямар нэг төвөгтэй явдал гарвал ганцхан хошууч Штенгелийг авах санал тавиарай гэхэд нь, штабын төлөөлөгч хажуугаас орж:

	— Бид зөвхөн Штенгелийг буцааж авах гэж улайгаад байвал түүгээрээ түүний нууц байдлыг илчлэхэд хүрнэ гэдгийг хэлмээр байна. Партизанууд ямар учиртай юм бол гэж сонирхоно. Тэгээд... гэхэд нь, 

	— Таны зөв, таны зөв гэж генерал зөвшөөрөв. 

	— Хэлэлцээг хийхдээ бидний хамгийн сонирхож байгаа хүн бол Рамони гүн юм гэж партизануудад бодогдохоор хийх хэрэгтэй юм байна гэж Миллерийг зөвлөхөд, 

	— Барон та энэ даалгаврын тухай ерөнхийд нь юу гэж бодож байна? хэмээн Эверс хэлээд, Генрихийн царайг ажиглан ширтлээ. 

	— Би ямар ч хэцүү даалгаврыг биелүүлэхэд бэлхэн байна... Гол утга учрын тухайд биш, хэлбэрийн талаар саналаа хэлж болох уу? Та татгалзахгүй биз? гэж Генрих өгүүлсэнд:

	— Яригтун, барон! гэхэд нь, 

	— Би Беларуст партизануудтай тулгарч үзсэн. Партизанууд цэргийнхээ нэр төрийг хамгаалах гэж маш хичээнгүй зүтгэдгийг баттай мэдсэн юм. Гарибальдичууд ч гэсэн бас л тийм байх гэж бодож байна. Би тэдэн дээр ганцаараа очвол үүнийг үл хүндэтгэсэн хэрэг гэж үзээд, хэлэлцээ хийхээс татгалзах байх. Наад зах нь хоёр хүнээс бүрдсэн албан ёсны төлөөлөгчид явуулах хэрэгтэй. Ингэвэл буйртай харагдахаас гадна бидэнд ч тохиромжтой юм. Ямар нэг бэрхшээл гарахад зөвлөж ярих хүн хажууд байх болно гэсэнд, 

	— Ахлах дэслэгч зүйтэй санал гаргалаа гэж би бодож байна хэмээн командлалын төлөөлөгч хамгийн түрүүн зөвшөөрөв. 

	— Хоёр дахь хүн нь эрхэм Миллер байж болох сон гэж Эверс дуугарахад Миллерийн царай зэвхий даасныг Генрих ажиглаад

	— Би эрхэм Миллерээс илүү хүн олдоно гэж бодохгүй боловч түүний нэрийг дэвшүүлснийг татгалзмаар байна. Эрхэм Миллерийг партизанууд дэндүү сайн таних болов уу гэж айж байна. Түүний машиныг удаа дараа партизанууд буудаж байсан. СС-ийн албантай холбоогүй хүн төлөөлөгчөөр очих ёстой. Дорнод фронт дээр бол ийм тохиолдолд нэг бол санваартан, үгүй бол эмч хүнийг авдаг байсан гэж хэлсэнд Миллер их л тал өгсөн байдалтай харжээ. 

	Тэгээд нэлээд удаан дуугүй сууцгаав. Хүн бүр дор дороо таарах хүнийг эрж бодно. Эцэст нь

	— Энэ ажлыг цэргийн эмнэлгийн ерөнхий эмч Матинид даалгавал яасан юм бэ? гэж Миллерийг санал гаргахад, командлалын төлөөлөгч дал мөрөө хавчаад, 

	— Тэр хүний нэр миний санаанд нэг л таарахгүй байна. Тэр доктор чинь итали хүн юм уу? гэсэнд, 

	— Эцэг нь л итали хүн, эх нь бол ёстой цэвэр герман хүн гэж Миллер яаран тайлбарлаад, Матинийг учир зүггүй магтаж гарахад нь Генрих инээдээ барьж ядав. СС-ийн албаны дарга дөнгөж саяхан Матинийн тухай огт эсрэг юм ярьж байсан шүү дээ. 

	— Тийм юм бол би татгалзахгүй гэж командлалын төлөөлөгч зөвшөөрсөнд, 

	— Би ч татгалзахгүй гэж генерал дэмжив. 

	— Тэгвэл Матинид хэл өгч болох шив дээ? гэсэнд, 

	— Аль болох түргэн мэдэгд. Нэн даруй цэргийн эмнэлэг рүү оч гэлээ. 

	Матинийг ятгаад байх хэрэг гарсангүй. Хэргийн учрыг мэдсэн даруй зөвшөөрөөд. — Гарибальдичуудын отрядыг юуны өмнө Пармогоос эхлэн эрсэн нь дээр, учир нь Функийн барьцаанд баривчилсан улс тэнд байгаа гэж хэллээ. 

	— Тэр ч тийм байж. Харин Пармо бол зөвхөн эх авах газар. Тэгтэл эрэл хийх чиглэл ямар байх вэ? Шууд уул өөд таамгаар явах уу? гэж Генрих асуусанд;

	— Хорооны штабт мэдээ баримтын юм байж магадгүй. Партизануудын үлдээсэн зурваст хэлэлцээ хийе гэсэн үгийг бүүр шууд цухуйлгасан байна лээ шүү гэхэд нь, 

	— Чи хэдийд гарч чадах вэ? гэсэнд, 

	— Одоо ч явсан бэлэн. Би өглөөнийхөө үзлэгийг хийчихсэн. Туслагчдаа л хэл өгөх хэрэгтэй байна... гэхэд, 

	— Тэгвэл би чамайг энд хүлээж байя. Хамт генерал дээр очиж, бид бэлэн болсноо илтгэе гэж Генрих хэлжээ Матини утсаар туслагчтайгаа ярьж, зохих заавар өглөө. Арваад минутын дараа хоёр найз штабт очихоор явлаа. Гольдринг автомат буу, цув авчруулах, бас Мария-Луизад зурвас өгүүлэхээр Куртийг шилтгээн рүү явууллаа. Генрих тэр зурвастаа партизануудтай хэлэлцээ хийх төлөөлөгчөөр Пармо орохоор явлаа. Гүн Штенгель бусад барьцааны хүмүүсийг суллаж чадах болов уу гэж найдаж байна гэдгээ Мария-Луизад товчхон мэдэгджээ. 

	— Хэлэлцээ хийх төлөөлөгчид ийм хурдан зуур бэлэн болж чадсан явдалд генерал ч тэр, командлалын төлөөлөгч ч тэр, сэтгэл хангалттай байжээ. Генералын захиж хэлсэн нь: — Та нар Штенгелийг ямар ч атугай суллаж авчрах ёстой гэдгийг санаарай. Гарибальдичууд та нарын саналыг зөвшөөрөхгүй байвал бид партизануудын ар гэрийнхний суудаг тосгоныг газрын хөрстэй тэгшилнэ гэдгийг сануулаарай гэхэд нь, 

	— Бидэнд сүрдүүлэхийн хэрэг гарахгүй биз гэж бодож байна хэмээн Матини бат итгэлтэй хэлсэнд, 

	— Тийм л байх болтугай гэж генерал албархуу хариулжээ. Явах төлөөлөгчдийн өмнө генералын сэтгэл баахан зовнисон учир түүнийгээ албан ёсны хүйтэн хөндий үгээр нуухыг хичээсэн байна. Гэвч тэднийг явах үед Эверс тэссэнгүй:

	— Би таныг энэ аюултай ажилд явуулах хэчнээн дургүй байгааг тэнгэр харж байна гэж Генрихт аяархан хэлжээ. 

	Жин үдийн үед төлөөлөгчдийн машин Кастель ла Фоктегоос гарлаа. 

	— Чи нөгөө зурвасыг гүнгийн зээ охинд өгсөн үү? гэж Куртээс Генрих асуусанд, 

	— Ахайтан унтаж байсан, тэгээд шивэгчинд нь өгсөн гэж Курт хариуллаа. 

	Генрих, Матини хоёр машинд суухын өмнө гар буугаа дахин шалгаад юм ярихын далимд зам гудсыг цаг үргэлж анхааралтай ажиглаж явлаа. 

	— Чөтгөрийн аманд орохоос айхгүй байна уу? гэж Матинийг оросоор асуухад нь, 

	— Чөтгөр, санаснаас тийм аймшигтай биш байдаг юм! гэж Генрих мөн оросоор хариулав. 

	— Тэгсэн ч гэсэн зүрх бэмбэлзээд байгаа биз дээ? гэхэд нь. 

	— Бид Функийн баривчилсан хөөрхий золгүй улсыг аварч чадвал зовж зүдэрсний маань хамаг хэрэг бүтэх нь тэр гэсэнд Матини Генрихийн гарыг чанга атгаад, 

	— Бидний хэрэг бүтэх болов уу гэж найдаж байна гэжээ. Ийнхүү элдвийг ярилцан явсаар цаг өнгөрснийг мэдсэнгүй, Пармод ийм хурдан хүрч ирснээ хоёул гайхлаа. 

	Хорооны штабт тэднийг очиход санамсаргүй болоод маш тааламжтай мэдээ хүлээж байлаа. Хагас цагийн өмнө нэг хүн штабт утасдаж, Гарибальдичууд хэлэлцээ хийж эхлэхийг зөвшөөрч байгааг төлөөлөгчдөд дамжуулахыг хүссэн байна. Штабын төлөөлөгчид Пармогоос умар зүг гарах хэрэгтэй. Арван километр яваад, машинаасаа гарч, өндөр боржин асгын доорх булагт хүртэл зуугаад метр явган явна. Тэнд гарибальдичуудын төлөөлөгчид хүлээж байх болно гэж жижүүр мэдэгдлээ. 

	— Замаар хойшоо яв. Арван километр яваад зогсоорой гэж Генрих Куртэд тушаав. 

	— Биднийг Кастель ла Фонтегоос гарахаас бүүр өмнө бидний ирэхийг гарибальдичууд мэдсэн юм шиг байна. Би ойлгохгүй байна. Матини та учрыг мэдэв үү? гэсэнд, 

	— Бүүр ч ойлгохгүй байна. Үнэнээ хэлэхэд надад тун эвгүй санагдаж байна. Энэ даалгаврын тухай генерал, командлалын төлөөлөгч, Миллер, та бид хоёр ийм тавхан хүн мэдэж байсан шүү дээ. Бас Лютц мэдсэн байж болох юм. Нэг хүн партизануудад хэл мэдээ өгч дээ. Би бол хагас дундуур итали хүн болохоор намайг л сэжиглэнэ байх гэхэд нь. 

	— Та бид хоёр ганц ч минут холдоогүй шүү дээ. Би үүнийг гэрчилнэ гэсэнд, 

	— Миллер, даан ялангуяа намайг үзэн яддаг Кубис таны үгийг үнэмших юм уу даа? гэхэд нь, 

	— Бид партизаны төлөөлөгчдийг яаж эрж олсноо мэдээлэх албатай юм уу? Даалгаврыг биелүүлж чадвал барав! Яаж биелүүлсэн нь бидний дипломат нууц болно гэсэнд, 

	— Арав дахь километр! гэж Курт хажуугаас сэтгэл нь яагаад ч юм бэ хөдөлсөн байдалтай шивгэнэн өгүүлээд машинаа зогсоов. 

	— За яах вэ, цагаан далбаа өгөөдөх, биднийг эргэж иртэл эндээ хүлээж бай гэж Генрих хэллээ. 

	Генрих Матини хоёр нэг нэг жижиг цагаан дарцаг бариад, замын баруун талд байгаа мэдэгдэх төдийхөн жимээр орлоо. Арваад минут явсны дараа нүцгэн хад үзэгдэж. бас ойрхон газар боргио байгааг гэрчлэн ус хүржигнэхийг тэд сонслоо. 

	Генрих, Матини хоёрын зогсож байгаа тэр бага шиг тэгш өндөрлөг дээрээс гайхалтай сайхан үзэсгэлэнт байдал нүдний өмнө цэлийнэ. Намрын тунгалаг агаарт тэнгэрийн хаяа алс цэлийгээд хөх цэнхэр огторгуйн наагуур уулсын хачин хэлбэртэй оргилууд тодхон дурайж харагдана. Зарим нь өтгөн ой модон малгайтай, зарим нь улаан нүцгэн тэр уулсын оргилууд, дээр дээрээсээ өнгийгөөд. нарны туяанд алтлаг өнгийг цацруулж, уулсын орой бүр өөр өөр өнгөтэй үзэгдэж, нүцгэн оргилын ирмэг жигдхэн гялалзаж, царсан ойгоор хучигдсан уулсын бэл галын дөлд автсан юм шиг улбар туяа цацруулж, эвэрлэг модон төгөл зосоор будсан юм шиг улайрч, тэгш талын дээгүүр маргад эрдэнийн өнгөт зөөлөн туяа татна. Тэртээ доор Пармо харагдах нь энд тэнд барьсан зөгийн модон үүр шиг санагдана. Түүнээс дээшлээд Генрих, Матини нарын саяхан явж ирсэн зам зурайна. Тэр зам нарны туяанд нүд гялбам мөнгөлөг тууз мэт зурайж байснаа гэнэт хонгил нүхэнд орсон юм шиг, замын хажуугийн өтгөн ногоон моддын дунд далд орж, огцомхон эргэж тохойлдоод, асга хадыг тойрч, бас нэгэнтээ гялалзаад. нүдэнд үзэгдэхгүй болжээ. 

	— Яасан сайхан, яасан нам гүм юм бэ! гэж Матинийг өөрийн эрхгүй дуу алдахад нь, 

	— Энэ дэлхийн юм бүхнийг мартаж орхиод, энд ингээд нүд хужирлан зогсоод баймаар байна гэж Генрих дэмжлээ. 

	— Гэтэл байлдах тулалдах хэрэгтэй болж байдаг... гэж ард нь танихгүй хүн дуугарлаа. 

	Генрих Матини хоёр гэнэт цочин, огцомхон эргэж харвал өмнө нь ханцуйдаа цагаан даавуу уясан хоёр хүн зогсож байлаа. Ахлагч нь бололтой нэг нь тариачин хүний элэгдсэн эгэл хувцастай, намхан нуруутай, хар хүрэн үстэй, алжаангуй боловч уриалагхан царайтай нүүрэн дээрээ шинэхэн ягаан сорвитой хүн байв. Тэр сорви нь баруун санчгаас эх авч, хацрыг тууш дайрч өнгөрөөд, уруулын нь хавьд хүрчээ. 

	Хоёр дахь төлөөлөгчийг Генрих хараад золтой л дуу алдсангүй. Нарийхан магнайтай, энэ дэндүү өргөн, саглагар хөмсөг... Генрих эндүүрсэнгүй. Энэ бол Генрихийг Кастель Ла Фонтед ирснийхээ маргааш Миллерийн өрөөнд ороход дайралдсан итали хүн гарцаагүй мөн. 

	«Урвагч байж!» гэсэн бодол толгойд нь зэрсхийлээ. Генрих тэгээд чангаар:

	— Бидний өмнө, гарибальдичуудын отрядын төлөөлөгчид ирээд байна уу? гэж асуусанд

	— Бид мөн байна! гэж нүүрэндээ сорвитой партизан задгай сайхан инээмсэглэхэд. 

	— Бид бол генерал Эверсийн дивизийн штабын төлөөлөгч, ахлах дэслэгч фон Гольдринг, штабын эмнэлгийн ерөнхий эмч Матини нар байна гэж Генрих цэргийн дүрмээр биесээ танилцуулсанд, 

	— Пөөх яасан аймаар юм бэ! гэж сорвитой партизан бас л ялимгүй дооглосон байдалтай талбиун инээмсэглэв. 

	Хоёр дахь партизан нь саглагар хөмсөгнийхөө дороос Генрихийг анхааралтай ширтэв. 

	— Бид хэнтэй ярилцаж байгаа сан бол? гэж Матинийг асуухад, 

	— Гарибальдийн отрядын төлөөлөгчидтэй. Харин бид нэр усаа мартаж орхижээ гэхэд нь,

	— Бидний ирсэн хэргийг та нар мэдэж байгаа? гэж Генрих асуусанд, 

	— Тааварлаж байна гэхэд нь, 

	— Бид барьцааны хүмүүсээ солилцохыг зөвшөөрч байна. Та нар хэдэн хүн тавивал мөн төдий тооны хүнийг суллахаар амлаж байна гэж Генрих тун албархаг дуугаар хэллээ. Уг нь энэ сэтгэл огт зовсон шинжгүй тайван зогсож байгаа, нүүрэндээ сорвитой хүний дэргэд очоод, «Болгоомжил! Хажууд чинь дайсан байна» гэж хашхирмаар санагдана. 

	— Нэгийг нэгээр солих болж байна уу даа гэж нөгөө саглагар хөмсөгтэй хоёр дахь партизаныг дуугарахад, 

	— Тийм! гэлээ. 

	Нүүрэндээ сорвитой хүн нэг исгэрээд, 

	— Тэгвэл та нар баахан эрт ирж дээ. Пармод хурандаа Функийн баривчилсантай тэнцэх тооны хүнийг бид танай дарга нараас баривчилж гүйцтэл хүлээх хэрэгтэй болжээ... Тийм ч удаан хүлээхгүй биз гэж бодож байна. Манайхны дотор дарга урхилахдаа чадамгай улс бий гэхэд нь, 

	— Та нар манай болзлыг зөвшөөрөхгүй бол би манай командлалын өмнөөс аргагүй сануулах зүйл байна. Юу вэ гэвэл, хэд хэдэн тосгоныг шатааж, хүн амыг нь... гээд Генрих үгээ дуусгаж чадсангүй. Тариачны хувцастай партизаны царай нь зэвхий дааж, шинэхэн сорви нь улам ч тодроод, 

	— Та нар энд болзлоо тулгах гэж ирсэн үү? Тийм бол бидэнд ярих юм алга гэхэд нь, 

	— Байзнаарай. Ийм эрс ширүүн ярьж болохгүй шүү! Бид хэлэлцээ хийхээр ирсэн улс. Хэлэлцээ гэдэг чинь ихэнхдээ арилжаа наймаа шиг байдаг шүү дээ гэж Матини эвлэрэнгүй хэлсэнд

	— Бид үнэхээр арилжаа наймаа хийж сураагүй. Та нар шиг хүний амиар наймаа хийж сурсан улстай лав наймаа таарах байлгүй дээ гэж сорвитой партизан дооглонгуй янзтай өгүүлж, уруулд нь зэвүүн инээмсэглэл тодроод, — Бидэнд ганцхан болзол бий: бид танайхныг өгнө, та нар манайхныг өгнө гэхэд нь, 

	— Гэтэл манайд тавь гаруй барьцааны хүн бий шүү дээ... гэсэнд. 

	— Тавин дөрөв гэж партизан тодруулж хэлэхэд нь, 

	— Танайд дөнгөж арван нэгэн хүн байгаа гэж Генрих сануулсанд, 

	— Арван нэг ий? Та нар юу хэлнэ вэ? Манайд гуравхан хүн бий гэхэд нь, Генрих:

	— Тэгвэл тоолъё. Танайд гүн Альберто Рамони байгаа... гэсэнд, 

	— Бий гэв. 

	— ... хурандаа Функ... гэсэнд, 

	— Түүнийг дүүжилж албал зохих сон! гэв. 

	— Цэргийн дарга Штенгель... гэсэнд. 

	— Барон Штенгель шүү гэж сорвитой партизан засаж хэлэв. 

	— Гүнгийн бие хамгаалах найман хүн бий гэсэнд. 

	— Та нар тэднийг бас авах санаатай юу? Тэр таарахгүй. Тэд нар чинь манай итали улс болохоор тэдэнтэй бид тусгай тооцоотой. Бид ер нь бурхнаас айдаг сүсэг бишрэлтэй улс болохоор тийм нүгэлтэй улсыг эрлэгийн элчид явуулахгүй, удаан хүлээлгэж, сэтгэл түвдэхгүй байна. Ингэхлээр ердөө гурван хүний тухай ярьж байгаа хэрэг. Гэхдээ ямар гурав гээч! Гүн, Барон, хурандаа гурав шүү! Та нар оронд нь бидэнд юу өгч чадах байна вэ? Энгийн ажилчин, тариачин, жижиг гар үйлдвэрчид... Гүн өөрийгөө ганц ажилчнаар сольсон гэж дуулбал гомдох бус уу? Тэгвэл та нарыг хэзээ ч өршөөхгүй дэг. Ганц гүнгийн төлөө доод тал нь гучин хүн өгөх хэрэгтэй! Барон ч гэсэн сурвалжит язгууртай хүн! Гүнгээс хямдхан ч гэсэн, хорин хүнийг авах хэрэгтэй! Хурандааг бол ердөө дөрөвхөн хүнээр өгчихье! Функ шиг гарамгай хурандаад гомдолтой л юм. Ямар ч гэм зэмгүй энгийн номхон хүмүүстэй тулалдахдаа их баатар эр шүү. За ер нь ямарваа арилжаа наймааны адил бид ч хүүтэй л ярих болно. Бидний аль алдаж онохыг тэр гэх вэ? Харин... гэж сорвитой партизан хэлснээ, инээмсэглэхээ больж дууны нь өнгө хувираад хэрэв та нар барьцаанд барьсан хүмүүсийн нэгд нь ч гэсэн гар хүрэх юм уу, манай болзлыг зөвшөөрөхгүй бол танай гүн, баронтангуудыг хөлөөр нь дүүжилнэ гэдгийг мэдээрэй! гэхэд нь, 

	— Танай тавьсан болзлыг бид командлалтайгаа ярилцалгүйгээр хүлээж авах эрх байхгүй. Манай командлал уг болзлыг зөвшөөрвөл барьцааны хүмүүсийг ямар журмаар солилцох бэ? гэсэнд, 

	— Маргааш өглөө та нар барьцааныхаа улсыг машинаар нааш нь авчирна. Тэр улсыг уул өөд авируулж ядраагаад яах вэ дээ? Машинаа эндээс километрийн зайтай зогсооно. Ямар ч харуул манаа байх ёсгүй. Хүмүүсийг боргионы дэргэд авчирна. Энэ нь тэдэнд францчуудын ярьдгаар өглөөний зугаалга болог. Бид өөрсдийн барьцааны улсыг мөн энд авчирна. Ийм журмаар гүйцэтгэнэ. Хэрэв та нар барьцааны нэг л хүнийг авчраагүй саатуулах юм уу, гэмтээх юм бол танайхныг мөн адилхан тэгнэ гэдгийг сануулъя. За одоо удирдлагатай очиж ярьж тохиролцоцгоо гэхэд нь, 

	Маргааш өглөө бид хариу өгье гээд Генрих ёслоод явахад, Матини хойноос нь дагав. 

	Төлөөлөгчид машинд суусан хойноо тас тас хөхрөлдөж

	— Мөн ч ухаантай золиг байна шүү! гэж Генрих бахархан дуугарсанд, 

	— Харин цаадах өтгөн хөмсөгт нь нүдэнд нэг л хүйтэн харагдаад байна лээ гэж Матини хэлэв. 

	Генерал Эверс, командлалын төлөөлөгч, Миллер гурав Гольдринг Матини нарын эргэж ирэхийг тэсэж ядан хүлээж байлаа. Тэднийг дивизийн штабт эрүүл энх, эсэн мэнд эргэж ирэхэд нь бүгд сая дотор онгойж санаа алдав. 

	— Илтгээрэй барон! гэж генерал яаруулав. 

	Генрих партизаны төлөөлөгчидтэй уулзсан тухай, тэдний тавьсан болзлын тухай товчхон ярилаа. 

	— Зөвшөөрөхөөс биш дээ! гэж генерал шүүрс алдан өгүүлсэнд, 

	— Тэд нар нэр усаа хэлсэнгүй юу? гэж Миллерийг сонирхоход нь, 

	— Энэ ч хэрэг явдалд хамаагүй жижиг зүйл гэж генерал үгийг нь таслаад, Генрих, Матини нарт дахин хандаж, — Та нар ийм амжилттай эхэлсэн ажлаа маргааш өглөө дуусгахыг туйлаас хүсье гэхэд нь, Миллер, Эверст хандан:

	— Эрхэм генерал аа! Надад хүсэх зүйл байна. Пармод барьцаанд баривчилсан хүмүүсийн дотор ухуулах хуудас гаргахад оролцсон хэрэгт холбогдолтой нэг хүн байгаа нь илрээд байна. Бид тэр хүнээр дамжуулан хэвлэх үйлдвэрийг нь мэдэж болох сон. Тэр хүнийг үлдээгээч гэж би их хүсэж байна. Түүнийг өвчтэй байгаа, дараа явуулна гэж хэлэхэд болох юм гэв. 

	Миллер амандаа орсон амттайхан хоолыг алдахад хүрсэн нохой шиг байдалтай байлаа. Генрих хэлсэн нь:

	— Оролдоод үзэхэд болох юм. Харин тэгвэл барьцааны хүмүүс солих ажлыг эрхэм Миллер дуусгах биз ээ. Би хувьдаа ийм хариуцлагыг биедээ хүлээж чадахгүй. Учир нь гарибальдичууд төлөөлөгчдийнхөө хэлснээр болно гэж бодож байна. Тэгээд олзлогдогчдын нэгийг барьж саатуулна, тэгж барьж саатуулсан хүн нь хошууч Штенгель таарч болох юм. Партизанууд Штенгелийг барон хэргэмтэй гэж мэдсэн байна билээ, албан тушаалыг нь мэдчихэж ч магадгүй гэсэнд, Эверс гараа сэгсэрч, 

	— Үгүй, үгүй тийм болчимгүй хэрэг хийж болохгүй! Барьцааны бүх хүмүүсийг нэгийг ч үлдээхгүй өгч орхи! Энэ сэдвээр яриа ингээд дууслаа. Барон эрхэм Матини та хоёрыг маргааш арван нэгэн цагт хошууч Штенгель, гүн Рамони, Функ гуравтай эргэж ирэхийг хүлээж байя гэжээ. 

	Маргааш нь тэнгэр муухай болж намрын шиврээ бороо шивэрлээ. Бөөн бөөн бараан үүлс уулсын дээгүүр намхан нүүгэлтэж, моддын оройг шүргэнэ. Тэнгэр ийм байхад дулаан тасалгаандаа задгай зуухны дэргэд сайхан ном бариад эсвэл хуучин дарс хундагалаад сууж баймаар санагдана. Харин Генрих, Матини Мария—Луиза гурав үүрээр Пармод ирлээ. Гарибальдичуудтай хийсэн хэлэлцээ юу болж дууссаныг авхай мэдээд, Генрихийг баяртай сайхан мэдээ хүргэж ирсэнд нь тэврэн үнсээд, одоогийн энэ аюулгүй аялалд өөрийгөө авч явахыг шаллаа. Генрих зөвшөөрч орхиод, сүүлд нь өөрийгөө зөөлөн сэтгэлтэй гэж зэмлэхэд хүрэв. Мария-Луиза цаг үргэлж зүрх нь хөөрч, хүн болгон саад хийгээд байлаа. 

	— Матини яах гэж барьцааны хүн болгоныг үзэж, бас нэрсийн жагсаалтыг шүүж тулгаад байгаа юм бэ? Гарибальдичууд хүлээлгүй яваад өгвөл хүнээ сольж чадахгүй болно гэж Мария—Луизаг гомдол тавихад нь. 

	— Өвгөн гүн өнөө орой юм уу, аягүй бол үдийн хоолны үед гэртээ ирсэн байна гэж би танд амласан шүү дээ гэж Гольдринг, түүний сэтгэлийг засав. Үнэндээ Мария-Луиза өвгөн гүнийг ингэж тэсэж ядан хүлээж байгаа биш гэдгийг Генрих мэдэж байжээ. 

	Тэгж тэгж барьцааны хүмүүсийг машин дээр аваачлаа. Тэд их л айж сандарсан байдалтай байх боловч юу ч болсон дүүрсэн хэрэг гэж шийдсэн янзтай цөм машины тэвшинд дуулгавартайяа гарч суулаа. 

	Ачааны машинууд, өнөөдөр төлөөлөгчдийн мэдэлд генералын өгсөн суудлын «хорх» машинтай хамт хотоос нэгэнт гарсны дараа Генрих гэнэт мартсанаа санаж, 

	— Хүүе Матини! Бид чинь ингэхэд барьцааны хүмүүсийг хааш нь аваачиж яваагаа хэлээгүй юм байна шүү. Эд нар харуул манаа байхгүйг мэдээд ойд ормогц тал тал тийш зугтаж магадгүй гэв. 

	Матини жолоочид дохио өг гэж тушаалаа. Түрүүнд явсан ачааны машинууд зогсов. Матини тийшээ гүйж очоод, айж сандарсан хүмүүст тэднийг хааш нь яах гэж аваачиж явааг тайлбарлан хэлэв. Барьцааны хүмүүс бүгд нэгэн зэрэг дотор нь онгойж, нэг хүн шиг зэрэг санаа алдаад, царайд нь баярын инээмсэглэл тодорч, нэгэн хүн эхэр татан уйлж, бас нэгэн хүн «Бива!»1 гэж хашхирав. 

	Машинууд хөдөлж ес дэх километр дээр зогслоо. Барьцааны хүмүүс нойтон зам дээр халтирч гулсан, үстэй малгай, саравчтай малгайгаа дарж өмсөөд, сэтгэл нь хөөрч баясан уулын жимээр цувлаа. Хамгийн түрүүнд Матини зам зааж явлаа. Генрих цувааны сүүл барьжээ. 

	Замын тохойг өнгөрсний дараа явахад их бэрхтэй болж хүмүүсийн зарим нь хоцорч эхлэв. Уул өөд авирах гэж ядрахаасаа наана, бороо орсны дараа хөл тулах найдвартай тулгуургүй болсон зөрөг замын халтиргаанд тамираа барцгаажээ. Тэгж явсаар Матини тэргүүтэй барьцааны хүмүүсийн түрүүч нь тэгш өндөрлөгт хүрч, цувааны сүүлд явсан нэг нь алхаагаа нэмлээ. 

	Генрих тэгш өндөрлөг дээр хамгийн сүүлд гарч ирэв. Байц хадны дэргэд очиход хүмүүсийн нэрийг дуудан бүртгэж байлаа. Нөгөөх өтгөн хөмсөгт төлөөлөгч партизаны нэрсийн жагсаалтыг харж, хүмүүсийн нэрийг дуудаж байв. Барьцааны хүмүүс нэг нэгээрээ урагш гарч, дараа нь хажуу тийш ялгаран тусгай бүлэг боллоо. Сорвитой партизан хүн бүрийн гарыг чанга атгаж, тэнүүн сайхан инээмсэглэн угтаж байв. 

	— Танай барьцааны хүмүүс хаана байна вэ? гэж Генрих асуусанд, 

	— Тэр байна! гэж сорвитой партизан нэгэн том бул чулууг заахад нь Генрих тэр чулууны араар очиж харахад тэнд Гүн, Штенгель, Функ гурав байжээ. Хир буртаг болж сахал нь ургасан Рамони гүн дамнуурга дээр хэвтэж байлаа. Штенгель хоёр гараар өвдгөө тэвэрч, толгойгоо унжуулан суужээ. Штенгель хөдөлсөн ч үгүй, Генрихийг ч харсангүй, харин Функ даруй суудлаасаа босон харайж;

	— Фон Гольдринг! гэж чанга хашхираад, бяцхан нүдэнд нь баярын оч гялалзав. 

	Штенгель бас босон харайлаа. Гүн хөдөлгөөнгүй хэвтсээр байв. Рамони гүн суллагдсанаа ойлгож мэдээгүй бололтой. 

	— Бүгд ёсоороо байна уу? гэж Генрих дэргэдээ ирсэн сорвитой партизанаас асуусанд, 

	— Тийм ээ, тавин дөрвөн хүн бүгд нэрсийн жагсаалт ёсоор байна... Та нарыг олигтойхон шахаж тулгавал шударга байж бас чаддаг юм шив... гэж ёжтойхон инээмсэглэн хариулав. 

	Генрих, түүний хэлсэн үгийн учрыг ойлгоогүй дүр гаргаж, 

	— Ингээд бид өөрсдийнхөө хүмүүсийг авч болох шив дээ гэсэнд, 

	— Одоо болно оо! гэлээ. 

	Генрих, Матини хоёр гүнг хэвтүүлсэн дамнуургыг дамжлан, болгоомжтой уруудаж эхэллээ. Функ тус болох санаатай хажууд нь гүйнэ. Штенгель хойноос нь хэнэггүй сажилна. Өвчин нь гүйцэд эдгээгүй, үзэж өнгөрүүлсэн бүхний дараа сэтгэл нь төвшдөөгүй байжээ. 

	Тэд байц хаднаас зуугаад метр холдохын хэрд ард нь чанга исгэрэх сонстов. Дахин хоёр дахь, гурав дахь удаагаа исгэрэх сонсогдож түдэлгүй, Функийн барьцаанд баривчлагдаад байсан хүмүүс бүгд исгэрэлдэн, инээлдэж, хашхиралдлаа. 

	Штенгель сая л нэг сэхээ орж, Генрихийн дэргэд гүйж очоод, гараас нь дамнуургын ишийг шүүрэн авч, 

	— Функ ээ урд талд нь гарч, Матинитай дамжлалц гэж даргархаг дуугаар тушаагаад, Генрих тийш эргэж, санаанд оромгүй халуун дотно дуугаар, Барон та миний амийг хоёр дахь удаагаа аварлаа. Тиймээс таны аминд осол битгий учраасай гэж би хүсэж байна гэжээ. 

	Тэд дөрвүүл дамнуургыг машины дэргэд түргэн зуур аваачиж, хориод минутын дараа Пармод ирлээ. Тэнд Функ бууж, түүний байранд гүн, Штенгель. хоёрын дунд Мария-Луиза суулаа. 

	Машин замдаа дахин огтхон ч сааталгүй, Кастель ла Фонте тийш хурдлав. 

	
ӨР ТӨЛӨӨС

	Тарваль авгайд Генрихийн явуулсан захиа дугтуй дээрээ «эзэн нь явсан» гэсэн үл ойлгогдох бичигтэй эргэж иржээ. 

	Хайхрамжгүй бичсэн хоёрхон үг байна. Үүнийг уншаад учир нь ойлгогдохгүй дэмий л сэтгэл түгшиж, зүрх өвдөнө. Өнгөрсөн явдалтай холбож байсан бас нэг сэжим ингээд тасарчээ. Тарваль авгайгаас гуйсан Моникагийн гэрэл зураг Генрихт олдох нь өнгөрчээ. «Эзэн нь явсан» гэж байна... Моникийн амь үрэгдсэнийг мэдээгүй, түүнд явуулсан анд нөхдийн нь захиа мөн ийм хаягтай буцаж очсон байх даа. Яасан аймшигтай вэ! 

	Генрих дугтуйг ширээнийхээ нүхэнд далд хийсэн боловч «Эзэн нь явсан» гэсэн энэ үгс нүдний өмнө үзэгдсээр байлаа. Моника бас «явчихсан». Түүний нэрийн ард Миллер чухам ийм үг бичсэн ч байж болох юм. Бертгольдын тусгай даалгаврыг аваад, «алагдсан» гэж бичиж чадаагүй нь мэдээжийн хэрэг. Энэ тухай үргэлж бодсоор байж Миллертэй өдөр бүр уулзаж, мэндэлж, юм ярихын хажуугаар зүрх нь ингэж шаналан өвдөхийг тэсвэрлэхэд юутай хэцүү вэ! Улирах цагийн эргэлтэд шарх аньж эдгэдэг гэлцдэг. Үгүй, шархыг улирах цаг эдгээхгүй, ажил л эдгээнэ. Генрих үүнийг биеэр үзэж мэджээ. Генрих ажил хийж, хамаг санаа бодлоо дайсны нууцыг аль болох түргэн олж мэдэхэд чиглүүлж байвал сэтгэл нь илүү төвшин байна. Генрих гойд нарийн төвөгтэй даалгавар өгсөн учир биелүүлэх хугацааг хязгаарлаж тогтоосонгүй. Гэсэн ч түм буман хүний аминд хамаатай ажил юм болохоор түргэн хөдлөх хэрэгтэй гэдгийг өөрөө мэдэж байлаа. Гэтэл хийсэн юм тун бага байна. Одоогоор заводын зөвхөн хаягийг олж мэдээд байна. Өнөөдөр Штенгелийнд очоод ямар нэг шинэ зүйл олж мэдэх магадгүй. 

	Штенгель явж явж ахлах дэслэгчийг гэртээ урьжээ. Генрих, түүнийг уснаас татаж гаргасны дараа, ялангуяа барьцааны хүмүүсийг сольсон тэр бүх намтарт явдлаас хойш хошууч Штенгель Генрихт их л анхаарал талархалтай хандах болжээ. 

	Штенгель, хотын хамгийн тохилог нэгэн гудамжнаа, инженер Альфредо Леррогийн өргөөнд, хоёр өрөөг нь эзэгнэн суудаг байлаа. 

	Генрих гэрийн эзнийг ямар хүн болохыг сонирхон лавласанд Штенгель хэлсэн нь, 

	— Энэ Леррогийн тухай хэчнээн цөөн хүн мэдэж байвал төдий чинээ сайн гэж тайлбарлахад нь, 

	— Ёстой онцгой этгээд гэдэг нь шив дээ? Эдний байшингийн дэргэд автомат буутай хоёр цэрэг жижүүрлэж байдаг нь учиртай хэрэг биз гэсэнд, 

	— Энэ хүн надад бол зуны салдаггүй шумуул шиг яршиг болж гүйцлээ. Энэ хүний амь насыг би толгойгоороо хариуцаж байгаа юм шүү. Заводыг ч бас адил. Энд асрагчийн үүрэгтэй суулгасан юм. Гэхдээ энэ нь нэг талаар аятайхан юм. Би одоо эднийд хооллодог Лерро бэлэвсэн эр. Охин нь овоо сайн эзэгтэй юм. Нэг өдөр миний үйлчлэгч цэрэг, тулбага загастай ноцолдож байгааг хараад, намайг гэртээ өглөө, өдөр, оройн хоол идэж бай гэж хэлсэн юм гэхэд, 

	— Байз, байз, тэр чинь нөгөө загасан хоол сайхан хийдэг айл гэдэг чинь биш биз? Та намайг танилцуулж, дарсан тулбага загасаар дайлна гэж амласан шүү дээ гэсэнд

	— Энэ тухай синьорина2 Софьятай урьдаар ярьж таарах хэрэгтэй гэхэд, 

	— Синьорина Софья гэв үү? Хөөрхөн хүүхэн үү? гэсэнд, 

	— Эрд гарах дэндүү дуртай юм. Би тийм хүүхнээс айдаг болохоор олигтой сайн хараагүй. Ер нь зүгээр хүүхэн шиг бил ээ. Даанч их аманцар даа. Эцгээсээ огт өөр зантай. Эцэг нь загас судлалын тухай л ярихгүй бол их төлөв дуугүй байдаг. Энэ дэлхий дээр түүний сонирхдог ганц юм нь тэр. Техникийг хасаад тэр шүү. Техникийн талаар бол арван хуруу шигээ мэднэ. Завод дээр түүнийг амьд нэвтэрхий толь шиг үзэж харилцдаг гэжээ. 

	Тэгээд би хэзээ тулбага загасны амт үзэх болж байна? Бас хэзээ синьорина Софьятай танилцах вэ? Эмэгтэй хүнгүй болохоор хөвд хөгцөд дарагдсан юм шиг санагдах юм. Мария-Луизаг тоонд оруулахгүй, тэр авхай барон танд нүдээ өгч гүйцсэн хүн бил ээ. Хөөрхий нүгэлт биднийг тоож харахгүй шүү. Та тийм анхаарал халамжийг хайхрахгүй байгаа нь надад гайхалтай санагдах юм. Сайхан хүүхэн шүү дээ! гэсэнд, Штенгель ярвайж, 

	— Тэр чинь итали хүүхэн. Би бол үр хүүхдийн маань судсаар цэвэр герман цус гүйж байгаасай гэж хүсэх юм гэхэд нь. 

	— Шилтгээн, эд хөрөнгийг нь та сонирхохгүй байна уу? Цусны тухайд гэвэл Мария-Луизагийн судсаар та биднийхтэй адил цэнхэр цус урсаж байгаа шүү дээ. Эртний сурвалжит тайж язгууртан хүн гэсэнд, 

	— Би ер нь өөр хүүхэнтэй болзож хэлэлцсэн юм. Гэхдээ үнэнийг хэлэхэд сүүлийн үед үйл явдал бидэнд халтай тийшээ эргээд ирэхлээр өөрөө эргэлзэх боллоо. Ядах нь ээ хоргодох найдвартай газар, найдвартай хөрөнгө байх юм даа. Үл хөдлөх хөрөнгө, газар хоёр хэзээд үнээ алдах биш. Нөгөө хүүхэн нүүр тал сайтай нь сайтай... Гэтэл юм болгон нурж баларч байхад нүүр тал ямар чөтгөртөө хэрэгтэй бил ээ? Би тантай ний нуугүй ярьж байгааг та ойлгож байгаа биз. Өөр хүнд хэлэхгүй гэж найдаж байна... гэхэд нь, 

	— Штенгель та ийм үг хэлж намайг гомдоож байна. Аяндаа илэрхий зүйл бас байдаг шүү дээ гэж Генрих хариулжээ. 

	Хошууч бүүр тайвшраад, өөрийн эргэлзээний тухай дахин удаан ярьж, Генрихийг зовоожээ. Барон Штенгель өөрийн биеийг дээгүүр үздэг болохоор үнэ алдуузай гэж илт айсан юм санж. 

	Генрих дараачийн амралтын өдөр хоолон дээр ирнэ гэж Штенгельд амлаад мэхийн ёсолж, гарч одлоо. Хүйтэн салхи үлээж нойтон цас нүүр лүү шавшиж Генрих Куртийг штабын дэргэд хүлээж бай гэж тушаагаагүйдээ харамсав. Одоо шилтгээн хүртэл явган явах хэрэг боллоо. Эсвэл Миллер дээр орж, машин гуйх юм уу? Генрих зам зуур ингэж бодож явсаар СС-ийн штаб тийш очлоо. 

	Синьор Лерро бол хамгийн түрүүн сонирхууштай чухам тийм хүн мөн байх нээ. Түүнтэй завод дээр хүндтэй харилцаж, түүний аюулгүй байдлыг Штенгель толгойгоороо хариуцдаг байна. Леррогийн байрны хаалгыг Миллерийн СС-ийнхэн манадаггүй, заводын дотоод хамгаалалтын их ба итгэлтэй хүмүүс манаж байдаг байна. Тэр Лерротой танилцаж, хэлийг нь татах хэрэгтэй юм байна. Үүний тулд загасны судлалын бүх номыг уншсан ч яах вэ! Гүнгийн номын санд тийм ном лав байгаа биз. Тулбага загас бас ч үүргээ гүйцэтгэж дуусаагүй, үлгэрийн алтан загас шиг өөрт нь бас хэрэг болох нь байна! 

	— Миллер Генрихийг ирнэ гэж санаагүй байсан учир сандарчээ. 

	— Таны ажилд саад болсноо харж байна. Би түр ороод гарах гэсэн юм. Миний машин энд алга. Хэрэв болох бол... гэж Генрихийг эхлэн өгүүлэхэд, 

	— Үгүй, үгүй, би таныг тийм хурдан тавихгүй шүү, аугаа их дипломат аа! гэж Миллер татгалзан хориод, сандал дөхүүлэн өгч, 

	— Та бид хоёр сүүлийн үед даанч цөөн уулзалдах боллоо. Та намайг тоохоо больж, эхлээд Кубистэй, дараа нь тэр Матинитай найзлах болсон... гэж өгүүлээд, ганц мэргэн хурц үг хэлчихлээ гэсэн шиг тас тас хөхөрч, байснаа гэнэт нүдээ зальтайхан жартайлгаад, — Түүнээс гадна би танд гайхуулах бяцхан зүйл бэлтгэсэн, Энэ маань миний шинэ жилийн бэлэг болог гэхэд нь,

	— Та шинэ жил өнгөрснөөс хойш гурван долоо хоногийн дараа л тийм бэлэг барихаар сая санав уу? гэсэнд, 

	— Мянга есөн зуун дөчин дөрвөн он бол өндөр жил болохоор шинэ жилийг хоёрдугаар сарын хорин есөн болтол тэмдэглэх учиртай, эс тэгвэл гай тотгор болно гэхэд нь, 

	— Ийм ёс байдгийг анх удаагаа дуулж байна гэсэнд

	— Байдаг л юм даа. Би бол миний мэргэжлийн ихэнх улсын нэг адил баахан сүжигтэй хүн. Бид чинь хутганы ирэн дээгүүр явж байдаг улс шүү дээ. Ямар ч атугай азын тэнгэр гэдэг авгайгаас хайр хишиг хүртэхийн тулд түүнтэй эелдэг харилцах хэрэгтэй байна... гэхэд нь, 

	— Тэгвэл таны над бэлтгэсэн бэлэг гэдэг чинь үүнд ямар хамаатай юм бэ? Өглөг, барьцаа азын тэнгэрийн өлмийд өргөж байгаач! гэсэнд, 

	— Би буянт сайн үйл хийж, тэр тэнгэрийн өршөөлийг олох гэсэн юм гэхэд нь, 

	— Та харин миний сониуч занг хөдөлгөв байна, Ганс аа! Таныг буянт сайн үйл хийнэ гэхэд нэг л авцалдахгүй байх чинь гэсэнд, 

	— Би танд тус болсныг мартаж орхио юу? гэхэд нь, 

	— Үгүй, мартаагүй. Тэр ч байтугай бүгдийг нь хамтруулж байгаад ачийг тань хариулна гэж найдаж явдаг гэсэнд. 

	— Генрих та атаархмаар зантай хүн юм. Таныг үнэнээсээ хэлж байна уу, тоглож байна уу, хэзээ ч ялгах арга алга. Заримдаа та надад маш илэн далангүй, цагаан цайлган хүн шиг, заримдаа бол энэ дэлхийн юм болгонд санаа зовдоггүй, их нууцгай хүн шиг санагдах юм... гэж Миллер өгүүлжээ. 

	«Муу байна! Энэ муйхар Миллер хүртэл сэтгэхүйн дүн шинжилгээ хийж эхэллээ...» гэж Генрих дотроо бодоод, 

	Миний зан авир түргэн түргэн хувирдаг болсон нь миний өөрийн сэтгэлийг зовоох боллоо. Бодвол мэдрэл ядарсан байх... Нөгөөх барьцааны улсын намтар надад тийм амархан хэрэг байсан гэж та бодно уу? Тэр муусайн юмнууд араас дооглон хөхрөлдөж, инээлдэж байхыг дуулсан мөртөө гомдлоо тайлж хариулах эрхгүй байсан шүү! Тэр үед миний өвгөд дээдэс фон Гольдрингтон есөн үеэ хүртэл цөм авсандаа эргэлдсэн байх гэж надад бодогдсон гэсэнд, 

	— Та тэр төлөөлөгчидтэй өөр нөхцөл байдалд уулзахыг хүсэх үү? ядаж нэгтэй нь ч гэсэн? гэхэд нь Миллерийн яриа хаашаа хандсаныг Генрих мэдээгүй учир, 


— Хэнтэй вэ гэдгээс болно доо гэж болгоомжтойхон хариуллаа. 

	Миллер суудлаасаа босож, хонхны товчлуурыг дарав. 

	— Та хаалган тийш буруу харж суугаад, намайг хэлэхээс нааш битгий эргэж хараарай гэж Миллер хэлэв. 

	Жижүүр орж ирэхэд Миллер түүний чихэнд нэг юм шивгэнэлээ. Жижүүр гарч явснаас хойш хэдэн минутын дараа нэг хүн нүсэр алхлах, тасалдамгүй амьсгаадах сонсогдлоо. 

	— Наадахыгаа тэнд суулга. Зүйтэй... одоо явж болно. За барон! Та хуучин танилтайгаа мэндэлцэж болно! гэхэд нь Генрих огцомхон эргэж хараад, гайхсандаа балмагдсаныг хэлэх хэрэгтэй. Түүний өмнө партизаны төлөөлөгч, нүүрэндээ сорвитой хүн сууж байжээ. Ямаршуу байдалтай байв гээч! Нүүр нь хөх эрээн няц болж, хувцас нь урагдаж салбайгаад, цус нөжид хутгалдсан байлаа. 

	— Барон танд миний бэлэг сэтгэгдэл төрүүлснийг харж байна. Танилцах ажаамуу. Гарибальдичуудын төлөөлөгч Антонио Ментарочи гэж Миллер доогтойхон өгүүлээд, 

	— Дипломатууд дахин уулзлаа. Харин дипломатууд баахан ер бишийн нөхцөлд уулзаж байна. Одоо яая гэх вэ дээ! Цаг өөр, нөхцөл байдал ч өөр болж байна гэхэд нь сорвитой партизан ёжтойхон инээмсэглээд, 

	— Үнэн шүү, ноёд оо! Цаг өөр, нөхцөл байдал өөр болж байна. Үүнийг та нар сайхан санаж яваарай гэж хэллээ. 

	Миллерийн царай хувьсхийн барайж, 

	— Үүнийг аваад гар! гэж жижүүртээ хашхирлаа. 

	Антонио Ментарочийг аваад гарав.. 

	— Генрих ээ, үнэндээ миний урам хугарлаа. Энэ уулзалт таныг илүү зугаацуулна гэж найдсан юм. Өөртөө тохиолдсон эвгүй явдал бүхний хариуг авч, өр ширгүй болох аятайхан завшаан тохиолдож байхад... гэж Миллерийг хэлэхэд, 

	— Өө би хар бор ажилд дургүй. Кубис та хоёрт бүрэн найдаж байна! Харин ийм сонин зүйл бэлдэж үзүүлсэнд тань маш их баярлалаа. Шарз авч гараагүй минь харамсалтай. Таны амжилтын төлөө ганц нэгэн хундага уух сан... гэсэнд, 

	— Надад бий. Ийм учралыг тэмдэглэж... гэж Миллер өгүүлээд шүүгээ дотроос нэгэнт ханзалсан шил архи гаргаж хоёр хундаганд хийхэд нь, 

	— Ганс таны авьяас билгийн төлөө! Та энэ Ментарочийг яаж барьж чадав аа? Ухааныг нь бүр төсөөлөхгүй байна шүү гэсэнд, 

	— Би одоо зуун чих, зуун нүдтэй болсон... гэж Миллер хэлэв. 

	«Түүний дотор өнөөх өтгөн хөмсөгт орно» гэж Генрих бодох зуур өгүүлрүүн:

	— Ийм богинохон хугацааны дотор мэдээлэн тагнах ажлыг аялуулж чадна гэдэг авьяас аа! Би ер нь түрүүчийн өргөсөн хундагыг хүчингүй болгож, одоо таны тагнуулчийн суу билгийн төлөө ууя. Ингэхэд байна шүү, Кубисийг дуудаад, гурвуул та нарын цаашдын амжилтын төлөө ууя... гэсэнд, Миллер ярвайж, 

	— Завгүй... Саяын дипломатыг халуун сэргэг дээр нь байцааж дуусгах хэрэгтэй. Би үүнийг өөрөө байцаана. Кубис ч мэдээгүй, би өөрөө тодруулбал зохих зарим нэг зүйл бий. Тэгвэл би таны гэнэдэж нөхөрлөсөн тэр Матинийг гарах бултах газаргүй болгож чадна гэж Миллерийг өгүүлэхэд Генрих гайхан, хөмсгөө хөдөлгөөд. 

	— Матинийн тухай юу гэж ярилаа ч гэсэн би түүнийг туйлын журамтай хүн гэж үздэг шүү. Матини, энэ... хэн гэлээ? Монта... Ментарочи билүү, хоёр ямар хамаатай байх юм бэ? гэсэнд, 

	— Одоохондоо сэжгээс өөр юм алга. Энэ Ментарочи баталгааг нь надад гаргаж өгнө. Манай төлөөлөгчдийг Кастель ла Фонтегоос гарахын өмнө партизан нарт тэдний тухай хэн хэл мэдээ хүргэснийг би эцсийн эцэст мэдэж авна даа гэхэд нь, 

	— Яагаад ч тийм байх учиргүй! Би Матинигаас нэг ч алхам холдоогүй юм... гэсэнд, 

	— Өө тэр чинь зурвас юм уу, болзмол тэмдэг орхисон байж болно. Чухам яаж гүйцэтгэснийг би өнөөдөр танд хараахан хэлж чадахгүй байна. Маргааш, нөгөөдрөөс бол... Би Гарибальдичуудын отрядад байгаа манай төлөөлөгчид тусгай даалгавар өгсөн. Миний зөн совингоороо мэдэрч байгааг нотлох мэдээг тэр олж өгнө гэхэд нь, 

	— Танай тэр тагнуул чинь надад тийм ч ухаантай хүн биш шиг санагдсан гэсэнд Миллер гайхаж мэлрээд, амандаа ойртуулсан хундагаа ширээн дээр тавьж, 

	— Та миний төлөөлөгчийг мэдэх? Яаж тэр вэ? гэхэд нь, 

	— Ганс та намайг дутуу дулимагхан үнэлж байна. Түүгээр барахгүй миний оюун ухааны чадварын талаар тийм ч өндөр биш бодолтой юм байна. Хар аяндаа нүдэнд тусаад байгаа юмыг балай тэнэг амьтан л мэдэхгүй өнгөрөх байх даа. Ойлгож ядах юм юу байна, өөрөө бодоод үз. Би Кастель ла фонтед ирсэн даруйдаа өөрийн найз, СС-ийн албаны дарга дээр хамгийн түрүүн айлчлан очтол хүлээн авах тасалгаанд нь санамсаргүй дайралдсан өтгөн саглагар хөмсөгтэй нэг хүнийг хүний нүдэнд үзэгдүүлэхгүй гэж арын хаалгаар гаргаж явуулахыг фельдфебельд тушааж байлаа. Ганс та миний оронд байсан бол ямар дүгнэлт хийх вэ хэл дээ гэсэнд, 

	 — Цорын ганц, маргаангүй дүгнэлт хийнэ. Та армид байх хүн биш, манай Гестапод л байж таарах хүн юм. Би таныг нааш нь татаж авна гэж амлая! Үүний төлөө уух шив дээ, Генрих ээ? гэжээ. 

	Миллер хожим хамт ажиллах нөхрийгөө дахин дахин магтаж, хундага өргөх бүрийдээ өргөсөн хундагаа суллаж байв. Шүүгээнд нь ганц шилээр тогтохгүй шарз байсан юм санж. Миллер тун их согтож, өөрийгөө гэртээ аваачихыг тушаахын өмнө нууцын шүүгээг арай ядан түгжлээ. Машинд орсон даруй «найзынхаа» мөрийг түшээд, даруй унтчихлаа. Генрих түүнийг зэвүүцэн түлхэж орхиод, штабын дэргэд зогсохыг жолоочид тушаав. 

	Лютц нэгэнт унтсан учир хаалгыг нь удаан балбаж байж арайхийн нээлгэлээ. Ахмад хаалга тайлж өгөөд, согтуу юм шиг гуйвж дайван орондоо дахин шургалаа. Харин Матиний талаар Миллерийн сэжиглэж байгааг сонсмогц орноосоо босон харайж, хараал тавин:

	— Өөдгүй новш! Тамд орох хэдийн болсон тэр яргачныг одоо болтол энэ дэлхий дээр амьд явуулж байгаа би өөрийгөө ч гэсэн, чамайг ч гэсэн хэзээ ч уучлахгүй. Үгүй чи, Матинийг Миллер юм уу, чиний найз Кубис байцааж байна гэж түр зуурхан бодоод үз гэхэд нь, 

	— Чи намайг Кубис, Миллер хоёртой нөхөрлөлөө гэж үргэлж зэмлэж байдаг. Гэтэл нөхөрлөсний хэрэг нь гарч ирж байна шүү дээ гэж Генрих аяархан дуугарчээ. 

	Лютц дахин орондоо орж, гараа салаавчлан дэрлээд, нэгэн зүйлийг бодож хэвтэв. Генрих утасны дэргэд очиж, Куртийг өөрийн хойноос ир гэж тушаалаа. 

	— Унтаад яв гэж Лютцийг өгүүлэхэд, 

	— Үгүй, би маргааш Функийнд очиж үдийн хоол иднэ, хувцсаа солих хэрэг байна. Функ шалаад салахгүй юм, урилгыг нь хүлээж авахаас өөр арга алга. Чи надтай хамт очихгүй юу? гэсэнд, Карл өөр юм бодох зуур, 

	— Функийнд ээ? Яах вэ, маргааш ням гариг, явж болох л юм... гэж хааш яаш хариулснаа гэнэт царай нь сэргэж, — Функийнд очно гэж үү? Ингэхэд байна шүү, Миллерийг бас ярья! Харин Куртийг битгий авч яв, машинаа өөрөө бариарай! гэхэд нь, 

	— Тушаасан ёсоор Миллерийг урьж, Куртийг орхиё! гэж Генрих хэлээд найзынхаа нүдийг анхааралтай ширтлээ. 

	Өглөө нь утасны хонх хангинаж, Генрихийг сэрээв. 

	— Унтахаа боль! Тэнгэр маш сайхан байна. Өчигдрийн цасны ул мөр ч алга. Одоо бид айлд зочлоод дараа нь тантай хамтаар явна... Хааш явахыг мэдэж байна уу? гэж Миллерийн хөгжилтэй дуугарах сонсогдоход нь, 

	— Бид гэдэг чинь хэн хэн бэ? гэсэнд, 

	— Урьд «хүргэн» нэртэй байсан, одоо «балай» нэрт болсон Лютц бид хоёр гэжээ. 

	Бүгд урьдаар Генрихийнд цай уугаад арван хоёр цагийн үед Пармо орохоор гарлаа. 

	— Би өнөөдөр жолоочоо явуулчихсан. Өөрөө жолоочийн үүрэг гүйцэтгэхээс дээ гэж машинд суусан хойноо Генрих үгийн далимд дуугарсанд, 

	— Таныг ядарвал би дуртайяа халааг авна гэж Миллер хариулаад, Генрихт үл мэдэг нүд ирмэж, — Би машин барихдаа тун сайн, машины жолоо миний зориг хүслийг дуулгавартай дагадаг юм шүү дээ, та мэднэ гэж учиртай үг нэмж хэлэхэд нь Генрих тэр үгийг ойлгоогүй дүр үзүүлж, дуугүй өнгөрөв. 

	Машин хотоос гарч, Пармо орох замаар давхиж явах үед Миллер сайрхан:

	— Ямар ч болов намайг СС-ийн албаны даргын хувьд зохих ёсоор үнэлэх хэрэгтэй шүү. Одоо энэ замаар гарибальдичууд довтолно гэж айх юмгүй, сэтгэл амар явж болох билээ гэхэд нь, 

	— Өчигдөр мотоциклтой цэргийг алсан шүү дээ гэж Лютц сануулсанд, 

	— Уржигдар нэг машин мина дээр тэсэрсэн биз дээ? гэж Генрих нэмж өгүүлэв. 

	— Энэ бүх тохиолдол шөнө гарсныг та нар мартаж байна. Өдрийн цагт бол партизанууд их зам дээр үзэгдэж зүрхлэхээ байсан. Ийм болгоход тийм ч амаргүй байсан юм. Нээрэн шүү! Одоо харин партизаны аль нэг отряд ямар байдалтай байгааг би мэдэх болсон. Би нэгэн цагт дуртгалдаа сонин сайхан зүйлсийн тухай өгүүлнэ дээ! гэхэд нь, 

	— Та дуртгал бичих гэж байгаа юм уу? гэж Лютц гайхан асуусанд, 

	— Заавал бичнэ! Харин юм болгоны тухай бичих аргагүй, зарим нэг зүйлийг бүрхэг балархай хэлбэрээр үзүүлэх хэрэгтэй болно... Уншигч нар номд цус урсгасан үйл явдал гарахад дуртай байдгийг харгалзах хэрэгтэй. Энэ нь уншигчдын сэтгэл мэдрэлийг гижигддэг байна. Бас үүний нөгөөтээгүүр юм бүхнийг шударга журамт, ариун буянт ёсны амттайхан шүүсээр хачирлаж амтлахыг шаарддаг юм. Би зөвхөн тагнуулчдад зориулж бичих юм бол цэргүүдэд Фюрерийн хандаж хэлсэн үгийг санаад, тиймэрхүү илүү дутуу хачир оруулахгүй сэн гэхэд нь, 

	— Фюрер чухам юу гэж хэлсэн юм бэ? гэж Лютц хөмсөг зангидан асуусанд, 

	— Өө би тэр үгийг цээжээр мэднэ! «Цэргүүд ээ! Би та нарыг үтэл хүмүүсийн нинжин сэтгэл гэж нэрлэдэг балай юмнаас чөлөөлж байна...» гэсэн юм. Сайхан хэлээ биз! гэхэд нь, 

	— Айхтар хэлжээ! гээд Генрих инээмсэглэв. 

	Утсаар хэл мэдээ авсан Функ зочдоо хүлээж байлаа. Функ Гольдрингийг заримдаа үдийн хоолонд, заримдаа оройн хоолонд хэд хэдэн удаа урьсан боловч Генрих янз бүрийн шалтаг хэлж, тэр урилгаас зайлсхийсээр иржээ. Хурандаа Генрихт онцын сонирхолтой хүн биш байлаа. Төлөөлөгчдийн уулзалтын тухай хорооны штабт гарибальдичуудын утасдсаныг Миллер мэдсэнийг олж дуулаагүй бол Генрих өнөөдөр ч очихгүй байсан бил ээ. Энэ тухай СС-ийн албаны даргад чухам хэн хэлснийг тодруулах нь сонирхолтой байжээ. 

	Эхлээд хоолон дээр баахан албархаг байдалтай байлаа. Хурандаа Функ, өөрийгөө аварсан Генрихийн эрүүл мэндийн төлөө анхны хундагыг өргөөд, Миллер, Лютц хоёрт ёсыг бодож амжилтыг хүсэв. Тэд бүгдээр өөрөөс нь хэргэм зэрэг доогуур хүмүүс учир Функ хэдийгээр найрсаг байдалтай байвч энэ ялгааг аль болохоор харуулахыг хичээж байлаа. Янз бүрийн хоол дараа дараагаар ирж, лонхнууд хоосроод ирэх үед яриа нэлээд хөгжилтэй, эрээ цээргүй болж ирлээ. Өргөсөн хундага олшрох тутам хурандаа, Миллер хоёрын царай улам улайж, Лютцийнх харин цайрч байв. Лютц өнөөдөр огт согтох шинжгүй байлаа. Харин нүд нь улам хурц, ширүүн хараатай болов. Лютц хундага дүүргээд:

	— Ноёд оо! Хурандаа Функийг суллахад бас оролцсон миний нөхөр, гайхамшигт хүн доктор Матинийн эрүүл мэндийн төлөө уух санал тавьж байна! гэсэнд Миллер хэдий согтуу боловч хундагаа ширээн дээр тавихад нь, 

	— Эрхэм Миллер та намайг сулласан хоёр дахь хүний төлөө уухыг хүсэхгүй байна уу? Тэр хүн энд байхгүй байгаа нь харамсалтай гэж Функийг гайхан өгүүлэхэд, 

	— Эрхэм хурандаа та ямар учиртайг тааварлаж байгаа болов уу гэж найдаж байна гэхэд нь, 

	— Өө тийм үү. Тэгвэл би ч уухаа болилоо гэж Функ зөвшөөрөөд хундагаа бас тавилаа. 

	— Тэгвэл би ганцаар ууя, — Хэн ч байсан тэр, шударга хүнд би дуртай! гэж Лютц хэлээд, хундагатай шарзаа ганцхан хөнтөрч орхилоо. 

	Лютцийн өргөсөн хундага нийтийн яриаг баахан эвгүй болгов. Гэвч Функ бүгдийн сонирхлыг татсан сэдвийг олж, Дорнод Фронтын амжилтын төлөө хундага өргөв. Ярианд дахин бүгд оролцож, хундага хурдан зуур хоосорсоор байлаа. Генрих л урьдын нэг адил дөнгөж уруул хүргээд тавьж байлаа. 

	— Хүүе харанхуй болж байх чинь гэж Миллер цонхоор хараад дуу алдахад нь, 

	— Өнөөдөр орой болсон байна. Та нар манайд хоноод яв гэж Функийг тушаах мэт өгүүлэхэд, 

	— Би чадахгүй, фон Гольдринг бид хоёр маргааш үүрээр генерал дээр очих ёстой гэж Лютц эрс татгалзсанд, 

	— Миллер та хурандаагийнд үлд, маргааш таныг хүргээд өгнө биз гэж Генрих санал гаргалаа. 

	Лютц, түүнийг гайхан харснаа ширээн доогуур түлхэхэд нь учрыг мэдээд, Генрихийг бас дэмжиж, 

	— Нээрэн та хоноод явбал яасан юм бэ? гэсэнд, 

	— Үгүй! Хамт ирсэн, хамт буцацгаана, Одоо айх юм байхгүй гэж Миллер хариулжээ. 

	Миллерийг хоноод яв гэж хэчнээн ятгасан боловч зөвшөөрсөнгүй. 

	Оройн зургаан цагийн хэрд Пармогоос гарлаа. Миллер жолооны ард суух гэж тэмүүлсэн боловч Генрих түүнийг жолоочийн байрнаас түлхэн зайлуулж, өөрөө жолоо барив. 

	Машин мурилзсан нарийн замд орж, уулсын дунд, Андатре гэдэг уулын бяцхан тосгоны ойролцоо хүрч явтал зүүн гар талд буун дуу тас хийж, залгаагаар автомат бууны урт ээлж тачигнав. Уулын цуурай энэ чимээг өлгөн аваад, өдий төдий их буу нижигнэж байх шиг санагдана. Генрих машинаа зогсоолоо. 

	— Та яаж байгаа нь энэ вэ? Одоохон гэдрэгээ буц гэж Миллер орилоод машины жолооноос шүүрэхийг завдахад нь Лютц хорсолтойгоор мушийн инээмсэглээд, 

	— Эрхэм Миллер та бүү яарагтун. Чухам ар талаас маань буудаж байх магадгүй шүү гэж өгүүлсэнд, 

	— Тэгвэл урагшаа! гэж Миллер хашхирав. 

	Генрих, Лютц хоёр түүний үгэнд хариу өгөлгүй машинаас буув. Буудлагын чимээ ойртсон боловч чухам замыг буудаж байгаа биш гэдгийг тэр хоёр мэдлээ. Миллер гартаа автомат буу барьсаар мөн машинаас бууж, агшин зуур сувагт харайн ороод, уулсын зүг нүд тавин ширтэв. 

	— Эрхэм Миллер та тун тух муутай байх шив гэж Лютц дайран суугаад, бас сувагт харайн оров. Лютц тонгойж, гестапогийн даргын гараас автомат бууг нь хар хүчээр шувт татан авч байхыг Генрих харлаа. 

	— Та яаж байгаа нь энэ вэ? гэж Миллер айж ширвэгдэн дуугараад, өндийхөд нь, 

	— Зүгээр байгаарай! Байлдагчийн зэвсэг аймхай хулчгар яргачны гарт байх нь таарахгүй. Зоригтой шударга хүний гарт илүү таарна гэж Лютц бүүр ууртай өгүүлсэнд, Миллерийн дуу айсан байдалтай ч гэсэн СС-ийн албаны даргын ихэрхэг өнгө орж:

	— Эрхэм Лютц та яаж тоглож байгаа нь энэ вэ? Та бид хоёр ингэж тоглоом тохуу болж баймаар тийм дотнын сайн нөхөд биш сэн билээ! гэж хэлэхэд нь, 

	— Тоглоом ий? Та үүнийг тоглоом гэж бодож байна уу? гэсэнд,

	— Генрих ээ? Энэ чинь галзуурчээ! Бууг нь салгаад аваач! гэж Миллер гэдрэг туйвалзан ухрахад нь Лютц даган алхаж, 

	— Галзуурч гэв үү? Нээрээ таныг жирэмсэн эмэгтэйн гэдэс рүү буудаж байгааг хараад солиорч болох байлаа. Моникаг яаж алсныг чинь мэдээд галзуурч болох байлаа! Одоо бас Матини руу гар сарвайж байна уу? гэсэнд

	— Гольдринг оо! Та юунд зогсоод байна вэ? Энэ чинь намайг шархтуулж мэднэ! Би гомдол тавина! Бертгольдод бичнэ гэхэд нь Генрих түргэн зуур Миллерийн дэргэд очиж, Лютцийг зайлуулсанд, 

	— Автоматыг нь аваач, автоматыг нь... гэж Миллер дуугарснаа Гольдрингийн шөвөгдөх мэт хурц ширүүн харцтай тулгарч үгээ дуусгаж чадалгүй, хоолой нь бөглөрөн дуугүй болов. Генрих өгүүлрүүн:

	— Миллер ээ, одоо миний үгийг дуулж бай. Би бол нинжин сэтгэл гэдэг балай юманд итгэж үнэмшдэг үтэл хүний нэг юм. Золоор бидэн шиг хүн чам шиг юмнуудаас хавьгүй олон байдаг байна! Бид чамайг нинжин сэтгэлийнхээ үүднээс шүүнэ! Гэм зэмгүй олон зуун хүнийг зовоож тарчилгасны чинь төлөө! Моникийг алсны чинь төлөө! Маргааш чиний тарчилган зовоож болох хүмүүсийг аврахын үүднээс чамтай ял хэлэлцэнэ! гэлээ. 

	Миллер айж балмагдсан нүдээр Генрихийг ширтэх зуур гар буугаа чичгэнэсэн гараар шүүрсэн боловч буугаа хуйнаас нь гаргаж завдсангүй. Гар буу тас хийж, Гестапогийн дарга бас автомат бууны ээлжид сийчүүлээд үхэтхийн уналаа. 

	— Надаас бас хувь хүртэх ёстой байсан юм гэж Лютц өгүүлээд автомат буугаа эргүүлж, өөрсдийн машиныг урт ээлжээр галлав. 

	Генрих дохионы пуужин гаргаж иртэл, 

	— Байзнаарай! гэж түүнийг Лютц зогсоогоод, нусныхаа алчуурыг дашмагтай усаар норгож парабеллум бууныхаа аманд тавьж байгаад, Генрихийг ганц үг дуугарахын завдгүй, солгой гараа тохойноос дээхнүүр буудаж орхив. 

	— Галзуу амьтан чи яаж байгаа нь энэ вэ! гэж Генрих дуу алдан ухасхийсэнд, 

	— Онц юмгүй зүгээр. Шарх нь долоо хоноод эдгэнэ. Энэ чинь надад амрах бололцоо олгож, бас бид тулалдаанд орсныг баталж, түүгээр барахгүй шархтсаны медалиар шагнуулна. За одоо пуужингаа тавь! гэлээ. 

	Генрих Лютцтэй хамт сувагт харайн ороод, дараа дараагаар хэд хэдэн улаан пуужин тавилаа. 

	Удалгүй Пармогоос хурандаа Функ өөрөө даргалан, автоматчидтай хоёр хуягт тэрэг давхиж ирэв. 

	— Ай тэнгэр минь! Яасан аймшигтай золгүй хэрэг вэ! Нэн даруй эмнэлэгт аваач! Амийг нь аварч болох юу магад! гэж Функ судгийн дагуу хойш урагш гүйн хашхирна. 

	Нэгэн минутын дараа хуягт тэрэгний нэг нь суудлын машиныг чирсээр Кастель ла Фонтегийн зүг давхилаа. 

	Даргынхаа хүүрийг онцын өрөвдсөн шинжгүй харж байсан Кубист хандан Матини:

	— Би тус болох нь өнгөрчээ. Хагалж шинжлэх үү? гэсэнд, 

	— Тэртэй тэргүй учир тодорхой шив дээ!.. Эрхэм Лютц та яагаа вэ? гэхэд нь, 

	— Зүгээр! Гар маань яльгүй шархтаад... гэж ахмад хэлээд, гуйвалзахад нь Матини Лютцийн мөрнөөс шүүрэн тогтоож, 

	— Чи хэлэхгүй яасан юм бэ! гэсэнд цаадах нь зовнингуй инээмсэглэж, цэхлэн зогсоод, 

	— Үнэндээ миний бие сайн байна шүү дээ, жаахан тамирдсанаас өөр юм огт алга гэж хариуллаа. 

	Лютцийг татгалзсаар байхад нь түүнийг Матини мэс заслын тасалгаанд аваачиж, анхааралтай үзэж, шархыг нь боож өгөөд, 

	— Нээрээ ноцтой юм алга. Гэхдээ тайван байх хэрэгтэй. 

	Найз минь чамайг манай эмнэлэгт хэвтүүлэхээс өөр арга алга гэсэнд, 

	— Бурхан өршөө! Тэгвэл би ёстой өвчин тусна... Гэртээ хэвтэж байвал дээр. Чи намайг эргэж байна биз дээ? гэхэд нь

	— Чамайг асарч сувилах хэрэгтэй. Би чамайг гэртээ аваачъя. Матини чи татгалзахгүй биз? гэж Генрих өгүүлсэнд. 

	— Зөвшөөрөхөөс дөө. Тэгвэл одоо явцгаа. Карл амрах нь чухал байна гэлээ. 

	— Би явж партизануудын довтолсон тухай командлалын штабт илтгэж орхиод та нар дээр очно гэж Кубисийг босгон дээрээс хашхирахад нь гурван найз бие биеэ хараад, үг дуугүй учраа ойлголцлоо. 

	— Зүгээр! Түүнд хэдэн марк өгч орхихоор салхинд хийссэн юм шиг алга болоод өгнө... гэж Генрих нөхдийнхөө сэтгэлийг тайвшруулав. 

	Мария-Луизатай уулзахаас зайлсхийхийн тулд шилтгээний арын хаалган талаас очлоо. Гэтэл Генрих түлхүүрээ мартсан учир хаалга цохиж, чимээ шуугиан гаргах хэрэг болжээ. 

	Тэгж тэгж баахан ичингүйрсэн царайтай Курт хаалга тайлж өгөв. Гудмын цаад талаар эмэгтэй хүний бошинз зэрвэс хийн үзэгдэхэд нь Генрих учрыг тааварласан боловч гэмгүй царайлан:

	— Өө бид ахайтныг сэрээж орхио шив дээ гэсэнд, 

	— Ахайтан биш ээ. Лидия... шивэгчин нь... гэж Курт түгдрэн хэлээд царай нь улайв. 

	Лютцийн хэвтэж байгаа орон тийш ширээ дөхүүлж тавиад унтлагын өрөөнд хоол идэцгээлээ. Шархаа боолгосны дараа Лютцийн бие их сайн байсан учир Генрих, Матини хоёрыг хоол идсэний дараа өөрийг нь амарч унтаг гэж өөр тасалгаанд орох гэхэд эрс хорьж, 

	— Энэ чинь та нарын зүгээс гэмт хэрэг болно шүү! Би нэг их хүнд нүгэл хилэнцээс салсан юм шиг дотор онгойгоод байна... Ийм үед анд нөхдийнхөө дунд байх сайхан юм. Та нар дуугүй сууна уу, юм ярина уу, ном уншина уу, дураараа бол Миний дэргэдээс битгий холд. Та хоёрыг зүгээр харж суухад ч гэсэн сэтгэлд таатай байна! гэлээ. 

	Үүний түрүүнд Генрихийн сэтгэлийг тэгтэл хөдөлгөсөн нөгөө нэг зургийн оронд одоо Европын газрын том зураг өлгөсөн байх бөгөөд дээр нь фронтын шугамыг тэмдэглэсэн өнгө өнгийн бяцхан дарцаг үзэгдэнэ. Генрих, Матини хоёр газрын зургийн дэргэд курвиметр3 барьж очоод, Сталинградаас Сарн хүртэлх зайг хэмжиж эхлэв. Дээд командлал саяхан Сарн хотыг орхих хэрэгтэй болов гэж мэдээлсэн байжээ. 

	— Та нар тэнд юу хэмжээд байна вэ? гэж Лютцийг сонирхон асуухад, 

	— Хүлээж байгаарай! гэж Генрих хариулаад, ширээний дэргэд очиж, нэг тоо бодож байснаа өгүүлрүүн: — Манай арми Сарнаас Ижил мөрөн хүртэл их замыг бүтэн хагас жил туулсан байна. Сталинградаас Сарн хүртэл ухрахад жил хүрэхгүй хугацаа оржээ... Ингэхлээр бид дайны эхэн үеэс фронтын шугамыг өргөтгөж байснаа бодож одоо фронтын шугамыг илүү хурдан тэгшилж байх шив... гэсэнд, 

	— Бид илүү хурдан зугтааж байна гэж Генрих чи хэлж байх шив дээ... гэхэд нь, 

	— Түй,ямар хачин нэр томьёо вэ! Зугтааж байгаа биш, фронтын шугамыг тэгшилж байгаа юм шүү. Ирээдүйд давшилт хийх гэж тэгшилж байгаа юм гэж Генрих доогтойхон засаж хэлсэнд, 

	— Генрих чи хэзээ нэг цагт давшилт эхэлнэ гэж итгэдэг юм уу? гэхэд, 

	— Карл аа, ингэхэд байна шүү. Надад бодохоос аймаар тийм үйл бас байдаг. Тиймэрхүү юмыг их бодоод байх нь аюултай юм гэсэнд, 

	— Би ч хувьдаа тэмээн хяруул шиг элсэнд толгойгоо нуухыг хүсэхгүй байна. Би шинэ давшилт эхлэх бололцоотой ч гэж итгэдэггүй, шинэ зэвсгийн гайхамшигт хүчинд ч итгэдэггүй. Дайнд бид ялагдсан! Энэ бол эрт орой нэг цагт аргагүй хүлээх хэрэгтэй бодит баримт гэж Лютцийг хэлэхэд, 

	— Иймэрхүү яриаг талийгаач Миллер дуулсан бол юу гэх байсан бол гэж Матини инээмсэглэн дуугарав. 

	— Хүүш би таг мартаж орхиод байгаа юм байна. Матини чи намайг уржигдар Миллерийн тасалгаанд хэнтэй дайралдсан гэж бодож байна? Гарибальдичуудын төлөөлөгч байсан, нөгөө нүүрэндээ сорвитой хүнийг байцааж байхад нь дайралдсан... гэж Генрих өгүүлсэнд, 

	— Антонио Ментарочи уу? гэхэд нь, 

	— Чи бүүр нэр овгийг нь мэдэх юм шив дээ? гэсэнд, 

	— Урьд миний ажиллаж байсан эмнэлэгт ажиллаж байсан юм... Тун ухаантай, элэгсэг хүн шүү. Би нэрийг нь хэлэхгүй гээд энэ тухай хэнд ч яриагүй юм. Тэр чинь хөөрхий, хуульд харш гэж тооцогдож яваа хүн... гэхэд, 

	— Хүнд хэлээгүй чинь сайн болж. Хэлсэн бол сэжгийг улам лавшруулах байсан юм гэсэнд, 

	— Сэжиг ий? Тодорхой юм байгаа хэрэг үү? гэсэнд Генрих Миллертэй ярьсан ярианыхаа утгыг хэллээ. Матини суудлаасаа босож, тасалгаа дотуур урагш хойш алхлан, 

	— Намайг сэжиглэнэ гэдгийг би мэдсэн юм аа гээд царайд нь айж сандарсан, эргэлзэж гуйвалзсан, шийдсэн байдал ээлж дараалан тодорч байснаа Лютцийн орны дэргэд ирж зогсоод, 

	— За сайн нөхөд өө, Би та нараас нуух юм алга, хэрэв чадах байсан бол би партизануудад хэл өгөх л байсан! Гэсэн хэдий боловч энэ нэгэн удаад би хэл өгөөгүй юм! Та нарын өмнө би биеэ өмөөрөөд байх юм алга. Та нар миний үгийг үнэмших биз... Харин би одоо өөрт холбогдолтой зүйлийг сонирхохоосоо тэр Ментарочийн тухай илүү сонирхож байна. Та нар юу гэж бодож байна... гэж ярьж байтал нэг хүн хаалга тогшиход Матини үгээ дуусгаж завдсангүй. Босгон дээр Мария-Луизагийн шивэгчин хүүхэн гарч ирээд, 

	— Ноён ахлах дэслэгч таныг хэчнээн орой суларлаа ч гэсэн өөр дээрээ орно уу гэж ахайтан гуйсныг дамжуулъя! гэхэд нь, 

	— Намайг заавал орно гэж байна гэдгийг хатагтайдаа хэлээрэй, Лидия гэж Генрих хариулаад, бүсгүйн царайг анхааралтай харлаа. 

	Генрих бүсгүйг анх удаа нэрээр нь дуудсан болохоор тэр үү, эсвэл өөр ямар нэг шалтгаантай байв уу, алин боловч шивэгчин хүүхэн баахан ичингүйрч. 

	— За тэгье гэж аяархан дуугараад гарлаа. 

	— Тэгээд би учрыг лавлаж... гэж Матини яриагаа үргэлжлүүлэх гэтэл үгээ дахин таслах хэрэгтэй боллоо. 

	— Энэ удаа хаалгыг тогшсон ч үгүй цэлийтэл нээгээд, босго дээр Кубис гарч ирэнгүүтээ:

	— «Хоёр буюу гурван хүн миний нэрийн төлөө цугларсан авбаас би ч тэнд байх буюу...» гэж Евангели судрын үгээр мэндлэхэд нь, 

	— Суугтун, Кубис ээ. Бид хоолоо идчихсэн. Гэхдээ танд жаахан дарс үлдээсэн гэж Генрих урьсанд, 

	— Энэ исгэлэн юмыг уу? гэхэд нь, 

	— Өөр юм байгаагүй, байх ч үгүй. Пауль та бид өвчтэй хүний орны дэргэд байгааг бүү мартаарай гэсэнд, 

	— Тэнгэр бурхан далдыг харж илтийг бидэнд үзүүлнэ!» гэж Кубис дахиад л судрын үгээс иш татаж, гараа наманчлан залбирахад нь, 

	— Кубис маань өнөөдөр залбирах мөргөх дуртай байх шив гэж Лютцийг инээмсэглэхэд, 

	— Би өнөөдөр ингэж бодлоо: Би дахиад хувцсаа солих хэрэг болох нь уу? Урьд би ламын жанчийг цэрэг мундирээр сольсон сон, одоо буцаагаад солих хэрэг болж магадгүй. За энэ ч хожмын хэрэг, гэтэл би бол хойчийг боддоггүй, өнөө маргаашийг өнгөрүүлж явдаг хүн. Тэгтэл өнөө маргаашдаа олигтой юм болох шинж огт алга гэхэд нь, 

	— Дахиад эвгүй явдал гараа юу? гэж Генрих сонирхон лавласанд, 

	— Тун эвгүй хэрэг гарлаа. Миний горьдлогыг алдуулчихлаа. Тэнгэрийн шавь Иоганны насан эцэслэснийг дээд дарга нарт мэдээлсэн чинь шинэ дарга явуултал үүргийг нь түр гүйцэтгэж бай гэж тушаалаа. Ингээд миний алба тушаал ахих, тэгэхлээр гарт аятайхан шажигнадаг мөнгө цаас нэмэгдэх горьдлого тодорхойгүй хугацаагаар хойшиллоо. Тэгээд би миний зурвасыг цуглуулж байдаг өгөөмөр сайхан сэтгэлт барон фон Гольдрингийн гарыг дахин харах болов. Ийм байхад та нар исгэлэн дарс уу гэнэ шүү! Та нар анагаах ухааны тухай, ер нь энэ хорвоогийн мөнх бишийн тухай яриа дэлгэх нь дутуу байх шивдээ! Ингэхэд синьор Матини бас энд байгаа юм байна... гэж үглэхэд нь, Генрих:

	— Таныг орж ирэхийн өмнөхөн бид яг анагаах ухааны тухай яриа болж суулаа. Матини нэг маш сонирхолтой туршлагын тухай бидэнд ярьсан юм. Өөрөө мэс засалч хүн болохоор бүүр бахдан баярлаж орхиод, тэр туршлагыг дахин хийж үзэхийн хүслэн болж байгаа юм байна гэв. 

	Матини Генрихийн өөдөөс гайхан харж, царай нь алгуурхан улайж„ хөмсөг нь сүртэй атирлаа. 

	— Та нарыг гуйя, тэр муухай юмныхаа тухай надад битгий яриач! Хоол идэх дур гутааж орхино! гэж Кубисийг хэлэхэд, 

	— Таныг шинжлэх ухаан сонирхдог байх гэж бодсон шүү. Та өөрөө Матинийг шаардаж байсан... удаа бий... гэсэнд

	— Барон фон Гольдринг ээ, энэ чинь миний санаанд огт ороогүй юм байна... Би хэлэх үгээ олохгүй байна... гээд Матиний амьсгаа нь дээр гарч ирлээ. 

	Лютц нэг юм гадарласан бололтой, доктор тийш учиртайхан харсанд цаадах нь зөөлрөв. Генрих яриагаа үргэлжлүүлэн:

	— Та өөрөө Кубисээс гуйж зүрхлэхгүй гэдгийг би мэдэх болохоор таны өмнөөс гуйж байгаа юм. Матинид тэр туршлагаа хийх хүн хэрэгтэй юм байна. Туршлага нь аминд аюултай болохоор... гэсэнд

	— Мэдэж байна, мэдэж байна... бололгүй яах вэ! Манайд тийм туршлагын «молтогчин туулай» зөндөө бий. Би танд гарын дор аль дайралдсаныг дуртай өгч, тус болсонд тань баярлах болно. Манай СС-ийн комендант цагаан солио тустлаа ууж хөлчүүрээд, үүргээ биелүүлж чадахаа байсан. Тэр хүнээ одоо ч авсан болно! гэж Кубисийг өгүүлэхэд Генрих докторт хандан. 

	— Харав уу, Матини. Бүгд амархан бүтлээ шүү! Танаас шан авна. Туршлага хийхдээ намайг байлцахыг зөвшөөрвөл... гэсэнд, Кубис хажуугаас нь, 

	— Генрих ээ, үгний хоорондуур орсны минь уучлаарай.. Оройн цагаар, ялангуяа, амралтын өдөр би цагийг ингэж дэмий өнгөрүүлж сураагүй юм. Манай талийгаач даргын сүнс өөрийгөө ийм хуурай хоосон дурсахыг эсэргүүцэж байгаа учраас би танд... гэхэд нь, 

	— Хэд хэрэгтэй вэ? гэж Генрих шулуухан асуусанд, 

	— Миллерийн хойноос буян үйлдэхэд тавиас доошгүй марк хэрэгтэй гэж бодож байна гэлээ. 

	Кубис хэрэгтэй мөнгөө аваад гарлаа. Генрих урьд нь ер тэгдэггүй байснаа Кубисийг гадаа хаалга хүртэл үдэж гаргахад зочид нь бүүр ч гайхжээ. Унтлагын тасалгаанд эргэж ирээд, 

	— За одоо бид юм бүхнийг хэлэлцэж тохирох хэрэгтэй байна гэхэд нь, 

	— Би бас ойлгоогүй байна шүү... гэж Матинийг сэтгэл догдлон хэлэхэд. 

	— Ойлгож ядах юм алга! Ёс журамтай гурван хүн дөрөвдөх хүнд үхлийн аюул заналхийлж байгааг мэдээд... гэсэнд, 

	— Та Антонио Ментарочийг хэлж байна уу? гэхэд нь, 

	— Та одоо л нэг гадарлах шив. Тэгэхгүй бол намайг сүнс халимаар муухай хараад байсан шүү, эсвэл... гээд Генрих, Матинийг асуусан байдалтай харсанд. 

	— Та намайг үүнээс арай дээр боддог гэж санасан шүү! гэж докторыг гомдоход, 

	— За энэ ажлын техникийг яаж зохион байгуулах вэ? гэж Лютц асуусанд, 

	— Бидэнд юм бүхнийг хэлэлцэх бүтэн шөнийн зай байна. Одоо уучлаарай. Би Мария-Луиза дээр ороод ирэх хэрэгтэй байна гэж Генрих өгүүлжээ. 

	Гүнгийн зээ охин, Гольдрингийг аль эртнээс хүлээж байгаад

	— Барон та намайг ингэж удаан хүлээлгэдэг чинь үнэндээ эелдэг биш байна. Би юу болсныг дуулах сан гэхээс тэсэж ядаад үхэх гэж байна! Миллер алагдаж, эрхэм Лютц шархтсан гэж үнэн үү? гэхэд нь Генрих партизанууд хэрхэн дайрсан тухай товчхон ярилаа. 

	— Ай би манай ах, барон Штенгель хоёрыг аварсныг тань одоо бүүр их үнэлж байна. Тэр араатнууд эднийг маань алчхаж болох байж шүү! гэж Мария-Луизаг өгүүлэхэд, 

	— Ахай таны төлөө хүчин зүтгэхэд би хэзээд бэлхэн. Би таны амийг сахигч баатар байхаар амласан шүү дээ гэсэнд, 

	— Та тэр үүргээ маш муу биелүүлж байна! Би долоо хоногт ганц удаа, тэгэхдээ өөрөө урьсан цагт таны барааг харж байна. Ингэхэд та ер нь эр хүн? гэхэд нь. 

	 — Тийм санаатай юм сан... гэсэнд, 

	— Надад бол биш шиг санагдаж байна. Залуу эмэгтэй хүнтэй нэг гэрт сууж байж огт тоохгүй байна гэдэг чинь! Та ядах нь ээ хүний нүүрэн дээр ч болов намайг анхаарсан байдал үзүүлдэг болоосой... үүний цээрлэл болгож маргааш өглөө юм уу үдийн хоолны дараа таныг дагуулж зугаална. Морь унаагүй удлаа гэхэд нь, 

	— Надад морь байхгүй гэсэнд, 

	— Манайхаас аваарай. Ер нь таныг би өөрийн ёстой найз болгохоор шийдсэн. Нэгэн цагт таны хайрт чинь надад талархах болно гэхэд, 

	— Энэ тухай барон Штенгель юу хэлэх бол доо? гэсэнд, 

	— Тэр одоо хүртэл засуулчихсан юм шиг байснаа ойлгоно гэхэд нь. 

	— Ингэхлээр би таны дэргэд ямар рольд тоглох ёстой болж байна... гэсэнд. 

	— Тоглох роль жүжигчнээсээ... хамт тоглох хүнийхээ урмыг хэр зэрэг сэргээж чадахаас шалтгаална... гэж гүнгийн зээ охин өгүүлээд, Генрихийг их л учиртай харахад нь, 

	— Тийм тоглоом та бид хоёрын хэн хэнийг дэндүү болохгүй зүгт аваачиж магадгүй... гэсэнд, 

	— Та түүнээс айж байна уу? гэхэд нь, 

	— Надад ч тэр... миний болзоот хүүхэнд ч тэр... Бидэнд ямар аюултайг би ойлгож байна гэлээ. 

	Генрих гүнгийн зээ охины дэргэд нэлээд удлаа. Түүнийг эргэж ирэхэд Лютц Матини хоёр хэдийн унтаад өгчээ. 

	— Ажлын тасалгаанд ор зас гэж Генрих Куртэд тушаалаа. Курт ор засаж орхиод гарч явалгүй, босгоны дэргэд хөлөө сэлгэн зогсож байна. 

	— Эрхэм ахлах дэслэгч танаас би нэг юм асуух гэсэн юм сан гэж зүрхшээн өгүүлээд дуугүй болоход нь, 

	— Юу асуух гэж байгааг тааварлаж байна... Лидияд хамаатай хэрэг биз? Таачхав уу? гэсэнд Куртийн царай час улайгаад. 

	— Герман цэрэг итали бүсгүйтэй гэрлэж болох уу? гэж асуух гэсэн юм даа... гэхэд нь, 

	— Хоёулаа дайн дуусахыг хүлээж чадах тэвчээртэй юм бол болно. Харин Курт чиний болзоот хүүхэн яалаа? гэсэнд, 

	 Эрхэм ахлагч дэслэгч ээ, тэр Марта чинь нэг л... Үгүй та муу талаар битгий бодоорой. Тэр бол голч шударга сайн бүсгүй байгаа юм... Харин... Би нэгэн биеийнхээ жаргалыг бодохоос илүү их зүйлийг мөрөөдөж байдаг огт өөр янзын бүсгүйчүүлтэй уулзлаа... Марта бид хоёр жаргалтай амьдарч чадахгүй юм байна, эрхэм ахлах дэслэгч ээ! Лидия бол огт өөр янзын бүсгүй... Тэр бол... гээд Курт бүүр ичингүйрэн дуугүй болсноо, — Өршөөгөөрэй, эрхэм ахлах дэслэгч ээ, таны унтах цаг боллоо, би явъя гэв. 

	Куртийг хаалга онгойлгоод гарах гэхэд нь Генрих түүнийг зогсоож, 

	— Курт ээ, ингэхэд би нэг юм асуух гэснээ мартчихаад байх юм. Бид партизануудтай хэлэлцээ хийхээр явахдаа Гүнгийн охинд би нэг бичиг өгүүлсэн шүү дээ. Чи үүнийг гүнгийн охинд өгсөн үү гэсэнд, 

	— Ахайтан унтаж байхаар шивэгчинд нь өгсөн. Эрхэм ахлах дэслэгч танд би энэ тухай хэлсэн шүү дээ гэхэд нь, 

	— Өө одоо л санаж байна... Нээрэн чи хэлж байсан л даа. За тавтай нойрсоорой, Курт ээ, Чи Лидиягаа зүүдэндээ үзэх болтугай. Тэр чинь сайн бүсгүй шиг байдаг гэжээ. 

	Генрих ганцаараа үлдээд, өнөөдрийн хэрэг явдлын дараа энд энэ шилтгээнд бас Кастель ла Фонтед бий болсон шинэ нөхцөл байдлыг удтал эргэцүүлэн бодсоор нэлээд удаан унтсангүй хэвтэв. 

	
КУБИС ИРЭЭДҮЙНХЭЭ ТӨЛӨӨ САНАА ТАВИВ

	Миллерийн амь үрэгдсэнийг Генрихийн захидлаас Бертгольд мэдээд сэтгэл гүнээ түгшлээ. Кастель ла Фонтед учир гадарлах, итгэлтэй хүн байх нь нэгдүгээрт; дан албан ажлын үүднээс хоёрдугаарт; Миллер бол Бертгольдын өөрийн нь хувийн эрх ашгийг хамгаалагч байснаас генералын санаанд таатай байсан юм. СС-ийн албаны дарга Италийн бяцхан хотхонд гэнэт амь үрэгдсэн нь Бертгольдын санаж сэдсэн хамаг төлөвлөгөөг эвдээд хаячхаж болзошгүй тийм жигтэй явдал байсан юм санж. Бертгольд зэгсэн их зүйл сэдсэн байжээ. Түүний энэ сэдсэн «тоглоомд» чухамхүү Миллер яггүй чухал үүрэг гүйцэтгэх ёстой байжээ. Авьяас билигтэй болоод тэр биш. Тийм биш ээ! Миллерийн туршлагыг Бертгольд зохих ёсоор үнэлдэг боловч авьяас чадварыг нь хэтрүүлж үздэггүй байлаа. Ердөө л Миллер хувь заяаны эрхээр генерал Эверстэй холбоотой болж сүүлийн үед Эверсийн зан байдлыг Бертгольд гойд их сонирхох болсон хэрэг юм. 

	Бертгольд генерал Эверстэй урьд найрсаг харилцаатай байснаа санаад тэгсэн нь бус. Харин ч тийм байснаа аль болохоор нууж дарахыг хичээж, Генрихт захиа бичихдээ ч эртний найздаа мэнд уламжлахыг хүсэхээ больсон байна. Харин Миллерт бичсэн хагас хугас албаны шинжтэй захидалд генерал Эверсийн нэр улам олон гарах болж, тэгэхдээ Эверс, Гундер, Денус нар олж мэдсэн сэн бол тун их сэтгэл зовмоор тийм байдалтай гардаг болжээ. Германы армийн дээд командлалын дотор эрүүл биш санаа сэтгэл үүссэн нь Гиммлерийн штаб-байрынхны сэтгэлийг аль эртнээс түгшүүлэх болсон байна. Дорнод фронт дээр стратегийн талаар бүтэлгүй явдал угсраа угсраагаар гарсан нь Гитлерийн командлалд итгэх итгэлийг ихээхэн сулруулжээ. Урьд фюрерийн ямарваа тушаал зааврыг ямар нэг сод мэргэн зүйл шиг хүлээж авдаг байсан бол одоо цэргийн зөвлөл дээр шүүмжлэх маягтай үг улам олон дуулдах болов. 

	Хувийнхаа саналыг асуух, зөвлөх хэлбэрээр буюу эсвэл шууд ил хэлэх болсон байна. Генералууд командлалын болон Гитлерийн өөрийн нь үйл ажиллагаанд засвар оруулахыг хичээх болжээ. 

	Цэргийн зөвлөл дээр иймэрхүү юм болж байгаа юм чинь, ахмад хөгшин генералууд өөр хоорондоо юу ярьж байдгийг төсөөлөхөд хялбар бил ээ. 

	Зөвхөн амаар яриад зогсдоггүй байж болох юм. Цэргийн томоохон нэгтгэлийн удирдлагын дотор сөрөг хүчин үүссэн байж болзошгүйг гэрчилсэн мэдээ гестапогийн мэдэлд олдсон байлаа. Одоо болтол төрөл садны холбоо сүлбээгүй, нийлж нөхөрлөдөггүй байсан хуучин сургуулийн зарим генералууд нягт холбоотой болсон нь сэжигтэй байлаа. Тэр генералууд захидал бичгээр олонтоо харилцаж бие биедээ илч зарах болсон нь хэдийгээр тэднийг урван тэрсэлсэн гэх буюу хуйвалдсан гэх эд мөрийн шууд баримт гестапогийн мэдэлд байхгүй боловч аргагүй сэтгэл түгшүүлэх болжээ. Захидалд дургүйцэх өнгө үзэгдлээ ч гэсэн түүнийгээ туйлын болгоомжтой илэрхийлж, их төлөв цаг агаарын байдал, эрүүл мэндийн тухай, хол ойрын танилын тухай л өгүүлсэн байдаг байв. Харин тэр захидал харилцааны хуулбарыг харшуулаад үзэхэд үйл явдал, хүний нэр дуу авалцаж байгааг ялгаж болох төдий мэдэгдэнэ. Тийм хуулбарыг гестапо олноор цуглуулсан байжээ. Энэ бол нэг учир жигтэй гэдгийг Бертгольд хуучин тагнуулчийн зөнгөөр мэдэрсэн байна. Гэтэл өөрт нь их бага ямар нэг үндэстэй нотолгоо байсангүй. Шүүрээд авч болмоор нэг л нарийн сэжим хэрэгтэй байлаа! 

	Түүнд генерал Эверс тийм сэжим болжээ. 

	Сэжигтэй захидал харилцаанд Эверсийн нэр дэндүү олон үзэгдэх боллоо. Генерал Эверсийг анхааралтай ажиглаж, алхах гишгэх бүрийг нь мэдээлж байхыг Миллерт даалгаад, Бертгольд харьцуулан жиших, учир зүйн дүгнэлт хийх замаар фюрерийн эсрэг хуйвалдаан байгааг илрүүлэх гэсэн байна... Тэгтэл Кастель ла Фонтед итгэлтэй хүн үгүй болж, гялалзсан сайхан төлөвлөгөө нь нурах аюулд оров. 

	Бертгольд энэ хуйвалдааныг илрүүлэх талаар төдийгүй, дан хувийн шалтгаанаар Миллерт их найдлага тавьж байжээ. 

	Бертгольд өнгөрсөн жил францаар явж ирээд, өөрийг нь эзгүй хойгуур ирсэн захидал бичгийг үзэж ялгаж байтал сэтгэлийг нь их зовоосон баримттай дайралджээ. Хурандаа генерал Гундерийг ажиглан мөрдөж байсан агент төлөөлөгчийн явуулсан бөөн гэрэл зураг дотор Генрихийн хоёр гэрэл зураг дайралдсан байна. Тэр зургийг генерал дээр Гольдрингийг очих үед авсан байжээ. Генрих, Гундертэй ямар нэг хувийн харилцаатай байх учиргүй нь тодорхой хэрэг. Генрих генерал Эверсийн элч болсон байж таарна. Генрих ямар гай зовлонд орж болохоо мэдээгүй байна. Гэтэл энэ нь Бертгольдын охин Лорагийн эр нөхөр болохоор завдан байгаа Генрихт аюул учруулж байлаа. Генрих учир мэдэхгүйн харгайгаар өөрийн нэрд бүүр ч илүү харштай хэрэг төвөгт орж болох юм. 

	Энэ зүйл дээр л Миллер хэрэг болох ёстой байсан юм санж. СС-ийн албаны дарга хэнд ч мэдэгдэлгүйгээр Моника Тарвалийг алах ажил зохиосноос хойш Бертгольд Миллерт хувийн захиа бичиж Генрихийг анхааралтай харж хандаж, ямар нэг найдваргүй улстай санамсаргүй нийлэх, түүнээс болж нэрээ хугалахаас нь сэргийлж байхыг хүсэж захисан байна. Миллер ч Бертгольдод хамгийн чухал байж болох энэ даалгаврыг хичээнгүйлэн биелүүлж байсан юм. 

	Фронтын байдал хэдий чинээ доройтох тусам Бертгольд тэнгэрийн авралаар Гольдрингтой учирсан гэж улам бат итгэх болжээ. 

	Бертгольд талхны хоёр завод, ферм, бас бус хөрөнгөө борлуулж олсон капиталыг бодож үзэхдээ, Генрихийн хоёр сая маркийг заавал нийлүүлж боддог байлаа. Юу вэ гэвэл, Генрихийн тэр мөнгө л Бертгольдыг өтлөх насандаа швейцарын нуурын хөвөөнд гэр бүлийнхээ дунд амар тайван жаргах бололцоо олгоно. 

	Өтлөх насандаа амар тайван жаргах хүсэл улам ч сайхан санагдах болжээ. «Чөтгөр өтлөхөөрөө гэлэн болдог» гэж ардын зүйр үг байдаг. Бертгольд ч үүний үлгэртэй болж байжээ. Эльза авгайн захидлын нөлөө туссан байж болох юм. Авгай нь Лоратайгаа хамт Швейцарт сууж, охиндоо баярлаж ханахгүй болж, албан ёсоор сүй тавьснаас хойш Лорагийн нь зан араншин эрс өөрчлөгдсөн байжээ. Бүсгүй айл гэр болж амьдрах бодолд бүрмөсөн автсан байна. Лора охин нь хожим гарах хүүхдэдээ хувцас хунар нуун бэлдэж байгааг Эльза авгай сэтгэл догдлон бичсэн байжээ. Тэгээд үзэг нэг хөдөлгөөд, олон зуун мянган хүнийг, түүний дотор хүүхдүүдийг ч гэсэн Освенцимийн хүүр хайлах газар илгээж байдаг Бертгольд, ач хүү буюу охиноо тэвэрнэ гэж бодохоос нулимс нь гартлаа уярдаг байлаа. 

	Миллер үхсэнээр чухам энэ төлөвлөгөөг хэрэгжүүлэхэд тусалж чадах хүнээ алдсан учир Бертгольдын сэтгэл зовжээ. 

	Одоо Бертгольд Кастель ла Фонтегийн СС-ийн албаны даргад урьд Миллерт бичдэгтэйгээ адил даалгавар биш, тушаал ч биш юм бичиж болохоо байлаа. Миллер бол даргын тушаал аль, гэр бүлийн чанартай даалгавар нь аль вэ гэж ялгадаггүй байсан юм. 

	СС-ийн албаны талийгаач даргын халааг хэн авбал таарах вэ? Энэ албан тушаалд хэнийг томилох нь Итали дахь цэргийн умарт бүлгийн штабын СС-ийн албаны даргаас шалтгаалах байлаа. Гэвч Бертгольд Кастель ла Фонтед холбоо тогтоож болохоор хүн томилохыг сонирхсон байна. 

	Генрихийг харж ажиглаж байх хэрэгтэй юм. Генрих бол албан ёсоор өөрийн нь охины болзоот хархүү, хүмүүжил сайтай, шалгагдсан хүн. Гэсэн ч дөнгөж хорин гурван настай залуу. Генрих өнөөдөр Лораг таалж байгаад, маргааш өөр хүүхэнд дурлаж болно! Ялангуяа гүнгийн зээ охины тухай Миллерийн өгсөн тодорхойлолтыг харгалзан үзэхэд бэлэвсэн залуу Мария-Луизагийн шилтгээнд Генрих сууж байгаа нь юугаар дуусахыг хэлэхэд хэцүү. Ер нь хорин гурван настай залуу эрийн аль тэнэглэхийг тэр гэх бил ээ. ! Бас Эверс ч гэсэн Генрихт дэндүү осолтой даалгавар өгөх болсон байна. Партизанууд дээр өөр төлөөлөгч явуулж болохгүй байсан гэж үү? Ганц болгоомжгүй үг алдаж орхивол хамаг хэрэг эмгэнэлтэйгээр дуусаж болно. Тэгээд швейцарын банканд байгаа хоёр сая марк, зүгээр ч үгүй доллар болгочихсон марк үгүй болж, өтлөх насандаа амар жаргана гэдэг өнгөрнө! 

	Үгүй, тиймд хүргэж яасан ч болохгүй! Цаг хугацаа, эрчим чадлаа хайрлалгүй хичээж, эрх ашгаа хангаж авах хэрэгтэй! Ер нь ч танил талаа ашиглаад үүнийг гүйцэтгэхэд тийм хэцүү биш. 

	Харин Миллерийн оронд хэнийг томилох вэ?

	Бертгольд гестапогийн танил дарга нараа удтал ээлжлэн саналаа. Кубисийг томилох санааг даруй орхив. Тэр бол туршлагатай дарга боловч албан үүрэгт ажилдаа амьдралын юм бүхний нэг адил тоомсоргүй ханддаг хүн. 

	Биеэ даасан буйртай ажилд Кубис тохирох хүн биш. Өөр хүн хэрэгтэй... Хэнийг тавих вэ? Олон хүнийг шилж голлоо. Ай тэнгэр. энэ золигийн дайнд Дорнод фронтод хэчнээн сайн хүн үрэгдэв! Урьд бол хэрэгтэй хүнийг ингэж удаан эрдэггүй сэн.. Ингэхэд хошууч Лемкег томилбол яасан юм бэ? Бонвильд Гартнерийг алагдсанаас хойш Лемке, Генрих хоёр танилцаж, бие биедээ сэтгэл хангалттай үлдсэн дэг, Лемке фон Гольдрингийн тухай маш сайхан тодорхойлолт өгч, Генрих нь Гартнерийн орлогчийг өөртөө тааламжтай сэтгэгдэл төрүүлэв гэж бичсэн юм... Тэр хоёр бие биедээ муу биш ханддаг байна. СС-ийн албаны шинэ дарга, Генрихтэй танилцах гэж цаг үрэхийн хэрэгцээгүй болно. Лемке бол сөрөг тагнуулын хуучин ажилтан, шалгагдсан буурьтай хүн. Харин Бонвилиос явахыг зөвшөөрөх болов уу? Тэнд Гестапогийн дарга байх нь дивизийн СС-ийн албаны дарга болохоос илүү их хүндтэй шүү дээ. Онцгой чухал даалгавар, жишээ нь Эверсийг ажиж мөрдөх хэрэгтэй гэх шиг... өөр нэг юм бодож ятгахаас даа. 

	Гэвч Бонвильд элдэв арга хэмжээ авсаар атал партизаны хөдөлгөөн үргэлжлэн өргөжиж, энэ нь хошууч Лемкегийн сэтгэл мэдрэлийг туйлдтал зовоосон учир эндээс л холддог юм бол хаашаа явахыг зөвшөөрөхөд бэлхэн байсан юм санж. Лемкег талийгаач Миллерийн оронд томилуулах нь няхуур Бертгольдод төвөггүй ажил байжээ. Миллерийг үхсэнээс хойш ганц долоо хоноогүй байтал түүний хуучин албан тасалгаанд хошууч Лемкегийн өндөр туранхай дүр үзэгдэх боллоо. 

	Шинэ дарга ирсэн нь Кубисийн зэвүүг хөдөлгөжээ. Дээд дарга нар нь эцсийн эцэст шийдвэрээ хянаж үзээд, өөрийн нь цолыг ахиулахаар барахгүй, албан тушаал ахиулна гэж горьдож байсан юм санж. Кубис дайн эхэлсэн цагаас хойш тагнуулын газар ажиллаж байгаа болохоор биеэ даасан ажил хийх эрхтэй шүү дээ. Гэтэл... 

	— Барон та хэлээд өгөөч, энэ чинь шударга хэрэг үү? гэж Генрихт Кубис гомдол мэдүүлэв. 

	Генрих Кубистай танилцсан цагаас хойш түүнийг тийм гутруу, бүүр уруу дорой байхыг анх удаа үзжээ. Кубис ерийн зангаар тоглоом наадмын үг хэлэхгүй, завхай дуу аялж исгэрэхгүй, зөөлөн сандалд шигдэн суугаад умарт бүлгийн штаб, хувь заяа, бас анхныхаа өдрөөс их зан гаргаж эхэлсэн Лемкег зүхэж суув. 

	Генрих даруй хариу дуугарсангүй. Зочны өөдөөс харан сууж, янжуур асааж, хэдэнтээ сорох зуур нэг юм бодож байснаа гэнэт асуусан нь, 

	— Пауль та, бидний танилцсанаас хойш анх удаагаа нэг ч бодлоо нууж хаалгүйгээр, илэн далангүй шулуухан ярихыг зөвшөөрөх үү? гэсэнд, 

	— Дуртайяа зөвшөөрнө! Миний санаа сэтгэлийн байдал чухам нүглээ наманчилдаг дээр байна! гэхэд, 

	— Пауль та дайн дууссанаас хойш юу хийх вэ гэдгээ бодож үзсэн үү? гэсэнд, 

	— Би маргааш хэрэглэх мөнгө хаанаас олохыгоо мэдэхгүй байж тийм асуудлаар толгойгоо эргүүлээд яах бил ээ... гэхэд нь, 

	— Тоглоомын үгээ орхиё. Бид буурьтай төлөв ярина гэж тогтсон шүү дээ! Та намайг өөртөө зогсоо зайгүй мөнгө зээлүүлээд л байх юм гэж бодно уу? Би таны мөнгө зээлсэн тухай баримтаар энэ тасалгааны туургыг наахад хүрэлцэхээр болсон шүү! гэсэнд Кубис гайхсан, бас жаахан айсан байдалтай Гольдрингийг хараад, 

	— Бас нэг эвгүй хэрэг, тэр мөртөө хамгийн том хэрэг гарч ирлээ! гэхэд нь, 

	— Би одоохондоо танаас өр нэхээгүй байна. Кубис ээ! Та надад долоон мянгаад маркийн өртэй гэдгийг зүгээр сануулах гэсэн юм гэсэнд, 

	— Ай тэнгээр! хоёр жилийн цалин байна! гэхэд нь, 

	— Танаас илүү залуу би ирээдүйд яахаа эргэцүүлэн боддог байхад... Дайн лав удахгүй дуусах байх. Дайн яаж дуусахыг бид мэдэхгүй байна... гэсэнд

	— Барон та бид илэн далангүй ярихаар болзож таарсан. Худал яриад яах вэ. Дайнд бид ялагдсан гэдгийг та надаас дутуугүй мэдэж байна. Миллерийн булшин дээр миний тавьсан цэцэг түүнд хэр тус болохын адил шинэ зэвсэг бидэнд тийм л тус болох биз... гэхэд нь, 

	— За яах вэ! Дайнд бид ялагдана гэж бодъё. Миний хувьд ялах найдлага тасраагүй байгаа юм. Гэхдээ маргахаа байя. Өвөртөө сохор улаан мөнгөгүй, өр гэдэг чинь үстэй толгойноос их, хамаг хогшил гэвэл ташуур, бас гарын гав байгаа биз дээ. За тэгээд та яая гэж бодож байна... гэсэнд. 

	— Та миний тарианы зүү, дарсны шилний цуглуулгыг мартаж орхилоо байна гэж Кубисийг гашуунаар инээмсэглэхэд, 

	— Тэгээд бас та эрдэм боловсролоор дулимагхан хүн. Нэг сургуульд сурч байгаад төгсөлгүй хаясан. Гэлэн болох гэж байснаа тагнуулын ажилд орсон... Шулуухан хэлэхэд та өөдлөх хэтийн төлөв даанч бага байна... гэсэнд, 

	— Та чинь хүний сэтгэл засахдаа сүрхий хүн шив. Тэртэй тэргүй сэтгэлээр унаад байхад... гэхэд нь. 

	— Та бид чинь булбарай цагаан авхай нар биш, эр улс шүү дээ! Би таныг аргадаж тайтгаруулахгүй гэж Генрих ундууцан хэлсэнд, 

	— Тэгвэл та иймэрхүү байдалтай болсон намайг яа гэж зөвлөх юм бэ? Би чухам яах ёстой байна вэ? гэхэд нь, 

	— Эхнэр ав! гэсэнд Кубис тас тас хөхөрч, 

	— Эхнэр авах аа? Би юу? Сугар, Диан мэтийн дагинас бүхнийг ганц гуурс морфигоос өгч орхих над шиг хүн үү? Үгүй надад эхнэр үхсэний нь хэрэг байгаа юм бэ... гээд Кубис улам чанга хөхрөхөд нь

	— Би танд эхнэр хэрэгтэй гэж хэлээгүй. Инж нь хэрэгтэй гэж байна! гэж Генрихийг өгүүлэхэд Кубис инээддээ хахаж тээглэсэн юм шиг гэнэт дуугүй боллоо. Генрихийн саналыг дуулаад гайхсан нь бус, харин ийм жирийн бодол одоо болтол өөрийн нь толгойд ороогүйг гайхсан байжээ. 

	— Та чинь сайхан эр шүү дээ. Чөтгөр алгад! Бие бараатай, цэвэрхэн царайтай, эмэгтэйчүүдийн сэтгэлд их таалагддаг сайхан хонин нүдтэй гэж Генрихийг хэлэхэд Кубис суудлаасаа босож толины дэргэд очоод, нэгэн хэсэг өөрийнхөө дүрийг сонирхон харсан нь амьдралдаа анх удаа гадаад өнгө зүсийг худалдаж болох бараа мэт үнэлсэн байж болох юм. 

	— Пауль танд хэлж байна шүү. Тан шиг ийм царайтай, ухаантай хүн ирээдүйгээ хангаж чадна гэсэнд, 

	— Би үүнийг чинь л барьцаанд өгч үзээгүй юм байна! Харин энэ тэнгэр бурхан, хүн амьтны мартаж орхисон Кастель ла Фонтед таны гайхамшгийн төлөвлөгөөг яаж биелүүлэх юм бэ? Танай шивэгчин, гүнгийн зээ охин хоёроос өөр нэг ч өөдтэй хүүхэн харагдахгүй байна! гэж Кубисийг өгүүлэхэд, 

	— Эрээгүй болоод тэр дээ. Би өчигдөр ганц охинтой инженерийнд айлчилж хооллолоо, тэгээд.. гэсэнд. 

	— Нутгийнх уу? Гестапогийн ажилтан нар зөвхөн германы харьяаттай гэрлэж болдгийг та мэднэ шүү дээ гэсэнд, 

	— Мэднэ. Эцэг нь олон жил Германд ажиллаж байгаад манай харьяат болсон юм. Тэр бол алдартай инженер, түүнээс гадна тийм ядуу хүн биш билээ гэсэнд, 

	— Та тэгвэл тэр нөгөөх... бүсгүй гэх үү дээ, тэр нь хаашаа юм байна? гэхэд, 

	— Надад бол дэндүү туранхай юм. Гэхдээ анхны хүүхэд гарахаар тэр нь зүгээр болдог юм гэнэ лээ... гэсэнд Кубис ихэд дургүйцэн ярвайж. 

	— Түй! хүүхэд шуухад гэж тийм бузар юм миний дэргэд битгий дурсаарай. Би яасан ч хүүхэдтэй болохгүй гэхэд нь,

	— Тэр ч ганц танаас шалтгаалах хэрэг биш, За тэгээд зөвшөөрөх үү гэсэнд. 

	— Таны ярьж байгаагаар би л зөвшөөрвөл хэрэг гүйцэх юм шиг болж байна! гэхэд. 

	— Бүсгүйн зөвшөөрлийг олохын тулд та нэг хэсэгтээ сэтгэлтэй болсон хүний дүр үзүүлэх хэрэгтэй. Ухаан нь цэцэг, бэлэг барих шиг... гэсэнд, 

	— Мөнгө яана? Мөнгө хаанаас олох вэ? гэхэд нь, 

	— Хэрэг бүтэлтэй тийшээ хандмаар байвал таны зээлээ төлөх чадал мэдэгдэхүйц болно. Би Кубис-Лерро пүүст харилцан ашигтай болзлоор зээллэг олгохыг зөвшөөрнө гэсэнд, 

	— За тэгвэл ядаж гучин марк өгөөч. Явж гэр бүлийн амьдралын сайхныг бясалган бодъё гэлээ. 

	Генрих энэ удаа ээлжит мөнгийг ерийнхөөс илүү их дуртайяа өгөв. Кубис санамсаргүй ийм санал гарч ирсэнд сэтгэл нь хөөрөөд, Генрих Кубисийн ирээдүйг бодохоосоо өөрийн ирээдүйг илүү бодсоныг огт мэдсэнгүй. 

	Генрих Кубистэй урилцсаны үр дүнг Мария-Луизад хэлсэнд тэр хүүхэн магнай тэнийн баярлажээ. Байранд нь Штенгелийн суудаг инженерийн охин Софья Леррог гэрлүүлэх саналыг Мария-Луиза анх гаргасан юм. 

	Урьд өдөр нь Генрих тэр хоёрыг Штенгель урьж дайлахад гүнгийн зээ охин Софьяатай танилцсан байжээ. Өөрт нь барон Штенгель хүйтэн хөндий хандаж байдаг нь цаана нэг учиртай гэж гүнгийн зээ охин урьд ч боддог байлаа. Одоо инженерийн охиныг үзээд тэр бодол нь бүүр лавширчээ. Штенгель шийдэж чадахгүй эргэлзэж гуйвалзаад байдгийн шалтгаан нь Софья мөн. Софьяад гүнгийн зээ охиноос маргашгүй чухал давуу тал байгаа нь залуу нас юм. 

	Софья Лерро дөнгөж хорин гурван настай Мария-Луиза түүнийг анх хараад, урсгал цэнхэр нүд, ягаан уруулын инээмсэглэлд туяа татсан бяцхан хамартай дугуй царайг нь нэг газар үзсэн юм шиг санагджээ. Инээмсэглэхэд нь тэгш цагаан шүдний зах цухуйж, эрүүл чийрэг, залуу сайхныг илтгэнэ. 

	Гүнгийн зээ охин таньдаг хүн болгоноо ээлж дараалан бодож байсаар зурагт сэтгүүлийн сүүлчийн нүүр санаанд нь оржээ. Тийм л дээ! Иймэрхүү царайтай хүүхний зургийг залуу хосуудад ахуй байдлаа механикжуулахыг уриалсан магтан зарлах бичгийн дээр байхыг үзсэн юм байна. Гартаа тоос сорогч барьсан залуу эмэгтэй... угаагуурын машины дэргэд зогсож байгаа залуу эмэгтэй... Дор нь: «танай шал цаг ямагт толь шиг гялалзаж байх болно»... «Манай шал арчигч машиныг худалдан авагтун!», «Пүнш хольдог машин худалдан авагтун, тэгвэл эх нөхөр чинь клуб, ресторанаар тэнэхээ болино»... гэж бичсэн байна. 

	Гүнгийн зээ охин бах нь ханаж инээд нь хүрснээ нуух гэж уруулаа жимийлээ... Гэвч тэглээ гээд сэтгэл нь амарсангүй. Царай нь хэвийн нэг царай мөн боловч залуугийн туяа, бас өөр нэг тохитой байдал туяарна. Энэ нь залуу насаа томоогүй өнгөрүүлээд одоо гэр бүлийн амар жимэр жаргалыг эрж байгаа эр хүний сэтгэлд нийцэж болох юм. 

	Софья Лерро ч айл гэр болж төвхнөхийг эрмэлздэг, түүнийгээ нуудаггүй байна. Гэрлэлтийн сонинд зарлал хэвлүүлэхэд ч бэлхэн байна гэж өөрөө цагаан сэтгэлээр илэн далангүй үнэнээ хэлжээ. Мария-Луиза тэр санааг нь элэг доог болгох гэсэнд бүсгүйн өөрийн үзлийг улайн хамгаалж, барон Штенгель ч түүнийг дэмжсэний дараа Софья бүүр ширүүн маргаж мэтгэлээ. Түүний хэлэх нь. 

	— Ийм бөглүү газар сууж байгаа над шиг бүсгүй өөр яах бил ээ? Үлгэрт гардаг шиг сайхан хунтайж хүрч ирэхийг хүлээж суух уу? Үлгэрт тийм байхаас, амьдралд тийм байдаггүй. Би хорин гурав хүрлээ. Хэдий болтол хүлээх вэ? Бид театрт юм уу манай танил нөхдийн гэрт эр хүнтэй санамсаргүй танилцаж, дараа нь тэр хүнтэй ханилан суувал зүй ёсны хэрэг гэж үздэг. Гэтэл зарлалын тусламжтайгаар танилцвал эвгүй хэрэг гэж үздэг байна. Гэсэн ч би миний зарлалд анх хариу өгсөн хүнтэй нийлчих юм биш. Аль дуртайгаа сонгох эрх надад үлдэнэ. Би нөхөрт гарахыг хүсэж байна гэж чин үнэнээ шулуухан хэлж байгаа юм. Зарим хүн бол тэгж хүссэнээ нуудаг байтал эр нөхөр болох хүн эргүүлж явдаг гэж ярьжээ.

	Мария-Луиза энэ үгийг өөрийгөө битүү егөөдсөн үг гэж бодоод царай нь улайв. Гэвч Софьягийн нүд нь туйлын цагаан цайлган хэнэггүй байгааг хараад, гүнгийн зээ охины сэтгэл амарч, «энэ хүүхэн тийм нарийн юм мэдэх ухаангүй тэнэг амьтан юм» гэж бодлоо. 

	Лерро өөрөө гэртээ байгаагүйд нь Генрих их харамсав. Гэвч хоол хөгжилтэй өнгөрч, цаг үргэлж үг дуу цөөнтэй байдаг Штенгель хүртэл сүүлдээ яриа хөөртэй болов. 

	Штенгель шинэ хоол гарч ирэх бүрд Софьяагийн хоол сайхан хийдгийг магтаж, маргалдахад түүний талд орж байгаа нь гүнгийн зээ охины сэтгэлийг их зовоосон юм санж. Тэгээд, 

	— Та танил дарга нарынхаа дотроос энэ хүүхэнд нөхөр болох хүн олоод өгөөч. Аюулын хөөрхөн хүүхэн шүү. Барон Штенгелийн ярихаар бол бас тийм ядуу ч биш гэж гүнгийн зээ охин шилтгээнд буцаж явах замдаа Генрихийг үнэнээсээ гуйв. Чухам тэгэхэд нь Генрихийн толгойд Кубисийг гэрлүүлэх бодол төрсөн байна. 

	Та төлөвлөгөөгөө биелүүлж чадвал таныг манай гэрийн хувиршгүй анд нөхөр болгоё гэж Мария-Луиза сээтгэнэн өгүүлэхэд нь, 

	— = Штенгель, намайг тэр тушаалд батлахгүй болов уу гэж айж байна гэсэнд, 

	— Түүний толгойд таныг миний инжний салшгүй хэсэг гэсэн бодол шингээх хэрэгтэй юм... гэхэд нь, 

	— Барон Штенгель гэр бүлийн амьдралын талаар даанч эцгийн эрхт ёсны үзэл баримталдаг хүн гэсэнд, 

	— Түүнийг засаж хүмүүжүүлэхэд та надад туслаарай. Штенгель тэр бэртэгчин хүүхнийг харж суусаар зан нь эвдэрсэн байна! Кубист тэр хүүхэн яг таарна. Софья Кубисийн занг тогтворжуулна. Би маргааш тэр хүүхнийд очиж Кубисийг урь гэж ятгаж, барааг нь хараагүй байтлаа дурлатал нь магтаж орхиё гэжээ. 

	Маргааш нь гүнгийн зээ охин зугаалгад явахаар бэлтгээд, Генрих дээр орж ирэхдээ, 

	— Танд өнөөдөр чөлөө өгье. Одоо Софья бид хоёр эмэгтэй хүний нууц ярих учир та саад болно гэхэд нь, 

	— Та дэндүү яарч байгаа юм биш биз? гэж Генрих асуусанд, 

	— Би өнөөдөр хийж болох юмыг маргааш гэж хойш тавьдаггүй зантай юм. Таны болзоот хүүхэн чинь сүй тавьсны дараахан тантай гэрлэлгүй сүрхий алдаа хийсэн гэж би баттай бодож байна. Би бол таныг үнэнч байна гэж найдахгүй сэн гэсэнд, 

	— Та намайг тийм муу хүн гэж бодож явдаг юм уу? гэсэнд, 

	— Үгүй, сайн хүн гэж боддог. Би нэг зохиолчийн гайхалтай үгийг саналаа. «Шударга байна гэдэг бол ухаан дундуурхны шинж» гэсэн байна лээ. «Шударга гэдэг үгийг нь «Үнэнч» гэсэн үгээр сольчих л доо. Та бодвол хүрэн нүдэт Итали хүүхэнтэй болох биз. Тэгээд таны болзоот хүүхэн хэн билээ, Лора билүү, тэр чинь таны бэлэглэсэн сүйн бөгжтэй л хоцрох байхаа. Ингэхэд та өөрийнхөө бөгжийг яагаад зүүдэггүй юм бэ? гэхэд нь, 

	— Чемоданы нэг мухарт байгаа... гэсэнд, 

	— Ай хөөрхий Лора! гэж гүнгийн зээ охин инээд алджээ. 

	Гудамд нэг хүний түргэн алхаа сонстож, тасалгаанд сэтгэл хөөрөн баяссан Матини орж ирээд, гүнгийн зээ охиныг үзэж сэтгэл нь зовсондоо:

	— Өршөөгөөрэй, би уг нь хаалга цохисон юм... гэж сандрахад нь Мария-Луиза хүйтнээр толгой дохиж орхиод гарлаа. 

	— Би гэнэт ороод ирсэн нь эвгүй юм болов уу даа. Гүнгийн зээ охин гомдсон бололтой гэж Матинийг өгүүлэхэд нь, 

	— Чи уучлал гуйж эвгүй дээр улам эвгүй болгоод гомдоосон биз... За тэр ч яамай. Чи өөрөө юу болсноо хэлбэл дээр биш үү? Чиний царай их өнгөтэй байна! гэсэнд, 

	— Тэгэлгүй яах вэ! Бүх ажил сайхан бүтлээ. Ментарочийн нас барсан тухай актад задлан шинжлэх тасгийн эмч гарын үсэг зурчихсан. Ментарочи өөрөө хэдийн ууланд хүрсэн биз гэхэд нь Генрих нэг исгэрээд, 

	— Яагаад ингэв? Хэдийд вэ? гэсэнд, 

	— Ментарочи үүрээр явсан. Чиний зөвлөснөөс арай эрт явсан байх. Задлан шинжлэх хагалгаа олон байсан болохоор учрыг нарийвчилж үзэлгүй бичиг баримтад гарын үсэг зурж байсан азтай учралыг би ашигласан юм. Үгүй чи яав? Сэтгэл дундуурхан байна уу? гэхэд нь, 

	— Чи Ментарочийг партизанууд тийш явуулдаг нь туйлын тусгүй хэрэг болжээ! гэсэнд, 

	— Тэгвэл түүнийг яах гэж СС-ээс авсан юм бэ? Суллаж тавих гэж авсан юм байгаа биз дээ? Тийм үү? гэхэд, 

	— Би Ментарочийг намайг зөвшөөрсний дараа тавиарай гэсэн шүү! гэсэнд, 

	— Ялгаа юу байх вэ! Яг тэр үеэр нийтийн булш ухаж, үхэгсдийг оршуулж байсан юм... гэхэд нь, 

	— Тэгтэл Ментарочийг урьд нэг удаа барьж өгсөн урвагч этгээд маргааш, гестапогийн баривчилсан Ментарочи ууланд эрүүл энх, эсэн мэнд явж байгаа гэж Лемкед мэдээлнэ! Лемке шалгалт хийгээд, мэс заслын үед үхсэн гэсэн акт бичгийг үзэж... гэсэнд Матини:

	— Ээ тэнгэр минь, би юу хийж орхив оо! Ийм тэнэг амьтан байх гэж! гэж царай нь зэвхийрэн гаслав. 

	Генрих зүрх хөөрөн тасалгаа дотуур хойш урагшаа алхлав. Матини хоёр гараар толгойгоо тэврээд зөөлөн вандан дээр хөдлөлгүй сууж, шал ширтэнэ. 

	— Чи түүнийг чухам хэдэн цагт явуулсан бэ, яг хэлээч гэж Генрих асуусанд, 

	— Үүрээр, зургаан цагийн үед, би түүнд энгийн хувцас, цөөн хэдэн мөнгө гар буу өгсөн... гэхэд нь, 

	— Хаашаа явсны нь мэдэх үү? гэсэнд, 

	— Үгүй гэв. 

	— Дахиж уулзахаар болзсон уу? гэсэнд, 

	— Бас л үгүй, Бид хоёр гар барилцаж... тэр ч байтугай үнсэлцсэн. Харин бие биедээ ганц ч үг хэлээгүй гэлээ. 

	Генрих тасалгаа дотуур дахин хойш урагш алхлах зуур амандаа үглэх нь:

	— Байдал чиний санаснаас долоон доор байна. Лемкед үхсэн тухай акт бичиг нь байж байхад хүн нь амьд байдаг. Кубис баривчлагдсан хүнийг өгөөч гэж бидний гуйсныг хэлнэ. Лютц чи бид гурвыг хэлнэ. Лемке ямар дүгнэлт хийх вэ? Партизануудад тусалдаг нууц байгууллага байгаа юм байна гэж үзнэ. Бид гурвуул байна шүү дээ... гэсэнд, 

	— Би Лемке дээр очиж хамаг бурууг биедээ хүлээе. Дутуу харж алдсан гэе. Ментарочи зугтаад, би хариуцлагаас айж амиа бодоод тэгсэн гэе гэхэд нь, 

	— Битгий дэмий ярь! Дайн бараг дуусах гэж байхад, өөрийн болгоомжгүйгээс болж үхэх гэж үү. Бид нэг арга бодож олно. Арга олох ёстой. Мултрах арга зам тасарсан тийм юм гэж байхгүй... гэсэнд, 

	— Би саналаа чамд хэлсэн. Энэ бол бидэнд байгаа цорын ганц арга гэхэд нь, 

	— Могойн нүдэнд өртсөн жижигхэн амьтан айхдаа өөрөө могойн аманд яваад орж байхыг чи үзсэн үү? Чиний арга чинь тийм л арга байна! Бид өөр нэг арга олох хэрэгтэй... Байз байз, би жаахан бодоодохъё... Ингэхэд байна шүү? Одоо Лютц дээр очиж бүх учрыг ярь. Тэр завсар би нэг юмыг туршаад орхиё... Энэ маань гарах арга болж магад! Харин надтай зөвлөлгүйгээр нэг ч хөдлөхгүй гэж амла! гэсэнд

	— Амлая! гэлээ. 

	— Би Лютцэд утасдъя. Одоо цаг алдаж болохгүй, бид энэ хэргийг хэчнээн хурдан нэг тийш нь болговол төдий чинээ сайн... гэж Генрих өгүүлэв. Матини босож, хаалга руу явснаа босгон дээр зогсож, Генрихийг уйтгартайяа хараад:

	— Би Карл та хоёрт их хайртай юм сан, гэтэл надаас болж... гэхэд нь

	— Чухмыг хэлбэл хамаг буруу нь минийх. Төлөвлөгөөгөө гүйцэд нарийн бодсонгүй, Ментарочитой ярилцсангүй, амжина гэж санасан чинь ийм юм болж... За ер нь бие биеийн өмнө хүлцэл өчихийг дараа больё, одоо бол... одоо явж бай гэлээ. 

	Матини арга барагдсан янзтай гараа нэг сэгсэрчхээд гарлаа. 

	Генрих ганцаар үлдээд, Матинитай ярьж байх үед толгойд нь төрсөн нэгэн төлөвлөгөөг тайван эргэцүүлэн бодож эхлэв. Үнэндээ ганц ийм л арга үлдсэн шиг байна. Нэн даруй хөдлөх хэрэгтэй! Хэргийн амжилтыг цаг л шийдвэрлэнэ! Генрихийн тааварлаж байгаа зөв байх... Харин эндүүрсэн байвал яана? Тэгвэл шинэ арга бодох хэрэгтэй. Аль болох хурдан бүгдийг шалгаж туршихын тулд ингэе... 

	Генрих хонхны товчлуурыг дарж Куртийг дуудаад:

	— Лидияг дууд. Намайг түүнтэй ярьж байх үед хэнийг ч бүү оруул. Чи өөрөө ч орж болохгүй! гэж тушаалаа. 

	Курт сэтгэл түгшиж гайхсан янзтай Генрихийг нэг харснаа ахлах дэслэгч ууртай байгааг мэдээд лавлан асууж зүрхэлсэнгүй, үг дуугүй гарлаа. Нэг минут ч хүрэлгүй Лидия хүрч ирээд:

	— Ноён та намайг дуудсан уу? Би таны үгийг сонсож байна! гэж ерийн зангаар хөгжилтэй эелдэгхэн түүгээр ч барахгүй Лидия шиг сэргэлэн бүсгүйд дэндүү тайван дуугарахад нь Генрих сандал дөхүүлж өгөөд:

	Суугтун. Бид удаан ярилцах болно. Миний юун тухай ярих гэж байгааг та гадарлахгүй байна уу? гэсэнд, 

	— Үгүй, ноёнтоон! Харин таныг сэтгэл дүүрэн байгаа биз гэж найдна гээд Лидия сэтгэл үл мэдэг зовсноо нуух гэж доош харав. 

	— Таныг Курттэй суух гэж байгаа юм гэж би түүнээс дуулсан гэж Генрихийг хэлэхэд Лидиягийн царай улайгаад, 

	— Бид дайн дуусахыг хүлээхээр хэлэлцэж таарсан... гэхэд нь, 

	— Та түүнд хайртай юу? гэсэнд, 

	— Бүсгүй хүн нэгэнт зөвшөөрсөн болохоор... гэхэд нь, 

	— Курт танд хайртай юу? гэсэнд, 

	— Хайртай гэж бүсгүй огт эргэлзээгүй хариуллаа. 

	— Тэгвэл ийм хэрэг болсон нь маш их харамсалтай байна... 

	— Би Куртэд сайн байдаг болохоор аз жаргалтай амьдраасай гэж хүсдэг юм сан... гэсэнд, 

	— Та Куртийг итали бүсгүйтэй суулгахгүй гэж байгаа юм уу? гэж Лидия эгдүүцэх янзтай асуухад нь, 

	— Та хоёр гэрлэж чадахгүй гэж хэлэх гэсэн юм. Хэзээ ч чадахгүй. Тэгэхдээ хэн нэг хүн зөвшөөрөхгүй болохоор тэр биш... гэж Генрих хэлээд нэг хэсэг дуугүй болсноо үг бүрээ онцлон байж үргэлжлүүлэн хэлсэн нь: — Яагаад вэ гэвэл, энэ ярианы дараа би таныг баривчилж, байцаалгахаар явуулах хэрэгтэй боллоо! гэв. 

	Лидия гэнэт ташуурдуулсан юм шиг цочиж, хар нүдэнд нь хилэнгийн оч гялалзаж, 

	— Танд намайг баривчлах ямар ч үндэс байхгүй. Таны бүх эд хогшил бүрэн бүтэн байгаа. Би гүнгийн охиныд жил гаруй суух энэ хооронд өчүүхэн ч юм алга болж байгаагүй бололтой билээ гэхэд нь, 

	— Битгий баашил! Миний юу хэлж байгааг та өөрөө мэдэж байгаа! гэсэнд, 

	— Би ямар ч гэм хийгээгүйгээ л сайн мэдэж байна! гэв. 

	— Та үүнийгээ Гестапод байцаалгахдаа батлах биз гэсэнд, 

	— Энэ чинь байцаалт биш үү? гэж бүсгүй хэлээд туйлын их жигшсэн янзтай харахад нь Генрих өөрийн эрхгүй сэтгэл зовсхийж, биеэ өмөөрөх мэтээр:

	— Би Гестапогийн ажилтан ч биш байцаагч ч биш... Би таныг зэмлэж байгаа хэрэгт буруутай юм уу, үгүй юм уу гэдгийг мэдэж тантай яаж харилцвал зохихыг мэдэх гэсэн юм гэсэнд, 

	— Тэгээд миний буруутай, буруугүйг та одоо шийдэх болж байна уу? гэж бүсгүй хэлэхдээ хилэгнэн хоолой нь чичирхийлэв. 

	— Үүнийг шүүх шийднэ... гэсэнд, 

	— Шүүх ий? ямар шүүх? гэхэд нь, 

	— Таны хэргийг таслах, уг нь Ментарочийг зугтаагүй бол бас түүний хэргийг таслах шүүх... гэсэнд... 

	— Зугтаж чаджээ! гэж бүсгүй дуу алдаад, царайд нь үнэхээр баярын туяа татав. 

	— Та түүнийг таних юм уу? гэсэнд, 

	— Миний эцэг юм аа! гэхэд нь, 

	— Тэгвэл та манай төлөөлөгчид хотоос гарсныг түүнд мэдээлсэн байх нээ? Куртийн болгоомж алдаж танд өгсөн зурвасыг та уншсан юм шив?.. гэсэнд, 

	— Энэ явдалд Курт огт хамаагүй! гэлээ. 

	— Үүнийг Гестапо тодруулна гэсэнд, 

	— Курт бол танд мөргөж залбирах шахаад, таныг... гэхэд нь,

	— Таны хамсаатан юу ярьсан нь надад сонин биш... гэсэнд, 

	— Курт юу ч мэдээгүй юм! гэхэд нь, 

	— Та л шилтгээний хаалга тайлж өгөөд, эцгийгээ партизануудтай хамт барьцааны улс барихад тусалсан юм шив дээ? гэсэнд Лидия босон харайж, Генрихийн өмнө эгцлэн зогсоод, өөртөө ямар аюул учирч байгааг мартаж, хүчтэнээс айж далдиралгүй сэтгэл шулуудсан хүний ёсоор жигших, үзэн ядах, хилэгнэх зэрэгцсэн омог бардам байдлаар харж:

	— Би тэгснээрээ ямар ч гэм зэмгүй тавин хүнийг аварсан! Танайхан тэднийг Пармод гарцаагүй буудан алах байсан шүү дээ! За яах вэ, намайг бариад ав, яавал яа! Эцэг маань зугтаж зайлсан хойно миний өшөөг авахдаа л авна гэхэд нь, 

	— Эцгийг чинь нэг барьсан юм, дахиад барина. Түүний алхах гишгэх бүрийг партизаны дунд ажилладаг манай агент ажиглаж байгаа гэсэнд, 

	— Худлаа! Гарибальдичуудын дунд урвагч байхгүй! гэхэд нь

	Маш гэнэхэн үг байна. Танай гарибальдичуудын алхах гишгэх бүрийг гестапо мэдэж байдаг... гэсэнд, 

	— Айлгах санаатай худлаа хэлж байна! гэжээ. 

	— Өнөөдөр ч гэсэн танай эцгийг яаж зугтаж чадсанаа баярлан ярихад нь манай талын хүн түүнийг өтгөн саглагар хөмсөгний дороос анхааралтай харж байгаад, тэр даруй... гэсэнд, 

	— Ай тэнгэр минь өтгөн хөмсөг энд ямар хамаатай юм бэ? Би... би ойлгохгүй байна гэхэд нь, 

	— Хөмсөг үү? Тэр ч би үгийн далимд хэлсэн юм. Би тийм нэг өтгөн саглагар өргөн хөмсөгтэй хүнийг үзсэн юм. Үзээд гайхсан гэсэнд, 

	— Тийм байх ёсгүй! гэхэд нь, 

	— Тийм хөмсөгтэй хүн байдаг гэж та үнэмшихгүй байна уу? Та өөрөө үзэж мэдэх болно! Тэр хүн гестапод үргэлж ирдэг. Түүнийг одоо бас нүүрэлдүүлэхээр дуудах байх... гэж Генрих өгүүлэв. 

	Энэ бүх ярианы турш бүсгүйн царайд анх удаа айсан байдал илэрч, тэнхээ нь алдраад Генрихийг царайчилсан янзтай харж:

	— Та хөмсөг гэж санаагаар зохиож байна... Тийм байх ёсгүй... Та намайг цохиж асууж байна... гээд бүсгүй гуйвж, ширээний буланг түшээд, ардаа байсан сандлыг тэмтэрч, суух гэж бараг уналаа. 

	Генрих түүнийг туйлаас өрөвдөж, гарыг нь эвтэйхэн атгаад, 

	— Лидия! Миний хэлэхийг анхааралтай сонсож бай. Танай эцгийг гестапогийн агент, саглагар хар хөмсөгтэй партизан барьж өгсөн байна. Би тэр хүний нэр овгийг мэдэхгүй, харин зүсийг нь сайн нүдэлж авсан. Тэр хүн партизаны хоёр дахь төлөөлөгчөөр ирсэн юм гэсэнд, 

	— Виктор ах байж! гэж бүсгүй гаслан дуу алдахад нь, 

	— Отрядын дарга, танай эцэг хоёрт нэн даруй хэл хүргэх хэрэгтэй байна. Өөр хэнд ч мэдэгдэж болохгүй. Та ойлгож байна уу? Миний хэлснийг дуулав уу? гэсэнд, 

	— Би одоохон яваад... гэснээ бүсгүй дуугүй болж, өөрийг нь урхинд оруулаад, хойноос нь мөрдөж байгаад, дараа нь... гэж бодож байтал, 

	— Би таны айж байгаа учрыг мэдэж байна... Гэтэл надад таныг ятгаж байх цаг алга. Яарах хэрэгтэй. Зөвхөн танай эцгээр барахгүй, эцгийг чинь аварсан доктор Матинид аюул учрах гээд байна... гэсэнд, 

	— Би танд итгэе... Би явлаа! гэж Лидия хэлээд, хаалга руу эргэв. 

	— Байзнаарай! Би таныг отрядын даргад хэл өгч чадсаныг хэдийд мэдэх вэ? гэж асуусанд, 

	— Тун удахгүй! гэхэд нь, 

	— За тэгвэл би хүлээж байя. Бидний энэ ярианы тухай Куртэд хэлэхгүй байвал дээр. Тэр сайн залуу. Даанч нууц ажиллагааны дүрмийг мэдэхгүй, ер нь улс төрийн талаар ч мэдлэг дульхан хүн гэлээ. 

	Лидия даруй гүйн одов. 

	Генрих одоо л сэтгэл нэг тавигдахад саяын яриа, ер нь өнөөдрийн хэрэг явдалд хэчнээн их ядарснаа ойлголоо. Гэтэл Лемке ирэх гэж байгаа болохоор биеэ эзэмдэж, их болгоомжтой байх хэрэгтэй юм. Лемке энд Бертгольдын зөвшөөрлөөр ирж байгаа нь мэдээж хэрэг. Бас Бертгольдын дэргэд Миллерийн гүйцэтгэж байсан үүргийг гүйцэтгэх ч магадгүй. 

	Генрих өчигдөр Бертгольдоос авсан захиаг чухамдаа СС-ийн албаны шинэ даргад холбогдолтой хэдэн мөрийг нь дахин уншлаа. «Чи Лемкетэй уулзсан уу? Миний бодоход муу биш хүн шиг байна. Чи түүнтэй нөхөрлөвөл зүгээр... Чамайг Кастель ла Фонтед байгааг дуулаад их дуртай байна лээ» гэжээ. 

	Их дуртай байсан гэнэ! Гэтэл одоо болтол ирж уулзсангүй. Зүй нь ирэх ёстой сон! Генрих ч гэсэн өөрөө эхэлж очихгүй! Лемкег өөрөө ая тал засах болтол нь биеэ авч байх ёстой байна. Генрих Бонвильд байцаагдсанаа санаад инээмсэглэв. Тэгэхэд гестапогийн тэр ихэрхэг амьтантай яаж харилцвал зохихыг зөн билгээрээ зөв олж бил ээ. Ширүүн загнахад нь адилхан ширүүлж, ихэрхэхэд нь адилхан ихэрхээд байж бил ээ. 

	Генерал Эверс гадагш явсан, өнөөдөр штабт очихгүй байсан ч болох юм. Гэтэл хөөрхий Лютц сэтгэл нь зовоод байгаа байх. Матини ч тэр. Тэдэнд утасдаж, сэтгэлийг нь амраая. Харин юу хэлэх бил ээ? Лидия Гарибальдичуудад хэл өгч амжаагүй байвал яана? Удахгүй ирнэ гэсэн юм сан. Энэ хотод холбоо барьсан хүн байдаг юм болов уу? Хүлээхээс өөр зам алга! 

	Хүлээх тутам цаг мөч тэсэхийн аргагүй удаан өнгөрнө. Генрих Лидияг эргэж ирсэн үү, үгүй юу гэж Куртээс асууж түвдсэнгүй. Ирээгүй бололтой! Куртийн сэтгэл нь хөдөлж, барьсан тавьсан юмаа алдаж унагаад, хоолны ширээ засаж чадахгүй байна. Генрих загасны судлалын номыг анхааралтай уншиж, Куртийн яриа үүсгэх гэж оролдож байгааг ажиглаагүй дүр гаргаж суулаа. 

	Харанхуй болохын үед Генрих тэсэж чадсангүй, Лютцэд утасдаж, «Бүх юм урагштай бүтэмжтэй байна. Тайван унтаж болно. Маргааш өглөө бүгдийг ярья гэж» хэллээ. 

	Мария-Луиза зугаалгаас аль хэдийн эргэж иржээ. Пианино хөгжмөөр тоглох нь дуулдаж байна. Ёслолын маршийн аялгуу шилтгээний хоосон өрөө тасалгаагаар чанга цуурайтна. Гүнгийн зээ охин их л сайхан зантай байгаа бололтой. Түүн дээр орох юм байна. Софьятай ярьсан нь юу болж дууссаныг мэдье. 

	Генрих тэр оройгоо Мария-Луизагийн суудаг хэсэгт Штенгель, Рамони гүн, эзэгтэй гуравтай хамт өнгөрүүлэв. Лидия харагдсангүй. Гүнгийн зээ охин өөрөө цай аягалж байлаа. 

	— Манай шивэгчин гэнэт алга болчихлоо. Садан төрлийнхний нь нэг нь өвдөөд гүнгээс бүтэн өдрийн чөлөө авсан байна гэж Мария-Луиза үглэв. 

	Лидия эргэж ирээгүй юм байж. Одоо өглөөнөөс нааш ирэхгүй. Есөн цагаас хойш хөл хорьдог. Өрөөндөө очиж унтахаас өөр замгүй ажээ. Гүнгийн зээ охин Генрихийг хорьж саатуулсангүй, харин дэргэд нь очиход:

	— Ням гаригт та бид хоёр танай найзтай хамт Леррогийнд очно шүү! гэж аяархан шивгэнэлээ. 

	— Генрих бүхэл өдөржингөө сэтгэл түгшин хөөрч ихэд ядраад, сайхан унтахын бодол болж байв. Одоо орондоо ороод унтахад сэтгэлийн түгшүүр өглөө болтол арилна гэж бодно. Гэтэл хувцсаа тайлаад орондоо дөнгөж ортол сэтгэлийн түгшүүр улам их боллоо. 

	Генрих энэ Ментарочийн намтар дээр байж болшгүй хөнгөмсөг хөдөлсөн байна. Уг нь партизануудтай холбоо тогтоох хэрэгтэй байсан юм. Харин илүү тохиромжтой учралыг хүлээвэл зохих байж. Гэтэл Ментарочи шиг хүнийг амь үрэгдэхэд хүргэх гэж үү? Тэр саглагар хөмсөгтэй урвагч этгээдэд энэ дэлхийн шороо хөдөлгөж, үнэнч шударга хүмүүсийг барьж өгч байх бололцоо олгох гэж үү? Гэвч зарим үед зүрхээ базаж, шимшрэхийг нь хүчээр намдаах хэрэгтэй болох юм. Гестапогийн яргачдын саварт орсон хүн бүхнийг Генрих ганцаараа аварч чадах уу даа? Генрихийг биеэ хайрлаж хамгаалж бай гэж тушаасан. Үүнээс хойш л хэрэгтэй бичиг баримтыг олтол үүнийг цаг ямагт санаж явъя. Ер нь тэр бичиг баримтыг олж чадах нь уу? Олж авах ямар бололцоо байна вэ? гэвэл ганц энэ Лерро л байна! 

	Генрихийн харц Европын газрын зураг дээр тусав. Шөнийн дэнгийн гэрэлд, Дорнод фронтын шугамыг тэмдэглэсэн бяцхан дарцгууд бүдэгхэн харагдана. Генрих энэ зургийг цээжээр мэднэ. Нүдээ аньсан ч нүдэнд нь үзэгдэнэ. Фронт Өрнө зүгт хэчнээн хурдан ахиж байна вэ! 1941 онд анх хөдөлсөн хил тийш бүүр ойртож очоод байна. Энэ саяхан л болсон хэрэг шиг санагдана. Гурван жил шахам өнгөрчихсөн бил үү? Жил бүр нь арван жилийн дайтай гурван жил шүү дээ. 

	Генрих дайны анхны өдрүүдийн үйл явдлыг эргэн саналаа. Дайсны хүрээнд нэвтэрч ирснээ, энэ хугацаанд юу юу хийснээ саналаа. Дайны төгсгөлийг үзэж чаддаггүй юм аа гэхэд сэтгэл өег үхэхэд болох байна... Дайн дуусах цаг ингэж ойртоод байхад үхэхэд хэчнээн гомдолтой вэ! Эх орноо үзэхгүй байна гэдэг хэчнээн гомдолтой вэ! Одоо төрөлх эх нутагтаа алхалж яваа улс хэчнээн их бэрх зовлон үзлээ ч гэсэн өөрийн талын хүмүүсийн дунд байх их аз завшаан оногдсоныг ойлгодог болов уу?

	Киевийг түрэмгийлэн эзлэгчдээс чөлөөлснөөс хойш хагас жил шахам өнгөрлөө. Одоо тэнд хаврын урь орж анхны горхи шоржигнож байгаа. Удахгүй Днепр мөрөн цөн түрнэ. Владимирын толгод дээрээс, Днеприйн өндөр эрэг дээрээс хавар цагийн униар татсан өргөн газрыг нүд бэлчээн харж болно. Киев хот их нурж эвдэрсэн гэж радиогоор мэдээлж байна. Боричевскийн бэлд байдаг бяцхан байшин үгүй болсон ч байж мэдэх юм даа. 

	Генрих нэг мэдэх нь ээ унтаад өгсөн байжээ. Днепр мөрнөөр сэлж явна. Хурдан урсгал сөрөөд эрэгт хүртэл сэлж чадахгүй байна гэж зүүдлэв. Урсгалтай тэмцэн хамаг хүчээ шавхаж зүтгэсээр эрэг орчмын элсний алтан зурвас улам улам ойртон байна. 

	Генрих тэр алтан туяанд нүд гялбан сэрэв. Нарны туяа өргөн зурвас татан тасалгаа дотуур гараад, яг нүүрэн дээр нь тусжээ... Зэргэлдээх өрөөнд Курт цай хоол хийж байгаа бололтой. Генрихийг хувцсаа өмсөж байгааг дуулаад, хаалга аяархан тогшив. 

	— Эрхэм ахлах дэслэгч ээ, та машинаар явах уу, явган явах уу? гэж Курт асуухдаа их л хөгжилтэй, царай нь энэ хаврын өдөр шиг туяарч байв. 

	Лидия эргэж ирсэн бололтой! 

	Юм бүгд бүтэмжтэй сайхан дууссан гэсэн бодол Генрихийг эзэмдлээ. 

	Надад Лидия юм хэлүүлэв үү? гэсэнд, 

	— Ноён Матинийг сайн эм бичиж өгсөнд нь их баярлаж байна гэдгийг хэлээрэй гэсэн. Лидия хоёр дахин ирээд, таныг хүлээж чадсангүй. Ахайтан түүнийг юманд явуулсан гэлээ. 

	Генрих цайгаа түргэн уугаад, Кастель ла Фонте орлоо. Хавраа гэж! Ингээд хавар болдог байна! Гадаа бүр дулаахан болжээ. Зөөлөн салхи нүүр өөд үлээх нь таатайхан санагдана. Эсвэл нүүр нь нарны туяанд халаагүй, сэтгэл баясан хөөрснөөс халуу оргисон юм бол уу? Лютц, Матини хоёртой бушуухан уулзаж баяртай мэдээ дуулгах сан гэж сэтгэл яарна. Генрих улам хурдан алхлаа. СС-ийн албан байдаг байшингийн дэргэд бөөн цэрэг зогсож байна. Хашаан дотор бас олон цэрэг байгаа нь хашааны завсраар харагдав. Энэ юу вэ? Лемке захирагсдаа үзэж шалгаж байна уу? Нүдэнд нь өртөлгүй буруу харж, их ажилтай дүр гаргаж штаб тийш яарч яваа хүн шиг хажуугаар нь хурдан өнгөрье. Генрихийг хашааны дэргэдүүр өнгөрч явтал нь ард нь цэргийн нүсэр гутлын алхаа сонсогдов. 

	— Эрхэм ахлах дэслэгч ээ! гэж дуудахад нь Генрих дуртай дургүй зогсов. Түүн дээр Ротенфюрер гүйж ирээд, 

	— Таныг эрхэм Лемке өөр дээрээ ирнэ үү гэж байна гэхэд нь. 

	— Намайг их яарч явна, одоо түүний хүсэлтийг биелүүлж чадахгүй гэж хэлнэ үү гэж хариуллаа. Лютцийн өрөөний цонх цэлийтэл нээлттэй байна. Гэртээ байгаа юм байж. Генрих хоёрдугаар давхарт бушуухан гарлаа. Лютц мэнд ус ч үгүй, 

	— Чи өнөө шөнийн явдлыг дуулсан уу? гэж асуухад нь, 

	— Юу ч дуулаагүй гэсэнд, 

	— Өнөө шөнө СС-ийн албан байрладаг байшингийн цаадах цэцэрлэг дотор алагдсан хүний хүүр олджээ. Хүүрийн цээжин дээр: «Италиас урвасан хүн бүхэн ийм болно» гэж бичсэн байна гэнэ гэхэд нь, 

	— Чи түүнийг үзээ юү? гэсэнд

	— Үйлчлэгч цэргээ явуулсан юм. Бараан царайтай өтгөн. хөмсөгтэй махлаг зузаан хүн байна гэнэ гэхэд нь. 

	— Матини мэдсэн үү? гэсэнд, 

	— Тэр алагдсан хүнийг цэргийн эмнэлгийн үхдэлийн газар аваачсан гэжээ. 

	 

	 

	Альфред Лерро ярилцагч хүнээ их тоож, сэтгэл өег байв. Сүүлчийн удаа чухам хэдийд энэ залуу герман даргатай өнөөдөр ярьсан шигээ сонин сайхан ярилцсаныг өөрөө санахгүй байжээ. Энэ ахлах дэслэгч загасны судлалыг сайн мэддэг нь гайхалтай юм. Ийм мэдлэгийг ч дээд сургуульд сураад олохгүй. Ийм ихийг мэдэхийн тулд загасны аж ахуйд үнэнээсээ дуртай, их ном уншдаг, байгальд хайртай, янз бүрийн загасны авир араншин, үржих нөхцөл, барих аргыг ингэж сайн судлахын тулд маш ажигч анхааралтай байх ёстой. Энэ бол том жижиг усан сангийн ёроолд хэчнээн сонин, бага судлагдсан ертөнц байдгийг огт эргэцүүлж боддоггүй, загасыг уснаас татаж гаргахаас өөр юм мэддэггүй загасчин биш байна. Эр хилэм загас эм хилэм загасаа түрс гаргах тохиромжтой газрыг эрж, голын урсгал сөрөн сэлэх үед боргиог сэлж гарахад нь яаж тусалдаг тухай энэ даргын яриаг аваад үзэхэд ил байна. Өмнөд Америкийн гол мөрөнд байдаг «Голын цөөвөр» хочтой бяцхан пирай гэдэг аймшигт араатан загасны тухай хэчнээн олон түүх мэднэ вэ. Тэр «бяцхан» гэгдэх сүрэг загас гуч дөчин алхам өргөн голыг гаталж явсан шарыг идэж орхисон байна. Пирай загастай голд гараа угаах ч аюултай байдаг байна! 

	Загасны тухай шинжлэх ухаан бол Леррогийн хэзээнээс хорхойтой зүйл. Дайнаас өмнө загасны судлалын тухай янз бүрийн хэл дээр гардаг сэтгүүл захиалж загасны аж ахуйн тухай мэдэх бүх номоо цуглуулжээ. 

	Энэ асуудлын талаар Леррогийн цуглуулсан номын сан, хамгийн шилдгийн тоонд орно гэдгийг омог бардам хэлж болно. 

	Лерро янз бүрийн номыг ээлж дараагаар гаргаж өлөн тоос суугаагүй атал асар их үнэт зүйл мэт нямбайлан арчаад, зочиндоо үзүүлэв. Гольдринг шиг хүн өөрийн нь цуглуулсан номын санг үнэлж чадна гэж бат итгэж байлаа. Ер нь Барон европ зүгийн хэд хэдэн хэл мэддэг болохоор ихэнх номыг чөлөөтэй уншиж чадна. Харин англи хэл муухан мэддэг нь харамсалтай. Уг нь Леррод англи зохиогчдын бичсэн хэд хэдэн сонин ном байгаа юм. Харин барон орос хэл сайн мэддэг байхад, Лерро мэддэггүй. Уг нь барон өөрөө орос хэл зааж өгье гэсэн саналыг нь дуртайяа ашиглан, мэдлэг боловсролынхоо дутууг гүйцээж авах сан. Зав чөлөө байхгүй нь харамсалтай. Өглөөнөөс шөнө орой болтол Лерро өөрийн зохион бүтээсэн багажийг үйлдвэрлэдэг завод дээр ажиллана. Зохион бүтээсэн зүйлийнхээ утга учрыг Гольдрингт хэлж болохгүй нь харамсалтай. Сүүлийн хоёр жилд энэ ажилд хамаг хүч чадлаа зориулж байгааг үнэмших биз. Энэ чөтгөрийн багажийг бодож олсондоо баярламаар биш байна! Бүүр зэрлэгшиж орхилоо. Хувийн амьдарлага! Заримдаа завод дээр хонодог. Ганц охинтойгоо ч гэсэн долоо хоногт нэг хоёрхон уулзаж байна. Гэхдээ энэ алба ажилд зарим ашигтай тал бий. Нэгдүгээрт, фронтод яваагүй, Хоёрдугаарт, хангамжаар сайн өөрийг нь хүндэтгэн харилцдаг. Ер нь Европ даяар Альфредо Лерро шиг дайн бушуухан дуусаасай гэж халуун сэтгэлээр хүсдэг хүн өөр байхгүй биз! 

	Лерро чухмыг хэлбэл ялтан хоригдлоос ялгаа алга. Ажилд очиход манаа дагана. Гэрийн нь дэргэд өдөр шөнөгүй автомат буутай харуул зогсоно. Одоо жишээ нь баронтой хамт гадагшаа гарч, зүгээр нэг гудамжаар зугаалсан ч харуул манаа дагаад явна. Бүүр залхаж гүйцлээ. Энэ яриаг дуулаад бароны инээд хүрч байж магадгүй. Үнэндээ бол бэлэвсэн хоцорсны дараа зав чөлөөгүй байсан болоод дахин эхнэр аваагүй юм. Эхнэр олохын тулд энд тэнд очиж, хүнтэй танилцах хэрэгтэй, бас сонин сайхан юм ярьж чаддаг байхын тулд шинэ ном, сонин сэтгүүл унших хэрэгтэй. Гэтэл нойроо ханатал унтах ч завгүй байна. 

	Барон Штенгель өнөөдөр ийм сонин сайхан улс урьсан нь баярлууштай байна, Фон Гольдринг, гүнгийн зээ охин, бас энэ цэвэрхэн царайтай даргыг... нэр нь хэн сэн бил ээ... мартаж орхив... а тийм, Кубис!... 

	Альфредо Лерро энэ бүхнийг ярихад нь Генрих анхааран сонсож, элдэв юм асууж яриаг нь таслалгүй, хааяа нэг үг дуугарчхаад сууж байлаа. Ийм өргөн дэлгэр мэдлэгтэй хүн олноос хөндий тасархай байхын зовлонг ойлгож байна... Гольдринг өөрөө ч гэсэн ёстой соёлч боловсон улсыг их үйлчилдэг... Өнөөдөр синьор Лерротой танилцсанаа тун азтай сайхан завшаан гэж үзэж байна. Хааяа ч атугай сонин сайхан юм ярьж, сэтгэлээ тайтгаруулж байх болно. Долоо хоног болгон өнөөдрийнх шигээ ингэж цуглаж байх саналыг дуртайяа зөвшөөрнө. Харин гэрийн эзэгтэйг ядраах болов уу гэж сэтгэл зовж байна. Сеньор Лерро шаардаж байгаа бол зөвшөөрье. Синьорина Софьяд элдэв төвөг удахгүй байх нэг болзол тавья. Ялдамд хэлэхэд загасан хоол сайхан хийдэг юм байна. Ойрын нэг ням гаригт хамтаар орос загасны шөл хийж бүгдийг дайлъя. Тун сайхан болно! гэх зэргээр Генрих ярив. 

	Генрих Лерротой салах ёс гүйцэтгээд явахдаа бусад зочдыг зугаалгаас ирэхээр нь толгой өвдөөд гадагшаа гарсан гэж хэлээрэй гэв. Одоо л тулбага, хилэм, пирай мэтийн загасыг мартаж болох боллоо... Золиг чинь, энэ дэлхий дээр хэчнээн олон янзын загас байдаг юм бэ? Загасны судлалын тухай өөрийн нь мэдлэг дахиад хэд хэд ярилцахад хүртэлцэнэ. Дараа нь ахиад л ном унших хэрэгтэй болно. Тэр хэнхэг өвгөнийг «загас агнуурын ерийн нэг түүхээр» хуурч болохгүй, эрдэм мэдлэгтэйгээ үзүүлэх хэрэгтэй болно. Бас гал тогооны талын мэдлэгтэйгээ харуулах хэрэгтэй. Ямар шугам нь хатгаад орос загасны шөл хийнэ гэж амлаж орхив доо. Генрих тэр шөлийг яаж хийдгийг огт мэдэхгүй атал одоо шөл хийх л хэрэгтэй болжээ. Хоол хийх тухай юм болж, хэд хэдэн жор нийлүүлж байж өөрөө нэг жор зохиох хэрэг боллоо. 

	Ер нь тэр инженер загасны хорхойтой нь сайн байна. Адил юм сонирхдог гэж байгаад удахгүй сайн нөхөд болно. Кубис ч Кубис байж бас нэг төлөвлөгөө нөөцлөхөд болно. Дорнод фронтоос ирсэн мэдээ гитлерчүүдэд улам санаа зовмоор болж, зөвлөлтийн мэдээнээс хоёр гурван хоногоор сүүлдэх болов. Жишээ нь, Корсунь—Шевченковскийн ажиллагааны тухай мэдээ тэгж хожигдсон. Тэр мөртөө германы армийн хохирлыг хоёр дахин дарж мэдээлсэн байна. 

	Гитлерийн командлал шинэ зэвсэг үйлдвэрлэх явдлыг аль болохоор яаравчлах нь тодорхой. 

	Өгсөн даалгаврын биелэлт хэр ахицтай байгааг Генрихээс хэд хэдэн удаа лавласан. Энэ даалгавар хэчнээн нарийн төвөгтэйг тэнд мэдэж байгаа боловч хэчнээн чухал гэдгийг цаг үргэлж онцлон сануулсаар байна. 

	Өнөөдрийн энэ уулзалт Генрихийг зорилгод нь жаахан ойртуулсан байж магад гарцаагүй ойртуулсан! Анхны алхам хэзээд хамгийн хэцүү байдаг шүү дээ! 

	Энэ урдаас ирж яваа хэн бэ? Лемке юу даа? Тийм байна. Зогсохоос биш дээ. Анх гудамжинд уулзсан нь дээр ч юм уу. 

	Лемке, Гольдрингийг хараад алхаагаа нэмлээ. Энэ Лемкегийн царай, хутгаар тайрчихсан юм шиг эрүү нь нүдэнд яасан хүйтэн бэ! Хүзүү нь бараг амныхаа дэргэдээс эхэлсэн юм шиг санагдана. Хошуучийг инээмсэглэхэд бүүр ч ой гутмаар харагдана. 

	— Ай тэнгэр! Яасан тааламжтай уулзалт вэ! гэж Лемке дуу алдан, холоос хоёр гараа сарвайсаар дөхөж ирэхэд нь, 

	— Та уг нь ирсэн даруйдаа ингэж уулзах бололцоотой байсан сан. Намайг энд байгаа гэж танд Бертгольд хэлсэн биз дээ! гэж Гольдринг нэлээд хөндий хариулсанд:

	— Би таныг цол багатайн хувьд над дээр эхлээд очих болов уу гэж бодсон юм гэсэнд, 

	— Энэ тохиолдолд цол зэрэг хамаагүй, хүмүүжил мэдэх хэрэг гэсэнд, 

	— Барон та гомдоо юу? гэхэд нь, 

	— Жаахан гомдсон. Та бид Бонвильд танилцсанаас хойш бидний харилцаа арай өөр болох болов уу гэж санасан юм. Би тэгэхэд Бертгольдод захиа бичихдээ ийм аятайхан хүнтэй танилцаад удахгүй холдох болсон нь харамсалтай гэж бичиж байсан юм гэсэнд, 

	— Өөрөө тэр тухай надад ярьж байна лээ. Та миний улмаас хэдэн минут эвгүй байдалд орсноо юманд бодолгүй, миний тухай тийм сайхан тодорхойлолт өгсөнд танд маш их талархаж байна гэхэд нь, 

	— Та нааш ирэхээсээ өмнө генералтай уулзсан биз. Надад юм хэлүүлсэнгүй юү? гэсэнд, 

	— Танд эрхэм Бертгольд тусгай захиа бичсэн гэж байна лээ. Танд бас халуун чин зүрхний мэндчилгээ дамжуулаарай гэсэн гэхэд нь,

	— Захиаг нь авсан. Харин мэндчилгээ нь баахан хожигдож дээ. Жаахан гомдох үндэс над байна гэдгийг хүлээх биз гэсэнд. 

	— Ажил их байлаа шүү, барон! Өдөр шөнөгүй ажиллаж байна... гэхэд нь. 

	— Ядаж утсаар ярих ганц минутын чөлөө гарахгүй байна уу? гэсэнд, 

	— Та ч гэсэн ирнэ үү гэж цэрэг явуулахад татгалзсан шүү дээ гэхэд нь. 

	— Та үүнийг урих зохистой хэлбэр гэж бодож байна уу? гэсэнд, 

	— Тийм аар саар юм миний санаанд ордоггүй юм. Ёс журмын асуудлын учрыг би муухан мэддэг. Тэгээд ч таны бардам занг хөндсөн байж магадгүй гэхэд нь, 

	— Энэ бол бардам зан биш, биеэ хүн гэж хүндэтгэдгийнх! гэсэнд, 

	— Барон та ойлгооч. Энэ бүгд миний хар буруу санаснаас болсон хэрэг биш! Би Бонвилиос явсан маань галаас гараад дөлд орно гэдгийн үлгэр болсныг харгалзаж бодоорой. Амарна гэж санасан чинь харин... гэхэд нь. 

	— Бонвильд одоо болтол цаг тайван биш байгаа юм уу?

	— Гартнерийг алагдсанаас хойш та мөрдлөгийг тун эрс шийдвэртэй хийж байсан болохоор францын партизанууд ашгүй нэг хатуу гарт орлоо гэж би бодсон. Гартнерийг алсан этгээд олдсон уу? гэсэнд, 

	— Мөрдөн байцаалт явуулж байх зуур макинууд нөгөө рестораныг тэсэлж, хэргийн ул мөрийг бүрмөсөн балласан. Тэр байранд удаан дэлбэрдэг хэд хэдэн мина тавьсан байгаад, нэгний нь тэсрэхэд Гартнер санамсаргүй өртсөн байж болох юм... Ер нь энэ бүгдээс залхаж гүйцлээ. Энд дөнгөж ирэв үү үгүй юү, өнөө л зугтах гэсэн элдэв ажилдаа дахиад дарагдлаа. Бидний тавилан ийм л байх бололтой гэхэд нь, 

	— СС-ийн албаны байшингийн хажууд партизанууд танай агентыг алсан гэж дуулдсан, үнэн үү? гэж Генрих асуусанд. 

	— Түүнээс хойш хэд хэдэн хүн алагдсан. Тэр хөөтэй Гарибальдичууд тэднийг яаж мэдсэнийг бүүр гайхаж байна... гэхэд нь. 

	— Даруу биш асуулт асуусныг минь уучлаарай. Та нар нууц агентуудтайгаа СС-ийн албаны байранд уулзаж байсан уу? гэсэнд, 

	— Хаанаас даа! Анх элсүүлэхдээ өөрийн байранд дуудаж авчирдаг. Харин агентыг элсүүлснээс хойш... тэдэнтэй уулзах тусгай байр байдаг юм гэхэд нь, 

	— Анх алагдсан хүн тэр байрыг мэддэг байсан уу? гэж Генрих лавласанд, 

	— Тийм, Кубис, Миллер хоёр түүнтэй нэлээд олон удаа тэнд уулздаг байсан байна. 

	Тэр бол гарибальдичуудын дунд манай хамгийн идэвхтэй агентын нэг байсан юм гэхэд нь

	— Түүнийг чинь уулзалтын газар очиж явахад хойноос нь дагаж мөрдөж байгаад, хаягийг мэдэж авсан байж болох юм. Бас партизанууд өөрийг нь илчилснээс хойш хэргээ хүлээж хэлсэн байж болох юм! гэсэнд Лемке энэ жирийн нэг бодолд биширч явж байснаа зогтусав. Генрих үргэлжлүүлэн:

	— Уулзах байрны хаягийг партизанууд мэдэж аваад, тийшээ хэн хэн очиж байгааг мөрдөж, Миллерийн арай чамай элсүүлсэн хэдэн агентыг нөгөө ертөнцөд илгээсэн биз. Анхны хүн алагдахтай зэрэг уулзалтын байрыг солих хэрэгтэй гэсэн бодол Кубис та хоёрын толгойд даанч орсонгүй юу? гэсэнд Лемкегийн царай зэвхий дааж, 

	— Түүнийг СС-ийн албаны дэргэдээс олоод уулзалтын байрыг маргааш нь өөрчилсөн... гэхэд нь. 

	— Тэр ганц өдрийн дотор ч гэсэн партизанууд тэнд очсон хүний заримыг мэдэж авсан байх. Би танд сайн санаж явдаггүй сэн бол энэ бүхний тухай инээдэмтэй шог яриа болгож Бертгольдод заавал бичих байсан даа... гэсэнд. 

	— Эндэхгүй хүн байдаггүй юм шүү, Барон! Хүний алдаа эндэгдэл болгоныг... дээд дарга нарт нь мэдэгдээд байвал... гэхэд нь, 

	— Би бичихгүй гэдгээ хэлсэн шүү дээ. Танаас өөр хүн байсан сан бол дуугүй өнгөрүүлэхгүй сэн. Италичуудын дунд мэдээлэн тагнах ажил онцгой сайн зохион байгуулах нь манайд одоо агаар шиг хэрэгтэй байна. Нөгөө талаар надад бас гэр бүлийн бодол байна. Бертгольд намайг хүүгээ болгосон, миний хадам эцэг болох гэж байгаа хүн. Түүний албан ажлын эрх ашиг надад бас ойр байдаг нь ойлгомжтой хэрэг. Бертгольд хариуцсан хэсгийнхээ ажлыг фюрерийн өмнө хариуцдаг шүү дээ гэж Генрих туйлын ихэрхэг дүртэй өгүүлээд өөрөө золтой л инээд алдчихсангүй. 

	Харин Лемке инээхтэй мантай байжээ. Умарт бүлгийн штабт түүнийг явахаас өмнө хэрэг явдлын байдлыг танилцуулахдаа орон нутгийн ард иргэдийн дунд мэдээлэн тагнах ажил зохиох явдлыг бүлгийн штаб асар их ач холбогдолтой гэж үзэж байгааг онцлон хэлсэн байжээ. Лемкегийн шууд дарга нь хэлэхдээ, 

	— Италийн нутаг дэвсгэр дээр дайн болж байгаа одоо үед итали хүн бүр юу бодож байгааг мэдэх нь бидэнд их хэрэгтэй гэдгийг эрхэм Лемке та санаж яваарай. Манай дайсан этгээд тэдний дотроос тагнуулчид ч элсүүлнэ, туслагчид ч элсүүлнэ шүү! гэсэн байжээ. 

	Ингэж сануулсаар байхад Миллерийн олж элсүүлсэн тагнуулчдыг ч хадгалж чадсангүй. Өөрөөр хэлбэл мэдээлэх тагнуулчдын заримыг унагаалаа. Лемке агент бүртэй биеэр танилцахыг хүсээд, хэдэн өдрийн дотор жагсаалтад байсан хүмүүсийн бараг бүгдийг нь дуудаж уулзсан юм санж. 

	— Барон та надтай хамт явж үдшийн хоол идэхгүй юү гэж рестораны дэргэд ирээд Лемкег гэнэт урихад нь Генрих дотроо инээмсэглэв. 

	Айж сандарсан Лемке энэ яриагаа балга дарс уух зуур үргэлжлүүлэх хүсэлтэй байгааг Генрих ойлгоод, 

	— Би ресторанд ордоггүй, шилтгээндээ хооллодог гэсэнд, 

	— Тэгвэл дараа нэг ганц хоёр шил юм аваад тан дээр очихыг зөвшөөрнө үү гэхэд нь. 

	— Одоо тэгвэл яасан юм бэ? гэсэнд, 

	— Үгүй, одоо ажил дээрээ очиж, зарим нэг тушаал заавар өгөх хэрэгтэй байна гэж Лемке хариулжээ. 

	Генрихийг гэртээ ирэхэд ажлын нь өрөөнд Кубис сууж байв. 

	— Гүнгийн зээ охиныг хүргэж ирэх хэрэг болоод, таныг хүлээхээр шийдээд сууж байгаа нь энэ. Та бидэнтэй явахгүй тоогүй дээ. Их сайхан зугаалга боллоо. Тэр нэг уйтгартай хүүхнийг эргүүлж саатуулах хэрэггүй байсан сан бол ч... гэж Кубисийг ярихад нь, 

	— Та эхнэр болох хүнээ ингэж хэлдэг хэрэг үү? гэсэнд

	— Генрих ээ, би тэсэхгүй болов уу гэж айж байна. Итали хүүхнүүд гал цог, гуа үзэсгэлэн төгөлдөр, дарс мэт хөлчүүрүүлэгч хөгжил баясгалангаар дүүрэн байдаг гэж хэн хэлсэн юм бэ? Тэр хүүхэн чинь ёстой уйдаж үхмээр... гэхэд нь

	— Гэхдээ инж сайтай юм шүү... гэсэнд, 

	— Гэхдээ л ямар ч хүүхнийг нүдэнд дулаахан болгож чадах чанар байна... Тэр инж нь хэр зэрэг юм байгаа бол? гэхэд нь Энэ л ямар ч хүүхнийг нүдэнд дулаахан болгож чадах чанар байна... Тэр инж нь хэр зэрэг юм байгаа бол? гэхэд нь, 

	Нарийн сайн мэдэхгүй. Сеньор Лерро зэгсэн сайн хангамжтай гэсэн үг цухуйлгаж байсан юм даг гэсэнд, — За тэр хүүхэн ч яах вэ? Баян хадамтай болохын тулд эргүүлж байхаас охиноо гомдоохгүй биз гэж найдаж байна. Даанч уйтгартай юм даа, хэчнээн уйтгартайг та мэддэг ч болоосой, Генрих ээ! Ингэж хэдий хэр удаан үргэлжлэх гэхэд нь, 

	— Та ямар сэтгэгдэл төрүүлэх, ямар зан авиртай байхаас бүх хэрэг шалтгаална. Биеэ яаж авч явах вэ, юу хийх вэ гэдгийг танд зааж сургах хэрэггүй биз ээ. Таныг багагүй туршлагатай гэж итгэж байна! гэсэнд

	— Иймэрхүү янзын хүүхэнтэй л учирч явсангүй! Би уг нь аль болох төвөг чирэгдэл багатай бүтээхийг хичээдэг байсан... Тэр бүх оршил моршил... Би одоо чухам юунаас эхлэхээ ч мэдэхгүй байна! гэхэд нь, 

	— Цэцгээс эхэл. Энэ бол сонгодог арга гэхэд болно. Маргаашаас эхлээд өглөө болгон цэцэг явуулаад бай... гэсэнд,

	 — Өглөө бүр өө? Тэгвэл би тэр цэцгээс чинь болж өөрөө гуйлгачин болно! Цэцэг авах мөнгийг хаанаас олох вэ? гэхэд нь. 

	— Цэцгийн мөнгийг би өгнө. Тэгэхдээ танд өөрт чинь өгөхгүй, танай үйлчлэгч цэрэгт өгнө. Тэгэхгүй бол та архинаас өгч орхино. Үнэнээ хэлэхэд би танд мөнгө зээлдүүлээд байх нь хэцүү болж байна. Долоон мянган марк гэдэг бага мөнгө биш. Би таныг даруй эргүүлж аль гэж нэхэхгүй харин нэмж зээлдүүлж байгаагийн учир гэвэл... гэсэнд. 

	— Ойлгож байна. Та сэтгэл уярмаар тэвчээртэй хүн юм. Би сэтгэл уярмаар шударга байя. Инж олж авмагцаа хамгийн түрүүнд юу хийх вэ гэвэл таны долоон мянган маркийг ялган авч, таны өмнө мэхийн ёсолж, эргүүлж өгнө. Буянт сайн үйл ялан мандаж гэмээ мэдсэн нүгэлт хүн ачит сайн хүнийхээ хөлд сөхрөн унахад үзэгч олон алчуураа гаргаж, нулимсаа арчина... Тийм ялгуусан баярыг бүүр ч гайхалтай болгохын тулд дээр дурдсан нийлбэрийг дахиад тавин маркаар нэмэгдүүлчих юм биш үү? Одоо надад амьдралын хүчийг дээшлүүлэх эм урьд урьдынхаас хэрэгтэй байна шүү гэв. 

	Кубис тавин марк аваад, өөрийн ханилах хүүхэн, өөрийн нь эсрэг хандсан нөхцөл байдлыг харааж зүхсээр гарлаа. Тэр завсар Софья Лерро бас шинэ танилдаа сэтгэл хангалттай болж, өөрийн нь ирээдүйг төвхнүүлж өгнө гэж амласан Мария-Луизад дотроо баярлаж байжээ. Софья бүхэл өдөржингөө өөрийн нь болзоот хархүү болно гэж гүнгийн зээ охины хэлсэн цэвэрхэн даргыг ажиглав. Царай зүс, хөгжилтэй зан байдал нь Софьяагийн сэтгэлд таарлаа. Харин түүний зарим хурц хошин үгийг дуулаад, бүсгүйн царай улайхад хүрч байсан боловч өөрөө хөдөө газар суусаар үзэл бодол нь явцуурч, язгууртны жирийн сул яриаг ёсноос гадуур эвгүй зүйл шиг бодох болсон биз гэж өөрийгөө зэмлэжээ. 

	Софья Лерро энэ ням гаригийг аятайхан өнгөрүүлсэндээ сэтгэл таатай байлаа. Мария-Луиза ч гэсэн Штенгельтэй бүхэл өдрийг хамт өнгөрүүлж, жаал зугаа амжилт олж чадсан байжээ. 

	Дөрөвдүгээр сарын хориныг германы армийн дарга нар жил бүр өргөнөөр тэмдэглэдэг. Дөрөвдүгээр сарын хоринд Гитлер төрсөн болохоор энэ тэмдэглэлт өдрийг тохиолдуулан дарга нарыг үй олноор нь шинэ цол нэмдэг байлаа. Цол нэмэгдэхэд бас цалин хөлс нэмэгддэг байна. Энэ өдрийг бараг бүх дарга нар хүсэн хүлээж, ийм чухал үйл явдалд эртнээс бэлтгэдэг байлаа. 

	Харин энэ 1944 онд олон хүний найдлага хөсөрдөв. Италид англи-америкийн армийн давшилтыг барьж тогтоож байгаа СС-ийн ангийн болон Дорнод фронтын бараг бүх дарга нар цол ахив. Харин Эверсийн дивиз мэтийн арын ангиуд энэ жил бараг шагнал авсангүй. Дивизийн бүх штабаас фюрерийн төрсөн өдрийг цол ахисан хэдхэн хүн тэмдэглэсний дотор барон фон Гольдринг оржээ. Генрих одоо ахлах дэслэгч байснаа ахмад болсон байна. Эверс, Лютц хоёрын цолыг ахиулсангүй. Кубис өөртөө огт санаандгүй байж байгаад хошууч цол авсан боловч түүнийгээ одоо төдий л сонирхсонгүй. Софьяагийн инжний хойноос хөөцөлдөж мянга юм уу хэдэн түмэн марктай болохыг мөрөөдөж байсан болохоор цалин хөлс өчүүхэн нэмэгдэхийг тоогоогүй байжээ. Түүний энэ ажил нь урагшаа их л ахиж, нарийн хэлбэл зургаадугаар сарын хоринд Софья Лерротой бөгж солилцохоор өдөр болзсон байжээ. 

	Түүнээс хойш нэн удалгүй хурим нь болох ёстой байлаа. Кубис энэ өдрийг тэсэж ядан хүлээж байв. Кубис Генрихтэй ярилцахдаа нэрлэдгээр «тэр гичийтэй» гэрлэх зөвшөөрлийг генералаас авсан байжээ. 

	Харин Софья өөрөө амархан зөвшөөрсөн бол эцэг Альфредо Лерро нь энэ муу таних даргыг гэр бүлдээ хүлээж авах уу, яах вэ гэж их л удаан эргэлзсэн байна. Сүүлийн сард Лерро Генрихтэй их дотно болсон учир ингэж эргэлзэж байгаагаа түүнээс нуусангүй. Бөгж солилцохоос хэдхэн хоногийн өмнө Леррогийн өгүүлсэн нь:

	— Би юунд сэтгэл зовоод байгааг мэдэж байна уу? Энэ Кубис надад нэг л тодорхойгүй сэтгэгдэл төрүүлээд байна. Ер нь ямар ч юманд буурь суурьтай хандаж чаддаггүй, буурьтай эргэцүүлж бодож ч чаддаггүй, ядахдаа ямар ч тодорхой мэргэжил байхгүй юм. Дайн дуусахаар чухам юу хийх хүн юм бол доо? гэжээ. 

	Генрих өөрийн асрамжийн хүнийг аль болохоор өмгөөлж, шинэ шинэ сайн талыг нь магтан ярьсан боловч тэглээ гээд Леррогийн эргэлзэх сэтгэлийг тайлж чадсангүй. 

	— Та нөхрийнхөө эрх ашгийг ингэж хамгаалж байгаа нь сайхан хэрэг. Энэ бол дарга хүний нэр төрд таарч байна. Гэвч Кубис айл гэр болж амьдрахад дэндүү хөнгөмсөг байна шүү. Бас Софьяд хуримын бэлэг авч өгөх хэдэн мянган лир байгаа юм уу, үгүй юу, би мэдэхгүй байна гэж Леррог өгүүлэхэд нь

	— Бий байлгүй дээ. Одоо болтол Пауль хангалуун амьдарч, цэргийн даргын цалингаас хавьгүй илүү мөнгө зарж байна. Танай охинтой танилцсанаас хойш мөнгөнд их хямгатай болсон байна. Энэ бол сайны тэмдэг. Түүнд бас хувийн дансны дэвтэр байхыг үзсэн юм. Харин хэчнээн мөнгөтэйг сонирхох нь эвгүй байлаа. Гэвч хүн цөөн хэдэн мөнгөний төлөө хадгаламжийн данс нээхгүй шүү дээ гэж Генрих хэлжээ. 

	Генрих өөрөө тийм данс нээлгэж гурван мянган марк өгөөд, Кубисээс ээлжит баримт бичүүлж авсныг Леррод хэлэлтэй нь биш дээ. Лерро хэчнээн эргэлзэвч Софьягийн саналыг бодож, гэрлэх зөвшөөрөл өгөхөд хүрлээ. Харин бөгж солилцсоноос хойш наад зах нь гурван сар болж байж хурим хийнэ гэсэн болзол тавьжээ. Лерро Генрихт үнэнээ хэлсэн нь

	— Тэр хооронд охин маань Кубисийн тарыг таньж, өөрөө урам нь хугарах болов уу гэж найдаж байна. Энэ Кубис чинь өөх ч биш, найлзуурхай ч биш амьтан юм. Сонирхож оролддог юм нэг ч алга. Газар тэнгэрийн хооронд хий дэрвэлзэж явахаас өөр юмгүй! Ухаан нь та бид хоёр бол усан доорх ертөнцийн нууцыг сонирхож, загас барих мэт сонирхолтой спортоор оролдож байна. Бусад хүн бол юм цуглуулах сонирхолтой байдаг. Нөгөө зарим нь цэцэрлэгийн аж ахуй юм уу, өөр нэг юм сонирхоно. Энэ бол үзүүр нэгэн сэтгэлтэйн гэрч. Гэтэл танай Кубис юу сонирхож, юунд сэтгэл нь хөдөлдөг хүн бэ? гэхэд нь. 

	— Шуудангийн марк цуглуулах их хорхойтой хүн шүү гэж Генрих аль түрүүн амандаа орсныг хэлж орхив. 

	— Тийм үү? Би дуулаагүй сонин юм байна. Таатай сайхан хэрэг байна. Өөр чадах юм байхгүй бол ядаж марк цуглуулж байг гэж Лерро хэлэв. Мөн тэр өдөртөө Генрих Пармо орж, Кубист шуудангийн марктай хэд хэдэн альбом худалдан авч өглөө. 

	— Ай тэнгэр! Энэ л дутаад байсан юм биз дээ гэж Кубисийг гаслахад нь, 

	— Та энэ альбомуудыг үзэх хэрэгтэй. Ядахдаа францын маркийг германыхаас ялгаж чаддаг болох хэрэгтэй байна гэж Генрих хэлэв. Кубис Генрихийг ууртай хяламхийн харсан боловч цааргалж зүрхэлсэнгүй. Өдөр тутам цэцэг барихад даанч их мөнгө орж, Софьяг эргүүлэхэд даанч их хүч чармайлт гаргасан болохоор одоо ухрахад нэгэнт хэцүү болжээ. 

	Бөгж солилцохын өмнө Альфредо Лерро өөрт нь хуучин марктай нэг том альбом бэлэглэхэд Кубисийн уурласныг яана. Кубис хадам эцэг болох гэж байгаа хүнийхээ бэлгийг Генрихт үзүүлж, 

	— Би хэзээ нэг цагт энэ альбомыг нүүр өөд нь шидэж орхино. Би бүх маркийн дотроос хангинасан мөнгөтэй дүйцэх маркт л дуртай байдгийг Леррод та цухуйлгаад өгөхгүй дээ гэжээ. 

	Гэтэл бөгж солилцсоноос хойш нэг долоо хоног хэрийн дараа, гэрлэлтийн гэрээг хэлэлцэж эхлэх үед Кубисийн урам нь бүүр хугарч гүйцлээ. Кубис Генрихийн ажлын тасалгаанд гүйн орж ирээд, зөөлөн сандалд лагхийтэл унаж, 

	— Намайг маллачихжээ! гэж гашуудан дуу алдахад нь, 

	— Юу болоо вэ, яриач гэсэнд. 

	— Намайг маллачихжээ! гэж Кубис дахин хэлснээ гэнэт Генрих тийш давшилж, — Энэ бүгд танаас л боллоо! Инж минж гэж миний толгойг эргүүлээд. Тэр Лерро охиныхоо инжинд юу өгч байна гэж бодно? Тэртээ Швейцарын хил дээр байдаг зургаан зуун хоньтой ферм, Кастель ла фонтед одоо өөрийн сууж байгаа байшин, Пармо дахь үр жимсний дэлгүүрийг өгөх гэнэ гэхэд нь. 

	— Миний бодоход тийм ч муу биш инж байна гэсэнд, 

	— Тэр муусайн хониор чинь би ямар үхсэнээ хийх юм бэ? Миний мэдэлд орсон анхны өдөр бүгдийг нь хядаж орхино! гэхэд нь, 

	— Тэнэглэх чинь тэр дээ! Хашхирахаа болиод, тайван бодож үзье. Зургаан зуун хонь гэв үү? За тэгэхлээр... Курт ээ, нэг хонь ямар үнэтэй байдгийг Лидиягаас асууж мэдээд ир. Тийм ээ, тийм ерийн нэг хонь. Бодвол зуу, зуун хорин марк хүрнэ байх гэсэнд,

	— Би бол ганц марк ч өгөхгүй гэхэд нь, 

	— Харин танд өгнө. Тэр хонийг зараад далан мянгаад марк олно гэж бодож байна... гэсэнд Курт орж ирээд, 

	— Сайн хонь хоёр мянга таван зуун лир хүрдэг гэж Лидия хэлж байна гэхэд нь Генрих гайхан исгэрч, Кубис тийш хараад:

	— Үхсэнээ хийх хонь чинь тэр дээ! Маркаар бодвол зуун тавин мянга болох нь байна шүү гэсэнд, 

	— Яагаад тийм болов? гэж Кубис илт сонирхон, харандаа цаас авч өөрөө бодож үзээд, 

	— Нээрээ тийм юм байна! Ай миний хөөрхөн хонинууд, би хониндоо их хайртай болж байх чив гэхэд нь

	— Дээрээс нь байшин, дэлгүүр хоёрын зуун мянгыг нэмчих. Нийлээд хоёр зуун тавин мянган марк боллоо! гэсэнд, 

	Надад бие мөнгө хэрэгтэй байна шүү дээ! Мөнгө! мэдэж байна уу? Ганц танд л би арван мянга гаруй маркийн өртэй! Гэтэл Лерро мөнгөний тухай ганц ч үг дурсаагүй гэхэд нь, 

	— Би тэр тухай эвтэйхэн асууж лавлахыг бодъё гэж Генрих хэлжээ. Ойрын хэдэн өдөр нь Генрих Лерротой уулзаж завдаагүй учир Софьягийн инжний тухай ярьж чадсангүй. Тэгтэл ярихын ч хэрэггүй нь удалгүй тодорхой боллоо. 

	Нэг орой болзоот хархүү, хүүхэн хоёр Генрих дээр ёс журмын айлчлал хийж ирэхэд Кубис Генрихийг хажуу тийш нь дагуулан аваачиж Софьягийн дансанд хорин мянгаад марк хадгалаастай байгаа, эх нь үлдээсэн юм байна гэж шивгэнэжээ. 

	— Долоодугаар сарын хоринд хуримаа хийх гэж байна уу? гэж Софьяагаас Генрих асуусанд, 

	— Пауль бол түүнээс нааш хийх гэж шаардаад байна. Харин аав маань зөвшөөрөхгүй юм. Та түүнтэй ярьдаг болоосой. Таныг их хүндэтгэж тоодог юм! гэжээ. 

	Софья үнэн хэлсэн байна. Альфредо Лерро залуу баронд үнэнээсээ хайртай болсон байжээ. Завтай орой л гарвал Генрихийг урьж элдвийн сул үг ярилцдаг байлаа. Ингэж ярилцах нь элдэв томьёогоор дүүрсэн тархийг сайхан сэргээдэг гэж Лерро олон удаа давтан хэлдэг байжээ. Лерро дайны тухай бодлыг холдуулах юм болгоныг дуртай ярина. Дайн гэдэг түүний бодлоор элдэв томьёо, техникийн үзэл санааны тэмцэл байжээ. Дайнд хүмүүс зомгол шиг үсэрч байдаг энэ тэмцлийн үр дүн хамгийн уян хатан, тэргүүний техникийн бодол санаа шийдвэрлэхээс биш, хүчгүй нь хүчтэйдээ захирагдаж байдаг олон түмэн хүн шийдвэрлэхгүй юм шиг үздэг байна. 

	Альфредо Лерро өөрийн ажилладаг завод болон түүнтэй холбогдсон юм бүхнийг ярихаас зайлсхийдэг байв. Генрих ч гэсэн сэжиг төрүүлэхгүйн тулд энэ тухай яриа үүсгэдэггүй байлаа. Инженер нэг удаа өгүүлсэн нь:

	— Дайн дууссанаас хойш би танд сонин сайхан юм ярьж өгнө. Одоо бол би өөрөө энэ бүгдээс залхаж гүйцээд дурсаж яримааргүй байна. 

	Тархи бол хүний бие махбодын хамгийн ариун хэсэг. Албадахыг тэвчихгүй. Гэтэл намайг яаруулаад болдоггүй. Намайг өвчтэй байхад хүртэл амар хэвтүүлэхгүй, гэрт маань элдэв янзын материал авчирч зөвлөгөө авдаг. Би бас нэг зүйлийг сайжруулснаас хойш намайг бүүр их шахаж шаардах боллоо. «Түргэн түргэн түргэн!» гэхээс өөр юм дуулахаа болилоо гэхэд нь

	— Та шөнө гэртээ ажилладаггүй нь бас яамай! гэсэнд. 

	— Энүүхэндээ ярихад, би заримдаа гэртээ, зөвхөн өөрийн тулд ажилладаг. Эс тэгвэл бодлоо яаж цэгцлэх бил ээ. За ер нь энэ сонин биш. Харин та энэ тухай Штенгельд үг алдуузай. Намайг зарим нэг материалаа гэртээ төмөр шүүгээнд хадгалж байдгийг мэдэж орхивол бөөн хэл ам гарч магадгүй гэжээ. 

	Генрих тэр орой удтал унтсангүй. Леррогийн хэлсэн үг шинэ бодол, шинэ төлөвлөгөө төрүүллээ. 

	
ХУРИМ БА ҮХЭЛ

	Хурим болохоос хэдэн өдрийн өмнө Кубисийг заводын дотоод хамгаалалтыг хариуцсан Штенгелийн туслагчаар томилох тухай умарт бүлгийн командлалын тушаал ирлээ. 

	Хэрэг явдал ийм аз завшаантай тийшээ эргэнэ гэж Генрих огт санасангүй. Кубис нэгэнт Леррогийн хүргэн болж, гэрт нь орж суух гэж байгаа болохоор заводыг хамгаалах, ерөнхий инженерийн өөрийн нь биеийг хамгаалахад хамаатай байх ёстой гэж Штенгель командлалдаа итгүүлж чадсан байна. Ер нь Штенгель өөрөө ч Леррогийн байшингаас явах хэрэгтэй болно. Хоёрдугаар давхрыг бүгдийг нь залуу хосод өгөх юм байжээ.

	Кубисийн шинэ томилолт хүн бүхний санаанд таарав. Альфредо Лерро бол дэндүү хатуу нарийн Штенгелийн хараанаас гарна гэж баярлана. Софья бол эм хүн бидэнтэй хардаж жөтөөрхдөг залуу эр нөхрийгөө эцгийн нь нүдэн дээр ажиллах нь гэж баярлана. Мария-Луиза бол Штенгелийг шилтгээнд ирж суугаад, өөрийн нь янаг амрагийн явдал урагштай болж бэлэвсэн эхнэрийн эмгэнэлийн хувцсыг бэрийн хуримын гоёлоор солих болж магадгүй гэж найдна. 

	Генрих бол Кубисийн шинэ албан тушаалд томилогдсоныг өөрийн төлөвлөгөөг биелүүлэхэд тустай бас нэг боломж гэж үзнэ. 

	Кубис өөрөө л алба ажил өөрчлөгдсөнийг огт тоосонгүй. Харин тэр өөрөө хонин суурь, дээгүүр, байшингийн эзний ирээдүйн үүрэгтээ ороод байсан аж. Софья тэр хоёр фермийн эрхлэгч дэлгүүрийн ахлах даамлын тооцоо тайланг шалган бүхэл оройжингоо суудаг болжээ. Энэ зүйл дээр тэр хоёрын үг яриа таарч, үр жимсийг ашигтай борлуулж ноосыг үнэ хүргэж зарсанд баярлаж, тайлан тооцоо нарийн биш буюу сэжигтэй зүйл гарвал сэтгэл зовж үнэнч шударга зарц олдохоо больж гэж харамсан ярина. Тэр хоёр, фермийн эрхлэгчийг найдваргүй хүн, түүнийг заавал солих хэрэгтэй гэж санал нийлжээ. 

	Кубис таних хүмүүсийнхээ харсаар байтал зан нь өөр болов. Кубис үл хөдлөх хөрөнгөтэй байх нь бүү хэл хэзээ ч овоо хэдэн мөнгөтэй байж үзээгүй болохоор одоо гэнэт хувийн өмчтөний шунахай сэтгэл нь сэржээ. Кубис анхандаа арвилан хэмнэхийн үүднээс сүүлдээ нийгмийн дотор шинэ байдалтай олсноо ухамсарлаад архи уух нь багасав. Харин морфийг орхиж чадаагүй боловч өдөр тутмын тунг бага болгохыг оролдож, тэр ч байтугай энэ талаар Матинаас зөвлөгөө авч байлаа. Кубис ажил хэргээ цэгцлэхийг хүссэн, Генрихээс өдий төдий баримтаа авч оронд нь ганц баримт өгөөд, бас төлөх эцсийн хугацааг 1945 оны нэгдүгээр сарын нэгэн гэж заасан байна. Сонин хэвлэлээс цэрэг дайны мэдээг сонирхохоосоо валютын хэлбэлзэл, ноос, мах үр жимсний үнийг илүү их сонирхох боллоо. Кубис анхандаа их сүртэй хурим хийж, штабын бараг бүх дарга нарыг урих саналтай байсан бол одоо тоотой цөөн зочин урихыг шаардах боллоо. 

	— Кубис та харамч болж байна шүү гэж Генрих нэг удаа хэлсэнд

	— Өглөгч байх нь ядуу хоосны садан юм байна гэж би мэдсэн. 

	Мөнгө бага бол үнийг мэдэхгүй. Хөрөнгө бэлтэй болохоор түүнийгээ арвитгахыг хүсэх юм байна гэжээ. 

	Паулийн аж амьдралаа хэчнээн ухаантай төлөвлөж, мөнгө зарахдаа хэчнээн болгоомжтой, өөрийн нь хүслийг үг цухуйлгамагц ойлгож чадаж байгааг Софья үзээд баярлаж барахгүй байлаа. Ер нь Софья болзоот хархүүтэйгээ бие биеэ их сайн ойлголцох болсон нь жаргалтай айл гэр болохын баталгаа байв. Кубис өөрөө мэдэлгүй, Софьяд хандах хандлагаа өөрчлөв. Софьяг огт хэрэггүй, тээртэй илүү бараа гэж үзэхээ байжээ. Софья өөртөө энхрий халуун хайртай байхыг шаардалгүй, зүгээр нэг эелдэг, зан төвшин, сайн эзэгтэй байлаа. Одоо сүртэй их хурим хийх цаг биш, ер нь элдэв тансаг байдал хэрэггүй, хуримын зардалд зориулан эцгийнхээ өгсөн мөнгийг аж ахуйн янз бүрийн хэрэгцээнд зарцуулбал дээр гэсэн Кубисийн бодлыг Софья бүрэн зөвшөөрөв. 

	Ингээд хуримд зочин цөөн байлаа. Софья Пармод байдаг өөрийн үеэл эгчийг, бас Штенгель, гүнгийн зээ охиныг урив. Пауль нь генерал Эверс, Генрих, Лютц, Лемке нарыг урив. 

	Кубис гурван өдрийн чөлөө авч, залуу хос хоолны дараа тэр даруй Софьягийн нагац эгч дээр Пармо руу явах ёстой байлаа. Энхрий зээ охин нь нэн удалгүй эгчийнхээ өв хөрөнгийг залгамжлах гэж байгаа юм санж. 

	Гэвч юм бүхэн хараахан төлөвлөснөөр болсонгүй. 

	Бүгд хуримын ширээнд сууж, генерал Эверс ахмад хүний хувьд анхны хундагыг өргөсний дараа гэнэт дивизийн штабаас зарлага хүрч ирээд, 

	— Эрхэм генерал танд ирсэн цахилгаан утсыг гардуулахыг зөвшөөрнө үү гэжээ. 

	Эверс огцомхон босож зарлагын гараас цахилгааныг бушуухан шүүрэн авлаа. Генерал цахилгаан утсыг гүйлгэж хараад, хэсэгхэн зуур огт хөдлөлгүй хөшин зогсож байснаа гэнэт гуйвлаа. Хажууд нь сууж байсан Лютц генералыг мөрнөөс нь түшиж завдан:

	— Эмчид хүн явуулах уу? гэж Лютцийг сэтгэл зовнин асуухад, 

	— Хэрэггүй. Одоо зүгээр болно гэж генерал хачин дуугаар хариулаад, цугларагсдыг алгуурхан ээлжлэн харж, харц нь Лемке дээр тогтов. —Би тагт дээр гараад ирье. Тэгээд зүгээр болно... гэж генерал өгүүлсэнд, 

	— Би танд сандал гаргаж өгье гэж Лютц найр тавихад, 

	— Хэрэггүй! гэж Эверс ундууцан дуугарлаа. 

	Генерал тагт дээр гараад хаалгаа нягт хаав. 

	— Гэр оронд нь эвгүй явдал болсон байх. Эхнэр нь яасан байж болох юм... Утас хаанаас ирснийг анзаарав уу? гэж гүнгийн зээ охин шивгэнэхэд, 

	— Берлинээс ирсэн юм. Нааш нь авчирсныг уучлаарай. Яаралтай цахилгаан болохоор нь би... гэж зарлагыг дуугарахад, Мария-Луиза түүний тайлбарыг үл анхааран, 

	— Эхнэр нь Дрезденд суудаг юм гэхэд нь:

	— Эсвэл... гэж Лютц үг хэлэх гэтэл тагт дээр буун дуу тас хийв. Бүгдээрээ тагтны хаалга тийш ухасхийлээ. Эверс гараа алдлаад шалан дээр хэвтэж байв. Санчгаас нь цус нарийхан олгойдож байв. 

	Лютц хамгийн анх сэхээ орж, генералын дээрээс тонгойж, зангидсан гарыг нь задалж, нөгөө цахилгааныг болгоомжтойхон авч үзлээ. 

	Түүний мөрөн дээгүүр Генрих харвал

	«Нэн даруй амралтад ир!» гээд, нэр усгүй байжээ. 

	Царай нь цаас шиг цагаан болсон Лютц өвдөг сөхрөн сууж, даргынхаа цээжин дээр чихээ наалдуулж чагнавал генерал Эверсийн зүрх цохилохоо больжээ. 

	— Энэ юу болж байна вэ? гэж Лемке Генрихийг сорьсон байдалтай харахад нь

	— Одоохондоо бид бүгд байр байрандаа байх ёстой болж байна... Ингээд... гэж Генрих хэлснээ халуун хумхаатай юм шиг чичирч байгаа Софьяад хандан мэхийн ёслоод, Кубисийн мөрнөөс чангааж:

	— Пауль чи эхнэрийнхээ дэргэд үлдэж, сэтгэлийг нь тайвшруул, бид явлаа... гэхэд

	— Эмч, штабын дарга хоёрыг иртэл юу ч битгий хөдөлгөөрэй. Би бас буцаад ирнэ гэж Лемке тушаав. 

	Дарга нар гарцгаав. Лемке тэр даруй СС-ийн штаб тийш эргэж, Генрих Лютц хоёр үлдэв. 

	— Энийг ямар учиртай гэж бодож байна, Генрих ээ! гэхэд нь, 

	— Сайн ч юм болоогүй дэгээ. Миний бодоход... байз, штабын жижүүр хаашаа гүйж яваа нь энэ вэ? гэлээ. 

	Штабын үүдний тэндээс жижүүр салганасан гараар гүйдэл дундаа мундирээ товчлон, тэдний өөдөөс гүйж яваа харагдав. Жижүүр тэдний дэргэд ирж зогсоод, амьсгаа нь давхцан, уруул нь чичирч, 

	— Эрхэм ахмад аа. Эрхэм ахмад аа! Хурандаа Кунст албан тасалгаандаа биеэ буудчихсан гэхэд нь, 

	— Түүнд Берлинээс цахилгаан ирсэн үү? гэж Генрих асуусанд, 

	— Буудахаас таван минутын өмнө... гэхэд нь

	— Түүнийг амралтад ир гэж зөвлөсөн байна уу? гэсэнд, 

	— Яг тийм ээ! Нэн даруй ир! гэсэн байна лээ, гэхэд нь, 

	— Одоохон Лемкед утасд, ажил дээрээ байгаа. Түүнийг иртэл албан тасалгаанд нь хэнийг ч бүү оруул гэлээ. 

	Жижүүр буцаад штаб руу гүйж оров. Хойноос нь Лютц Генрих хоёр хоёрдугаар давхарт яаралгүй гарлаа. 

	— За одоо чи юу гэмээр байна вэ? гэж Генрих асуусанд, Би бүүр учрыг ойлгохоо болиод, энэ бүгдийг зүүдэндээ үзэж байх шиг санагдаж байна гөж Лютц үнэхээр гайхаж мэлэрсэн байдалтай дуугарахад нь, 

	— Хуйвалдаан юм шиг... Радио залгаач гэлээ. Гэвч радио тэр үед ёслолын марш нэвтрүүлж байв. 

	— Чи командлалын штабт мэдэгдэх хэрэгтэй юм биш үү? гэж Генрих өгүүлэв. 

	— Лютц утасны харилцуурын дэргэд очиж, болзмол дуудлагыг нэрлэх гэж байтал тасалгаанд Лемке уухилан орж ирээд, 

	— Кунст хаана байна? гэхэд нь, 

	— Би таныг иртэл тасалгаанд нь хэнийг ч оруулахгүй байхыг тушаасан гэсэнд, 

	— Энэ бүгд ямар учиртай хэрэг болж байна? гэхэд нь, 

	— Би танаас өөрөөс чинь ингэж асуух гэсэн юм гэлээ. 

	Орой тийшээ Кастель ла Фонтед Берлинээс тусгай нисэх онгоц ирсэн хойно юм бүхний учир тодорхой боллоо. Гиммлерийн бүрэн эрхт төлөөлөгч, Эверс Кунст хоёрыг баривчлах тухай тушаал авчирчээ. Тэр төлөөлөгч, баривчлагсдыг штаб байранд хүргэж аваачих ёстой байжээ. 

	Дивизийн дарга дэслэгч генерал Эверс, штабын дарга хурандаа Кунст нарыг фюрерийн эсрэг хуйвалдаанд оролцсон, түүний аминд халдсан хэрэгт холбогдолтой гэж ял тулгасан байна. 

	Ижил мөрний эрэг дээр ялагдсанаас хойш Гитлерт дургүйцэх явдал үүсэж, германы арми шинэ шинэ ялагдал хүлээх тусам тэр дургүйцэл улам улам нэмэгдсээр хуйвалдаан гарахад хүргэсэн байжээ. 

	Хуйвалдагчид Гитлерийг устгаж, оронд нь англи-америкуудын санаанд таарах өөр хүнийг тавьж, улмаар Англи Америк хоёртой тусгайд нь найрамдал байгуулж, Германд ганц Дорнод фронт дээр дайтах бололцоо олгох зорилго тавьсан байна. 

	Зургаадугаар сарын зургаанд англи-америкийн цэрэг Францын Ла-Маншийн эрэгт бууж, хоёрдугаар фронт нээсэн байна. Энэ нь хуйвалдагчдыг эрс шийдвэртэй арга хэмжээ авахад хүргэжээ. 1944 оны долоодугаар сарын 20-нд Гитлерийн аминд халдсан байна. 

	Гэтэл бөмбөг нь болзсон газар, болзсон цагт тэсэрсэн боловч фюрерийг дөнгөж шархтуулжээ. Хуйвалдааны толгойг тэр даруй илрүүлж, одоо Гиммлер хуйвалдаанд оролцсон, түүнд хамаатай дээд командлалын бүх дарга нарыг даруйхан баривчлах гэж яарч байлаа. Төрийн гэмт хэрэгтэн гэж тооцогдсон хоёр мянгаад хүний нэрсийн жагсаалтад генерал Эверс, хурандаа Кунст нарын нэр орсон байжээ. 

	Фюрерийн аминд халдсан нь арми болон ард иргэдийн дотор залхаан цээрлүүлэх байгууллагын нөлөө ач холбогдлыг ихээхэн хүчтэй болгожээ. Баривчлах явдал үргэлжилж дарга болгон сэтгэл түвшингүй итгэл муутай болов. 

	Ийм ч учраас барон фон Гольдрингийг умарт бүлгийн командлалын штабт нэн даруй ир гэж дуудсан цахилгаан утас зөвхөн Генрих төдийгүй, түүний найз Лютц, Матини нарын сэтгэлийг зовоов. Гестапод тамлагдсан генералуудын дотор Денус, Гундер хоёр орсон байна. Гэтэл Генрих тухайн үедээ Эверсийн даалгавраар Гундерийн Парис дахь өргөөнд нь хоёр удаа очиж байсныг нөхдөөсөө нуухгүй байжээ. Ингэхлээр командлалын штабт дуудсан нь фон Гольдрингийг генерал Эверс болон бусад генералын харилцаа холбооны тухай өчиг авах гэсэн хэрэг байж болох юм. Ингэж байцаагдахад олигтой юм болохгүй нь мэдээж. 

	Дуудлагын тухай Лемке мэдээд Генрихийг сэжигтэй харахдаа, харцанд нь тавлан баярласан оч гялсхийв. Лемке өөрийн нь дур зоригоор болдог сон бол энэ ихэрхэг зантай бароныг даруй баривчлах сан. Хуурай эцэг нь Генрихийг ажиж шинжиж бай гэж хэлсэн нь учиртай байх ёстой. Гэвч Лемке баривчлах арай зүрх хүрсэнгүй. Бертгольд өөрөө шийдвэрлэг! Эсвэл командлалын штаб! Генрихийг штабт дуудсан нь сайн юм болж дуусахгүй гэж Лемке бат санасан байжээ. 

	Генрих Лемкегийн харцны учрыг маш сайн ойлгов. Тэгээд сэтгэлийн нь түгшүүр улам нэмэгдлээ. 

	Командлалын штабт ирсэн хойно ч сэтгэлийн нь түгшүүр багассангүй. Генрихт учрыг огт хэлэлгүйгээр тойргийн комендантад оч гэжээ.

	Тойргийн комендант аа? Зүрх нь хэчнээн гунигтай базлахыг Генрих мэдрэв. Ханцуйн дотор нуусан бяцхан брауник буугаа бодов. Цаг л алдахгүй юм сан. Эсвэл Лемкегийн албан тасалгаанд өнгөрсөн шиг гэмгүй өнгөрөх болов уу? Юуны өмнө харц, хөдөлгөөн, зан байдлаараа өчүүхэн ч сэтгэл хөдөлсөн байдал үзүүлэхгүй байх юм шүү. Комендатур нь штабаас хэдэн хорооллын зайтай байдаг нь яамай. Бүгдийг сайтар эргэцүүлэн бодож биеэ эзэмдэж амжина. 

	Хурандаа фон Кронне цонхоор нь уулархаг нутгийн үзэсгэлэнт сайхан байдал харагдсан тансаг тавилтай албан тасалгаандаа Генрихийг хүлээж авлаа. Хурандаа сандал дээрээ үл мэдэг өндийж, толгойгоо тоомсоргүйхэн дохиод, Гольдрингийг суу гэв. Энэ давуу байдлын өнгө, зориуд эгцэлсэн бие, нарийн оновчтой хөдөлгөөн, энэ бүхнийг Генрих сайн мэднэ Энэ гучин таван настай залуу дарга бол эртний юнкерийн сурвалжит төлөөлөгч байна гэж Генрих даруй мэдлээ. Фон Кронне гэнэт:

	— Би байгаль дэлхийг сонирхон харж сууна. Ингэж харахад сэтгэл тайвширч ухаан бодол саруул болдог. Хананд байгаа сайхан зурагтай адил гэж өгүүлэхэд нь, 

	— Эрхэм хурандаа та Кастель ла Фонтед очиж, Гранд-Парадиссог нар жаргахын үед үзвэл зүгээр гэж Генрих хэлсэнд, 

	— Аа та чинь иймэрхүү юмны учир мэддэг хүн байна гэж Кронне өгүүлээд, Генрихийг толгойноос улыг нь хүртэл шинжин харж, таныг нааш нь юу гэж дуудсаныг хэлсэн үү гэхэд нь, 

	— Үгүй, зүгээр тан дээр очихыг тушаасан. Шалтгааныг ядаж тааварлахгүй байна гэсэнд, 

	— За тэгвэл, эрхэм ахмад аа! Берлинд ойрмог үе болсон хэрэг явдлаас хойш манай командлал энэ италичуудтай элдвээр ёсорхохыг орхиод, Умарт Италид эзэмшлийн хатуу дэглэм тогтоохоор шийдлээ. Ийм арга хэмжээний нэг нь цэргийн комендант байгуулах явдал юм. Комендатурт орон нутгийн засгийн бүх байгууллага захирагдана. Кастель ла Фонте болон түүний ойр орчмын бүх районы комендантаар таныг томилж байна! гэхэд нь Генрихийн дотор сая онгойлоо. Хурандаа үргэлжлүүлэн: 

	— Таныг энэ албан тушаалд томилж байгаа нь танд их итгэсний илрэл гэдгийг барон та ойлгож байгаа биз. Та өөртөө оногдсон үүргийг өө сэвгүй биелүүлж, фюрер болон герман эх орондоо үнэнч, хүчин зүтгэж, энэ их итгэлийг хариулах ёстой гэж Кронне хэлээд, цийлэн бор нүдээр Гольдрингийг анхааралтай харав. 

	— Намайг ямар албан тушаалд томилсон ч үүргээ өө сэвгүй биелүүлэх нь дарга хүний үүрэг бил ээ. Энэ итгэлийг би туйлын өндөр үнэлж байна гэж Генрих хариулсанд, 

	Та комендант болох районоо сайн мэдэх үү? Бид мэднэ гэж найдаж байна! 

	— Онцгой даалгавар гүйцэтгэгч даргын үүрэгт ажил нэлээд өргөн байдаг болохоор би манай дивизийн салбар ангиуд байдаг бараг бүх тосгон сууринд очиж байсан Тэгэхлээр тэр районыг мэднэ гэж хэлэх зүрх байна гэсэнд, 

	— Тэр тусмаа сайн. Одоогоос та тэр районы бүрэн эрхт эзэн болж, тэнд журам дэглэмтэй байлгахыг бүрэн хариуцна. Танд итгэн хүлээлгэж байгаа районы нутаг дээгүүр фронтод маш чухал төмөр зам, автомашины засмал зам дайрч гардгийг харгалзаарай. Түүнээс гадна танай районд маш чухал зориуламжтай цэргийн үйлдвэр байдаг. Заводыг СС-ийн тусгай баг цэрэг хамгаалж байна аа. Харин та тэр отрядуудын дарга нартай маш нягт харилцаа тогтоох хэрэгтэй болно. Таны шууд мэдэлд уулын явган цэргийн суман өгнө. Дарга нь таны туслагч байх болно. Бас хар цамцтаны суман... гэхэд нь Генрих ярвайв. Хурандаа үргэлжлүүлэн:

	— Тэр суман бүрэн шалгагдсан цэргээс бүрдсэн, түүнд найдаж болно. Түүнээс гадна танд шүхэрчдийн хоёр салаа өгнө. Танай район шиг районд багадах хүч гэдгийг мэдэж байна. Гэвч яая гэх вэ... Тун аргагүй чухал хэрэг гарвал дивизийн салбар анги юм уу хошууч Штенгелээс тусламж авч болно. Тун аргагүй болбол тэр шүү. Танай районд гарибальдичуудын бригад, улс төрийн янз бүрийн өнгө зүстэй өөр хэдэн жижиг отряд ажиллаж байна. Гол хүчээ гарибальичуудын эсрэг хандуулаарай. Тэд бидэнд хамгийн аюултай нь. Тэдэнтэй өдөр тутам, хайр найргүй тэмцэх хэрэгтэй... Би танд зөвлөгөө заавраар тусалж чадах биз, харин амьд хүчээр тусална гэж бүү найдаарай. Ингээд гүйцэх шив. Аа бас нэг зүйл байна. Та олигтойхон байр даруй олж, сайн тавилтай болгох хэрэгтэй. Үүнийг хоёрдугаар зэргийн ажил гэж бүү бод. Тантай уулзах хүмүүст шинэ засгийг хүндэтгэх сэтгэл төрөх ёстой. Энд их Гетегийн үгийг танд сануулбал зохино гэж бодож байна. «Аливаа гадаад өнгөн талын буянт сайн байдал дотоод үндэс суурьтай байна» гэж Гете хэлсэн юм. 

	Орон тооны хүмүүсийг та өөрөө сонгож авна. Харин гарибальдичуудын агент шургалуузай, мэдэж байгаарай. Тэд нар агентаа шургуулахыг хичээх нь магад. Би удахгүй Кастель ла Фонтед очно. Намайг очихоос наана зохион байгуулалтын бүх асуудлыг дуусгасан байвал сайн сан... Танд асуух зүйл байна уу? гэхэд нь, 

	— Одоогоор алга, сүүлдээ гарцаагүй гарна. Би танд, хэрэг болохын хэрээр хандаж байхыг зөвшөөрнө үү гэсэнд, 

	— Дуртай цагтаа асууж байгаарай. Харин утсаар ярихаас зайлсхийх хэрэгтэй. Биеэр уулзсан нь илүү найдвартай гэжээ. 

	Генрих шинэ албан тушаалд томилогдсондоо баярлав. Комендантын хувьд бүрх районыг, түүний дотор районд байгаа газруудыг хариуцах болно. Энэ нь Генрихийн хамаг санаа бодол төвлөрөөд байгаа заводод ойртож очно гэсэн үг. Генрих өөрийгөө энэ шинэ албан тушаалд томилсон нь хадам эцэг болох хүний оролцоо орсон хэрэг гэж зүй ёсоор үзжээ. Бертгольд үнэндээ хэрэгт унасан генералын командалж байсан дивизийн штабаас Генрихийг холдуулсан нь дээр гэж үзсэн байна. Генерал Эверс үхсэн боловч эрүүл биш хүрээлэл үлдээсэн байж болох юм. 

	Ийм өөрчлөлт гарсан явдалд Матини бусдаас илүү баярлажээ. Генрих командлалын штабт очсоноо түүнд ярихад, Матини дуу алдаж, 

	— Ямар сайхан хэрэг вэ! Одоо манай районд умарт Итали даяар явуулж байгаа шиг энгийн номхон иргэдийг үй олноор нь хэлмэгдүүлэхгүй гэж бат итгэж байна гэжээ. 

	Гэвч шинэ албан тушаалд томилогдсоноос шинэ шинэ төвөгтэй ажил бас гарав. Районы амгалан тайван байдлыг хариуцна гэдэг бол тэр амгалан тайван байдлыг алдагдуулагчидтай тэмцэнэ гэсэн үг... Гэтэл эзэмшлийн цэргийн үзлийн үүднээс бол амгалан тайван байна гэдэг нь Итали хүн бүрийг болзошгүй дайсан гэж үздэг гитлерчүүдэд нутгийн ард иргэд үг дуугүй захирагдаж байх ёстой гэсэн үг юм. 

	Амгалан тайван байдлын тухай итали ард иргэд, эзэмшлийн цэрэг хоёрын ухагдахуун эрс зөрөөтэй болохоор тэднийг эвлэрүүлэх арга байхгүй. 

	Бүүр анхнаасаа эхлээд нутгийн ард иргэдтэй ядаж үг дуугүй ч атугай, холбоо тогтоохгүй бол энэ нь түүний захиргаанд байгаа районы оршин суугчид болон өөрийн нь хооронд элдэв төвөгтэй явдал гарахад хүргэнэ гэдгийг Генрих ойлгож байлаа. 

	Маргааш өглөө нь Лидияг тасалгаа цэвэрлэх гэж орж ирэхэд нь Генрих түүнээс санамсаргүй нэг зүйлийг асуусан нь. 

	— Та герман хэл сайн мэдэх үү? гэсэнд, 

	— Франц хэлийг илүү мэднэ гэхэд нь

	— Гэхдээ та германаар ярихыг ойлгодог биз дээ? гэсэнд

	— Ойлгоно. Харин өөрөө ярихад хэцүү байдаг гэв. 

	— Тэр гайгүй. Сурна биз. Таныг өөр ажилд ор гэвэл та юу гэх вэ? гэсэнд, 

	— Ойлгохгүй байна... чухам ямар ажил вэ? гэхэд нь, 

	— Кастель ла Фонтед цэргийн комендант байгуулж байна. Намайг комендантаар томилсон. Би итали хэл муу мэднэ. Комендатурт хэлмэрчийн орон тоо бий. Таныг би тэр ажилд авмаар байна... _гэлээ. Энэ санал бүсгүйн санаанд огт ороогүй зүйл байсан учир эргэлзэж;

	Би танд маргааш хариу өгвөл оройтох уу? Шууд шийдэж чадахгүй байна. Бодох хэрэгтэй... гэжээ. 

	— Генрих тэгнэ ч гэж бодсон юм. Лидия өөрөө бодохоосоо бусадтай зөвлөх хэрэгтэй болно. Тэгээд хариу авахыг яарч шаардахгүй, нэг хоёр өдөр хүлээхийг дуртай зөвшөөрлөө. 

	 

	 

	Кубис өв хөрөнгөний тухай ажил төрөлдөө бүүр улайжээ. Тохилог сайхан хогшил тавилтай хээнцэр сайхан зургаан өрөө байр, залуу эхнэрийн нь хийж өгдөг өглөө, өдөр оройн хоол Кубисийн сэтгэлд дүүрэн нийлэв. Ер нь тэр хоол нь залуу хосод ямар ч зардал чирэгдэл болдоггүй байлаа. Лерро өөрөө аж ахуйн талын бүх зардлыг дааж, Кубис өөрийнхөө цалинг бараг үрэхээ болив. Гэвч Кубисийн сэтгэл бүрэн амарсангүй ирээдүй нь анхных шиг сайн сайхан санагдахаа больжээ.

	Генрих Софьягийн инжийг хоёр зуун тавин мянган маркаар үнэлсэн нь эндүүрсэнгүй. Гэвч одоо дайн болж, хүнсний зүйл, ялангуяа мах маш үнэтэй байгаа дээрээс хонины үнэ их байгааг Кубис ойлгов. Пауль мах, ноосны дайны өмнөх үеийн үнийг нэгэнт үзэж танилцжээ. Энх тайван цагийн нөхцөлд эхнэрийн нь инж гурав дахин багасахыг бодож оллоо. Энэ нь Кубисийн сэтгэлийг их хөдөлгөж, гайхахад хүргэсэн учир Софьятай хоёул фермээ одоо борлуулчихсан нь дээр юм биш үү гэж Генрихтэй зөвлөхөөр шийджээ. 

	— Генрих ээ, би ирээдүйн явдалд сэтгэл их зовоод байна. Одоо яах вэ, хадам эцэг амьд байхад юм болгон сайхан л байна. Манай хадам мөнгө их олдог болохоор аж ахуйн зардлыг юманд бодохгүй байна. Гэвч хадмын нас дээр гарч, үргэлж өвдөж байх болж. Нэн удалгүй би өв хөрөнгөний бүрэн эрхт эзэн болж магадгүй. Тэгвэл миний байдал дээрдэх байтугай дордоно гэж Кубис ярилаа. 

	— Кубисийн ярих байдал хүртэл өөрчлөгдөж, үг болгон нь хашир томоотой хүний байдалтай болжээ. 

	— Энэ тухай би ч гэсэн бодсон юм гэж Генрих үнэнээ хэлсэнд, 

	— Таны зүгээс тун баярламаар сайхан хэрэг байна! гэхэд нь, 

	— Би таны гэр бүлийн байдал өөрчлөгдсөн явдалд жаахан буруутай хүн болохоор таны өмнө... за юу гэлтэй юм бэ дээ... ёс суртахууны хариуцлага хүлээсэн хүн гэх үү... Танд ирээдүйнхээ төлөө сэтгэл зовох үндэс байж болох юм... гэсэнд, 

	— Одоо бүх үл хөдлөх хөрөнгөө зараад, мөнгийг нь өөр нэг ашигтай үйлдвэрт оруулбал яана? Эсвэл үнэт зүйл болгочихвол яана? гэхэд нь

	— Танд юу гэлтэй юм бэ дээ! Хууртаж мэхлэгдэхгүйн тулд энэ талын юмыг сайн мэддэг байх ёстой гэсэнд, 

	— Дайн дууссан хойно Лерро бид... гэхэд нь, 

	— Жаахан байзнаарай, би нэг хэлье. Би танаас нэг юм асуумаар байна. Тэгэхдээ Альфредо Леррогийн хүргэний чинь хувьд биш, гестапогийн туршлагатай хуучин ажилтны чинь хувьд Герман улс бурхан зайлуул, дайнд ялагдвал танай хадам яана гэж та бодож байна? гэсэнд, 

	— Дайнд нэгэнт ялагдсан... Харин асуудлын учрыг ойлгохгүй байна... гэхэд, 

	Альфредо Лерро шүхэр юм уу, хүүхдийн тоглоом хийдэг заводод ажиллаж байгаа биш гэдгийг ойлгоход тийм алсын бодолтой байхын хэрэг алга... гэсэнд

	— Түүнд зохион бүтээсэн... гэхэд нь, 

	— Хэрэггүй, хэрэггүй! Би мэдэх ёсгүй нууцыг мэдье гэж хүсэхгүй. Харин Альфредо Леррогийн биеийг ингэж их сонирхож, хамгаалж байгаа болохоор түүний үйл ажиллагаа одоо их бичээд байгаа шинэ зэвсэгт холбогдолтой гэж би бат итгэж байна... гэсэнд, 

	— Та таачихлаа! гэв. 

	— Пауль аа, аан гэж бай! Намайг битгий эвгүй байдалд оруулаач. Би улсын нууцаас холхон байхыг хичээдэг болохоор таны саяын хэлснийг дуулаагүй болъё. Эсвэл мартчихъя! Би зүгээр цаана учиртай нэг санал хэлье... гэсэнд

	— Уучлаарай! Загас шиг дуугүй байя гэхэд нь, 

	— Герман улс дайнд ялагдаад, дайсны гарт, ялагчдын гарт германы цэргийн техникийн бодол санааны бүх ололт орсон байвал та гестапогийн удирдагчийн хувьд юу хийх вэ? гэж Генрих асуусанд, 

	— Би юу?.. Хамгийн үнэ цэнтэй бүхнийг устгаж... за ер нь дайсны гарт юу ч оруулахгүйг хичээх сэн гэсэнд, 

	— Туйлын зүйтэй! Гестапогийн ухаалаг ажилтан бүр тэгэх сэн. Бас чухал зохион бүтээлт хийсэн хүнийг яах вэ? Цэргийн техникийн талаар шүүдээ.. Өнөөдөр тэр зохиогч фюрерийн төлөө зүтгэж байна маргааш болоход доллар юм уу стерлингийн фунтэд хорхойтоод аягүй бол орос рубльд шунаж мэднэ. Та бол гестапогийн удирдагчийн хувьд зохион бүтээгчдийг яах вэ? гэж Генрих асуулаа. 

	Пауль Кубис ярилцагчийнхаа царайг нүд салгалгүй харж, их биеэрээ урагшаа түрээд, 

	— Та лавтай бодож байна уу... гэхэд нь, 

	— Тааварлахаас баттай итгэхгүй байна... Та бид хоёр бие биедээ учир зүйн сэтгэхүйн хичээл зааж байна. Тэгээд л тэр. Ер нь энэ яриаг орхиё. Таны сэтгэлийг хөдөлгөчхөв бололтой. Өөр юм яръя гэсэнд, 

	— Үгүй, үгүй! Энэ бол чухам миний сонирхож байгаа яриа... Нэгэнт эхэлснээс хойш дуустал үргэлжлүүл. Таны бодоход би юу хийвэл таарах байна? гэсэнд, 

	— Ийм хэрэгт зөвлөгөө өгөхөд тун хэцүү... Хүн бүр өөр өөр зантай байдаг даа, Пауль аа гэсэнд, 

	— Та өөрөө миний оронд байгаа бол яах байсан бэ? гэхэд нь, 

	— Би бол... Аль вэ, бодоодохъё! гэж Генрих хэлээд тасалгаа дотуур хойш урагшаа хэд хэд алхаж, — Би бол хамгийн муу юм болоход бэлхэн байх сан гэсэнд, 

	— Чухам яах вэ? гэхэд, 

	— Альфредо Леррогийн суут зохион бүтээлт шинжлэх ухаанд үлдэх ёстой! Үүнийг та залгамж хойч үеийнхний өмнө хариуцна. Лерро өөрөө амь үрэгдэх юм уу, өвчнөөр үхлээ ч гэсэн та түүний зохион бүтээлтийг хадгалах үүрэгтэй гэсэнд, 

	— Би техникийг чөтгөр алгадсан захидлын маркаас илүүгүй мэднэ шүү дээ! гэхэд нь, 

	— Та техникийн талаар юу ч ойлгодоггүйг би мэднэ... Гэвч үүнээс айх юмгүй. Танай хадам эцэг зохион бүтээлтээ толгойдоо хадгалж байдаггүй шүү дээ. Томьёо зураг байна... гэсэнд

	— Тэрийгээ хэнд ч итгэж өгдөггүй юм... гэхэд нь, 

	— Аргагүй зөв л дөө! Гэсэн ч түүнээс нь нууцаар гэрэл зураг татуулж болно. Ирээдүйг бодоод!.. Харин заводыг устгаж чадахгүй, зургийг бас устгаж чадахгүй бол... ямар нэг гүрний гарт орж... Тэгвэл та чухал зохион бүтээлтийн хувь заяаны төлөө санаа тавьсны хүчинд гэрэл зургийн хуулбарыг нь өөр гүрэнд худалдаж болно. Энэ чинь тоглоом биш шүү. Тэгэх юм бол та ноос, махны үнэнд сэтгэл зовох хэрэггүй болох байхаа! Энэ бол зургийн үнэнд авах юмны дэргэд хариугүй бага юм. Бас таныг гестапогийн албанд байсныг чинь уучилж гарын салааны завсраар харах болно гэв. 

	Генрих ингэж яриад дуугүй болж, лонхтой уснаас аягалж, бага багаар балгаад, гарын доогуур Кубисийг сэмхэн ажиглав. Кубис их л юм бодсон байдалтай дүнсгэр суулаа. 

	Пауль Кубисийн толгойд ямар бодол эргэлдэж байгааг хэн мэдэх бил ээ? Кубис олон удаа зан авир хувирсан хүн шүү дээ. Санваартан болох гээд гүйцэд сурч чадалгүй тагнуулчин болж, дараа нь тэр мэргэжилдээ ямар ч сонирхолгүй болсон. Дараа нь баян тарган амар жимэр аж төрөхийг мөрөөдөх болсон. Одоо сэтгэл нь дөрөвдөх удаагаа хувирч байж болох юм. 

	
ЛЕМКЕД СЭЖИГ ТӨРӨВ

	Гольдрингийг Кастель ла Фонтетийн районы комендантын шинэ сайхан тавилтай албан тасалгаандаа ороход Лемке хамгийн түрүүн баяр хүргэсэн боловч Генрихийн шинэ албан тушаалд томилогдсон явдалд СС-ийн албаны дарга хэн хэнээс илүү зэвүү нь хүрчээ. 

	Тэгэлгүй яах вэ! Эверсийн оронд томилогдсон дивизийн шинэ дарга штабаа Пармод шилжүүлнэ гэж мэдэгдсэн байна. Кастель ла Фонтед зөвхөн цэргийн эмнэлэг, агуулахууд, СС-ийн албан л үлдэнэ. Ингэхлээр районы бүрэн эрхт эзэн нь комендант болно. Комендантын мэдэлд батальон шахам цэрэг байхад Лемкед бүтэн суман ч алга. Энэ нь СС-ийн албаны даргыг комендантын бүрэн эрхшээлд оруулж, түүнтэй төлөвлөгөөгөө хэлэлцэн тохиролцож, үйл ажиллагаагаа зохицуулж байхад хүргэв. Ямар нэг ажиллагааг явуулахын тулд олон удаа тусламж эрэх хэрэгтэй болно. Гэтэл цолоор илүү бас багагүй туршлагатай, насаар ч ахмад Лемке ингэхэд хүрч байна. 

	Лемке гестапод ажиллаж байх хугацаандаа өөрийн байгууллагад хамаагүй бусад бүх хүнийг дор үздэгээ нууж чадахгүй, ихэрхэг байдалтай хандаж, эрс заагласан хоёр хэсэг болгон хувааж сурсан болохоор дээрх байдалтай эвлэрэхэд тун бэрхтэй байжээ. Нэг дэх хэсэгт нь гестапод баригдсан гэмтэй, гэмгүй хүн болгоныг хамааруулна. Хоёр дахь хэсэгт нь одоогоор сул чөлөөтэй байгаа хүмүүсийг хамааруулна. Фюрерийн аминд халдсан хэрэг гарснаас хойш Лемке бүх цэргийнхнийг эзэлж байгаа албан тушаал, цол хэргэм ялгалгүй хоёр дахь хэсэгт хамааруулах болжээ. 

	Гольдринг Лемкед хоёрдмол сэтгэл төрүүлнэ. Нэг талаар Гольдринг бол Бертгольдын хуурай хүү болохоор туйлын итгэлтэй хүн гэж үзнэ. СС-ийн албаны дарга, Бертгольдыг бурхан тэнгэрээс дутуугүй хүндэтгэдэг юм. Учир нь бурхан тэнгэр гэвч хошууч генералын погон зүүдэггүй, нөгөө талаар Лемке Гольдрингийг уучилж болшгүй сул задгай хүн гэж үзнэ. Танил талынхныг нь аваад үзэхэд л ил. Гольдринг, гестапогийн хараанд авах хэрэгтэй болсон найдвар муутай Матинитай нөхөрлөдөг байна. Бас ахмад Лютц гэдэг сэжигтэй этгээдтэй туйлын дотно найзархаг харилцаатай байна. Талийгаач Эверсийн туслах байсан хүн генералынхаа болохгүй бүтэхгүй ажиллагааны тухай мэдсэн л байж таарна! Барон хэргэмтэй, бас Бертгольдын хүргэн болох гэж байгаа хүн мөн л маш сэжигтэй этгээд болох үйлчлэгч цэрэгтэйгээ энгийн харилцаатай байдгийн учрыг Лемке гайхна. Тэр Курт Шмидт тухайн үедээ гитлерюгендэд элсэхийг татгалзаж байсан нь тодорхой болжээ. Бас Гольдринг хүн бүхэнтэй эелдэг найртай байдаг атал Лемкегийн найрсаг харилцаатай болох гэсэн оролдлогыг яагаад зориуд няцааж байна. 

	Өөрийн түрүүнд СС-ийн албаны дарга байсан Миллерийн нууцын шүүгээнээс тухайн үедээ Бертгольдод илгээж байсан захидлуудын хуулбарыг Лемке олжээ. Тэр захидлаас фон Гольдринг Францын эсэргүүцлийн хөдөлгөөнд хамаатай гэж сэжиглэгдсэн Моника Тарваль гэгчтэй холбоо сүлбээтэй байсныг олж мэдэв. Энэ бүгд эргэцүүлэн бодууштай зүйл биш үү? Ер нь нэлээд хэд хэдэн гайхалтай хачин хэрэг явдал яагаад Гольдрингийн нэртэй холбоотой байдаг байна? Лемке, коменданттай уулзсаныхаа дараа дандаа зэвүү нь хүрч, орой нь албан тасалгаагаа дотроос нь түгжээд, бүүр Миллер байхдаа хөтлөх болсон Генрих фон Гольдрингт холбогдолтой бүх материал хадгалж байдаг хавтсыг дахин дахин үздэг болжээ. Лемке аль нэг бичиг баримтыг гаргаж, удтал нарийвчлан уншаад, ямар хэрэг чухам яагаад заавал ийм болсныг ойлгох гэж хичээнэ. Жишээлбэл, Сен-Ремигийн ойролцоо алагдсан германы хоёр даргын тухай Левекийн захиа СС-ийн албаны нэг хүний гарт оролгүй, Генрихийн гарт орсны учир юу вэ? Левек гестапод хүчин зүтгэх саналаа илэрхийлсэн болохоор гестапогийн агент болохыг хүссэн тийм хүн СС-ийн албаны ажилтны дүрэмт хувцсыг армийн даргын дүрэмт хувцаснаас ялгаж чаддаг байх ёстой. Базель гэгчийн нэр дээр нээсэн хавтаст хэрэгт (ялдамд хэлэхэд түүнийг Гольдринг өөрийн аминд халдсан гэж ял тулган өөрөө баривчилсан байна) яагаад тэр баривчлагдсан хүнийг байцаасан протокол байхгүй, зөвхөн он сар, өдөр «устгасан» гэдэг тэмдэглэл байна вэ?

	Лемке Бертгольдоос айгаад өөрийн бүх эргэлзээг дээд даргадаа мэдүүлж зүрхэлсэнгүй. Үүнээсээ болж Гольдрингийг бүүр их үзэн ядна. Хүч дутахад шар нь улам хөдөлсөн байжээ. 

	Өнөөдөр ч гэсэн гомдсоноо нуугаад, энэ дээгүүр зантай баронд бууж өгөхөд хүрлээ. Лемке сайн дурын отрядад элсээгүй италийн армийн бүх цэргийг нэн даруй германд аваачих тушаал авсан байлаа. Учир нь фронтын шугам Италид умар зүг ойртож очсон байна. Энэ ажиллагааг ганц шөнийн дотор, орон нутгийн ард иргэд, ялангуяа партизануудад мэдэгдэлгүй нууцаар гүйцэтгэх хэрэгтэй байлаа. Ийм их хэмжээний ажиллагаанд италийн цэргийг харж манах асуудал маш хурц тавигдсан нь мэдээжийн хэрэг. Тэгээд Лемке Гольдринг дээр очиж өөрийн мэдэлд бэлэн байгаа цэргийн бүх хүчийг шилжүүлж өгөхийг шаарджээ. Гэтэл Гольдринг СС-ийн албаны даргад зөвхөн хар цамцтаны суман гаргаж өгөөд, чухамдаа хүсэлтийг нь биелүүлэхээс татгалзсан байна. 

	— Би өөрөө нарийн төвөгтэй ажиллагаа хийх гэж байгаа гэж Гольдринг тайлбарласан байжээ. Энэ яриаг байж болшгүй бүүр ч доромжилсон өнгөтэй хэлснийг Лемке санаад хор нь буцална. Үгүй, Бертгольдод өөрт нь хэлэлгүй болохгүй нь шиг байна... Эсвэл энэ Гольдрингтой хамаг чадлаараа илэн далангүй яриад хэлэлцэж таарахыг оролдоод нэг үздэг юм бил үү?

	Лемке өөрийн албан тасалгааг комендантын албан тасалгаатай холбосон шууд утасны дэргэд очиж залгасанд, 

	— Ахмад фон Гольдринг одоо синьор Леррогийнд байгаа гэж хэлмэрч хүүхэн хариуллаа. 

	Лемке ундууцан утасны харилцуурыг чулуудаж орхиод, хонхны даруулгыг дарж орж ирсэн хүнд:

	— Оройноос нааш комендантад ажиллаж байгаа итали хүмүүсийн тухай, ялангуяа урьд нь Рамони гүнгийн шилтгээнд шивэгчин байснаа хэлмэрч болсон эмэгтэйн тухай бүх мэдээ баримтыг цуглуул гэж тушаалаа. 

	Гольдринг Лерро өвгөнтэй сайн байдаг нь Лемкегийн дургүйг бас хөдөлгөнө. Саяхан эмгэнэлтэй дууссан нөгөөх хуримаас хойш Лемке хоёр удаа инженерийнд айлчлан очсон боловч хоёуланд нь түүнийг нэлээд хүйтэн хөндий хүлээж авсан байна. Чухмыг хэлбэл Лемке тэр инженерийг хувийн хэргээр сонирхсон нь бус, харин СС-ийн албаны даргын нууцын шүүгээнд хадгалаастай байгаа тусгай заалтыг үндэс болгон Альфредо Лерротой ойр шадар танилцахыг эрсэн байна.. Тэр заалтад Леррог аль болохоор хамгаалж сэтгэл тайван байлгах хэрэгтэй гэж дурдсан байв. Энэ заалт штаб байрнаас ирсэн байхыг үзвэл инженер Лерро сүрхий чухал хүн байж таарна. Гэтэл тэр чухал хүн Лемкег хоёр дахь удаагаа айлчлан очиж, зочлох өрөөнд Кубис, түүний гэргий хоёртой сууж байхад, ядахдаа гарч ирж мэндлэлцсэнгүй. Гольдрингт бол өрөөний нь хаалга хэзээд нээлттэй байдаг. Комендант тэнд орой болгон шахам очдог байна. Залуу дарга хөгшин инженер хоёр яагаад ийм дотно нөхөрлөх болов?

	Лемке Леррогийн гэр лүү утасдаж, барон фон Гольдрингийг дуудна уу? гэж хүслээ. 

	— Юу бол оо вэ? гэж комендант сэтгэл их түгшсэн дуугаар асуухад нь, 

	— Гойд юм болоогүй. Би тантай өнөөдөр нэг хойшлуулшгүй чухал ажлаар уулзах гэсэн юм гэхэд

	— Хагас цагийн дараа би ажил дээрээ очно! гэж Гольдринг товчхон хариулжээ. 

	«Тэр цагтаа намайг өөр дээрээ очиж чадах уу, үгүй юу ч гэж асуусангүй шүү» гэж Лемкегийн уур нь хүрнэ. 

	Гэвч тухайн нөхцөл байдлын эрхээр СС-ийн албаны дарга гомдлоо нуухад хүрлээ. Тэр бээр яг хагас цагийн дараа комендантад очив. Лемке комендантын ажилчидтай мэндлэлцэлгүй, албан тасалгааны дундуур өнгөрч, комендантын албан тасалгааны наана байдаг хүлээн авах өрөөний хаалгыг татахад түгжээтэй байлаа. 

	— Түр хүлээгээрэй, одоохон гэж хэлэх сонстоод цоожны дотор түлхүүр эргэлдэж, хэлмэрч эмэгтэй тасалгаанд оруулав. Лемке тэр хүүхнийг хүн гэж тоосон шинжгүй хажуугаар нь өнгөрлөө. 

	Гольдринг Леррогийнхоос хэдийн хүрч ирээд, Лемкег хүлээх зуур сонин харж суув.

	— Манай цэрэг Арденныд англи-америкчуудыг мундаг шаржээ! Өнөөдрийн сонин уншсан уу? гэж Генрих мэнд усгүй асуусанд, 

	— Завдаагүй байна. Ажил даанч их гэхэд нь, 

	— Ийм зүйлийг өнгөрөөж болохгүй, үүнийг хамгийн түрүүн унших хэрэгтэй. Ийм мэдээ эрчим чадлыг сэргээдэг. Ер нь сүүлийн үед биднийг тааламжтай мэдээгээр баярлуулах нь цөөхөн болжээ гэсэнд, 

	— Манай ФАУ-2 английг дайнаас гаргана гэж бодож байна... Харин би тантай Арденны дахь үйл явдлыг бодвол илүү ойр зүйлийн тухай ярих гэж ирлээ гэхэд нь, 

	— Дарга хүнд ямар үйл явдал ойр байж таарах вэ? Фронт дээрх үйл явдал байх ёстой гэсэнд, 

	— Энэ ч үгийн тоглоом байна, Гольдринг оо гэхэд нь, 

	— Фон Гольдринг гээрэй! гэж Генрих засаж өгүүлсэнд, 

	— За тэгвэл фон Гольдринг болог... Би тантай маргалдах гэж ирээгүй, дарга хүн дарга хүнтэй ярьдгийн ёсоор ярих гэж ирсэн гэхэд нь, 

	— Эрхэм Лемке таны үгийг сонсож байна гэсэнд, 

	— Барон та бид хоёрын харилцаа албан ажилд хор хүргэж байх шиг санагдаж байна гэв. 

	— Минийхэд л үгүй! гэсэнд, 

	— Миний ажилд бол маш их хор хүргэж байна. Би Герман эх орон, фюрерийн өмнө таны хүлээсэн хариуцлагыг сануулж хэлье. Бид маш хүнд хүчир үед ирээд... гэхэд нь, 

	— Номнож сургалгүйгээр болохгүй юм болов уу? Би таныг гестапогийн мэргэшсэн дарга гэж үздэг. Харин эрхэм Лемке та муухан номлогч байна гэсэнд Лемке гомдсондоо уруулаа зуун:

	— Эрхэм фон Гольдринг оо! Би танд сэхээрэхийг сүүлчийн удаа зөвлөж, тантай хэлэлцэн тохиролцохыг сүүлчийн удаа оролдоод үзье. Бидний өнөөдрийн яриа үр дүн өгөхгүй бол нааштай сайн үр дүн өгөхгүй бол шүү дээ, дарга нарт таны тухай гомдол тавихаас өөр аргагүй болно. Үүнийг шулуухан сануулъя гэхэд нь, 

	— Энэ бол таны эрх үүрэг юм. Гэвч та надаас юу хүсэж байгааг дуулмаар байна гэж Генрих өгүүлсэнд, 

	— Ажлаа хэлэлцэж тохиролцохыг гэхэд нь, 

	— Би ч бас тэгж хүсэж байна! гэсэнд, 

	— Мэдэхгүй дээ, та намайг зэвүүцэж үздэг нь чухам ямар шалтгаантайг би мэдэхгүй... гэхэд нь, 

	— Мэдэхгүй гэв үү? Битгий номхон хонь болж баашил даа! гэсэнд, 

	— Таны энэ ярианы өнгө, учир тодорхойгүй битүү үгийг би гайхаж байна. Ямар учиртайг та тайлбарлаж өгвөл болохгүй юу? гэхэд нь, 

	— Эд мөрийн баримт гаргасан ч болох байна гэж Генрих нэг долоо хоногийн өмнө Лорагаас ирсэн захиаг кармаанаасаа гаргаж чанга уншсан нь:

	Намайг аавд битгий мэдэгдээрэй. Ээжид бичсэн захиаг нь би нуугаад уншсан. Миний сэтгэл хөдөлж догдлоогүй бол үүнийг би чамд хэлэхгүй юм сан. Шилтгээнд чиний суудаг тэр гүнгийн зээ охин Мария-Луиза миний сэтгэлийг зовоогоод байна. Тэр гүнгийн зээ охиныг залуу хөөрхөн хүүхэн, чамайг түүнтэй зугаалж яваа харагддаг гэж аавд хүн бичсэн юм байна. Чи тэр хүүхнээс болоод ийм удаан ирэхгүй байгаа байх...» гэж уншаад, 

	— Би Лемке таны гэргийд ийм захиа бичвэл та надад их талархах уу, юу гэж бодож байна? гэсэнд Лемкегийн царай улайж:

	— Би энэ тухай генерал Бертгольдод бичсэнээс биш, танай болзоот бүсгүйд бичээгүй гэхэд нь, 

	— Үүнийгээ та дарга хүний нэр төрд зохих хэрэг гэж бодож байна уу? гэсэнд, 

	— Эрхэм Бертгольд үүнийг миний үүрэг болгож даалгасан гэхэд нь, 

	— За тэгэхэд та хов мэдүүлэг бичихийг... Үүнийг чинь хов мэдүүлэг гэхээс өөрөөр нэрлэх аргагүй шүү! Гүнгийн зээ охин Штенгель хоёр ямар харилцаатай байдгийг та мэдсээр байж.. Тэгэхлээр хов мэдүүлэг бичдэг чинь... гэсэнд, 

	— Миний бичсэнийг эрхэм Бертгольд буруу ойлгосон бололтой. Болгоомжгүй бичсэн ганц хоёр мөрийг өөрийн дураар тайлсан шиг байна... Энэ явдал ийм эндүүрэлд хүргэж байгаа бол үүнээс хойш таны тухай нэг ч үг бичихгүй гэж дарга ёсоор андгайлъя... гэхэд нь, 

	— Дарга хүний үгэнд найдаж байна. Надад нуух юм байхгүй. Харин миний алхах гишгэх бүрийг мөрдөж шинжээд байвал миний нэр төрийг доромжилсон хэрэг гэж үзнэ гэсэнд, 

	— Би таны санааг маш сайн ойлгож байна. Дахин хэлэхэд... гэхэд, 

	— За яах вэ, энэ асуудлын талаар бид яриа таарсан гэж үзье. Одоо өөр зүйлийн тухай... Та тэгээд надаас юу хүсэж байгаа бил ээ? гэсэнд, 

	— Бүх ажиллагаагаа бүрэн зохицуулж, харилцан туслахыг гэхэд нь, 

	— Тодорхой хэлбэл гэсэнд, 

	— Өнөө шөнө италийн цэрэг байсан батальоныг Кастельла Фонтегоос Иврейд явуулах ёстой гэхэд нь, 

	— Чухам хэдийд? гэсэнд, 

	— Хорин хоёр гучид гэлээ

	— Үүний тулд танд юу хэрэгтэй вэ? гэсэнд, 

	Таны амласан хар цамцтаны сумангаас гадна ядаж нэг салаа герман цэрэг нэмж өгнө үү гэхэд нь

	— Шүхэрчдийг ав гэсэнд, 

	— Тэр бүжигчин хүүхэн шиг юмнуудад чинь итгэхгүй байна! гэхэд нь. 

	— За тэгвэл би танд нэг салаа герман явган цэрэг өгье гэсэнд, 

	— Нээрэн үү, барон? Баярлалаа. Энэ чинь бидний учраа ойлголцохын эхлэлт гэж бодож байна. Та удахгүй миний тухай бодлоо өөрчлөх биз гэж найдна гэхэд нь:

	— Би танд талтай сайн байсныг та мэднэ. Бидний паян хагарсан бол үүнд манай эцэгт эсвэл хадам эцэг ч гэсэн болно таны бичсэн захиа л тийм болгосон! Би өөрийгөө мөрдөж шиншихийг хүлцэхгүй гэдгийг дахин сануулъя гэсэнд, 

	— Тэгэхгүй гэж амлая... гэв. 

	— За тэгвэл эвлэж, үг яриа таарлаа! гэсэнд, 

	— Барон! Би энэ яриаг эхэлж, бид хэлэлцэж тохирсондоо их баярлаж байна гэж Лемке хэлээд Генрихийн гарыг чанга атгахад нь, 

	— Ангийн дарга нарыг би одоо таны мэдэлд явуулна гэсэнд, 

	— Даалгаврын тухай тэдэнд юу ч битгий хэлээрэй. Ажиллагааг эхэлтэл түүний тухай хэнд ч мэдэгдэх ёсгүй гэхэд нь, 

	— Мэдлээ гэв. 

	— Та өөрөө Иврей тийш зугаалахад оролцохгүй юм уу? гэхэд нь, 

	— Тэр чинь манай район биш. Түүнээс гадна би орой ажилтай гэж Генрих хариуллаа. 

	Генрих комендантаас гэрээрээ дайралгүй, шууд Леррогийнд очихоор явлаа. Тэднийг ярьж суутал Лемке тасалдуулсан юм. Генрих зам зуураа Куртэд хэлсэн нь. 

	— Курт ээ, би өнөөдөр синьор Леррогийнд хононо гэж амласан. Бие нь барагтайхан байгаа юм. Шөнө хүн утасдаж магадгүй, чи ажлын өрөөнд унтаарай. Иврейгээс Лемке утасдвал намайг хаана байгааг хэлээрэй гэсэнд, 

	— Эрхэм Лемке Иврейд байгаа юм уу? Би саяхан түүнийг харсан гэхэд нь. 

	— Одоо болтол хуаранд хоригдож байгаа итали цэргүүдийг Лемке өнөөдөр тийш нь аваачих юм гэсэнд. 

	— Тэд нар нь тараад зугтаачихгүй байгаа? гэхэд нь, 

	Лемке өөрийн СС-ийнхнээс гадна надаас нэг суман хар цамцтан, нэг салаа герман цэрэг гуйсан гэж Генрих хэлээд, инээдээ нууж, буруу харав. Курт энгийн нэг сониурхаж байгаа янзаар итали цэргүүдийн хувь заяаг лавлахад нь Лидиягийн даалгавраар тэгж байгааг Генрих ойлгож байлаа. 

	Альфредо Лерро долоо хоногийн турш өвчтэй хүн болж баашиллаа. Сүүлийн үед зүрх муу гэж шалтгаацан гэртээ үлдэх нь олон болж, ерийн болгоомжлолыг мартах болжээ. 

	— Би бүр тамираа барж гүйцлээ. Нэгэн цагт багтарсан морь шиг тэрийж ойчоод тэр чигтээ өндийхгүй болно байх гэж Генрихт гомдоллон ярьжээ. 

	Гэвч өвгөн их төлөв баашилсан байна. Ийм заль гаргах болсон шалтгаанаа охин, хүргэн хоёроосоо ч нуужээ. Альфредо Лерро энэ насандаа анх удаа томьёог бодолгүй, аж амьдралын утга учрыг эргэцүүлэн бодох болсон нь энэ байж болох юм. 

	Саяхан болтол өвгөн зохион бүтээгч, Генрихт шинжлэх ухаан хэзээ ч улс төрийн бодлого, амьдралаас дээгүүр байх болно, эрдэмтэд уран бүтээлчдийн нэг адил уран сэтгэмжийн хөөрөлтөд хэн ч саад хийж үл чадах «зааны ясан цамхагт» суух ёстой гэж батлан хэлдэг байжээ. Лерро өөрийн ажиллаж байгаа заводыг ч гэсэн тийм нэг өвөрмөц маягийн цамхаг шиг үзэж, түүний ханын цаана санаа бодлын хөөрөлд саад болох аар саар явдал орж ирэхээс нуугдаж суудаг байв. 

	Тэгтэл тэр цамхагт нь ан цав гарч, хүчит зузаан хана туурга нь ганхаж эхэлсэн байна. 

	Өнөөдөр Лемкег утасдахаас өмнө Лерро өөрийн сэтгэлийг догдлуулсан энэ сэдвийн талаар болгоомжтойхон үг яриа үүсгэтэл, Генрихийг дуудсан учир өвгөн инженер дахиад ганцаар бодолдоо хатан үлджээ. 

	Лерро эхлээд заводоос авчирсан материалыг үзэж янзалж байснаа дахин далд хийв. Өнөөдөр нэг л ажил хийх дургүй байжээ. Бүх тооцоог маргааш өглөө, толгой сэргэлэн байхад шалгая гэж шийдсэн байна. 

	Урьд бол Лерро өвчтэй ч байсан, ийм материалыг хэзээ ч гэртээ үлдээдэггүй байлаа. Штенгель орой тийш тэр бүх материалыг нь заавал хураан авч, завод дээрх тусгай нууцын шүүгээнд далд хийдэг байв. Харин Кубис, хадам эцэгтээ арай зөөлөн болсон байна. Тэгэхдээ өөрийн хувийн эрх ашгийг удирдлага болгосон нь тэр. Кубис нэг өлзийтэй сайхан өдөр, хэрэгтэй зураг тооцоог олж авахыг найдаж байлаа. Техникийн талаар, ялангуяа радио техник дээр тооны талаар өөрөө юу ч мэдэхгүй. Гэвч Пауль Кубис урам зориг сэргэж, чухам алийг нь гэрэл зураг татуулах, алийг нь үлдээхийг зөнгөөрөө мэднэ гэж найдна. Бас Гольдринг найдна. Генрих шиг боловсролтой хүн юу нь ямар учиртайг лав мэднэ. Гэхдээ Кубис бичиг баримтыг гараас салгахгүй л дээ, тийм тэнэг амьтан хаана байх вэ! Зүгээр л Генрихт үзүүлж зөвлөгөө авна... 

	Лерро охиноо нөхөрт гарснаас хойш нэгдүгээр давхрыг бүхэлд нь өөртөө үлдээсэн боловч үнэн хэрэг дээрээ цаг үргэлж ажлынхаа өрөөнд сууж, гагцхүү залуу хосыг бууж ирэх юм уу, зочид ирэх үед л хоолны өрөө, зочлох өрөөндөө ордог байжээ. Доод давхрын бусад өрөөнд харуул манаа, зарц нар байрласан байна. 

	Өнөөдөр Лерро энэ ажлын тасалгаандаа тун их ганцаардан уйдаж байлаа. Тэр Лемке утасдаж гай болох гэж! Уг нь Гольдринг эргэж ирнэ гэж амласан юм сан. Тэр ирэх шив дээ. Тийм байна! 

	— Та бүх ажлаа дууссан биз дээ? гэж Леррог лавлахад нь, 

	— Өнөөдрийн хувьд дууссан. Танайд хоноод явсан ч болно гэсэнд Лерро баярлаж, 

	— Яасан сайн юм бэ! Одоо оройн хоол идэж, бас сайн нойрсохын тулд нэг лонх юм ууцгаая гэхэд нь, 

	— Өө би ч ерөөс тарвага шиг унтдаг шүү гэсэнд,, 

	— Залуу хүн аргагүй, аргагүй. Харин миний нойр хүрэхээ больжээ! гэхэд нь, 

	— Таны санаа сэтгэл тогтворгүй болсон биз. Хэвийн байдалд орохын тулд нойрны эм уувал зүгээр гэсэнд, 

	— Нойрны эмд учир байгаа биш, элдэв юм бодогдоод унтаж чадахаа байлаа гэхэд нь

	— Тийм түгшүүртэй юм бодогдоо юу? гэж Генрих асуув. 

	Лерро даруй хариу хэлсэнгүй. Янжуураа хэдэнтээ сорж, яриагаа үргэлжлүүлэх үү, байх уу гэж шийдэж ядсан байдалтай тасалгааны булан руу бодлогошрон ширтэнэ. Гэвч санасан бодсоноо нэг хүнд итгэмжлэн ярьж санал, зөвлөгөө авч, сэтгэлээ онгойлгох хэрэгцээ тун их байсан болохоор Лерро тэссэнгүй, Генрихийг анхааралтай ширтэж байгаад, 

	— Та Ялтын бага хурлын шийдвэрийг мэдэх үү? гэж асуухад нь, 

	— Уншсан юм сан. Тодорхой сайн санахгүй байна гэсэнд

	— Тэгэхдээ та цэргийн гэмт хэрэгтэн гэгдэх хүмүүсийг шийтгэх тухай хэлсэн шийдвэрийг мартаагүй биз дээ гэхэд нь, 

	— Тэр ч хоосон тунхаглал биз. Дайн гэдэг дайн юм, түүхэнд урьд тийм жишээ... гэсэнд, 

	— Тийм тийм, тэд нарт эрх байхгүй, хэний буруу, хэний зөвийг тэд шүүх ёсгүй! гэхэд нь, 

	— Та тэр сүртэй бага хурлын шийдвэрийг танд шууд хамаарах юм шиг ярьж байна гэсэнд, 

	— Шийдвэр нь хүчин төгөлдөр болбол надад ч хамаарах болно. Энэ яасан учир утгагүй, хачин сонстож байна... Ер нь. үүнийг өөр үзлийн үүднээс аваад үзвэл тийм ч учир утгагүй зүйл биш байж болох юм... гэхэд нь, 

	— Би бүүр юу ч ойлгохоо байлаа! гэж Генрих дуугарав. 

	Лерро нэг хэсэг дуугүй болсноо дахин ярьж эхлэхдээ дууны нь өнгөнд эргэлзэх байдал илэрч, 

	— Барон таны даруу зан... таны даруу зантайн ачаар бид юм ярихдаа завод дээр миний хийдэг ажлын тухай хэзээ ч дурсахгүй байсан. Яагаад вэ гэвэл... гэхэд нь, 

	— Тэр ч даруу зан юу байх вэ, Синьор Лерро. Би ерөөс өөртөө хамаагүй юмыг мэдье гэж хүсдэггүй хүн юм гэсэнд, 

	— Гэтэл надад хамаатай юм шүү! Тэгээд би танд зарим зүйлийг тайлбарлах хэрэгтэй байна. Эс тэгвэл та миний ярих гэж байгааг ойлгохгүй. Ер нь энэ яриаг өөр хүн мэдэхгүй, бидний дунд үлдэх биз гэж найдна гэхэд нь

	— Синьор Лерро таны ярихыг анхааран сонсож байна гэсэнд

	— Ийм юмнаас эхэлье... үгүй... Та английг нисэгч сумаар бөмбөгдсөн тухай өчигдрийн мэдээг уншсан уу, хэлээч гэхэд

	— Уншилгүй яах вэ! гэсэнд, 

	— Эрсэдсэн хүмүүсийн тоог анхаарав уу? гэхэд нь, 

	— Түүнийг анхаарахгүй байхад хэцүү юм. Нэг ч бөмбөгдөлт тийм үр дүн өгч байгаагүй гэсэнд, 

	— Тэр чинь миний буруу! Би л тэднийг алсан хүн! гэхэд

	— Синьор Лерро таны бие муу, ядарсан, зүрх хөөрсөн байна. Та бодвол ялааг заан болгож дэндүүлж байгаа биз. Таныг гуйя, энэ бүхний тухай маргааш яръя... гэж Генрих өгүүлсэнд, 

	— Үгүй, үгүй, би эв эрүүл байна. Би хэдэн өдөр өвчтэй хүн болж баашилж байгаа юм... тийм ээ, баашилж байна! Завод дээр очихгүйн арга гэхэд нь, 

	— Синьор Лерро! гэсэнд, 

	— Дахиад хэлье, би эв эрүүл, ухаан саруул байна. Нисэгч сумыг радиогоор жолоодоход туслах багаж зохион бүтээж чадахаар саруул ухаантай байна... гэхэд нь

	— Альфредо Лерро та юу? гэсэнд, 

	— За, тэр дээ, Та үнэмшихгүй, айж байна... Би бол айгаагүй одоо болтол ерөөс айж байсангүй! Яагаад ийм болов? гэдгийг би өөрөөсөө асуух юм. Нэгдүгээрт, уг үзэл санааг дангаар нь би сонирхсон болоод тэр бололтой. Миний зохион бүтээлтийг практик дээр яаж хэрэглэх бол? гэдгийг хэзээ ч гүнзгий эргэцүүлж бодож байсангүй. Цэргийн завод дээр ажиллаж байгаагаа мэдэж байсан, миний багажийн тусламжаар нисдэг сумнууд хүний хүссэн газарт хүрнэ гэдгийг мэдэж байсан. Бид тэр сумаар яг тогтоосон байг онодог болтол тийм нарийн багаж хийж чадаагүй байна аа, гэхдээ тодорхой нэг хот тийш чиглүүлж чадна. Энэ бүхнийг би мэдэж байсан. Мэдэхдээ, юу гэлтэй юм бэ дээ, онолын хувьд л мэдэж байлаа. Би оюун ухаанаа өгч бусад бүх үлдсэн нь тэдний хэрэг байлаа. Тэр зэвсгийг хэн хэрэглэнэ вэ, хэний эсрэг хэрэглэнэ вэ гэдэг нь надад хамаагүй санагддаг байсан... Үгүй, ер нь юмны учрыг эргэцүүлж бодоогүй болохоор айдаггүй байж л дээ. Надаас хэрэг нэхэмжилнэ гэдгийг би мэдлээ! Хамгийн гол нь энэ! Одоо миний ард нь нуугдаж байсан хана нурж байгааг үзээд, бүгдтэй нэг адил хариуцлага хүлээнэ гэдгээ ойлголоо... Илүү ч хариуцлага хүлээх магадгүй. Ер нь илүү хүнд хариуцлага хүлээнэ. Тэдэнд зөвхөн гар байхад би оюун ухаанаа өгсөн байна. Би одоо айх боллоо гэхэд нь

	— Аргагүй зөв л дөө, синьор, Лерро гэж Генрих тэсгэлгүй хэлчихлээ. 

	— Ай та тэгж бодож байгаа бол... Та надад ямар зөвлөгөө өгмөөр байна? гэхэд нь, 

	— Танд ганц арга байх шиг байна гэж Генрих хэлээд, дуугүй болж, Леррогийн нүдийг анхааралтай ширтсэнд, 

	— Ямар? гэхэд нь

	— Дайн дуусах дөхөж байна, өдөр бүр чухаг боллоо... гэсэнд, Лерро дуугүй толгойгоо дохив. Генрих үргэлжлүүлэн:

	— Та аль нэг төвийг сахисан оронд, жишээ нь Швейцарт зугтаж очоод, хэвлэлд эсэргүүцэл нийтлүүлэх хэрэгтэй. Таныг хүчээр ажиллуулж байсан гэж хэлэхэд болно. Таны зохион бүтээлтийг хот сууриныг эвдэж сүйтгэх, энгийн номхон хүмүүсийг алахад ашигласныг эсэргүүцэх хэрэгтэй. Та энэ тухай мэдэгдвэл таны үгийг үнэмшинэ гэсэнд, 

	— Таны хэлдэг зөв! гэхэд нь

	— Харин та зураг томьёо, ер нь зохион бүтээлтдээ холбогдолтой юм бүхнийг авч явбал зохино. Тэр материалыг олж авахад маш хэцүү гэдгийг би мэднэ. Бодвол бүгдийг нь завод дээр хадгалж байдаг биз. Харин... гэсэнд

	— Надад гэрэл зураг татуулсан хуулбар нь бий... гэхэд нь, 

	— Та тийм юмыг гэртээ хадгалж зүрхэлдэг юм уу? гэсэнд, 

	— Би сайн нуусан. Олон номын дотор нуухад амархан. Би өөрөө л хэлэхгүй бол чөтгөр шулам ч тааж мэдэхгүй! гэхэд нь, 

	— Тэгвэл та удаан бодож эргэлзээд байх юм алга! Эцсийн эцэст та зөвхөн өөрийгөө авраад зогсохгүй, огт гэм зэмгүй түм буман хүнийг аварна. Үүнийг чинь үнэлэх болно гэсэнд, 

	— Гэтэл энэ бүхнийг яаж зохион байгуулах вэ? Намайг яаж харж цагдаж байдгийг та өөрөө мэднэ шүү дээ! гэхэд нь, 

	— Төлөвлөгөөг сайн бодож байгаад ойрын өдрүүдэд танд хэлье. Бас чадах чинээгээрээ тусална гэж Генрихийг өгүүлэхэд, 

	— Таныг ариун журамт хүн гэж би мэднэ. Олон хоног нойргүй хоносноо өнөөдөр нэг тайван унтах байх гэж Лерро хэлжээ. 

	Генрих Леррогийн ажлын өрөөний хамар өрөөнд ор засуулж хэвтэв. Явж явж зорьсондоо ойртож ирлээ гэж бодохоос сэтгэл нь хөдлөөд, орондоо удтал урваж хөрвөлөө. Нойрон дундаа ч гэсэн хэрэгтэй бүх материалыг яаж олж авах төлөвлөгөөг үргэлжлэн зохиосоор байжээ. 

	Гурван цагийн үед Генрихийг хагас дутуу хувцастай Кубис дуудан сэрээж, 

	— Дөнгөж сая Курт утасдлаа. Тан руу Лемке элч явуулсан байна гэхэд нь, 

	— Хаана байна? гэсэнд, 

	Курт одоо машинаар авчирна гэлээ. 

	— Генрих даруй хувцаслаж эхлэх зуур:

	— Зургийг номын санд, ном дунд эрээрэй. Гэрэл зургийн хуулбар бий. Танд хэрэгтэй зүйл чухам мөн байж магад. Надад үзүүлээрэй. Мөн үү, биш үү, хамт шалгая гэж Кубист шивгэнэн хэлээд, хувцас хунараа засаж янзлав. 

	— Би түүнийг танд өгч болохгүй шүү дээ гэж Кубисийг харамлан шивгэнэхэд нь, 

	— Би түүгээр чинь ямар үхсэнээ хийх вэ! Таны төлөө л санаа тавьсан хэрэг! Эндүүрэл болуузай гэсэн юм. Тэр гэрэл зураг нь зохион бүтээлтэд огт хамаагүй юм байж мэднэ. Хэрэв тийм бол дахиад эрэх хэрэг гарна. Та бүх насан туршаа элбэг дэлбэг амьдралтай болох ийм азтай сайхан учралыг ашиглахгүй юм уу? Би таныг баян хүн болсон гэж тооцож байна. Тэгээд таныг зээлээ төлөх чадалтайг бат мэдсэн хойно өрөө төлөх хугацааг тань дахин нэг жилээр хойшлуулахад бэлхэн байна... гэжээ. 

	 

	 

	Лемке элчээрээ партизаны отоон дээр орж, ширүүн тулалдаан хийж байна, нэмэлт хүчин над даруй явуулна уу гэж хэлүүлсэн байжээ. 

	Шөнийн байлдаанд тэр мөртөө партизануудын талд биш Лемкегийн талд оролцохыг Генрих тун ч хүссэнгүй. Гэвч сэжиг төрүүлэхгүйн тулд хурдан зуур шийдвэртэй арга хэмжээ авахыг тухайн нөхцөл байдал шаардаж байлаа. Кастель ла Фонтед үлдсэн шүхэрчид, бас герман явган цэргийн хоёр салааг түгшүүрийн дохиогоор босгох хэрэгтэй болов. Үүний зэрэгцээгээр өөрийн өгсөн тушаалын биелэлтийг өөрөө бүхий л аргаар саатуулахыг хичээв. 

	Генрих салааны дарга нарт бүх автомат зэвсгээ шалгах тушаал өгч, шалгалтын үед илэрсэн аар саар дутагдлыг засаж залруулахыг тушаав. Зэвсэг бэлэн болсон хойно Гольдринг сум нэмж авахыг тушааж, сум авахаар агуулах тийш явах хэрэгтэй боллоо. Тэр завсар нэг хуягт тэрэгний моторт сэжигтэй чимээ дуулдаж байгаа нь ил боллоо. 

	... Генрих нааш цааш гүйж, хашхиран зандарч буруутай этгээдүүдийг шүүхэд шилжүүлнэ гэж занаж зүхэхийн хамт цэрэг хөдлөх цаг саатсанд дотроо үнэн голоосоо баярлажээ. 

	Лемкед туслах отряд таван цагийн эхээр хөдөлж, газар дээр өглөөний зургаан цагийн үед хүрэхэд тулалдаан нэгэнт дууссан байлаа. Ганц нэг буун дуу дуулдах боловч партизанууд харагдахгүй байв. 

	Генрих Лемкегийн гонжгор биеийг холоос харлаа. Лемке алагдсан шархтсан итали цэргийн дундуур алхалж амьд шинжтэй нэгийг нь гар буугаар буудан дуусгаж байв. 

	Лемке Генрихийг харангуут хурдан алхалж ирээд, чухам юу болсныг товчхон ярив. 

	Лемке Кастель ла Фонтегоос гараад хэдэн мотоциклчдыг урагшлуулан явуулахдаа хүн бүр түрүүнд яваагийнхаа барааг харж, зай барьж явахыг тушаасан байна. Хуягт машины жолоочид бас сүүлчийн мотоцикльчин барааг харж явах тушаал өгчээ. Кастель ла Фонтегоос гучаад километр холдож, Иврейд тайван хүрэх нь гэж итгэж байтал цувааны баруун гар талаас гэнэт партизаны пулемёт автомат тачигнасан байна. Партизаны онь холбож буудсан сум өргөн зурваст тусч байлаа. Партизанууд харуулын мотоциклчдыг өнгөрүүлж орхиод, цувааг жигүүрээс нь аттакласан байна. Аргагүй шөнийн тулалдаан хийхэд хүрчээ. Итали цэргүүд санамсаргүй довтолсныг ашиглан тал тал тийшээ зугтаж эхэлжээ. Генрихийн одоо харж байгаа энэ алагдсан хүмүүс бол хэдэн зуун италичуудаас үлдсэн нь гэнэ. 

	— Та чинь гарибальдичуудтай тулалдахын оронд зэвсэггүй хүмүүсийг их амжилттай буудсан юм шив дээ гэж Генрих егөөдөн өгүүлэв. Генрихийн уур нь шатаж байлаа. Сэтгэл зовсон шинжгүй тамхи баагиулж зогсоо энэ араатан тийш гар бууныхаа бүх сумыг тавьчихаж болдог бол Генрих яасан их дуртай байх бол. Гэвч биеэ барих хэрэгтэй. Тэгээд Генрих их тайван дуугаар:

	— Мөрдөж хөөх үү? гэж асуусанд, 

	— Одоо мөрдөхөд их аюултай. Манан замхрахыг хүлээе гэж Лемке хариулав. 

	Удаан ч хүлээлээ. Их манантай өдөр болж, гагцхүү хоёр цагийн дараа Лемке, Гольдринг нар автоматчдыг дагалдуулан, цувааг довтолсон партизан отрядын байрлалыг үзэж чадав. Лемкегийн хорсон өгүүлэх нь:

	— Партизанууд байрлалаа сайн өнгөлөн далдалж, эртнээс бэлтгэсэн бололтой байгааг анхаараарай. Эд манай цувааг хүлээж байсан байна... гэхэд нь, 

	— Эдэнд нэг хүн хэл өгчихсөн юм шиг байна гэж Генрих ажиггүй тайван хариулжээ. 

	Мөрдөж нэхнэ гэж бодохын ч хэрэг байсангүй. Манан дунд алсын бараа харагдахгүй учир ийм нөхцөлд уул тийш гүнзгий нэвтрэх нь аюултай. Хэдхэн арван автоматчин партизан, Лемке, Генрих хоёрын бүх том отрядыг саатуулан барьж чадна. 

	Генрих, Лемке хоёр комендантын машинд сууж, Кастель ла Фонте тийш буцаж явах замд Лемке өөрөөсөө асууж байгаа. Генрихээс асууж байгаагийн хооронд:

	— Партизануудад чухам хэн, хэл хүргэв? Та италичуудыг өнөө шөнө явуулах тухай хүнд яриагүй биз дээ? гэхэд нь, 

	— Нэг ч хүнд хэлээгүй! гэсэнд, 

	— Тэгээд хэн хэл өгөв? гэхэд нь, 

	— Партизануудад таны өөрийн хүрээнээс хэн нэг нь хэл өгөөгүй, заавал миний хүрээллийн хүмүүсээс хэл өгсөн гэж боддогийн учир юу бил ээ? гэсэнд, 

	— Миний хүрээллийн хүмүүс бүгд герман байхад танайхны дотор италичууд бий гэхэд нь, 

	 — Фюрерийн аминд халдсанаас хойш германчуудад ч итгэх аргагүй боллоо. Үнэнч эсэхийг үзэл санаа батлахаас, үндэс яс батлахгүй гэж Генрих үг хаялаа. 

	Лемке дуугүй болов. Лемке энэ дэлхийн хүн бүхэнд, ялангуяа өөртөө уур нь хүрч явжээ. Гольдрингийг шахаж шаардаж байгаад, хамт авч явах байсан юм. Гэтэл Лемке бүх хариуцлагыг биедээ хүлээсэн. Тэгээд олз нь энэ... Дарга нарын өмнө, биеэ өмөөрч учирлах хэрэг гарна. Энэ явдалд Гольдрингийн хариуцсан районы гадна болсон болохоор Гольдринг гэм зэмгүй өнгөрнө. 

	Генрих бас дуугарсангүй. Тулалдааны талбай дээр хэдэн арван алагдсан шархтсан итали хүмүүс, тэдний дунд Лемке гар буу бариад зогсож байгаа дүр байдал нүдэнд нь салахгүй харагдаад байжээ. 

	Тэд бүүр Кастель ла Фонтед орж ирсэн хойно, 

	— Та хэлмэрчдээ итгэдэг үү гэж Лемкег гэнэт асуухад нь

	— Би түүнийг комендантад ажилд авахаас өмнө, ажилд авсан хойноо, бас жинхэнэ ажлын явц дунд хэд хэдэн удаа шалгасан. Тэр хүүхэн, Рамони гүнгийн өгсөн тодорхойлолтод бүрэн таарч байна. Ялдамд хэлэхэд маш сайхан тодорхойлолт өгсөн юм гэсэнд, 

	— Тэр бүсгүй чинь надад сэжигтэй санагдаад байна гэхэд нь, 

	— Таны сэтгэлийг амраахын тулд би дахиад нэг шалгаж, бүүр ширээн дээрээ ямар нэг нууц бичиг баримт үлдээж, тусгайлан өдөөе гэж Генрих ажиггүй хэллээ. 

	Тэгээд Куртийг харвал цаадах нь машины жолооны ард огт хэнэггүй сууж явна. Гэвч энэ яриа хэдэн минутын дараа Лидияд мэдэгдэнэ гэдгийг Генрих ойлгожээ. 

	Орой нь Генрих дээр сэтгэл хөөрсөн баяссан Кубис нисэх мэт давхин орж ирлээ. Генрихийн зүрх түг түг цохилов. Нэгэн үе огт биелшгүй юм шиг санагдаж байсан, хамаг хүч чармайлт, санаа бодлоо зориулж, хамаг үйл ажил, амьдралаа хүртэл захируулж байсан зүйл нь ингээд бүтлээ гэж үү?

	Кубисийн гадаад байдал зан авирын аль алин нь тийм гэдгийг батлав. 

	Кубис орж ирээд, ажлын өрөөтэй хамар унтлагын өрөө рүү шагайж, хаалгыг нь сайн хаагаад, дараа нь дөнгөж саяхан өөрийнхөө орж ирсэн гудам руу шагайж, автомат цоожны түгжээг дарав. 

	Генрих биеэ эзэмдэж, түүнийг инээмсэглэн ажиглах зуур

	— Пауль таныг өнөөдөр танимааргүй болчихжээ! Та чинь хуйвалдагчийн дүртэй харагдаж байна. Ямар нэг ер бишийн явдал болоо юу гэж асуув. 

	Кубис дэвжээн дээр дийлсэн боксчин шиг баруун гараа өргөж, зүүн гараар баруун гарынхаа бугуйг барин хий сэгсрэв. Дараа нь мөн л үг дуугаралгүй мундирийнхээ халаасыг алгадахад нь, 

	— Та юу болов оо? Хэл чинь татаж орхио юу? гэсэнд Кубис инээд алдан, зөөлөн сандалд лагхийтэл сууж, 

	— Өнөөх чинь энд байна, эрхэм барон минь. Нэгд нэгэнгүй энд байна гэж хэлээд халаасаа дахин алгадаж, дийлсэн хүний дүрээр сандлын түшлэгийг налан гэдийхэд нь, 

	— Өнөөх гэж юу бил ээ? гэсэнд

	— Гэрэл зургийн хуулбар! Та одоо миний авьяас чадлын тухайд юу хэлмээр байна? гэхэд нь. 

	— Би таны авьяас чадлыг хэзээнээс өндөр үнэлдэг байсан. Та тэгээд амжиж... гэсэнд. 

	— Нэгд нэгэнгүй байна! Үгүй та надад баяр хүргэхгүй юм уу? гэхэд нь. 

	— Юу гэж баяр хүргэхээ бас сайн мэдэхгүй байна. Та техникийн талаар арчаагүй муу шүү дээ! Гэтэл өвгөн настай улс этгээд хачин зантай байдаг. Лерро анхныхаа зохион бүтээлтээ дурсгал болгож, ямар нэг үнэ цэнгүй муусайн зураг хадгалсан байж магадгүй. Эсвэл ямар нэг шинэ зүйл мэдэж байж магадгүй... гэж Генрих хэллээ. 

	Кубис энэ үгийг дуулаад царай нь зэвхийрэв. Уг нь асар их хөрөнгийг гартаа лавтай оруулсан гэж бодож байтал одоо тэр баялгийг гараас нь салгах гэж байх шиг санагдаж:

	— Үгүй.. тийм байх ёсгүй... гэж ээрч түгдрэн дуугарав. 

	Гэвч сэтгэл түгшсэн, айсан байдал царайд нь илэрхий байлаа. 

	— Аль вэ, үзэж учрыг ялгая гэж Генрихийг өгүүлэхэд Кубис мундирынхаа хажуугийн халааснаасаа цаасанд боодолтой юм гаргаж, Генрихийг сэжигтэй харав. Одоо Кубисийн нүдэнд айж сэтгэл түгшихийн сацуу итгээгүй байдал илт үзэгдэнэ. 

	Генрих тас тас инээж, дал мөрөө хавчаад:

	— Пауль аа, би уг нь гомдоод, таныг гэрэл зургийн хуулбартай чинь хамт хөөгөөд гаргачхаж болох сон. Наад зураг чинь надад ноднин жилийн цас шиг үнэ цэнгүй зүйл. Харин таныг эцсийн эцэст надад өрөө төлж чадах нь уу, үгүй юу гэдгийн үүднээс сонирхож болох юм биз дээ. За тэгээд би таныг хөөгөөд гаргачхаж болох байна. Гэвч та одоо өөрийн ухаангүй байгааг ойлгож байна. Аль вэ, хоёул үзье гэлээ. 

	Кубис гэрэл зургийн хуулбарыг нэг нэгээр нь өгч эхлэв. Генрих түүнийг нь солгой гараар авч, биеэсээ жаахан холдуулаад, зөв гараа мундирийн товчноос салгахгүй байжээ. Заримдаа ээлжит нэг хуулбарыг авч зураг буюу зарим томьёог нь үзэж судалж байгаа юм шиг удаан харна. Тэгээд:

	— Энэ чинь хэрэгтэй! Зарим бие ангийн боловсруулалт байна. Энэ шийдвэрлэх ач холбогдолгүй ч гэсэн хэрэг болно. Хамгийн гол нь саяын миний үзсэн гэрэл зургийн хуулбар. Үүнийг сайн хадгалаарай. Би тусгай мэргэжилтэн биш, ер нь анх үзэнгүүт ялгахад хэцүү. Гэхдээ зохион бүтээлтийн гол үзэл санаа нь энэ зурагт байх шиг байна гэж ярив. 

	Тэгсээр бүх гэрэл зургийн хуулбарыг үзэж дуусаад:

	— За одоо би танд баяр хүргэж болох байна! Та ямар юмны эзэн болсноо өөрөө мэдэхгүй байна! гэж Генрих хэлээд, Кубистай танилцсанаас хойш анх удаа гарыг нь үнэн сэтгэлээсээ чанга атгалаа. 

	Кубис баярласандаа царай нь дахин туяарав. Үнэт эрдэнээ халаасандаа хийж, тэрний нь Генрих булаах санаагүйг бат мэдээд, Пауль үнэн сэтгэлээсээ Генрихт талархаж, бүүр уяраад, 

	— Генрих ээ, би үнэн сайн найз байдаг гэж итгэхгүй, энэ дэлхийн юм болгонд итгэхээ больсон юм. Харин миний тулд таны хийснийг хэзээ ч мартахгүй. Та л намайг Софьятай суу гэж зөвлөсөн шүү дээ! 

	Тэрнээс хойш азын тэнгэр над тийш эргэлээ! Би синьорита Леррогийн эр нөхөр болоогүй бол та бидний хооронд тэр нэг яриа хэзээ ч гарахгүй байсан. Та мартчихаа юу даа? Яагаа вэ, та надад миний ирээдүйг төвхнүүлэх бололцооны тухай анх үг цухуйлгасан шүү дээ! Үгүй, та нээрээ миний ёстой сайн зүгийн тэнгэр юм! Та надад татгалзаж цааргалалгүй мөнгө зээлүүлдэг байсныг хэлээд ч яах вэ. Ингэхэд та өр төлөхийг дахин нэг жил хойшлуулахаар амласнаа мартаагүй биз? гэхэд нь. 

	— Би тэгж амласан бил үү? гэсэнд, 

	— Тэгэлгүй яах вэ! Намайг өрөө төлөх чадалтай болсныг мэдвэл тэгнэ гэсэн... Таныг хүсвэл нь өрөө хүүтэй нь хамт эргүүлж төлнө. Би одоо тэгж чадахтай боллоо. Харин нэг жилийн дараа шүү. Би бэлэн мөнгө муутай байгааг мэднэ биз. Та найзын хувьд надаас их хүү авахгүй биз гэж найдаж байна гэлээ. 

	Генрих нэг үе Кубистэй хүү мөнгөний тухай «наймаацалдах» дур хүрснээ зочныг түргэн явуулах хэрэгтэйг бодож болиод, 

	— Аа тийм, одоо саналаа. Танд ингэж амаа таглуулна гэж огт бодсонгүй! За нэгэнт амласнаас хойш хэлсэндээ хүрье! гэв. 

	Кубис шинэ баримт бичиж, хуучин баримтаа устгалаа. Зочныг явах гэхэд нь, 

	— Та энэ гэрэл зургуудаа яах гэж байна гэж асуусанд, Олигтойхон нуучихъя. Одоохондоо... гэхэд нь, 

	— Та галзуурав уу! Энэ зургуудыг байсан газар нь өнөөдрийн дотор буцаагаад хийх хэрэгтэй гэсэнд, 

	— Үхсэн ч буцааж хийхгүй гэхэд нь, 

	— Тэгвэл та энэ зургаас салж, гартаа барьснаа мартаж орхи! Альфредо Лерро өнөөдөр юм уу маргааш энэ баримт бичгүүдийн алга болсныг мэдлээ гэж бодъё. Тэгвэл үхтлээ айгаад Штенгелийг дуудна. Алга болсныг хэн толгойгоороо хариуцах вэ? Пауль Кубис! Альфредо Леррогийн хүргэн, бас заводын дотоод харуул хамгаалалтын даргын туслахыг хавсарсан хүн хариуцна. Түүнээс гадна Леррогийн амь бие, орон гэрийг хамгаалахыг итгэж даалгасан хүн.. гэсэнд, 

	— Тэгвэл та үхсэнээ хийх гэж энэ баримтуудыг хайж ол гэсэн юм бэ? гэхэд нь, 

	— Нэгдүгээрт байгаа, үгүйг нь мэдүүлэх гэж хоёрдугаарт ямар ч атугай хуулбарыг нь авхуулах, гуравдугаарт хаана байгааг нь мэдэж аваад өөр хүний гарт оруулахгүй байлгах гэж... гэсэнд Кубис хөлөрсөн духаа арчаад, 

	— Та намайг айхтар айлгалаа. Түй, бүүр амьсгаа бөглөрч орхив байна. Таны хэлдэг зөв л дөө... тийм болохоор би яарах хэрэгтэй байна гээд гарч явлаа. 

	Кубисийг явсны хойно Генрих хаалгаа дахин түгжив. Одоо л нэг ганцаараа баярлаад үлдэх боллоо. Генрих өөртөө даалгасан зүйлийг биелүүлж чадлаа! Өнөө шөнө энэ тухайгаа зохих хүнд рапорт өгч мэдэгдэхэд, маргааш бичил хальс алс тэртээ хүрэх газраа хүрчихсэн байна. Пулемёт бууны ам ёрдойсон өндөр хэрэм, туйлын нарийн бодож боловсруулсан хоёр давхар харуул манаа нэгэн хүний зоригийг тогтоож дийлсэнгүй! 

	Генрих гэрлээ унтрааж, зузаан хөшгийг яраад, цонхоо онгойлголоо. Тасалгаанд шөнийн сэрүүн салхи урсан орж ирэв. Тэр хүйтэн салхинд уулын түргэн урсгалт голын хүйтэн усанд халуу оргин байгаа толгойгоо хийх мэт сэрүүцэж болмоор санагдана. Бүх өрөө нь одоо тийм хүйтэн усаар дүүрч, усны өнгөн дээр нарийн хавирган саран, алсын одод тольдон тусч, долгионд нь жирэлзэх болов уу гэмээр санагдана. 

	Генрих өөр нэг ийм цэлмэг шөнийг дурсан санаж, зүрхийг нь зүүгээр хатгах мэт шимшрэн өвдлөө. Сен-Ремид мөн ингээд нээлттэй цонхны дэргэд Моникатай хоёулаа зогсож байж бил ээ. Тэгэхэд ч гэсэн өдий төдий одод жирвэлзэж, уулын өвс ногоо цэцгийн нарийн сайхан үнэр анхилсан шөнийн сэлүүн агаар цээж дүүрч, тэр хоёрын хайр дурлалын үүрд мөнхийг билэгдэх мэт байж бил ээ. Дуртгал нь тов тодхон байсан учир бүсгүйн мөр биед нь хүрэхийг Генрих мэдрэх шиг санагдаж, зүрх нь шимшрэн өвдөхийг нэгэнт болиод, хамаг биеэр нь гунигт энхрийлэл, баяр баясгалан дүүрч, энэ дэлхий дээрх сайн сайхан юм бүхэн салшгүй холбоотой агаад дэлхийн янз бүрийн өнцөг буланд байгаа янз бүрийн хүмүүсийг шударга үнэний төлөө тэмцэлд хөтөлдөг мөнхийн хүчин байдгийг сэнхрэн ухаарчээ. 

	Гэтэл Генрихийг задгай цонхны дэргэд зогсож байгаа яг энэ үед, шилтгээний нэгдүгээр давхарт, одоо Штенгелийн суух болсон нэг өрөөнд Генрихт шууд холбогдолтой сонин яриа болж байжээ. Штенгельд Лемкегийн ятган өгүүлэх нь:

	— Лерро өөрөө ийм юм бодож сэдэхгүй байсан. Энэ зальтай төлөвлөгөө бол Леррогийн өөрийн нь зохиосон зүйл биш, мөнөөхөн Фон Гольдрингийн зохиосон зүйл гэдгийг танд баттай хэлье. Одоо чөлөө гуйна гэдэг чинь юу гэсэн үг вэ? Та мэдэж байна уу? Зугтахаар бэлтгэх гэсэн үг! Тийм! Тийм! нүдний цөцгий шиг хамгаалж бай гэж танд даалгасан танай хосгүй Альфредо Лерро та нарыг бүгдийг араар чинь тавих гэж байна. Тэр Лерро бараг Швейцарын хил дээр шахуу жижиг хотод амрахаар сонгож авсан нь санамсаргүй таарсан хэрэг гэж та бодно уу? гэхэд нь

	Штенгель ярилцагч хүнээ дооглосон байдалтай хараад, 

	— Эрхэм Лемке та дэмий сэтгэл зовж байна! Штаб байрын зөвшөөрөлгүйгээр Леррог Кастель ла Фонтегоос гадагш ганц алхахыг хэн ч зөвшөөрөхгүй. Тэгэхдээ таны хэлсэн шиг тэр Лерро хосгүй хүн болоод тэр биш. Үнэндээ тийм байсан бол түүний шаардлагыг анхааран сонсох ч байсан байж магад. Гэтэл бид түүнээс авах юм бүхнийг авч гүйцсэн! Нимбэгийн шүүсийг нь шахах шиг шавхаад авчихсан. Одоо бид түүний эрүүл мэнд, санаа сэтгэлийн байдалд сэтгэл зовохгүй байна. 

	Одоогоор бага ч гэсэн ашигтай байгаа болохоор бид түүнийг байлгазнаж байна. Намайг эрс арга хэмжээ авалтгүй, тусгай заавар өгтөл хүлээж бай гэж тушаасан... Түүнд амралт авах бодлыг хэн төрүүлсний тухайд гэвэл тэр надад хамаагүй гэхэд нь. 

	— Барон та өөрийн амийг хоёр удаа аварсан Гольдрингт ач санаад бусад бүх юмыг харахаа байжээ. Тэр чинь таныг хоёр удаа аварсан байхад хоёр дахиад хөөдөж чадах хүн. Албан ажлын талаар ч хувийн талаар ч... гэхэд нь Штенгель тоомсоргүй инээмсэглэж:

	— Сонин хэрэг байна... Над шиг туршлагатай тагнуулчийг амны нь сүү хатаагүй энэ муу жаал хөөдөх юм биз дээ? гэсэнд

	— Би таныг биеэ хэт өргөмжилж байна гэж хэлж зүрхлэхгүй. Харин Гольдрингийг та илт дутуу үнэлж байна. Тэр чинь таны үнэлдгээс илүү их ухаантай илүү аюултай эр. Би танд батлаад өгье гэж Лемкег хэлэхэд, 

	— Намайг албан ажлын талаар хөөднө гэсэн сэдэвлэлээ батлаадах гэж Штенгель ёжлон сануулсанд Лемкегийн царай улсхийгээд:

	— Тэгэхийн шалтаг нь өнөөх Альфредо Лерро болно. Түүнд одоо штаб байр чөлөө өгөх үү, үгүй юу гэдэг нь надад чухал биш. Энэ бол хоёрдугаар зэргийн асуудал. Гольдринг түүнд зугтах тухай бодол төрүүлсэн нь чухал байна. Нэгэнт тийм бодол төрснөөс хойш ялангуяа харьцангуй эрх чөлөөтэй байгаа хүн түүнээ янз бүрийн арга замаар хэрэгжүүлж болно. Та үүнийг баривчилж чадахгүй шүү дээ. Гольдринг бол ер нь адал балмад зантай болохоор зүгээр нэг юу болохыг үзэх гэсэн сонирхлын үүднээс амаар зөвлөхийн оронд тодорхой тусламж үзүүлэх магад. Лерро тэр хоёр дотнын сайн нөхөд шүү! Түүний дээр Гольдринг тэр заводын тухай: түүний хийдэг зүйлийн тухай огт мэдэхгүй байна. Мэдсэн сэн бол галаар осолтой тоглохгүй сэн. За та Леррог гэнэт зугтчихлаа гэж түр бодоод үз! Тэгвэл таныг яана гэж санаж байна! гэхэд нь Штенгель юм бодсон янзтай цохоо үрээд, 

	— Цааш нь! гэж товчхон дуугарав. 

	— Одоо хувийн талаар хэлье. Мария-Луиза тантай харилцахдаа зан нь хувирсан юм шиг санагдахгүй байна уу? гэхэд нь, 

	— Уг нь би өөрөө сүй тавихыг хойш татаад байсан юм аа одоо гүнгийн зээ охин, намайг үнэн санаатай байгааг мэдээд, тийм шийдвэргүй байсны минь хариуг авч байгаа юм гэсэнд, 

	— Та ердөө л тийм гэж бодож байна уу? Тэгвэл Гольдринг өөрийн болзоот хүүхэн, Бертгольдын охины захиаг өөрөө уншиж өгснийг танд хэлбэл яана? Тэр хүүхэн Гольдрингийг Мария-Луизатай явдаг гэж зэмлэсэн байна лээ. Нэг зүйлийг бүү мартаарай. Залуу сайхан бэлэвсэн хүүхэн, цэвэрхэн залуу эр хоёр нэг гэрт удаан сууж, өрөө тасалгаа нь зэргэлдээ байна. Мария-Луиза, Гольдрингийг өөрийнхөө хагаст суулгаж, талийгаач нөхрийнхөө өрөө тасалгааг гаргаж, өгсөн ганц энэ л... Яалаа ч гэсэн энэ л маш их сэжигтэй байна! Лора Бертгольд болзоот хархүүгийнхээ зан авирыг дургүйцэж байгаа нь зөв шиг санагдана гэж Лемке ярилаа. 

	Хошуучийн царай барайхад барон Штенгелийн хамгийн эмзэг газрыг онож, эр хүний бардам занг нь хөндсөнөө Лемке ойлголоо. Лемке ийм цагийг ашиглан, Гольдрингийн эсрэг өөрийн сэтгэлд хурж тунасан юм бүхний тухай, Гольдрингийн үе үе учир нь олдохгүй хачин зангийн тухай, хүнтэй нөхөрлөхдөө учир ялгааг олдоггүй тухай ярилаа. 

	Дөнгөж саяхан Генрихийг өмөөрч байсан хошууч Штенгель одоо болоход Лемкегийн үгийг анхааран чагнаж, эцэс сүүлдээ барон Фон Гольдрингийн зан байдлыг үнэхээр сэжигтэй байна гэж зөвшөөрөв. Лемкег ярьж дуусахад нь хошууч:

	— Та тэгээд юу хийх гэж байна? гэж асуусанд, 

	— Харамсалтай нь эд мөрийн баримт байхгүй болохоор яах ч арга алга! Түүнээс гадна үүнийг Бертгольд юу гэж үзэх нь тодорхойгүй. Миний бодоход та бид хоёр Бертгольдод бүгдийг бичих ганц зам байна. Ялдамд хэлэхэд генерал өөрөө хүргэн болох хүнээ ажиглаж бай гэж надад даалгасан юм. Тэгэхлээр өөрөө шийднэ биз гэжээ. Лемке. Штенгель хоёрыг шөнө орой болсон хойно яриагаа дуусгаж байхад мянган километр урт Дорнод фронт даяар зөвлөлтийн цэрэг гэнэт давшилтад орсон тухай радиогоор мэдээлжээ. 


ХАВРЫН ДУНД САРЫН НЭГЭН ӨДРИЙН ТҮГШҮҮРТ ХЭРЭГ ЯВДАЛ

	Генрих, Лемке, Штенгель гурвын хэн хэний нь санаандгүй байтал Кастель ла Фонтед Бертгольд хүрч ирлээ. Берлиний төлөө ширүүн тулалдаан болж байлаа. Өчигдөр Эльба мөрөн дээр Зөвлөлтийн болон Англи-Америкийн цэрэг уулзсан байжээ. Герман улс ойрын өдрүүдэд бууж өгнө гэж найдах үндэс Генрихт байлаа. Өнөө өглөө командлалаасаа «Нэн даруй эх орондоо эргэж ир!» гэсэн тушаал авчээ. Гэтэл гэнэт цаг бусаар Бертгольд хүрээд ирдэг байна! 

	Генрихийн хуурай эцэг ирснийг Лемке утсаар хэлжээ. Утасны хонх дуугарах үед Курт, Генрих хоёр алсын замд төхөөрч байсан юм. 

	— Эрхэм Гольдринг оо! хошууч генерал Бертгольд дөнгөж сая Кастель ла Фонтед ирээд, тантай уулзахыг хүсэж байна гэж Лемкег албархаг дуугаар өгүүлэхэд нь, 

	— Одоо наана чинь байна уу? гэсэнд, 

	— Тийм! гэхэд нь, 

	— Харилцуураа түүнд өгнө үү... Ай майн фатер!4 Санамсаргүй мөртөө яасан тааламжтай хэрэг вэ! Та хаанаас ирэв? Шууд над дээр ирэхгүй яагаа вэ?.. За, хүлээж байя... гэж Генрих хэлчхээд утасны харилцуурыг ундууцан тавилаа. Явахад юм бүхэн бэлэн зэлэн болоод байгаа чухам одоо үед Бертгольдтой уулзахыг хүсмээргүй байлаа. Генрих өнөөдөр хөл хорих цаг эхэлснээс хойш хэнд ч мэдэгдэлгүйгээр Кастель ла Фонтег орхиж, улмаар Югославт очиход нь туслахаар болзсон газар цаг тухайд очих гэсэн байна. Тэгтэл ийм гай боллоо! 

	Саявтар СС-ийн албаны даргатай бас нэг муудалцахад цаадах нь Генрихийн зан байдлыг буруу, жигтэй хачин гэж үзэж байгаагаа шууд хэлээд, тэр бүхний тухай Бертгольдод бичнэ гэж сүрдүүлсэн юм. 

	«Лемке сүрдүүлгээ биелүүлсэн юм болов уу» гэж Генрих өөрөөсөө өөрөө асууна. Лемкегийн зэмлэлийн зөв бурууг хошууч генерал өөрөө шалгаж, хуурай хүүтэйгээ хуурч мэхэлсний нь тооцоог өөрийн биеэр хийх гэж ирсэн байж болох юм. Тэгээд Генрих дайсны хүрээлэлд байхдаа удаан хүлээсэн сүүлчийн цаг нь түүний амьдралын сүүлчийн цаг болох нь уу?.. Өөрийг нь Зөвлөлтийн тагнуул гэж нэгэнт мэдээд, хошууч генерал Бертгольд өөрийн хүү гэж нэрлэж, хүргэнээ болгохоор мөрөөдөж байсан хүн нь чухам хэн болохыг тодруулахаар өөрөө ирэв үү? Бертгольд шууд өөр дээр нь ирэхгүй, Лемке дээр очсоны учир юу вэ?

	Генрихийн толгойд элдэв асуулт дараа дараагаар гарч ирэх боловч хариу олдохгүй байлаа. 

	 

	 

	Эсвэл хариу олох гэж эрэхийн хэрэггүй юм уу даа. Бертгольдийг одоо ирэхлээр хамаг учир тодорхой болно. Генрих байдлыг харж байж баримжаагаа олно. Одоогоор ямар ч гэсэн сүүлчийн удаа биеэ эзэмдэх хэрэгтэй нь маргаангүй байна. Генрих эх орондоо эргэж очих урт удаан замд бэлтгэхдээ өөрийн эрхгүй энэ замд биеэ дайчлан зэхсэн байжээ. Гэтэл рольдоо гүйцэд жүжиглэх хэрэгтэй боллоо! Зан байдал, авир араншнаа өчүүхэн ч өөрчлөхгүй байх хэрэгтэй! Болгоомжгүй дохио юм уу, авир байдал үг яриагаар сүүлийнхээ мөчид илэрч орхивол ямар хэрэг байх вэ! 

	Бертгольд, Генрихийг СС-ийн байранд дуудалгүй, шилтгээнд ирэхийг зөвшөөрсөн ганц энэ нь хэрэг явдал анх сандрахдаа бодсон шиг тийм ч муу биш байгааг баталж байна. 

	Эсвэл яавал ч яаг гээд, зугтаад үздэг хэрэг үү? Машинд суугаад, Куртийг хар хурдаараа давхи гэж тушаах уу?

	— Үгүй, тэгж болохгүй! Гольдрингтой хамт хоёр сая марк нь алга болохыг Бертгольд хүлцэхгүй. Оргодлыг хөөж гүйцэх арга хэмжээ авах болно. Дүүрсэн хэрэг! Үргэлж биедээ авч явдаг гар буу нь бэлхнээ байж байна! Хэрэг тохиолдвол Генрих энэ дайны туршид анх удаа бүх цэнэгийг нь дуустал ашиглана. Гудамд нүсэр алхаа сонсогдлоо. Бертгольд мөн шиг! Тийм байна! Өрөөний үүдэнд танил дүрс үзэгдлээ. Бертгольд цайвар саарал өнгийн өргөн цув өмсөж, нэг гартаа мөн тийм өнгийн бүрх малгай барьж, нөгөө гартаа сонин хачин махигар бариултай бүдүүн таяг тулжээ. Бертгольд нүд нь ерийнхөөс их бүлцийж, алжаасан царайтай байв. 

	— Майн фатер! гээд Генрих дуу алдан түүн тийш ухасхийсэнд, Бертгольд гарыг нь чанга атгасан боловч урьдынх шигээ үнссэнгүй. 

	— Та манай энд удах уу? Яагаад энгийн хувцастай яваа юм бэ? гэж Генрихийг асуухад Бертгольд хариу хэлэлгүй, тасалгааны тэхий дунд тавиатай үлдсэн хоёр чемоданыг зааж:

	— Чи нэг тийшээ явах гэж байсан юм аа даа? гэж өөдөөс нь асуулаа. 

	«Би энэ хоёр чемоданыг далд хийх санаа яагаад авсангүй вэ!» гэж Генрих дотроо өөрийгөө зүхэх зуур:

	— Тийм ээ, майн фатер, би анхны тохиромжтой минутад Швейцар орохоор юм хумаа зэхчхээд байна... гэсэнд, 

	— Зугтах нь ээ! гэхэд нь, 

	— Ингэж явахыгаа би зугтана гэж нэрлэмээргүй байна гэсэнд, Бертгольд мушийн инээмсэглээд, 

	— Бүгдээрээ зугтаж байна! Бүгдээр! Живж байгаа хөлөг онгоцноос зугтаж байгаа үхэр оготно шиг! гэж гаслан өгүүлэхэд нь, 

	— Хөлөг онгоц үнэндээ живж байна шүү дээ, эрхэм хошууч генерал аа. Одоо л хар амиа аврахыг бодох цаг яг боллоо... гэсэнд Бертгольд бас хариу дуугарсангүй. 

	Бертгольд уруулаа хэмлэн, шаргал сахлынхаа үзүүрийг үе үе имэрч суулаа. Нэг юм бодохоороо тэгдэг зантай байжээ. Тэгснээ сүүлд нь:

	— Би Генрих чамд тун сэтгэл дундуурхан байна. Чиний зарим үйлдлийн учрыг бүүр олохгүй байна. Би энд яах гэж ирснээ хэлэхээс өмнө чи надад учраа тайлбарлавал таарна гэхэд нь, 

	— Би ч тэгье гэж хүсээд байна. Лемке, миний тухай ярихдаа муу үг хайрлаагүй гэж мэдэж байна. Би хэдэн удаа түүний ажлын байж болшгүй эндэгдлийг зааж өгсөн чинь түүнд муу санаад байгаа юм. Их өсөрхөг, өөдгүй муу хүн юм. Түүний дээр бас авьяасгүй гэсэнд, 

	— Лемкегийн тухай дараа ярья. Одоо чиний тухай. Чиний хэлмэрч хаачсан бэ? гэлээ. 

	— «Лидиягийн алга болсныг мэдүүлж амжжээ. Ингэхлээр юу ч нууж болохгүй нь. Халз тулдаг хэрэг. Бертгольдыг илэн далангүй үгээр гайхуулъя» гэж Генрих дотроо бодож байтал Бертгольд, 

	— Чи юунд дуугүй байна вэ? Түүний зугтахад яаж тусалснаа ярихгүй юу?! Дахиад янаг амрагийн явдал уу? гэхэд нь. 

	— Янаг амрагийн явдал байгаагүй! Харин зугтахад нь тусалсан үнэн гэж хариулсанд хошууч генерал доогтой инээмсэглэхээ болиод, Генрихийн найдаж байсанчлан гайхаж мэлэрсэн царайтай байлаа. Ингэж шулуухан хэлсэн нь Бертгольдыг эрс дайрах байрнаасаа нь холдуулсан байна. 

	— Чи чинь энэ тухай ерийн нэг юм илтгэж байгаа юм шиг ярьж байна. Биеэ өмөөрөх гэж оролдохгүй байх шив гэхэд нь. 

	— Би тантай илэн далангүй ярихаар зүрхэлсний учир бол та одоо надад хошууч генерал биш, харин миний хуурай эцэг, удахгүй хадам эцэг болох хүн. Тэгээд илэн далангүй ярьж болно гэж найдаж байна гэсэнд Бертгольд Генрихийг гайхан сонирхсон янзтай харахад Генрих тэр харцыг тайван дааж өнгөрүүллээ. 

	— Чи яах гэж тэгсэн юм бэ? гэж Бертгольдыг асуухад, 

	— Би тэр бүсгүйг хэд дахин шалгасан. Түүнийг ямар ч буруугүй гэж итгэж байна. Тэр бүсгүйг Лемкед өгч гестапод зовоолгохыг хүссэнгүй. Би өөрөө тэр бүсгүйг хэлмэрчийн ажилд урихад удаан татгалзсан юм. Би бүсгүйн аюулгүй байдлыг хангана гэж дарга хүний ам өгсөн юм. Би хэлсэн амандаа заавал хүрдэг хүн. Танд илэн далангүй чин үнэнээ хэлэхэд ийм байна гэсэнд, 

	— Чиний найз Матини хаана байгаа вэ? гэхэд нь, 

	— Матинийг партизаны эмнэлэгт эмчээр ажиллаж байгаа гэж өчигдөр Лемке надад хэлсэн гэв. 

	— Чиний хоёр дахь найз Лютц хаачсан вэ? гэхэд нь. 

	— Швейцарт зугтаж очсон гэсэнд, 

	— Чи хоёуланд нь тусалсан биз дээ? гэхэд, 

	— Лютцэд тусалсан. Түүнд би найдаж байгаа юм. Бид Швейцарт уулзахаар болзсон. Харин Матинийн тухайд гэвэл, түүний зугтах санаатай байгааг ч мэдээгүй оргохдоо үлдээсэн захиа нь миний ширээний нүдэнд бий. Та уншаад үзвэл одоо Матини... Би олоодохъё... гэсэнд Бертгольд ундууцан зангаж, үгийг нь таслаад:

	— Надад тийм зав алга! Лемке чамайг баривчилж байцаах тухай асуудал тавьж байгааг чи мэдэх үү? гэсэнд, 

	— Тэгж магадгүй гэж бодож байсан. Бид хоёр ямар харилцаатай болсныг би танд түрүүн цухуйлгасан. Гэхдээ таны зөвшөөрөлгүйгээр намайг барьж зүрхлэхгүй биз гэж найдаж байсан гэсэнд, 

	— Би чиний тэнэг балай явдал, гэмт хэргийг халхалж хаацайлна гэж бодов уу чи? Вильгельм Бертгольд би юу? гэхэд нь, 

	— Үгүй, хоншоороосоо цааш юм хардаггүй, нэгтгэн дүгнэж бүүр чаддаггүй тэр Лемкег бодвол таныг илүү өргөн хараатай хүн хэж би бодож байна гэсэнд, 

	— Лемкег ярихаа боль. Лемке үйл ажлынхаа хариуцлагыг хүлээнэ. Чи өөрийнхөө хийснийг хариуцна. Надад цэц булаалдах зав алга. Илүү тодорхой юм ярья. Ингээд чи Лемке өөрийг чинь баривчлах санаатай байгааг мэдсээр байж над найдаад тайван хүлээж суусан байна гэхэд нь, 

	— Тэр, намайг баривчлах гэж зүрхэлбэл нь би түүнийг хамт ирсэн улстай нь хамт гар бууныхаа цэнэгийг дуустал буудах сан! Намайг мэргэн бууддагийг та мэднэ гэж Генрих ямар ч атугай сануулсанд, 

	— Юу юу? Засгийн байгууллагыг эсэргүүцэх нь үү? гэхэд нь, 

	— Ямар ч засаг байхгүй болсныг майн фатер та мэдэж байгаа! Хэсэг бусаг тарсан зэвсэгтэй хүмүүс л байна... гэсэнд

	— Одоо миний сонирхож байгаа ганц сэдвээс бид дахиад л холдож орхилоо. Чи яагаад хэлмэрч, Лютц тэдний зугтахад тусалж, Матинийн сэжигтэй зан байдлыг мэдсээр байж яагаад анхааралгүй байв? гэж Бертгольд асуухад дууны нь өнгө их л сүртэй боллоо. Бертгольдыг тийм сүртэй дуугардгийг Генрих тааварлаж байсан боловч урьд өөрөө сонсож байсангүй. 

	— Би хариулахынхаа өмнө таны дургүйцээд байгаа цэц булаалдах санаагаа ярих хэрэгтэй байна. Тэр маань таны асуултад хариу болж магадгүй. Болох уу? гэсэнд. 

	— Товчхон л яриарай гэхэд нь, 

	— Майн фатер та бид хоёр герман орны бүх эх орончдын нэг адил зөвхөн өнөөдрийг бодоод зогсохгүй, маргаашийн тухай, энэ хөөтэй хорьдугаар зууны дотор манай ард түмэн хоёр удаа ялагдсаны хонзонг авах тухай бодох ёстой. Бид хойч өдөр хэрэг болох сайн нөхөдтэй байх хэрэгтэй. Та бид Европт, бөөн гэмт хэрэг үйлдчихсэн. Гэвч Германд журамтай сайн хүмүүс байдаг юм байна гэдгийг буянт сайн үйлсийн дуслаар ч болтугай дэлхий дахинд харуулъя... Лемке тэр гурван хүнийг тамлах юм уу, буудан аллаа гээд юу болох вэ? Берлинд зөвлөлтийн «Катюша» буу нижигнэхийг зогсоож чадах уу? Эсвэл Дорнод фронтыг Ижил мөрний эрэг тийш гэдрэг нь дахин ухраах юм уу? гэж Генрих ярихдаа баахан хадуурснаа мэдсэн боловч зогсоход хэцүү байлаа. 

	Бертгольд хүргэн болох хүнээ дүнсгэр царайлан харна. Генрихийг үг хэлэх бүр уур нь буцалж байжээ. Энэ хөөрүү зантай, омог бардам жаал тэнэглэж байж, хамаг төлөвлөгөөг нь золтой л баллачихсангүй. Ай даа, Швейцарын банканд байгаа тэр хоёр сая марк үгүйсэн бол энэ муу нусгай хархүүд үзүүлээд өгөх сөн. Гэтэл мөнгийг Фон Гольдрингийн нэр дээр хадгалуулсан. Тэгээд духанд нь сум зоож орхихын оронд... харин үүнийг аврахыг бодох хэрэгтэй байна. Бертгольд тэр хоёр сая маркгүй бол ялангуяа германы банканд хадгалуулсан мөнгөө салгаж авч чадаагүй одоо үед болохоо байлаа. Бертгольд Генрихийн хэлсэн болгоныг дуулаагүй юм шиг, баргар царайлан:

	— Чи хэдийд зугтах гэж байсан юм бэ? гэхэд нь, 

	— Өнөө шөнө! гэсэнд, 

	— Чухам хаашаа? гэхэд нь

	Та бид Швейцарт очно. Лора дээр очно гэж болзсон шүү дээ гэсэнд, 

	— Хадгаламжийн дэвтэр нь чамд бий юу гэхэд, 

	— Би Швейцарын банканд хадгалуулахаар явуулчихсан. Тасалбар нь энэ байна гэсэнд, 

	— Үүнийг чинь өөр хүн ашиглаж орхино гэж айхгүй байна уу? гэхэд нь, 

	— Үгүй ээ! Болзмол тэмдгийг мэдэх ёстой шүү дээ. Түүнээс гадна банканд мөнгө хадгалуулагч бүрийн хурууны хуаюур байдаг. Гарын үсгийг хэлээд яах вэ, түүнийг дуурайлгачхаж болно... гэж Генрих яриад хэлсэн үг нь ямар сэтгэгдэл төрүүлснийг шалгах гэж Бертгольдыг анхааралтай харлаа. 

	— Маргааш үүрээр хамт Швейцар тийш гарна! гэхэд нь, 

	— Хамт уу? Хоёул уу? гэж Генрихийн царайд үнэнээсээ баярласан байдал илрэхэд нь Бертгольдын дотор жаахан онгойж:

	— Зам аюултай. Маргааш Лигурийн бүх фронт бууж өгнө. Чи бид хоёр юу ч болж магадгүй гэж гэрээсээ солилцох хэрэгтэй байна. Чи Швейцарын банканд байгаа дансаа ашиглах эрх надад олгож, би чамд өөрийн хөрөнгийг эзэмших итгэмжилсэн бичиг өгнө. Гай зовлон тохиолдвол би чиний бүх хөрөнгийг чиний болзоот хүүхэн Лорад биеэр шилжүүлж өгнө. Чи ч гэсэн надад гай тотгор учирвал тэгнэ биз гэхэд нь, 

	— Ай таны толгойд яасан муу ёрын бодол төрнө вэ! Хоёрхон хоногийн дараа бид аюулгүй газар хүрч уулын нуурын эрэг дээр очно. Дэгээ барьж суучхаад, өвөрмөц сонин бадрангуй явдал дүүрэн хүнд хүчир өдрүүдийн тухай дурсан ярьж сууна гэсэнд, 

	Бертгольд хүргэн болох хүнийхээ хөөрүү яриаг тасалж:

	— За чи тэгээд тийм итгэмжилсэн бичиг солилцохыг татгалзахгүй биз дээ? гэж асуув. Энэ тавьсан асуултад ямар хариу өгөхөөс Генрихтэй яаж харилцахыгаа шийдвэрлэх гэсэн байжээ. 

	— Майн фатер та үүнийг асуух юу байна? Таны хүсэл зоригийг би хууль шиг дагана! гэсэнд, 

	— Ядаж энэ нэг зүйл дээр чи миний найдлагыг хөсөрдүүлээгүй нь яамай!.. гэж Бертгольд хүндээр санаа алдаж дуугарахад нь, 

	— Майн фатер та, намайг гомдоож байна! Би өөртөө талтай сайн байдаг хоёр хүнд тусалсан минь... танд тийм их учир холбогдолтой санагдлаа гэж үү? гэсэнд, 

	— Чи сэжигтэй улстай нөхөрлөж байдаг нь миний сэтгэлийг зовоож байна. Энэ чинь чиний эх оронч сэтгэл... гэхэд нь Генрих эсэргүүцэж, 

	— Майн фатер та эндүүрч байна! Би өөрийн бодлыг нарийн сайн хэлж чадаагүй юм уу эсвэл та миний үгийг анхааралгүй сонссон байх. Тэгвэл би хэдэн минутын өмнө ярьснаа дахиад ярья. Шулуун зам заримдаа хортой гэж би боддог. Манай энэ үед зүгээр нэг цэрэг байхаар барахгүй, улс төрийн уян хатан бодлого ч байх хэрэгтэй. Бид зөвхөн өнөөдрийг бодоод, маргаашийг мартаж, хонзон авах хэрэгтэйг мартаж байна. Бид хонзонгоо заавал авах хэрэгтэй. Энэ бол миний бодоход эрхэм дээд эх оронч үзэл. Би жинхэнэ эх оронч байсан, эцсийн амьсгалаа хураатал эх оронч хэвээр байх болно. Дайн дуустал тоотой хэдхэн хоног буюу аягүй бол хэдхэн цаг үлдээд байгаа байж болох энэ үед хэрэв би ард түмэндээ ашиг тус болно гэж мэдвэл өчүүхэн ч эргэлзэлгүй амиа өгнө. Энэ үгийг би танд намрын харанхуй шөнө таны албан тасалгаанд намайг аваачихад, алс холын Беларуст анх хэлсэн. Дайн дуусахын өмнөхөн Италид энэ үгээ танд давтан хэлье гэжээ. 

	Генрих сүүлчийн хэдэн үгээ үнэн сэтгэлийн угаас догдлон хэлснийг нь Бертгольд ажиглаад, хошууч генерал жаахан тайвширч нэг хэсэг дуугүй байснаа:

	— Намайг энд ямар хэргээр ирснийг чи мэдэх үү? гэж асуугаад нэлээд тасалдсанаа Генрихийн хариу хэлэхийг хүлээлгүй үргэлжлүүлэн:

	— Ганц чамайг олзлогдохоос мулталж, ялагдсан армийн дарга нарт оногдох хувь заяанаас аврах гэж ирсэн ч юм биш гэхэд нь, 

	— Би танд маш их баярлаж байна гэсэнд, 

	— Би энд нисэгч сумны радио аппарат хэрэгсэл хийдэг заводыг ч тэр, тэр аппарат хэрэгслийг хийх нууцыг ч тэр, дайсны гарт оруулахгүй гэж ирсэн юм. Чи тэр заводын тухай мэдэх үү? гэхэд нь, 

	— Тийм ээ, Лерро тийм нэг юм ярьж байсан санагдана гэсэнд, 

	— Талийгаач Лерро гэх гэж байна уу? гэхэд нь, 

	— Юу? гэж гайхсанд, 

	— Тэдний гэр лүү утасд. Кубис амжсан байж магадгүй... гэхэд нь Генрих утасны харилцуур луу ухасхийлээ. 

	Леррогийн гэрээс удтал хариу өгөхгүй байснаа эцэст нь Кубисийн дуу дуулдав, Генрих нэрээ хэлээд, 

	— Танайхаар сонин юу байна, Пауль аа? гэж асуув. Яриа хоёр минут хэртэй үргэлжиллээ. Дараа нь Генрих харилцуурыг алгуурхан тавиад, 

	— Дөнгөж сая зүрхний саа өвчнөөр нас барсан Леррогийн дурсгал болгож талийгаачийн цуглуулсан загасны судлалын номын санг авна уу гэж Кубис хэлж байна. Лерро бид найз байсан юм шүү дээ гэсэнд, 

	— Нууцыг илрүүлж болох хүн байхгүй болжээ. Одоо завод дотор ажилладаг хүмүүс л үлдлээ... гэхэд нь, 

	— Та тэднийг яах гэж байна? гэсэнд, 

	— Өнөө шөнө тэр завод, хүмүүстэйгээ байхгүй болно. Чухам өнөө шөнө. Маргааш гэвэл хожигдоно. Маргааш Лигурийн фронт бууж өгнө... Чиний ангиуд усан цахилгаан станц, даланг хамгаалж байгаа юу? гэж Бертгольд зэвүүн хэрцгий ярихад нь, 

	— Хар цамцтаны хоёр салаа бий гэсэнд, 

	— Өнөө шөнө, хөл хорьсон цагаас хойш далангийн харуул манааг соль. Шөнөдөө дан герман цэрэг үлдээгээрэй. Дан герман цэрэг шүү мэдэв үү? гэхэд нь, 

	— Ёсоор гүйцэтгэе! гэв

	— Би одоо замын тоосноос салж, жаахан амаръя. Арван дөрвөн цагт Лемке Штенгель, Кубис, гурвыг энд дуудаарай... Халуун ус бэлтгэ гэж тушаагаач! гэхэд нь, 

	— Кофе цай уухгүй юу гэсэнд, 

	— Үгүй, байвал хундага шарз ууя гэхэд нь, 

	— Хэчнээн бол хэчнээн бий. Өвгөн Рамонийн зооринд шинэ дайн эхэлтэл хүрэхээр шарз бий! гэсэнд, 

	— Ингэхэд гүнгийн бие ямар байна? Бид хоёр эртний найз юм шүү! гэсэнд, 

	— Аа гүнтэн Италийн армийн цэргээс сайн дурынхны отряд элсүүлэхэд их тус болсон. Харин партизанууд гүнг барьцаанд барьж аваачсанаас хойш саа өвчин тусаад байгаа. Рамони гүн хэдэн сар хөдөлгөөнгүй хэвтэж, хүн танихгүй байна! Ядаж хэл нь татчихсан гэсэнд, 

	— Хөөрхий! Би түүнтэй ярих гэсэн юм сан. Гэтэл энэ дайны турш үхдэлийг ханатлаа үзлээ. Одоо Рамони гүнгийн амьд хүүрийг үзэх дур огт алга гэлээ. 

	Генрих Куртийн суудаг тасалгаанд оров. Курт сэтгэл хөөрөн догдолж, царай нь зэвхийрээд, цонхны дэргэд зогсож байлаа. Генрих гайхаж, дэргэд нь очоод, 

	— Чи яагаа вэ? гэж асуусанд, 

	— Хараач гэж Курт хэлээд, шилтгээний хаалгыг заав. Хаалганы дэргэд СС-ийн гурван лужир цэрэг зогсож байлаа. 

	— Бас энэ талд ч байна, нөгөө талд ч байна гэж Курт цонхноос цонх руу гүйж, шилтгээнийг бүслэн зогссон СС-ийн шинэ шинэ харуулыг заахад нь Генрих дал мөрөө хавчиж, 

	— Тэгээд яагаа вэ? Эд нар чинь энд Бертгольдыг хамгаалж байгаа юм! гэсэнд, 

	Шилтгээнээс нэг ч хүн гаргахгүй байна! гэхэд нь, 

	— Чамд гарах хэрэг байгаа юм бол бид эвийг олно. Одоо генералд халуун ус бэлтгэ. Сулрахаараа ажлын тасалгаанд очоорой. Чамтай ярих юм байна гэж Генрих хэллээ. 

	Генрихийг тасалгаандаа эргэж ирэхэд тэнд генералаас гадна гүнгийн зээ охин Мария-Луиза байв. Гүнгийн зээ охин зугаалахаар гарахдаа өмсдөг амазонка5 хувцастай, цонхны дэргэд зогсож байлаа. 

	— Барон! намайг яагаад өөрийн минь шилтгээнээс гаргахгүй байна вэ, хэлээд өгөөч гэж Мария-Луиза тэсэж ядан, гомдсон дуугаар хэлэхэд нь, Генрих Бертгольд тийш асуусан янзтай харсанд, 

	— Шилтгээнээс хэнийг ч бүү гарга гэж би тушаасан юм гэж хошууч генерал дуугарлаа. Мария-Луиза эгдүүцэж, 

	— Ямар эрхтэй болоод тэр вэ? гэж мөн л Генрихт хандан хэлэхэд нь, 

	— Уучлаарай! Танилцана уу. Миний хадам эцэг болох гэж байгаа, хошууч генерал Бертгольд. Гүнгийн зээ охин Мария-Луиза Рамони гэж Генрих танилцуулсанд Бертгольд суудлаасаа өндийж, толгойгоо үл мэдэх дохин, Мария-Луизад ёсоллоо. 

	— Намайг яагаад гаргахгүй байна хошууч генерал аа? учрыг хэлж өгч болох уу гэхэд нь, 

	— Таныг гаргахад болзох нэг зүйл байна. Та хоёр цагаас, цэргийнхний хэлдгээр бол арван дөрвөн цагаас нааш эргэж ирсэн байх ёстой гэж Бертгольдыг өгүүлэхэд, 

	— Хожимдвол яах вэ? Намайг оруулахгүй юу? гэхэд нь,

	— Дахиад хэлье. Таныг шилтгээнээс гарахыг зөвшөөрнө. Харин арван дөрвөн цагаас нааш эргэж ирсэн байх ёстой гэв. 

	Мария-Луиза царай нь улайж, гомдсондоо бас цайгаад, хэнд ч үг хэлэлгүй гарч одлоо. 

	— Өвгөн Рамонийн зээ охин хэгжүүн зантай юм байна! Өөрийг нь дуурайжээ гэж Бертгольд инээмсэглэн хэлээд хувцсаа тайлав. 

	— Барон Штенгелийн болзоот хүүхэн гэж Генрих хэлсэнд, 

	— Штенгелийнх ий? гэж генерал гайхан лавлаад, хэсэгхэн юм бодож дуугүй байснаа, 

	— Шал дэмий! Өөр хүүхэн олдоно! Халуун ус чинь хаана байна? гэлээ. Штенгель яагаад өөр хүүхэн эрэх учиртайг Генрих лавлан асууж зүрхэлсэнгүй. Дэндүү сониуч зан гаргаж байж Бертгольдод сэжиг авхуулахаас болгоомжилжээ. Бертгольдын өөртэй нь харилцах зан хувирсныг Генрих сайн ажиглаад, энэ нь олигтой юм болох шинж огт үгүй байв. Маргааш хоёул хамт эндээс явна. Гэтэл гэрээслэлээ солилцох гэсэн генералын санал Генрихийн санаанд тун таарсангүй. Бертгольд зам зуур тохиолдож магадгүй гэнэтийн аюулаас Генрих фон- Гольдрингийн хоёр сая маркаар даатгах гэж байгаа нь хэрэв: Швейцарын банканд итгэмжилсэн бичгийг гартаа оруулаад авчихвал партизануудын буруугаар төдийгүй, Бертгольдын өөрийн нь тусламжтайгаар Генрихийн аминд аюул учирч болох юм. Харин даланг яах гэж байгаа юм бол? Шилтгээнээс яагаад хэнийг ч гаргахгүй байна вэ? Сүүлчийн шөнө нэг хэрэг явдал гарах нь уу? Ямар ч атугай өвгөн Лерро л харамсалтай болжээ. Альфред Лерро үхлээ гээд ашиг байхгүйг Кубис мэдсээр байж зүрхний өвчнөөр үхсэн болгож хорлосон байна. Зургийн хуулбар нь Кубисийн халаасанд байгаа шүү дээ... Генрихийг ингэж юм бодож байтал тасалгаанд Курт орж ирээд, 

	— Барилгын ангиуд шилтгээний эргэн тойрон нэг юм хийгээд байна гэж шивгэнэн мэдэгдэхэд нь Генрих хашаан тийш харсан цонх руу гүйж очсонд, 

	— Тэнд биш ээ, тэнд биш! Цэцгийн хүрээлэнд! гэлээ. 

	Үнэхээр барилгын ангийн цэргүүд цэцэрлэгт хүрээлэнгийн байц хаданд нүх өрөмдөж байлаа. 

	 Генрихийн царай зэвхийрэв. Бертгольд шилтгээнээс хэнийг ч гаргахгүй байхыг тушаасны учрыг одоо л ойлголоо. Үйлчлэгч цэргээ дуудаад, 

	— Курт ээ! Лидия хаана байна? гэсэнд, 

	— Мэдэхгүй гэхэд нь, 

	— Үнэнийг хэл! Чи түүнтэй холбоотой, түүнд тусалдгийг би мэднэ! Чи л итали цэрэг явуулах гэж байгааг мэдээд, Лидияд хэлж, Лидия партизануудад хэл өгсөн байна. Чи л Лемкегийн сүрдүүлж байхыг сонсоод, бүгдийг Лидияд хэлсэн байна. Би бүгдийг мэднэ... Тэгээд Курт чамайг үүний чинь төлөө магтаж байна! Одоо бидэнд тоотой хэдхэн минут үлдээд байна! Чи Лидиятай хэл авалцаж чадах уу? гэсэнд, 

	— Чадна! гэж Курт шийдэмгий өгүүлээд, биеэ эгцлэн зогсоход нь, 

	— Өнөө орой далан, цахилгаан станцыг дэлбэлэх нь бололтой гэж түүнд хэл өгөх хэрэгтэй... гэсэнд,

	 — Ай тэнгэр! Хотхоныг яах вэ? гэхэд нь, 

	— Өөр хэлэх юм алга, би өөрөө мэдэхгүй байна! Бас хөл хорих цаг эхэлснээс хойшхон би далан дээрх харуулыг халалцуулна гэж дамжуул. Курт чи үүнийг гүйцэтгэж чадах уу? гэсэнд, 

	— Чадна! гэлээ. 

	— Хэдийд? гэсэнд

	— Одоохон. Энд СС-ийнхний хараахан мэдээгүй хаалга бий гэлээ. 

	— Тэгвэл бушуулаарай! Харин орой би ямар нэг ажлаар гадагшаа гарах болж, чи саатахад хүрвэл даруй зугтаарай. Ойлгов уу? гэсэнд, 

	— За! гэлээ. 

	— За яв... Үгүй байз! гэж Генрих алтан цагаа тайлж, Куртэд өгөөд, 

	— Үүнийг дурсгал болгож ав. Курт ээ. Чи бид хоёр дахиад уулзаж чадахгүй байж мэднэ гэсэнд Куртийн нүдэнд нулимс гүйлгэнэж, 

	— Баярлалаа! гэлээ. 

	Генрих Куртийг тэвэрч, хоёул үнсэлцэв. 

	— За явж гүйцэтгэ! гэж Генрих хэлэв. 

	Куртийг гарсан хойно Генрихийн дотор нь хүйтэн орхилоо. 

	— «Ганцаар, гав ганцаар үлдлээ. Тусламж горьдож болох ойр дотнын хүн нэг ч байхгүй боллоо!» гэж Генрих бодлоо. 

	Генрих Бертгольдын даалгасныг санаад, Лемкед утасдаж, 

	— Генерал арван дөрөв ноль-нольд ир гэж тушаасан хэмээн албан ёсоор ширүүн мэдэгдэхдээ Лемкед генералын нэр, албан тушаалыг зориуд хэлсэнгүй. 

	— Мэдлээ, Бароны бие ямар байна? гэж СС-ийн албан даргыг лавлахад нь. 

	— Таны санасныг бодвол муу биш байна! гэж Генрих хариулав. 

	Штенгельд мөч шахам утасдлаа. Утас нь хариу өгөхгүй байв. 

	Тэгж тэгж Штенгелийн албан тасалгаанд залгаж чадлаа

	— Юу хэрэгтэй вэ? гэж муухан герман хэлээр асуухад нь, 

	— Хошууч Штенгелийг даруйхан дууд! гэж Генрих тушаасанд урьдаас нь украйн аялгуутай орос хараал дуулджээ. 

	Тэр хараал Генрихийн чихэнд сайхан хөгжим шиг сонстоход:

	— Хэн ярьж байна? Хэн ярьж байна? гэж харилцуур луу хашхирсан боловч утас хариу дуугарсангүй. 

	Энэ үеэр алсад буун дуу дуулдлаа. 

	Бертгольд халуун усны өрөөнөөс толгойгоо цухуйлгаад, 

	— Генрих ээ, Генрих ээ! хаана яагаад буудалцаж байгааг мэд! гэв. Генрих хонгилд гараад, Штенгельтэй мөргөлдөв. Хошуучийн гар хааш яаш боолттой, боолтын нь завсраар цус шүүрч байгаа харагдана. 

	— Генерал хаа байна? гэж Штенгель галзуу юм шиг хашхираад, ажлын өрөө рүү гүйж орлоо. Бертгольд халуун усны өрөөнөөс хагас дутуу хувцастай гарч, нүүрнийхээ хөлсийг арчих зуур:

	— Юу бол оо вэ? гэж асуухад нь, 

	— Завод дээр самуун гарсан! Дотоод хамгаалалтын цэргийн зэвсгийг хураачихсан. Гадаад харуулын ангитай тулалдаж байна! гэж Штенгель орилох шахам өгүүлэхэд, 

	— Тайвшир, тайвшир, хошууч аа! гэж Бертгольд түүнийг зогсоогоод, Генрих тийш эргэж, 

	— Чиний мэдэлд хэдий хэр хүчин бий вэ? гэхэд

	— Явган цэргийн суман, хоёр салаа шүхэрчид, нэг салаа хар цамцтан бий гэсэнд, 

	— Бүгдийг нь нэн даруй заводын гадаад хамгаалалтад туслуулахаар явуул гэж тушаагаад, генерал утасны дэргэд очиж, Лемкед залгаад:

	— Дэргэдээ хэдэн цөөн цэрэг үлдээж бусдыг нь заводын гадаад харуулд туслуулахаар явуул. Бушуухан! гэв. 

	Бертгольд энэ бүх тушаал зааврыг өгөөд, Штенгель тийш тайван эргэж,

	— Заводыг бүсэл. Ажиллагааг удирд гэж Кубист миний нэрийн өмнөөс тушаагтун. Өөрөө нааш эргэж ир гэж Штенгельд товчхон тушаагаад хувцсаа өмсөх зуур: — Харуулын дарга та тэр улсыг үймээн гаргаж, танай цэргийн зэвсгийг хураахад хүргэдэг чинь тоогүй байна. шүү! гэв. 

	Штенгель үг дуугарсангүй, өвдөхийг тэсэж ядан ярвайж байв. Генрих шархыг нь эв дүй муутай засаж боолоо. Боож дууссан хойно Штенгель:

	— Тушаалыг биелүүлэхээр явж болох уу? гэхэд нь, 

	— Шалавхан яваад эргэж ир! гэлээ. 

	Генрих комендантад утасдаж, зохих тушаал заавар өглөө. Бертгольд их санаа алдан, 

	— Ай даа хүн байхгүй, найдвартай хүн байхгүй болжээ! Бид яагаад дайнд дахин ялагдсаны учрыг одоо л ойлгож байна гэж гомдол тавина. 

	Бертгольдыг гаднаас нь ажихад тайван дүртэй байгаа боловч ийм хүнд эгзэгтэй үед тайван байхын тулд хэчнээн их хүч гаргах хэрэгтэй байдгийг Генрих өөрөө үзэж мэдсэн хүн. Генерал хэр удаан тэсэж чаддаг юм бол?

	— Нэг хундага шарз аль! гэхэд нь Генрих шил архи авчирч ширээн дээр тавилаа. 

	— Чи уухгүй юм уу? гэхэд нь, 

	— Маргааш Швейцарт очно. Тэгээд би дайны туршид анх удаа согттолоо ууя гэж бодож байна. Одоо нэг л хундага уудаг юм уу гэсэнд, 

	— Тийм ээ, бид маргааш амь мэнд гарсныхаа баярыг тэмдэглэнэ. Би нааш ирэх замдаа үхэлтэй хэдэн удаа нүүрэлдлээ шүү гэхэд нь, 

	— Партизанууд буудаа юу? гэсэнд, 

	— Үгүй, Олзлогдогсдын хэдэн лагериар нислээ. Өнгөрсөн явдлын илүү гэрчүүдийг устгах хэрэгтэй байсан юм гэв. 

	Бертгольдын архи ууж улайсан том том хөлс бурзайсан өргөн царай Генрихт урьд урьдынхаас ой гутмаар муухай харагдав. 

	— «Энэ этгээд зөвхөн сүүлийн хэдэн хоногийн дотор хэчнээн хүнийг алав! «хэрэггүй гэрч» гэнэ ээ! Тэднийг устгах тухай ярихдаа энгийн нэг ажил ярьж байгаа юм шиг ажиггүй тайван байна шүү! 

	Энэ тэгээд тохитой газар зугтан очиж тэнд хэсэг зуур хүлээж суугаад, дараа нь дахин толгойгоо өндийлгөж хүмүүсийг хүчирхийлж эрүүдэн тамлаж, алж хядах юм гэж үү дээ!» хэмээн Генрих дотроо бодно. 

	Утас дуугарав. 

	Штенгель байгаа бүх хүчээр заводыг бүсэлснээ илтгэлээ. Заводын бат зузаан хананы цаана шивээлсэн босогчид болон цэргүүд буудалцаж байгаа ажээ. 

	Генрих хошуучтай ярьсан ярианыхаа агуулгыг генералд уламжилсанд, 

	— Түүнийг нэн даруй наашаа ир гэж тушаа! гэлээ. 

	Штенгель ганцаараа ирсэнгүй, Лемкег дагалдуулан ирэв. 

	— За тэнд ямар байна? гэж Бертгольд хэнд нь ч онцолж хандалгүй асуусанд:

	— Босогчид гарч дайрахад зэвсэг багатай, гэвч босогчдын байрлал тохиромжтой байна. Бид заводыг аттаклах арга алга. Учир нь тэдэнд хэд хэдэн хүнд пулемёт бий гэхэд нь генерал ярвайж. 

	— Больдоо! «атиакла!» гэнэ шүү. Тэднийг хэдэн цагийн дараа оготно шиг живүүлэх гэж байж аттаклаад яах юм вэ? гэв. 

	Бертгольд пальтоныхоо халааснаас Кастель ла Фонте районы хэд хэд нугалсан том зураг гаргаж, ширээн дээр дэлгэлээ. Генрих, Лемке, Штенгель гурав тэр зургийн дээрээс тонгойж, ямар нэг тэмдгүүдийг анхааралтай үзэв. 

	Бертгольд гартаа хундагатай архиа барьсаар, нэгэнт бодож боловсруулсан төлөвлөгөөгөө дахин шалгах гэсэн мэт зургийг хэдэн хурам анхааралтай харж байгаад, тайвнаар өгүүлрүүн:

	— За ингээд, Кастель ла Фонтегоос гурван километрийн зайд гучин метр өндөр далан байна. Далангийн цаана хиймэл том нуур бий. Мэргэжилтнүүдийн үзэж байгаагаар дэлбэлсэн далангаар хальж гарсан ус бүх хөндийг бүтэн хагас цагийн дотор дүүргэж элбэг хүрэлцэнэ. Тооцоо хийж үзэхэд усны төвшин таван метр өндөр болох юм. Энэ нь заводыг тэнд байгаа бүх хүнтэй нь живүүлэхэд элбэг хүрэлцэнэ гээд генерал нэг хэсэг дуугүй болж, бас нэг хундага архи хийж аваад, бага багаар шимэн балгах зуур үргэлжлүүлэн:

	— Харин бид хөндийгөөс голын голдирлоор урсах усны урсгалыг удаашруулах хэрэгтэй байна. Энэ шилтгээний дэргэд гол хамгийн нарийн байгааг харж байна уу. Шилтгээний оршиж байгаа байц хадыг дэлбэлэх юм бол нурсан хад голыг хааж таглана. Энэ нь усны түрэлтийг бүрэн зогсоож чадахгүй ч гэсэн урсгалыг ихээхэн удаашруулна. Бид усны түвшнийг хөндийд хэдэн цаг өндөр байлгах хэрэгтэй байна гээд генерал дуугүй боллоо. 

	Генрих Штенгель тийш харав. Штенгель хатсан уруулаа хэлний үзүүрээр долоож, генералын гартаа бариад зураг зааж байгаа харандааг гөлийн харна. 

	— Далангийн дор хэдий хэрийн тэсрэгч бодис тавьсан бэ? гэж генерал Лемкед хандан асуусанд:

	— Арван зургаан тонн аммоналыг хонгилд хийчихсэн гэж хариуллаа. «Надад огт дуулгасангүй шүү» гэж Генрих бодов. 


— Тэслэх бүх бэлтгэлийг хийсэн үү? гэж генералыг асуухад, 

	— Таны тушаалаар комендантын туслах бүх зүйлийг биеэр хянаж байгаа гэж Лемке хариулжээ. 

	Кубис утасдаж яриаг тасалдуулав. Босогчид галаа их хүчтэй болгож, гадагш дайрч магадгүй гэж Кубис айгаад, туслах хүч шаардлаа. 

	— Далангаас хар цамцтаны салааг авч, тэр хөөргүү амьтанд туслуулахаар явуул! гэж генерал тушаав. 

	Генрих тэр тушаалыг дамжууллаа. 

	— Даланг хорин цаг гучин минутад дэлбэлнэ6 Түүнээс арван минутын өмнө байц хад, шилтгээнийг тэсэлж голын усны замыг тагласан байх ёстой. Лемке та үүнийг хариуцна. Дэлбэлэх хүртэлх даланг хамгаалах ажлыг Генрих чи хариуцна! Штенгель та заводыг бүсэлсэн салбар ангийн командлалыг Кубисээс хүлээж ав. Заводоос нэг ч хүн амьд гаргахгүй байх нь таны үүрэг. Усан дээр ил гарч ирсэн болгоныг буудаад байх хэрэгтэй. Хүрэлцэх тооны гэрэлтүүлэх пуужин авч яваарай. Орой гэрлээр хүрэлцээтэй хангах ёстой. Бүгдийг мэдэв үү?.. Асуух зүйл байна уу? гэлээ. 

	Бертгольдын төлөвлөгөөг гайхан мэлэрсэн хүмүүс дуугүй байв. 

	— Завод дээр хэдэн хүн ажиллаж байсан бэ? гэж Штенгелээс генералыг асуухад, 

	— Хоёр мянга гурван зуун наян олзлогдогчид, зуун дөчин хоёр герман инженер, хуяг зэрэг албан хаагчид гэхэд нь, 

	— Албан хаагчид нь хаана байгаа вэ? гэсэнд, 

	— Бараг бүгд завод дээр үлдсэн. Тэднийг бүүр самуун анх гаргах үед бэлэн эдлэхүүний агуулахад хорьсон байна... Тэднийг яах вэ? гэсэнд. 

	— Харанхуйд хэн нь өөрийнх хэн нь хүнийхийг ялгахгүй, бүгдийг буудагтун! гэж Бертгольд хэлээд, дахин архи хундагалж, 

	Цөмийг нь ойлгосон бол явж бэлтгэцгээ гэлээ. 

	— Эрхэм генерал аа, үг хэлэхийг зөвшөөрнө үү? гэж Штенгель дуугарахдаа салхи цохиулсан юм шиг сөөнгө дуугарахад нь, 

	— Санал болгох зүйл байна уу? гэхэд нь, 

	— Энэ шилтгээн миний болзоот хүүхэн, Рамони гүнгийн зээ охины өмч юм тэгээд... гэхэд нь, 

	— Мэднэ. Тэглээ гээд ийм чухал ажиллагааг тасалдуулж болохгүй байна гэсэнд, 

	— Шилтгээнд үнэт цуглуулга хураасан байгаа... Энэ бол инж юм. Би гуйя... гэхэд нь, 

	— Мод огтлоход зомгол гардаг юм шүү, хошуучаа! Одоо эхнэр хүүхэн бодож байх цаг биш! Надаас үлгэр ав. Энэ шилтгээнд миний найз, өвгөн Рамони гүн байж байна. Гэтэл би түүнд ядаж дуулгаагүй шүү... Яв гэж генерал хэлэв. 

	Штенгель хөл нь хөшчихсөн юм шиг хаалга тийш дуртай дургүй сажлав. Дайны турш сэтгэлээс нь гарахаа больсон баян эд хөрөнгийн тухай, яахаас ч буцахгүй болоод байсан эд хөрөнгийн тухай мөрөөдөл нь чухамхүү санасандаа хүрэхэд бүүр ойртож очоод байсан үед утаа мэт замхран арилав. 

	— Генрих ээ, одоо жаахан амаръя. Өнөө шөнө бид унтаж чадахгүй шүү гэж Бертгольд таатайхан суниаж өгүүлэхэд, 

	— Та бид хэдийд гарах вэ? гэж Генрих асуусанд, 

	— Тэсрэлтийн дараа даруйхан. Нэн даруй хөдөлнө! Лемке Штенгель нар бусдыг нь гүйцээнэ биз! Бид хийдгээ хийчихнэ. Чи бид хоёр ганц хоёр цагийн дараа швейцарын хилд хүрнэ. Миний «хорх» машин хурдалж чадна шүү... Тэнд очиж санаа амарч, амар жимэр амьдарна! Чи бид хоёр амьд мэнд үлдсэн нь сайхан байна. Бидний ирээдүйн төлөө ууя! гэлээ. 

	Генрих архи хундагалахад, гар нь чичирч байлаа. Үүнийг бас Бертгольд андахгүй ажиглаж:

	— Гар чинь чичирч байна уу даа? гэхэд нь, 

	— Дайн дахиад нэг хоёр жил үргэлжилсэн бол би одоо болтол тайван байсан шигээ тайван байх сан. Харин*хэдхэн цаг үлдээд байгаа болохоор... гэсэнд Бертгольд инээд алдаж:

	— Үнэнээ хэлэхэд би ч гэсэн тиймэрхүү байдалтай болоод байна. Харин би биеэ барихдаа чамаас илүү юм... гэжээ. 

	Гэнэт хаалга онгойж, тасалгаанд Мария-Луиза гүйн орж ирээд, 

	— Синьор генерал аа! Гуйя! Мөргөе! Битгий ингээч! Надад үлдсэн бүх юм маань энэ шүү! гээд Бертгольдын өмнө өвдөг сөхрөн унав. 

	— Босгон дээр саяхан уснаас гарч ирсэн юм шиг шолбойсон Штенгель гарч ирэв. 

	— Энэ чинь юу болж байна вэ? Ямар хэрэгтэй явна вэ? гэж Бертгольд эгдүүцэн дуугарлаа. 

	Генрих, Мария-Луизаг сугадан өргөж, зөөлөн сандалд хүчээр суулгав. Гүнгийн зээ охин үргэлжлэн гуйж:

	— Генерал танд мөргөж гуйя. Шилтгээнийг битгий эвдээч! гэсэнд, 

	— Та л хэлж орхив уу? гэж Бертгольд Штенгелээс аяархан асуулаа. 

	Цаадах нь хариу дуугарсангүй. 

	Мария-Луиза эхэр татан уйллаа. Генрих лонхтой ус авчрахаар ухасхийв. Яг энэ агшинд ард нь буу хоёр дахин тас хийлээ. 

	Мария-Луиза гараа алдлаад, зөөлөн сандал дээр тэрийж, Штенгель хяргуулсан юм шиг ойчив.

	Тасалгаанд СС-ийн хоёр цэрэг гүйн орж ирэхэд, 

	— Эднийг зайлуул! гэж генерал тушааж, сэжиглэсэн байдалтай ярвайгаад, — Өөр тасалгаанд оръё! гэж Генрихт тайван өгүүллээ. 

	Генерал түрүүлж гарахдаа хагасыг нь уусан лонхтой шарзаа унтлагын өрөөнд авчрахаа мартсангүй. 

	— Италид суугаа та нар бүгдээрээ зөөлөн сэтгэлтэй болчихжээ. Генрих чи бас ийм болчихсон уу? гэхэд нь, 

	— Үгүй! Надад хоёр хүний дайтай хатуу зориг байна гэж хариуллаа. Бертгольдын хийж өгсөн хундагатай архийг Генрих сая л уув. Энэ удаа гар нь чичирсэнгүй. 

	— Төлөвлөгөө өөрчлөх хэрэгтэй боллоо. Лемкед утасдаж, даланг дэлбэлснээс хойш Штенгелийн гүйцэтгэх үүргийг түүнд хүлээлгэж байна гэж хэл. Шилтгээнийг би өөрөө даая. Ажиллагааг гүйцэтгэсэн даруй далан тийш очиж чамтай уулзана гэж генерал тушаажээ. 

	Оройн долоон цагт Генрих далан тийш явахаар зэхлээ. Бертгольдын тушаал ёсоор даланг хамгаалах даргын үүрэгт ажлыг биедээ хүлээх ёстой байв. 

	— Чи ганцаар явах юм уу? гэж Бертгольдыг тоомсоргүй асуухад нь, 

	— Тийм ээ. Зарц цэрэг замын юм төхөөрч байгаа гэсэнд, 

	— Миний хамгаалалтаас нэг автоматчин аваад яв гэхэд нь, 

	— Яах юм бэ? Зам огт аюулгүй гэсэнд, Бертгольд юу ч хэлсэнгүй, тасалгаанаас гарлаа. Нэг минут хэрийн дараа лут том биетэй СС-ийн цэрэг дагуулан эргэж ирээд

	— Энэ хүн чамтай хамт явна гэж тушаах байдалтай хэллээ. СС-ийн цэрэг Генрихийг муухай харах нь Бонвиль дахь Лемкегийн албан тасалгаанд байсан асар том дог нохойг санагдуулав. 

	Нэг ч минут болоогүй байтал Генрих далан тийш явж байлаа. СС-ийн цэрэг хажууд нь сууж явна. 

	Генрихийн толгойд элдэв түгшүүрт бодол төрөв. 

	Курт, Лидияд хэл өгч чадсан болов уу? Тэр хүүхэн партизануудад уламжилж амжсан болов уу? Гарибальдичууд цаг тухайд арга хэмжээ авч чаддаг болов уу? Эрх чөлөөгөө олох цагийг хүлээж чадалгүй өнөөдөр амь үрэгдэх гэж байгаа тэр хөөрхий хүмүүст юугаар ч туслах аргагүй юм болов уу?

	Генрих хурдаа саав. Далан хүрэхээс наана бодлоо цэгцлэх гэсэн байжээ. 

	Хотхоноос хоёр километр хэртэй зайд гартаа автомат барьсан ганц герман цэрэг харагдлаа. Тэр цэрэг далангаас Кастель ла Фонте тийш явж байв. 

	Генрих бүүр алгуурхан явлаа. 

	— Хурдан яв! гэж СС-ийн цэрэг тушаах маягтай дуугарахад нь, Генрих машинаа огцомхон тоормосолж зогсоогоод, 

	— Нохойн хүү чи дарга хүнтэй ингэж ярьдаг юм уу? Чи намайг генерал Бертгольдын хүргэн гэж мэдэх үү? гэж өгүүлээд, баруун гарын ирмэгээр СС-ийн цэргийн нүүр лүү хар тэнхээгээрээ цохив. Цаадах нь Генрихийн гарт оногдсон дээд уруулаа гараар дарж, түүнийг галзуурсан мэт хилэгнэн харахад нь, 

	— Нэг ч үг бүү дуугар! Эсвэл нохой шиг буудаж орхино! гэж Генрих сүрдүүллээ. Тэр завсар машины дэргэд ойртож ирсэн нөгөө цэрэг:

	Эрхэм ахмад аа! Танд хэлэх зүйл байна! гэхэд нь Генрих түүнийг хараад золтой л дуу алдчихсангүй. 

	Бүх нүүр нь шарх сорвитой Ментарочи мөн байв. 

	Генрих машинаас гарлаа. СС-ийн цэрэг нөгөө талын хаалгыг онгойлгож, бас гарах гэхэд нь Ментарочи түүний өмнөөс тосож очлоо. 

	СС-ийн цэрэг ёолон суудал дээрээ ойчив. 

	— Уучлаарай. Энэ чинь илүүднэ! гэж Ментарочийг өгүүлэхэд, 

	— Та нар миний зарц цэргээр хэлүүлснийг дуулсан уу? гэсэнд, 

	— Би тантай ярих учралыг эрж явсан юм. Таны машиныг хараад маш их баярлалаа. Таны машиныг би сайн танина шүү дээ! гэж Ментарочи өгүүлээд зальтайхан инээмсэглэв. 

	Тэр хоёр хэдхэн минут ярилцлаа. Дараа нь Ментарочи машины дэргэд очиж, намхан нуруутай гэхэд санаанд оромгүй их хүчээр СС-ийн цэргийн хөлөөс нь чирч гаргаад:

	— Сэтгэл бүү зовогтун! Тайван явж болно. Үүнийг ганц минутын дараа замаас зайлуулчихна гэж хэллээ. 

	Арван есөн цаг гучин минутад Генрихийн машин далангийн дэргэд ирж зогслоо. Дэлбэрэлт хүртэл ганцхан цаг үлджээ. Генрих харуулын даргын илтгэлийг сонсоод, үгийн далимд асууж байгаа юм шиг:

	— Миний туслах энд байна уу? гэсэнд, 

	— Нэг цагийн өмнө явсан гэхэд нь, 

	— Мэдлээ! Хоёр салаагаа хоёуланг нь далангийн өмнөх талбай дээр жагсаа! гэсэнд хар цамцтаны дарга, Генрихийг гайхан харахад нь, 

	— Та дүлийрчхэв үү? Хоёр салаагаа жагсаа гэж тушаав. Тэр дарга ёслоод тушаасныг биелүүлэхээр явлаа. 

	Генрих цооногийн дэргэдэх вандан дээр сууж, эргэн тойрон харлаа. Нэг ч хүн үзэгдсэнгүй. Ментарочийн хүмүүс хаана байгаа юм бол?

	Гольдринг цагаа харав. Цаг хэчнээн алгуурхан ахина вэ?! Нэг цагийн дараа бүгд өнгөрөх юм гэж үү?

	— Эрхэм ахмад аа! Таны тушаалаар хоёр салааг жагсаалаа гэж харуулын дарга илтгэв. 

	Генрих хэд алхаж, жагссан цэргийн дэргэд очлоо. Тэд нар байраа орхиод жагсахыг тушаасан энэ хачин командыг гайхан, сэтгэл нь хөдлөөд, яах нь вэ гэсэн янзтай зогсоцгооно. 

	Заводын тэндээс хааяа нэг дуулдах буун дуун дунд Генрихийн дуу хангинаж, 

	Цэргүүд ээ! Миний командыг сонсож бай. Хоёр алхам урагшаа, алхаад марш! гэв. 

	Цэргийн эгнээ хөдөлж, хоёр алхаад зогслоо. 

	— Зэвсгээ тавь! Бүгдээрээ! Дарга нар нэг адил... Зүйтэй! Хоёр алхам гэдрэгээ, алхаад марш! гэсэнд гайхсан цэргүүд энэ тушаалыг бас л биелүүллээ. 

	— Цэргүүд ээ! та нар эх орон, манай фюрерт үнэнч хүчин зүтгэлээ. Командлалын өмнөөс та бүхэнд талархлаа илэрхийлье. Харин одоо дайн дууссан! Манай арми бууж өгсөн. Та нар сул чөлөөтэй боллоо! гэж Генрих хэлэв. 

	Генрих сүүлчийн хэдэн үгээ урам зоригтой хэллээ. Ментарочийн хүмүүс далан дээгүүр гүйлдэж, зохих байраа эзэлж байгааг харжээ. Генрих үргэлжлүүлэн:

	— Командлалаас далангийн харуул хамгаалалтыг Италийн боссон ард түмэнд шилжүүлэхийг бидэнд даалгасан. Та нарын бүгдийн амийг хэлтрүүлэхээр батлан дааж байна. Та нар одоо хуарандаа очиж, маргааш гэр гэртээ... гэж ярьж байтал буун дуу тас хийлээ. 

	Хар цамцтаны дарга санчиг руугаа буудаж, жагсаалын өмнө тэрийн уналаа. Ментарочи ердийн адил хөгжилтэй дуугаар:

	— Одоо миний үгийг дуулж бай! Хуаран тийшээ алхаад марш! Дух руугаа сум тавих дуртай хүн байвал тэгсний хэрэггүй гэж зөвлөх байна. Энх амар байвал дайн дажнаас дээр! 

	— Баруунтай-ший! Алхаад марш! гэлээ. 

	Хар цамцтангуудыг партизанууд харгалзан, хуаран тийш зүглэлээ. 

	Ментарочи Генрихийн өгсөн янжуурыг тайван баагиулах зуур, 

	— Тэр генералын чинь харуул хамгаалалт их юм уу? гэж асуухад нь, 

	— Үгүй барилгынхан Пармо орохоор явсан. СС-ийн хэдэн цэрэг тав юм уу арай олон хүн байгаа байх гэсэнд, 

	— За тэр ч бидэнд юу ч биш гэв. 

	— Харин юм болгоныг яг болзсон ёсоор хийнэ шүү! гэсэнд, 

	— Бүгдийг шилдэг сайн театрын жүжигчин шиг хийнэ! гэж Ментарочи ёсолчхоод гүйн одлоо. 

	Генрих дахиад вандан дээр суув. Ментарочи хүмүүсээ далан дээр хуваарилан тавьж, цооногт оруулж байгааг харлаа. Олонх нь хар цамцтаны дүрэмт хувцастай ажээ. Тэднийг Ментарочи гадна талын харуулд тавьж, бусдыг нь нуувч, цооног руу явуулав. 

	— За ингээд гүйцэх шив дээ! Одоо эрхэмсэг зочныг хүлээгээд байдаг хэрэг. Хэдий хугацаа үлдээд байна? гэхэд нь Генрих цагаа харж, 

	Хорин долоон минут үлдлээ! гэж хариулав. 

	Гэтэл түүний үгийг асар хүчтэй дэлбэрэлтийн чимээ дарлаа. Хөндийн цаад талд байсан хадан дээрх шилтгээн дээшээ үсрэх мэт болоод, алгуурхан доошилж эхлэв. 

	— Генерал яарч байна! гэж Генрих сэтгэл түгшин өгүүлсэнд, 

	— Тэр шилтгээн манайх биш ч гэсэн харамсалтай байна! Хайран юм! гэж Ментарочи үнэнээсээ харамсан дуугарлаа. 

	Энэ үед чанга исгэрэх чимээ сонстов. 

	— Ирж явна! гэж Ментарочи дуу алдаад, хөгжилтэй чанга дуугаар! 

	— Бэлтгэцгээ! гэлээ. 

	Бүгд нам гүм болов. Генрих урагшаа нэг алхлаа. 

	Замаар далан тийш хоёр машин давхиж яваа харагдана. Түрүүнд нь «Оппель-капитан» хойноос нь «Хорх» машин явж байв. 

	— Хоёр дахь нь генералын машин! түүний дэргэд та ерийн нэг цэрэг гэдгээ битгий мартаарай гэж Генрих дуугарсанд, 

	— Мэдлээ! гэж Ментарочи малийтал инээмсэглэн хариулав. 

	Машинууд далангийн дэргэд ирээд зогслоо. 

	— Бүгд ёсоор болсон! гэж Генрих дүрмээс баахан гажуу рапорт өгсөнд Бертгольд дуугүй толгой дохилоо. 

	Түрүүчийн машинаас СС-ийн цэрэг гарч ирэв. Жолооч нар байрандаа үлдлээ. 

	— Таны бүх хамгаалалт ердөө энэ үү эрхэм генерал аа? гэж Генрих гайхан асуусанд, 

	— Нэгийг нь Лемке тийш тушаал өгч явуулсан. Гурав дахь нь чамтай хамт яваа. Тэр хаана байна? гэхэд нь, 

	— Би түүнийг хонгилын амыг хамгаалж бай гэж тушаасан. Та ч гэсэн өөрийнхөө хүнийг тийш нь явуулмаар юм. Би энэ хар цамцтангуудад тун итгэхгүй байна шүү гэсэнд, 

	— Чиний зөв! Сүүлчийн хурамд урван тэрсэлж магадгүй! гэж Бертгольд хэлээд, гэдрэгээ эргэж, СС-ийн цэрэг, дагалдан яваа машины жолоочид зохих тушаал өглөө. Генералын машины жолооч байрандаа үлдэв. 

	— Үүгээр жаахан явъя. Лемке цэргээ хөндийгөөс яг хорин цаг гучин минутад гарга гэж тушаасан. Бидний мэдэлд дахиад арван таван минут байна. Далан дээрээс орчин тойрныг харахад гайхалтай сайхан шүү гэж Бертгольд хэллээ.

	Бертгольд Генрих хоёр далан тийш алгуурхан очлоо. Хэдэн алхам яваад зогсоцгоов. 

	Бертгольд хайсыг түшин зогсож, живүүлэх гэж байгаа хөндийг нүд бэлчээн хараад, 

	— Генрих ээ, одоо миний санаанд Нерон орж байна. Герман Герингийн зургийн үзэсгэлэнд би нэг зураг үзсэн юм. Ромын түймрийг Нерон сонирхон харж байгаа зураг. Тун сайхан зураг билээ! Ялангуяа Нероны царай гойд сайхан, бахархал, бүүр жаргал цэнгэл дүүрэн харагддаг гэхэд нь

	Эрхэм генерал аа! хэдэн минутын дараа таны тушаалаар усанд цацаж үхэх тэр хэдэн мянган хүнийг та өрөвдөхгүй байна уу? гэсэнд, 

	— Өрөвдөх ий? Яасан балай юм бэ! гэхэд нь, 

	— Тэд чинь дор дороо та бидний адил эхнэр хүүхэдтэй, эхтэй улс байгаа шүү дээ гэсэнд, 

	— Энэ яриагаа орхи! Би Штенгелийг яасныг чи харсан биз дээ? Дахиад нэг үг дуугарвал чинь... гээд Бертгольд баруун гараа бууныхаа гэр дээр тавилаа. Яг энэ үед Ментарочи төмөр мэт бат гараараа генералын хурууг атгаж, 

	— За, сэтгэл тэгтэл хөөрөөд яах юм бэ? Тайван ярьж болохгүй юм уу гэсэнд Бертгольд ухасхийн зайлж, газар дороос гарч ирсэн юм шиг өөрийн нь өмнө гарч ирсэн энэ хэгжүүн цэргийг цохих гэж солгой гараа өргөтөл цаадах нь солгой гарыг нь бас бариад авлаа. 

	— Энэ чинь юу болж байна? Туслаарай! туслаарай! гэж Бертгольд орилон Ментарочийн гараас мултрах гэж зүтгэхэд нь, 

	— Хашхираад яах юм бэ? Синьор гуай таны бие хамгаалагчид аль хэдийн нөгөө ертөнцөд хүрчхээд, таныг хүлээж байгаа байх гэхэд, 

	Генрих, энэ чинь юу болж байгааг хэлээд өгч болох уу? гэхэд нь Генрих Бертгольдын дэргэд тулж очоод, чихэнд нь нэг юм шивгэнэлээ. 

	— А-аа-аа! гэж Бертгольдын хашхирсан дуу далангийн дээгүүр чоно улихтай адил сонсогдов. Хэдэн жил мэхлүүлж явснаа Бертгольд сая ойлгоод, айх зовохыг нэгэнт мартаж, одоо үнэхээр улангассан чонын дүртэй болжээ. 

	Генрих эргэж, далан дээгүүр алгуурхан алхаллаа. 

	Бертгольд хойноос нь хэсэгхэн зуур дэмий гөлрөн харав. Нүгэлт амьдралаа тайван барахаар найдаж байсан хэдэн сая маркийг алдлаа гэдэг бодол Бертгольдын хүчийг барах мэт байжээ. Тэгснээ хөрөнгө мөнгөний тухай биш, өөрийн амь насны тухай яриан дээр тулаад байгааг сая ухамсарлаж:

	— А-аа-аа! гэж галзуурсан юм шиг дахин хашхираад хүний хэрээс хэтэрсэн их хүч гарган Ментарочийн гараас мултарлаа. 

	— Болгоомжлоорой! гэж Итали хүн сануулан хашхирав. 

	— Генрих эргэж харлаа. 

	— Араатны дүртэй болсон Бертгольд явуут гар буугаа сугалан, Генрих тийш шулуухан гүйж явлаа. Генрих бас гар буугаа гаргатал яг энэ үед буун дуу тас хийв. 

	Бертгольд эрчдээ хоёр гурав алхаж далангийн хашлагыг мөргөн ойчив. Ментарочийн сум шилэн хүзүүнд нь туссан байжээ. 

	Генрихийг машинд суусан хойно Ментарочи:

	— Та одоо хаачих вэ? гэж асуухад нь Генрих талбиухан инээмсэглээд, 

	— Гэртээ харина! Сайн сууж байгаарай! Та тэгээд Лемкегийн отрядыг надгүйгээр дөнгөж, завод дээр боссон улсыг аврах юм байгаа биз дээ? гэсэнд, 

	— Таныг ууланд хүрээгүй явахад чинь тэр боссон улс бидэнтэй хамт дуу дуулж суух болно! Санаа зоволгүй яваарай. Юм бүхний төлөө их баярлалаа! гэжээ. 

	Ментарочи Генрих хоёр бие биеийнхээ гарыг чанга барилцаад түдэлгүй Генрихийн машин хурд авсаар, Кастель ла Фонтегийн эсрэг чиглэлд давхив. 

	 

	 

	Мянга есөн зуун дөчин таван оны тавдугаар сарын 2-нд Сен-Ремигийн оршуулах газар цайвар саарал костюмтай, ханцуйдаа гашуудлын даавуу уяж, нэгэн баглаа саргай цэцэг барьсан залуу орж ирлээ. 

	Байшингийн дэргэд ач нартаа тоглоом хийж суусан оршуулах газрын манаач, тэр хүний хойноос сонирхон харав. Манаач Сен-Ремийнхнийг бүгдийг зүс таних атал энэ залуу хүнийг анх удаагаа үзэж байгаа нь энэ байжээ. Манаач ажлаа үе үе орхин, тэр залуугийн хойноос харвал, үргэлж хайстай хоёр булш тийш очлоо. Үл таних залуу бяцхан вандан дээр огт хөдлөлгүй сууж, үе үе тонгойн хажуудах булшны дээрх цэцгийг халамжлан засаж байгаа харагдана. 

	— Ай хөөрхий! Энэ дайн хөгшин залуу хүн болгонд гаслан зовлон учрууллаа! гэж өвгөн уйтгартайяа амандаа үглээд, модоо зорж эхлэв. Тэгтэл бас нэг шинэ хүн ирж, өвгөний ажлыг тасалдууллаа. Энэ бол бас залуу хүн байв. Харин манаач түүнийг сайн таних бололтой. Амар мэндээ мэдэлцээд итгэмжлэн өгүүлж:

	— Танайхны булшны дэргэд нэг хүн сууж байна. Эндхийн хүн биш, би анх удаагаа үзэж байна гэлээ. 

	Сүүлд ирсэн залуу үл таних хүний дэргэд нь сууж байгаа хайс тийш очлоо. Танихгүй хүний салхинд өрвөлзөн байх хар хүрэн үс, бага зэрэг тонгойсон биеийг холоос олж хараад, 

	— Та байсан юм уу? гэж дуугарахад нь, — Амрыг эрье гэж Генрих аяархан дуугараад, Моникагийн дүүгийн гарыг атгав. Генрих Моникагийн дүүг дөнгөж хоёр дахь удаагаа зүс үзэж байгаа боловч Моникагийн нүдтэй ав адилхан нүд нь даанч танил даанч дотно байсан болохоор хэнтэй ярьж байгаагаа асуухын хэрэг байсангүй. 

	— Ээж маань саяхан нас барсан юм. Таныг үргэлж дурсдаг байсан... гэж Моникагийн дүү Жан хэлэхэд, 

	— Тэр тухай яриад хэрэггүй, Жан! гэж Генрих өгүүлээд өндийлөө. Түүний нүдэнд нулимс бөнжгөнөж, —Миний бүх танилд, ялангуяа Франсуад мэнд дамжуулаарай гэсэнд, 

	— Баярлалаа, Тэр бас таныг дурсаж байдаг гэхэд нь, 

	— Людвина Декок сайн уу? гэсэнд, Жаны царай барайж, 

	— Алагдчихсан! гэж товчхон хариулаад буруу харав. 

	— Андре Ренар амьд мэнд биз дээ? Та түүнтэй уулздаг уу? гэсэнд, 

	— Саяхан энд ирээд явсан. Одоо Парист байгаа гэхэд нь, 

	— Захиа бичихдээ надаас чин сэтгэлийн баяр ерөөл дамжуулаарай гэсэнд, 

	— Намайг тантай уулзсаныг дуулаад маш их баярлаж, харин өөрөө уулзаагүйдээ гонсойх байх... гэлээ. 

	Хоёул ярих юмгүй болж дуугүй болов. Хоёулын нь аман дээр нэгэн нэр гарч ирэх боловч цочмог уулзсан, элдвийг дурсан санасандаа сэтгэл хөөрөөд тэр нэрийг хэлэхээс айна. 

	Генрих тэсэж чадсангүй, хоолой дээр нь бөөн юм горойн тээглэж байгааг мэдээд, 

	— За баяртай, Жан! Булшийг нь хайрлаж байгаарай. Энэ бол миний сэтгэлийн үзүүрт үүрд санагдаж байх тийм нэг хэсэг газар юм шүү гэлээ. 

	Генрих тэргүүнээ гудайлгасаар хаалга тийш бушуухан алхаллаа. 

	
ТӨГСГӨЛ

	Юутай сайхан хавар вэ! 

	Хаврын улирал дарс мэт хөлчүүрүүлж, сэтгэлийг баясган хөөргөж, аз жаргал аливаа хүнийг ах дүүгийн барилдлагатай болгоно. 

	Хүмүүс дөрвөн жилийн турш исгэрч шуугин үхэл буулгадаг байсан тэнгэр өөд өлийж харахыг айдаг байлаа. Дөрвөн жил хүмүүс сонины хуудсыг зүрх шимшрэн дэлгэдэг байлаа Амжилт ялалт хүртэл шинэ гарз хохирол учруулдаг байв. Шөнөдөө битүү бөглөсөн цонхныхоо хөшгийг өглөө нь сэтгэлийн зовуурьтай онгойлгодог байлаа. Фронтоос ирсэн гурвалжин дугтуйтай захиаг халж ядан задалдаг байлаа. Танил хүмүүс сайн нөхдийнхөө тухай бие биеэс асуухдаа ч зовдог байлаа. Учир нь газар бүр үхэл гэгч аймшигтай үг дуулдаж болох байжээ. 

	Харин одоо энэ урт удаан хэдэн жилийн турш анх удаа тэнгэр дахиад гайхалтай сайхан цэлмэг болж, үхэл таригч загалмай тэмдэгтэй муухай онгоцнууд үзэгдэхээ больсныг хүмүүс үзэж итгэлээ. Хаврын сүүл сарын сэтгэл тайвшруулан мансууруулагч агаар цэлийтэл нээсэн цонхоор урсан орж ирэхэд Гал түймрийн хэншүү үл үнэртэнэ. Тэгээд хүмүүс нарны гэгээн туяа, хаврын баяр баясгалан, амьд явахын жаргалыг хамаг, биедээ шингээж авах гэсэн мэт тэр агаарыг цээж дүүрэн амьсгаална. 

	Хотын гудамжинд огт танихгүй улс бие биетэйгээ мэндлэлцэнэ. Хоёр сайн нөхөд санамсаргүй уулзвал «Амьд шив!» гэж дуу алдан бие биеэ тэвэрч, хажуугаар нь яваа улс тэдэнтэй хамт баярлалцах гэж дэргэд нь ирж зогсоно. 

	Хүн бүхэн аман дээрээ эс хэлэвч зүрх сэтгэлдээ, хамаг бие цогцостоо бүгдийн сэтгэлийг адилхан баясгагч нэгэн сайхан үгийг хадгалж яваа нь Энх тайван! гэсэн үг байлаа. 

	Хүмүүс одоо энх тайвны үнийг мэдэх болжээ. Одоо үүнээс үнэтэй үг байсангүй. Юу гэвэл, дайн гэгч үхэл, энх тайван гэдэг амьдрал гэж бүгд мэдэх боллоо. Зөвлөлтийн армийн ахмадын дүрэмт хувцастай залуухан дарга Москвагийн гудамжаар яваа нь түүнтэй дайралдах бусад залуу даргаас ялгарах юм огт алга. Нүд нь мөн л адилхан баяр баясгалантай гялалзан туяарч уруул нь мөн л адилхан эвлэгхэн мишээнэ. Харин эргэн тойрны юм бүхнийг бусдаас илүү шинэтгэн харж танил хүн дайралдах болов уу гэсэн шиг зам зуур тохиолдсон хүн болгоны царайг илүү анхааралтай ажиглана. 

	Ахмад нэгэн байшингийн дэргэд зогсож хаалганы дэргэд хадсан хаягийг хэд дахин уншлаа. Ахмад тэртэй тэргүй цэвэр цэмцгэр өмссөн дүрэмт хувцсаа бас нэг дугтарч засаад, байшинд орж, шатаар өгсөн гуравдугаар давхарт гарав. 

	Хиймэл ширэн бүрээстэй танил хаалга энэ байна. Ахмад аяархан тогшлоо. Тодорхойгүй дуу сонсоод ахмад эргэлзэн зогсов. Ор гэж зөвшөөрөв үү? эсвэл хүлээж бай гэв үү? гэтэл ахмад цаашид биеэ барьж чадахгүй болж хаалгыг огцомхон онгойлголоо. 

	Уудам тасалгаанд дүүрэн гийсэн нарны хурц гэрэл яг нүдэн дээр нь тусч ахмад ширээний ард чухам хэн сууж байгааг даруйд ялгаж таньсангүй. Уулзахаар зорьж ирсэн хүн нь мөн гэдгийг танихаасаа илүү тааварласан байжээ. 

	— Илтгэхийг зөвшөөрнө үү, Ахмад Гончаренко даалгаврыг гүйцэтгээд таны мэдэлд ирлээ гэж тэр дарга илтгэв. Хурандаа Титов ширээний араас босож дүрэм ёсоор мэндэлцэх журмыг үл хайхран орж ирсэн даргыг хүүтэйгээ уулзаагүй удсан эцгийн нэг адил гурвантаа үнсээд ахмадын жавхаатай гоолиг биеийг ажиглаж, 

	— За суу, суу, барон фон Гольдринг ээ! За тэгээд ирлээ гэв үү?.. Харж байна, харж байна. Эрүүл энх ирж! Магтууштай сайн хүү! гэлээ. Тэр хоёр бие биеийн өөдөөс харж суугаад инээмсэглэнэ. 

	— Үнэнээ хэлэхэд чиний төлөө айж юу болж дуусдаг бол гэж сэтгэл зовж байлаа шүү! Нөгөөх чинь жижиг сажиг зүйл цээр зориуд хутгасан байвал яана? Гол зүйл дээр үнэнээ өчвөл жижиг сажиг юм хамаагүй гэж бодсон байвал яана? Ер нь мартах явдал байдаг шүү дээ... За тэгээд түүнийг эцэг нь бүүр жаал хүүхэд байхад нь авчирсан юм чинь гэж хурандаа Титовыг өгүүлэхэд, 

	— Ингэхэд миний нэр нэгт хүн одоо ямар байгаа вэ? гэсэнд, 

	— Тэр чинь эцэг Зигфридийгээ бодвол өөр хийцтэй хүн байна. Орчны нөлөө туссан байж болох юм. Ямар ч гэсэн хүүхэд байхдаа огт өөр хүрээлэлд орж ирсэн шүү дээ. 

	Тэр Гольдринг хаашаа ч бултах газаргүй болоод хамаг хэргээ хүлээсэн. Чи ч өөрөө түүнтэй ярилцсан шүү дээ, мэднэ биз... Үнэн өчиг өгсний учир шүүх түүний ялыг хөнгөвчилсөн... За энэ ч одоо чухал биш! Гол нь чи эрүүл энх, амар мэнд эргэж ирлээ!.. Ирснийгээ эцэгтээ хэлсэн үү? гэхэд нь, 

	— Хэлээгүй! Би захиа бичихээсээ ч айсан юм. Гэв гэнэт тэгэхлээр... Дөрвөн жил өнгөрсөн шүү дээ гэсэнд, 

	— Аав чинь эрүүл энх, бие хөнгөн шингэн байгаа. Өвгөний тухай би сураглаж байсан. Хуучин газраа төмөр замд сумчин хийж байгаа гэхэд нь, 

	— Зөвшөөрвөл өнөөдрийн дотор аав дээрээ очъё гэсэнд, 

	— Зөвшөөрөхөөс дөө! Харин чи миний өмнөөс бас уучлал гуйхыг битгий мартаарай. Эцэгтээ учрыг хэлж өгөх биз. Ухаантай өвгөн байгаа юм, ойлгоно. За тэгээд Григорий Павлович та цаашдаа юу хийх санаатай байна вэ? гэхэд нь, 

	— Би гадаад хэлний дээд сургуульд байж байгаад цэрэгт явсан юм. Оюутныхаа дэвтрийг эргүүлж авмаар байна гэсэнд, 

	— Оюутны дэвтэр гэв үү? Аргагүй зөв шийдвэр байна. Эрдэм сур! Бид аргагүйн эрхэнд цэргийн хүмүүс болж дайтсан. Одоо бид энх цагийн хүмүүс болно. 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

Заметки

	 «Мандтугай» гэсэн итали үг. 

	 Эмэгтэй хүнийг хүндэтгэсэн том үг.

	 Курвиметр — газрын зураг дээрх зайг олох хэрэгсэл.

	 Аав минь гэсэн герман үг.

	 Амазонка — өрнөдийн эмэгтэйчүүд морь унахдаа өмсдөг тусгай хувцас.

